
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

XIII

	Отрядын гол хүч өөрсдөөс нь зүүнтээгүүр явааг, ядарч туйлдаж сэтгэл санаандаа хүсэн мөрөөдөж, хэрэгсэхгүй болохоор нь гуньж явдаг болсон ганц хүнээ хөндийд орсон хойноо олж харна гэж Варвара мэдэж байлаа. Тулалдаанд орох болгондоо хүйтэн царайлж, дуу шуугүй болчихдог, шал өөр амьдралтай өөр нэг хүүхэнд сэтгэлтэй учраас нь өөрийг нь яриа үүсгэх гэж оролдоход эвгүй муухай харж ярвайдаг тэр хүн шиг нь цэвдэг юм энэ хорвоод баймааргүй санагдана. Варвара тулалдаанд түүний хажууд явах юм сан гэж бодон, ингэж бодоход нь саяхан айж байсан нь алга болно. Тэр хүн бол аз жаргал нь, амьд явах ганц хүсэл нь, эрэлхийлэн тэмцэж яваа эрхэм дээд мөрөөдөл нь, хайр сэтгэл нь байлаа. Ингэж шийдсэн нь л сэтгэл санааг нь элдвээр үймрүүлж яваа цорын ганц зүйл, амьдралаас хүсэх хүлээх цорын ганц хувь заяа нь байлаа. Ингэж шийдсэндээ ч баясахдаа баясаж, гунихдаа гуньж, уярахдаа ч уярч, урам зориг орж, үхэлтэй эвлэрч, амьд явахыг хүсэж, нэг үгээр хэлэхэд юм юм л болж явдаг болсон бил ээ... Энэ бүхэн хоорондоо холилдож нийлээд жинхэнэ амьдралын нэгэн зүйл шим тэжээл болж өгнө. Ингэж бодоход урьд өмнө тулалдаанд орохдоо ийм саруул ухаантай, зүрхтэй зоригтой яваагүй, үхлийн өөдөөс ингэж эрс шулуун, хүнд автомат буу барьчихсан, шөнийн бор хоногт нөмөрч хэвтдэг шинелиэ хуйлан мөрөвчилсөн яггүй ачаатай хэр нь ийм хөнгөн шингэн явж байгаагүй сэн. Варвара хөндийд орж ирсэн хойноо Динког олж хараад, нөхдөөсөө салан, царай зүс алдаж яваа дөч шахам насны хүүхэн биш, харин хайр дурлалын гал цог ноцож яваа бүсгүй шиг гүйж очлоо.

	Оройтсон сар сая нэг гарч тал хөндий, гуу жалга, ой шугуй орчин тойрныг сүүн цагаан гэрлээр гэрэлтүүлэв. Хүнд буу зэвсэг үүрчихсэн Мичкиний хэсгийн өмнүүр гарах янзтай ар араасаа цувран яаралгүй яваа хүмүүсийн дотроос Динког дор нь олж харлаа. Динко өмнөө яваа ядарсан нөхрийнхөө гар пулемётыг авч мөрлөн, өрөөсөн гартаа өөрийнхөө автоматыг барьжээ.

	Партизанууд германы нууц харуул дээр орчхож магадгүй үе учир Динко аяархан: 

	— Юу гээ вэ? гэв.

	Варвара түүний нар салхинд борлосон, сахал самбай, хонгор үс нь ургасан хүрлэгэр царай өөд шуналтай ширтэж: 

	— Танай хэсэгтэй явъя гэв.

	Динко дайзтай сум зөрөлдүүлэн мөрөвчилж, гар бөмбөг бүснээсээ хэдийг зүүжээ. Өргөн мөртэй, хүдэр гартай том бие нь хүрэн хар уул шиг хүглэгэр сүртэй ажээ. Энэ отрядынхны эрэлхэг зориг ганц энэ биед шингэсэн гэлтэй. Ширүүн атлаа гунигтай харцтай хоёр нүд нь харанхуйд ч гэсэн барс ирвэсийнх шиг гэрэлтэнэ. Энэ хоёр нүдний ганцхан харц Варвараг сэхээ оруулж, Динког ам ангайхын хэрэггүй болгож чадахаар байсан ч энэ мөчид харин Варварагийн ухаан ер бишийн саруул, хоёулаа ингээд тулалдаж яваа хуучин энэ амьдрал хүнийг даанч их гомдоож, зүрх сэтгэлийг нь шархдуулдгийг сайн мэдсэн учир уг харцанд нь торсонгүй. Этгээд энэ амьдрал Динког сэтгэлтэй хүүхнээс нь салгаж гомдоосон. Тэр хүүхэн Чамкорид Павелтай байсан, одоо тэгээд «Никотиан» пүүсийн ерөнхий захирлын зуурдынх ч юм уу, үүрдийнх нь ч юм уу, янаг нь болчихсон хэрэг шүү дээ. Тийм шарх Динко шиг зан авиртай хүний хувьд эдгэрэхгүй үгдэрсээр эвдэж гүйцэж мэдэх бил ээ. Тиймдээ энэ хүн үе үе өөрийнхөөрөө зүтгэж, намын заасан замаас гажиж, отрядын даргаас хавьгүй дээгүүр явахаар хэр нь одоо ингэж дэнтэй дунтай отрядын дарга явна. Яагаад гэвэл ухаантай, ултай, улс л намдаа үнэлэгдэж, хийж чадах тохирсон тохирсон ажил хариуцаж явдаг. Харин ингэж бодох болгонд нь энэ хүний хуучин шарх хөндөгддөг байлаа.

	Үхэл амдаж ч байгаа юм бил үү бүү мэд сартай саруул энэ шөнө Варвара Динког өөр шигээ өнчин ганцаараа, элдэв юм бодож шаналж явдаг хүн шүү дээ гэж ойлгоно. Намын хууль чанд учир хийж чадах ч байлаа гэсэн тэр ажлаас нь зайлуулсан. Тэгээд ч ийм хүйтэн, хөндий, зожиг зантай болжээ. Ийм сайхан, эрэлхэг зоригтой эрд амьдрал хайр дурлал, амжилт хоёрыг заяасангүй. Үүнийг ухаарсан Варварагийн хайр улам ч их хүрнэ.

	Юу гэж яваа вэ гэж асуухад нь хамт явах гэж ирснээ хэлснийхээ дараа хэсэгхэн зуурын хооронд энэ бүхнийг эргэцүүлэн бодож амжлаа. Динко даанч санаанд оромгүй байв. Сарны гэрэлд хөмсөг атируулж байгаа нь илт харагдаж, айсандаа л болоод ингэж яваа юм байлгүй гэж бодсон бололтой: 

	— Мичкинтэй явахад ч айх юмгүй... Цаадуул чинь засмал зам хамгаална. Нэг их юм болохгүй байлгүй гэв. Варвара тэгэхэд нь: 

	— Харин би юм болох л газар луу явах хүсэлтэй байна... Чамтай хамт явах хүсэлтэй байна гэв.

	Хоёул зэрэгцэн хэн хэн нь өөрийн дууг дуулахгүй шахам аяархан ярьж явав. Динко зэрлэг бухтай тулалдахаар бүрэн зэвсэг агсаад талбарт гарч ирж байгаа хүн шиг аажуухан алхалж, Варвара хөнгөн шингэн, шогших шахаж явлаа. Өнгө зүс алдсан царай зүс нь сэтгэлийн хөдөлгөөний хүчээр аятайхан болжээ.

	Динко инээмсэглэн, өөр юм бодож яваа бололтой: 

	— Зоригтой болъё гэж бодсон юм биз дээ!.. гэв.

	Тэгээд германчууд нууц харуул байрлуулсан байж мэдмээр өнчин ганц толгой тийш хурц хараа хандуулав. Энэ толгойгоос эхний буу тасхийж магадгүй байлаа. Харин толгой өртөө хоёр хоорондоо нэлээд зайтай байгааг хараад дотор нь уужирсан Динко хүмүүстээ шалавхан шиг явцгаа гэсэн дохио өгөв. Варвараг хажуудаа явааг сая санасан бололтой: 

	— Поройгоос дайсны туслах хүч ирвэл л чи Мичкиний хэсэгт ч зоригтойгоо харуулж болно шүү дээ гэв.

	Варвараг нэг бус удаа түлхэн холдуулсан хэзээ язааны доогтой өнгө дуунд нь мэдэгдэв. Энэ удаа харин гайхалтай нь тийнхүү түлхэж зайлуулах бүү хэл, хэр баргийн юманд торохоо байсан хайр сэтгэлийг нь улам оргилуулсан учир Варвара: 

	— Үгүй... Би ерөөсөө л чамтай явъя гэж бодсон юм... Сайн ч байлдана, сайн ч буудна... 

	Динкогийн дуу аанай тохуутай хэвээр: 

	— Аа тийм үү?.. Уг нь чи толгойгоо шороо руу шургуулчхаад, тэнгэр өөд бууддаг сан гэнэ.

	— Ийм юм одоо бүү ярь!.. Өнөөдөр шал өөр болно! Өнөөдөр би яг л чам шиг тайван, зоригтой үзэлцэнэ.

	— Нээрэн үү дээ? хэмээн Динко инээв.

	Варвара хоолой чичрүүлэн, зүрхнийхээ угаас ярьж байгаа юм шиг: 

	— Үнэхээр тэгнэ!.. Яагаад гэвэл би чамд хайртай... гэв.

	Энэ үгийг нь Динко сонссонгүй. Олз отсон барсынх шиг гялалзсан хоёр нүд нь хөндий рүү дахин тэмүүлжээ. Ганц толгой анир чимээгүй дүнсийх боловч түүнээс хоёр зуугаад метрийн зайтайд чидун жимсний өнчин ганц саглагар мод сэжигтэй сүглийн харлана. Түүний тэндээс буун дуу хадвал дайсныг гэнэдүүлэн дайрч амжилт олно гэж бодсон нэг төлөвлөгөө нурна. Динко ийнхүү хажуудаа яваа Варвараг харах ч үгүй, сонсох ч үгүй хэсэг зуур болсноо дахин тайвширлаа. Тэр модны ёроолд ч нууц харуул байсангүй.

	Тэгээд сая Динког: 

	— Чи юу гэв ээ? гэхэд нь Варвара хайр сэтгэлийнхээ талаар нэг амьсгаагаар шивнэж гарлаа.

	— Мэдэж байна... Энэ бол санаж бодохын ч хэрэггүй зүйл... Би бол өнгө зүс алдсан өөдгүй амьтан... Чи бол цэл залуугаараа цэцэглэж яваа хүн... Харин тэгэхдээ миний бодож санаж явдаг зүйл бол амьд явах цорын ганц итгэл... баяр баясгалантай, зоригтой болгодог ганц зүйл... Чи ойлгож байна уу? Намынхаа төлөө санаа амар, амьдралаас авах юмаа авсан гэж бодож харамсах юмгүй үхэхэд минь тус болох зүйл... 

	Динко мэл гайхаад байсан боловч түдэлгүй «Солиотой юм!» хэмээн бодоод, даанч дээ гэмээр: 

	.— Чамд тэгээд юу хэрэгтэй юм бэ? гэв.

	Варвара уйлах шахан гуйна: 

	— Ийм юм бүү ярь!.. Надад юу ч хэрэггүй... Чамтай л хамт тулалдаж явбал гүйцээ... Тулалдаан ширүүн болно... 

	Варварагийн дорой дуунд дургүй нь хүрсэн Динко: 

	— Дэмий юм бүү ярь! Одоохон очиж Мичкиний хэсэгтэй нийл! гэв.

	Варвара гаслантайяа: 

	— Тийшээ очихгүй! Чи надтай ингэж харилцах ёсгүй... Чи надад өших ёсгүй. Өөрөөс чинь би юу ч шаардаагүй байна гэж үглэнэ.

	Динкогийн санаанд Ирина гэнэт орж ирлээ. Ингээд сая нэг: «Хайр сэтгэл гэдэг хачин шаналгаатай хэцүү л дээ!» гэж бодов. Ингэж бодогдов уу, үгүй юү харц нь дахин хөндий тийш шилжиж, Варварагийн үг дуулдахгүй болов. Юу юугүй тулалдаанд орох ёстой нөхдийнхөө амь насыг аль болохоор сэрэмжлэн хамгаалах хамгаас өндөр үүрэг хариуцлагаа агшин зуурханд боловч, Варваратай ярилцаж явахдаа ч Динко санаж явжээ. Ашгүй харин сарны гэрэлд тэнгис шиг мэлтийсэн уудам хөндий анир чимээгүй, сэжигтэй баймаар сүүдэр газраас нь буун дуу тасхийхгүй л байлаа. Партизанууд хойно хойноосоо цувран өртөөн тийш олон сүүдэр шиг ойртсоор. Мичкиний хэсэг толгойн урд хөтөл ороосон зам тийш салж, Шишкогийн удирдсан хэсэг баруун тийш салж бараа тасарлаа. За яамай!.. Эхнийхээ байрыг ашгүй ингээд эзлээд авах нь шиг байна. Дайсан одоохондоо сэжиг аваагүй бололтой. Динко ингэж бодоод, сая нэг уужирч санаа алдан, хажуудаа яваа хатангир биетэй хүүхнийг гэнэт саналаа. Хүүхний дуу одоо хөөрхийлөлтэй, гомдолтой болж: 

	— Би гэдэг хүн ингэтлээ больчихсон хэрэг үү?.. Дагаж явахад хүртэл дургүй чинь хүрээд байна уу? гэв.

	Динко: «Энэ хүүхэн нээрэн солиорч байх шиг байна» гэж бодсоноо, дайнд орох гэж байхад нь гомдоогоод юу хийх вэ дээ хэмээн шийдэж эелдгээр: 

	— Чи юу ярина вэ?.. Би чамайг хүндэтгэдэг, үнэлдэг... Ингэхэд чи Мичкиний хэсэг рүү буцах хэрэгтэй гээд Варвараг: 

	— Очихгүй! гэж зүтгэхэд, уур нь хүрсэн боловч хашхирч болохгүй учир шүд зуун: 

	— Тэгвэл чамд тушааж байна!.. Одоохон явж Мичкин дээр оч! гэв.

	Варвара гайхсан, гунигтай харцаар харснаа юу ч хэлсэнгүй, сарны гэрэл туссан толгойн цаагуур далд орж байгаа Мичкиний хэсгийг гүйцэж очихоор ухасхийн гүйлээ. Хуйлж хоёр үзүүрийг нь оосроор холбож мөрөвчилсөн шинель ар зоон дээр нь ойж дэгдэнэ. Динко хойноос нь харж хоцрохдоо анх отрядад ирэхдээ тоглоомын жижиг гар буу хүзүүнээсээ оосорлоод цаг шиг унжуулчихсан ирснийг нь саналаа. Тэр өдрөөс эхлээд өнөө хүртэл өлсөж цангах, даарч хөрөхийн тэсвэрлэшгүй зовлон туулж, партизануудын нэгэн адил амьдрал, үхэл хоёрын зааг дээр алхам бүрээ өнгөрөөж яваа хүн. Өнөөдөр ч гэсэн өөр бусдын нэг адил үхэх цаг нь ирж мэднэ. Динко энэ бүхнийг эргэцүүлэн бодоод, өөрийн эрхгүй өрөвдөж, гэмшиж: «Хөөрхий минь!» гэж бодсон боловч тэр даруй түүнийг мартав.

	Баруунтаагуур, хаана ч юм карабин буу тасхийлээ. Төмөр замын гүүр дэлбэлэх ёстой улс дайсны харуулд харагдчихжээ. Дахин хэд хэдэн удаа буу тажигнаж, түдэлгүй тэр хавиас улаан пуужин тэнгэрт дүүлэн хөөрлөө. Гүүр хамгаалж байсан дайсан түгшүүрийн дохио өгч амжлаа. Алсад автомат тажигнах нь түүдэг гал хөгжиж байгаа юм шиг чад пад хийнэ. Отрядын баруун жигүүр тулалдаж эхэлсэн нь энэ бил ээ.

	Динко өмнөө яваа хүнд хөнгөн пулемётыг нь өгөөд: 

	— Гүйгээд!.. Онц аюулгүй бол хэвтэж болохгүй! гэж команд өглөө.

	Партизанууд ийнхүү үхэл сөрөн хурдаллаа.

	Гучаад метр өндөр бололтой толгой уулнаас тайрч аваачаад талд тавьчихсан юм шиг ганцаархнаа шомбойно. Засмал зам түүнийг холуур тойрч төмөр замаас холдон салж өмнө зүг зурайсаар урт хөндийн цаад захын өөр нэгэн салбар уулсын гүвээ бэл дамжин оджээ. Тэр уулын бэлийг хүртэл хоёр километрээс илүүгүй зайтай агаад газар нь цагаан учир түүгээр өнгөрдөг зам саран саруулд тодхон зурайх тул түүгээр дайсан гараад ирвэл Мичкин дор нь харна. Баруун гар талд төмөр замын өртөөний, бензиний агуулах, зүүн талд нь болгарын гарнизон байрласан урт хоолой үргэлжилнэ. Тэр гарнизоны дарга нар партизануудтай тулалдах, тэр тусмаа германчуудад туслах дур хүслээр тун дулимхан болжээ. Толгойн зүүн хажуу, замын цаад тал бамбалзууртай учир зүүн жигүүр аюул багатай. Өртөө, толгой хоёрын хоорондох гурван зуугаад метр газар ямар ч бартаагүй цулгуй цагаан тал учир «Брэн» хөнгөн пулемёт нэгтэй байхад л цөмийг нь хяргана. Ер нь газар орны байдал тун тохиромжтой, энэ хэсгийг хамгаалах үүрэгтэй улс өртөө рүү дайрах халз тулалдаанд оролцохгүй учир аюул гайгүй бил ээ. Гэлээ ч гэсэн Мичкин ухрахын цагт уул холоос гадна зүүн жигүүрийг хамгаалах бамбалзуурыг дайсан тойроод ирж мэдэх аюултай хэмээн бодож дуу шуугүй, дүнсгэр царайлна.

	Мичкин дэлхийн нэгдүгээр дайнд их бууны ахлагч явсан бөгөөд отряддаа явган цэрэг чадамгай зохион байгуулдаг хүний нэг бил ээ. «Брэн» пулемётоо аятайхан газар зоож, юмыг яаж мэдэх вэ бүх юм өөрөөр эргэж, энэ толгой «эцсийн тулгуур» маань болдог юм гэхэд аминд орно гэж бодоод хүмүүстээ энд тэнд жижиг нүх малтаж байрлах тушаал өгөв.

	Өртөөний хавийн буудалцаан ид ширүүнээрээ пижигнэхийг Мичкин сая л мэдлээ. Винтов, автоматын дууг пулемёт пижигнэн дуулдахгүй болгосноо хэсэг зуур амсхийх мэт дуугаа хурааж дахин улам ч хүчтэй галлана. Үе үе гар бөмбөг дэлбэрч, дараагаар нь нэг л хачин чимээ аниргүй болно. Тулалдааны талбар утаа манан болж, өртөө, вагонууд үзэгдэхгүй болов. Сарны гэрэлд утааны өнгө цайвар ногоон туяатай агаад түүний дундуур нөхдийнхөө гүйлдэхийг толгой дээрх хэд амьсгал даран ажиглаж байлаа. Өрвөлзөх салхигүй тогтуун шөнө учир утаа тал дугуй хэлбэртэй болсноо хоёр сэжүүр нь яваандаа нийлж зууван хэлбэртэй цагариг болон өртөөн дээгүүр суунаглав. Гол хүчний давшилт саатаад, хүмүүс дайсны галын хүч багатай хоёр жигүүрээр ороож байгаа бололтой. Бензинтэй цистернүүд зогссон төмөр замын хавиар улам ч их буудалцана. Динкогийн удирдсан гол хүч тэр зүг тэмүүлсэн бөгөөд Шишкогийн хүмүүсийн нэг хэсэг бензиний агуулах руу давшиж, нөгөө хэсэг нь барилгын цэргийн байрнаас нэг ч хүн гаргахгүйг хичээн тийш нь галаа чиглүүлсэн хэрэг бил ээ. Гэтэл герман харуулууд тухайн үед нь түгшүүрийн дохио өгч амжаад цэргийн нэг хэсэг нь өртөөний хавьд ашигтай байр эзлээд бензиний агуулах, тэр тусмаа бензинтэй цистернүүдийг хамгаалав.

	Буудалцах байдлаар нь энэ бүхнийг мэдсэн Мичкин тулалдаан ширүүн, сунжруу болохоор шийдсэнийг ухаарлаа. Нөхөд нь ч нэг адил мэджээ. Өмнөхөн талд нь үнэхээр хэцүү юм болж, өөрсдөө харсан боловч германчуудын туслах хүч амжиж ирвэл энэ толгой дээр ч нэгэн адил юм болохыг дор бүрдээ сайн мэдэж байв. Иймээс ч тэд нөхдийнхөө үзэлцэж байгаа өртөө рүү харахаасаа илүү зам зурайн одсон алс тэртээ тийш харуулдана. Харин тэр зүгээс үзэгдэж харагдах юмгүй, амгалан тайван л байв. Мичкин хүмүүсээ зоригжуулах санаатай: 

	— Хөөе, Ляте!.. Цаана чинь ер нь юу болж байх шиг байна? гэсэнд, македон нутгийн эр залхуу нь хүрсэн янзтай: 

	— Хүүхэд тоглож байх шиг байна гэв.

	Хий баахан буудалцаж хэн хэн нь гайгүй өнгөрдөг удаа ч байдаг л даа. Македончууд гэдсэндээ хөлөө хийлцэх шахахдаа мөн л тиймэрхүү үзэлцдэг байсныг мань Ляте юу эс андах вэ.

	Тэгээд Мичкинийг: 

	— Өөрөө чи тэнд яваа бол үүнээс арай өөрөөр ярих байлгүй дээ гэхэд нь Ляте: 

	— Энд ингэж хэвтсэнээс эрх биш дээр л байх шүү дээ гэв.

	Ляте түрүүлгээ харчихсан, тамхиныхаа галыг алгаар халхлах гэж хичээж хэвтэв. Хэн хэн нь дуугүй болов. Лятегийн саяны үг бусдын бодож байсантай нийцжээ. Хэн хэнгүй үзэлцэхэд хүрдэг юм гэхэд тэнд яваа улсын байр байдал энэ толгой дээр хэвтээ улсынхаас хавьгүй дээр болж хувирахыг дор бүрдээ мэдэж байлаа. Тэднүүс бол ядаж л чөлөөтэй, хоёр жигүүрээс юу болох бол гэж айх юмгүй үзэлцэнэ.

	Мичкинийг гэнэт ширүүнээр: 

	— Янжуур хаанаас олоо вэ? гэхэд Ляте тулгамдангуй: 

	— Энэ үү?.. Нэг хүн өгсөн юм!.. гэв.

	— Ямар хүн?

	— Ямар хүн гэж үү?.. Англи хүн... 

	Македон эр ингэж хэлээд, түрүүхэнд ахмад Жинсийг цааш нь харуулсан тэр уул тийшээ зангав. Түүний халааснаас авсан бүгдээсээ хайрцаг тамхийг нь өөртөө үлдээжээ.

	— Хэдийд өгсөн бэ? Чамд алуулсан хойноо май гээд сарвайсан хэрэг үү?

	— Яалаа гэж!..

	Македон эр ингэж түгдрээд, «Честерфильд» гэсэн нэртэй хайрцаг янжуур барьсаар босож бусад нөхдөдөө тамхилахдаа дуусчих нь уу хэмээн харамлаж байн байн харна.

	Доод талд догшин тулалдаан үргэлжилсээр, хоёр тал буудалцаж эхэлснээс хойш бүтэн цагийн хугацаа өнгөрөөд байхад давшсан тал дийлж байгаа шинж тун ч үгүй байв. Дөнгөж буудалцаж эхлэх үеэр маневрын тэрэг ачааны вагонуудын хоорондуур орж, бензинтэй цувааг халхтай болгож амжсан, герман цэргүүд байрнаас гүйлдэн гарч замын хоорондуур тэргэнцэр өнхрүүлж, дэр мод, хоосон ган юм юм овоолж бэхлэлт байгуулжээ. Дайсан вагонууд руу галлаж, мөндөр шиг сум шаагьж байсан учир дугуйн хоорондуур мөлхөж гарна гэж санахын хэрэггүй байв. Бензинтэй цистернүүд рүү очиж болох цорын ганц зам буудлын өмнөх талбар боловч тулалдаан дөнгөж эхэлмэгц «цэрэггүй бүс» болж хувирчээ. Яагаад гэвэл тэр хэсгийг Шишкогийн хүмүүс, буудал, барилгын сумангийн байранд орогнож үлдсэн дайсан хоёрын аль аль нь буудна. Баруун жигүүрт холоос хүчтэй буудалцаж байгаагаар бодвоос төмөр замын гүүр дэлбэлэх ёстой хэсэг дайсны сүрхий эсэргүүцэлтэй тулгарч, тус хэсгийн «мэргэжилтэн» уг үүргээ биелүүлж чадаагүй л яваа бололтой.

	Мичкин цагаа харав. Шөнө дунд өнгөрч байхад юу ч хийж амжаагүй байлаа. Мичкин манайхны шатаасан тэр вагоны аль нэг тэсрэх зүйлтэй байвал мөдхөн дэлбэрч хамаг юм шийдвэрлэгдэнэ гэж бодон өөрийгөө тайтгаруулахыг оролдов. Нэг нь л дэлбэрвэл гүйцэх нь тэр. Бензинтэй бүх цистерн дэлбэрч энэ удаагийн тулалдаан, ер нь давшилт амжилттай болно. Гэтэл вагон шуугьж шаагин, тун удаан шатна. Бензин биш, өөр л юмтай, модон гантай улаан лооль, бүржмэл чихэр, аль эсвэл фон Гайерийн Кавалаас ачиж явуулсан Германы папирос тамхины үйлдвэрийн үлдэгдэл тамхитай байж таарах нь дээ.

	Салхи өрвөлзөж, утаа манан бага зэрэг сийрэв. Сарны ёлгор гэрэлд тал хөндийгөөр бараан бараан юм бүртийж харагдах нь амь үрэгдсэн улс бил ээ. Дэвсгийн нэг жалганд шархтай улсыг авчирч шархыг нь боож байгаа биз. Энэ их гарз хохирлыг бодож сэтгэл нь хачин болсон Мичкин толгойн баруун хажууд гарч тулалдаан юу болж буйг ажиглав. Энэ үеэр нь Варвара дөхөж очжээ. Варвара хачин болчихсон, нэгэн зүйлд сэтгэл нь тун их зовсон янзтай. Энэ отрядад цорын ганц хэрэггүй амьтан, дарааны л нэмэр гэж үнэн голоос бодсон Мичкинийг: 

	— Юу гэж явна? гэхэд нь Варвара: 

	— Отрядын дарга руу очоод, одоохон эргээд ирье гэв.

	— Ямар хэрэгтэй юм бэ?

	— Яах вэ, энд бид хийх юмгүй хий дэмий сууж байна гэж дуулгая.

	Мичкин уурлаж: 

	— Дарга юу хийхээ чамтай чамгүй мэдэж байгаа!.. Миний зөвшөөрөлгүй эндээс алхам ч холдож болохгүй хэмээн зандрав.

	Варвара зөрөх гэсэн боловч амжсангүй. Амжсан бол аль аль нь уурлаж тар түр хийх байсан нь мэдээж. Гэтэл яг энэ үеэр толгойн урд өврөөс Данкиний дуу хадсан нь: 

	— Анхаараарай!.. Замаар машин гараад ирлээ гэжээ.

	 

	 

	Тэртээ уулын хөтөл гүвээ хөндлөн гулд огтлон тахиралдсан замаар үнэхээр нэг машин давхиж байв. Ердийн суудлын тэрэг ажээ. Суудлын тэрэг байна гэж жижиг шар гэрлээр нь таньсан Мичкин аюулгүй юм байна гэж уужуурлаа. Жолооч нь гэрлээ унтраагаагүй явааг бодвоос урдхан талд нь тулалдаан болж байна гэсэн сэжиг аваагүйн шинж. Цэргийнх биш, энгийн машин байна гэж лавтай мэдсэн Мичкин даргад дуулгаж сандраагаад юу хийх вэ гэж бодоод, хэдэн хүн авч замын хоёр талаар амдаж зогсоо, дотор нь герман цэргийн хувцастай хүн байхгүй бол хий буудаж дохио өгөөрэй хэмээн Данкинд тушаав.

	Машин гэнэт зогсож, гэрэл унтраасныг үзвэл дотор нь яваа улс өмнөхөн талд нь буудалцаж байгааг сая мэдээд, цааш явах уу яах вэ гэж тээнэгэлзэж байгаа бололтой. Машин наашаа нам руу орсон хэр нь явж очъё гэвэл бүтэн хагас километр шахам зайтай тул хөдлөхийг нь хүлээх, эргээд давхивал яах ч үгүй орхихоос өөр аргагүй болов. Тэгтэл харин эргэсэнгүй, сэжиг төрүүлэхийн нэмэр гэж шийдсэн бололтой гэрлээ асаагаад нааш хөдлөв. Чухал ямар нэг ажил чигээрээ явах зориг оруулсан бололтой. Хурдаа нэмж, саран саруулд засмал замаар жирийх нь урт хар амьтан гулсах адил ажээ. Дулаахан шөнө дотор нь яваа улс халууцаад бүрхэвчийг нь буулгасан бололтой сайхан урт хар тэрэг ажээ.

	Цэргийн дунд сургуульд байсан залуу шуудуунаас гарч автоматаа бэлэн бариад зам голлон зогсохыг Мичкин богино өмдөөр нь танив. Машины байдлаар бол гэм хоргүй санагдавч Данкин дэндүү хөнгөмсөг, хүүхэд шиг загнажээ.

	Мичкин сөөнгө дуугаар: 

	— Тэнэг минь хэвтээч!.. гэж хашхирав.

	Тэгтэл ч машин зогсоод, автомат барьсан Данкин дөхөж очиж харагдав. Түдэлгүй нөхөд нь шуудуунаас гарч очлоо. Машинд яваа улс яасан ч үгүй. Ар тал, урд талын хоёр суудлаас нэг нэг эр босож ирэв. Толгойн ёроолоос тавиад метр зайтай болохоор Данкин: 

	— Энгийн улс байна!.. гэж хашхирлаа.

	Тэгэхэд нь Мичкин: 

	— Зэр зэвсэг байна уу, үгүй юу шалгаж үзээд, нааш нь дагуулаад ир гэж тушаав.

	Машинд өөр бас хоёр хүн байсны нэг нь бууж ирсэн нь эмэгтэй хүн байхыг хараад цөм гайхав. Нөгөө нэг нь ар талын суудалд огт хөдөлгөөнгүй сууна. Түдэлгүй Данкин: 

	— Үхсэн хүн авч яваа юм байна! гэв.

	— Үхсэн хүн ий?..

	Энэ үг партизануудад хүртэл аягүй юм бодогдуулжээ. Мичкин Варвараг өөр хэдэн хүний хамт дагуулан доош буулаа. Тэдний машины дэргэд ирэхэд Данкин, түүний нөхөд замын улсад зэр зэвсэг байгаа эсэхийг шалган өвөр түрийг нь нэгжиж байв. Намхан лухгар биетэй, хазгар хүн ганцаараа гар буутай явснаа өөрөө гаргаж өглөө. Хөнжилд ороож суулгасан талийгаачаас хүүрийн үнэр утах нь партизануудад тун аягүй, хачин зүйл санагджээ. Энэ бол тэдний ижил дасал болсон эвгүй аягүй зүйлстэй огт төсгүй байв.

	Машинаас бууж ирсэн хоёр эрийн царай сэтгэл түгшсэн, гайхаш тасарсан янзтай. Хүүхэн хар өнгийн алчуураар толгойгоо битүүлэн ороосон ажээ. Мичкин энэ хоёр эрийг Чамкорид олонтоо харснаа тэр даруй санав. Нэг нь партизаны гарт өөрөө ирж орсон тун ховор олз байлаа. Энэ бол германы армийн таван генералтай тэнцэхүйц том олз гэсэн үг. Царай зүс нь үл харагдах хүүхний бие галбир, байр байдал нэг л танил, Шинэ жилийн тэр нэг цасан шуургатай үдэш ач хүүг нь очиж үзэж өгсөн эмч мөн шиг байна. Мичкин түүний бие галбир, нүүр царайг мартахааргүй нүдэлсэн бил ээ. Шинэ жилийн тэр үдэш эмчийн эргэн тойронд энэ хоёр эр хоёулаа байсан. Намхан нь өглөө болгон цасаар биеэ арчдаг зуршилтай, энэ буурал үстэй, өндөр нуруутай нь зочид гийчдээ дайлж цайлахдаа мөнгө хайрладаггүй хүн байсан. Хэн хэн нь этгээд ертөнцийн томчуул. Гэвч энэ удаа үхсэн хүн, гашуудлын хувцастай эмэгтэй хоёрын дэргэд эдэнтэй эрх биш жаахан өөрөөр харилцах хэрэгтэй байсан тул Мичкинийг: 

	— Та нар юун улс вэ? гэхэд, буурал үстэй, өндөр нь: 

	— Бид тамхины пүүсийн албан хаагчид гэв.

	Мичкин ёсыг бодож арай л «авхай» гэчихсэнгүй: 

	— Энэ эмэгтэй юун хүн бэ? гэв.

	— Талийгаачийн гэргий.

	Хэн хэн нь дуугүй болж, болдоггүй улс байх нь ээ гэж партизанууд ухаарлаа. Бүтэлгүй улс гэдэг нь урт сайхан тэрэг, үнэтэй цэнтэй хувцас хунар, ярьж байгаа ёсорхог байр байдлаас нь илэрхий. Гэхдээ партизанууд гашуудлын хувцас хунартай эмэгтэй байгааг мартсангүй. Хэн нэг хүнийг өрөвдөнгүй янзтай: 

	— Яах вэ, явуулчихаас биш!.. гэсэнд Мичкин ёжтойгоор: 

	— Мөн дөө.!.. Нүгэл хийдэггүй христос мөргөлтөн байх санаатай юу? гэв.

	Намхан, лухгар эрийг зүгээр тавиад явуулчих ямар ч эрх, ямар ч үндэс партизануудад байхгүйг сайн мэдэж байсан Мичкин, өндөр эрийг: 

	— Биднийг тэгээд яах хэрэг вэ? гэхэд, фон Гайерийн энгэр дээрх хас тэмдэг рүү ширтэн байж: 

	— Зохих газар очсон хойно л тодорхой болно доо. Энэ хүн герман хүн үү? гэв.

	Костов тэгэхэд нь 

	— Тийм ээ, герман хүн. Жирийн нэг худалдааны ажилтан хүн гэв.

	— Энэ тэгвэл юун тэмдэг вэ?

	Тамхины пүүсийн мэргэжилтнийг гэнэн царай гаргаж: 

	— Ийм тэмдэг зүүх хэрэгтэй гэж эдний цөмөөс нь шаарддагийг та бүхэн мэднэ шүү дээ гэв.

	Хажуугийн хүмүүсийн нэг аяархан инээх дуулдав. Тэгээд Мичкинийг: 

	— Бие үнэмлэх, албан бичиг баримтаа хураалгаарай гэхэд Костов сандарч тэвдсэн янзтай нүдээ анивчиж, фон Гайерийн нүүр царай харин өмсгөлтэй юм шиг өөрчлөгдсөнгүй. Тэр хоёрыг түрийвчээ дор нь гаргаж, партизануудад өгөхөд, Ирина биеийнхээ үнэмлэхийг гаргаж сарвайв. 

	Мичкин Данкинд: 

	— Бичиг сачгийг нь шалгаж үзээд мэдэгд хэмээн тушаагаад, Варвара руу хандаж: 

	— Чи машинд нь юу байгааг шалга гэв. 

	Варвара эвгүй үнэр танартай хүүрээс аягүйрхэн зэвүүрхсээр машин руу орлоо. Талийгаачаас гадна хоёр жижиг чемодан, нэг том боодолтой юм, явуулын улсын цув байлаа. Чемодануудад ч гойд юмгүй, боодолтой юм нь том хүүхэлдэй, хүүхдийн хувцас, шаахай ажээ. Варвара бичиг цаас нуучихсан байж болохоор өнцөг булан болгоныг нэгд нэгэнгүй шалгаж үзсэн боловч юу ч олсонгүй. Данкин энэ үеэр талийгаачийн болон баривчлагдсан улсын халаасыг анхааралтай үзэж, байсан бичиг цаас сэлтийг нь хурааж авлаа. Мичкиний тушаалаар машиныг зам дээр орхиж, цөмөөрөө толгойн баруун бэл тийш очихоор явав. Тийшээ очвол ядаж тэнэсэн суманд өртөх аюул гайгүй байжээ. Яг энэ үеэр хүчтэй их нүргээн болж ойр хавийн газар тэнгэр доргин донслох шиг болов. Дэлбэлэгчдийн хэсэг төмөр замын гүүрийг сая нэг амжуулсан бололтой. Баривчлагдсан улс толгой тийш очиж явах зам зуураа германаар өөр хоорондоо ярилцав.

	Юун гэвэл эмэгтэйг: 

	— Эднүүс чинь бодож байснаас гайгүй улс байна... Ямар ч гэсэн талийгаач, гашуудалд хүний ёсоор хандаж байна гэхэд фон Гайер зэвүүцэнгүй: 

	— Ердийн нэг дээрэмчид дээ гэнэ.

	Үүнийг нь сонссон Варвара германаар

	— Дээрэмчин гэдэг чинь та л байх шүү дээ гэв.

	Ирина, Костов хоёр айж сандарсандаа таг чиг болсон бол фон Гайер харин хэнэггүйгээр: 

	— Та еврей юү? гэв.

	Варвараг ууртайгаар: 

	— Тийм ээ гэхэд, герман эр: 

	— Таны аялгуугаар мэдсэн юм гэнэ.

	Хэсэг зуур дуугүй явцгаахад Ирина: 

	— Та чинь галзуурч байна уу... Аятайхан шиг ярилцаж үз, зэвүүг нь хүргэчихгүй бол биднийг яах ч үгүй хэмээн шивнэж амжив. Фон Гайер өөдөөс нь: 

	— Та хоёрыг ч яах ч үгүй л дээ гэнэ.

	Үхэх мөчөө ирснийг мань эр мэдэж явжээ. Тэгэхдээ харин айж сандарсангүй, дүүжлүүрийн доор оччихсон дээрэмчин шиг хорсол, харамсал нь буцлав. Тасос арал дээр тэр нэг өдөр овоо ухаармаар болж ирсэн нь хаа байх вэ, германчууд сонгодог шигшмэл улс гэдэг хэмжээгүй тэнэг, хүний үнэргүй төөрөгдөлдөө одоо ч гэсэн мансуурчээ. Дайсан этгээддээ үнэн голоос өшиж байгаагаа мэдэгдэх, хамгийн хорон муухай үг хэлэх юм сан гэхээс өөр юм үл бодно.

	Данкин явган суугаад, цэрэг цамцныхаа энгэрийн халааснаас дүүжилсэн гар чийдэнгийн гэрэлд явуулын улсаас хурааж авсан бичиг цаасыг уншиж эхлэв. Тэгээд босоход нь Ирина хирдхийлээ.

	Хүйтэн, өширхөг царайлсан Данкин, Мичкиний: 

	— Юу олоо вэ? гэхэд: 

	— Герман эр чинь Зүүн - Өмнөд Европ дахь Германы папирос тамхины үйлдвэрийн захирал, талийгаач нь «Никотиан» пүүсийн ерөнхий захирал, наадах нь тус пүүсийн ерөнхий мэргэжилтэн байна гэв.

	Нэгэн хүнийг ууртайгаар: 

	— Аль аль нь ерөнхий байх нь гэсэнд, хүмүүс инээлдсэн боловч тэр даруй чимээгүй болов. Уй гашуудалд автсан эмэгтэй гомдох байх гэж тэд боджээ. Мичкин энэ хүүхэн эдэнтэй явж байдаг нь юу ч бил ээ дээ гэж харамссан шинжтэй харна. Цасан шуургатай тэр шөнө ач хүүг нь муу байхад очиж үзсэн хүүхэн энд байгаа явдал эвгүй санагджээ. Тэргүй бол герман эрийн тухай асуудлыг нэг тийш болгоход юухан байх вэ. Данкин Мичкиний энэ байдлыг гадарласан юм шиг: 

	— Герман хүнийг ганцаарыг нь авч үлдэх хэрэгтэй болох нь дээ гэсэнд Мичкин уухайн тас энэ үгийг нь өлгөн авч, Костов, Ирина хоёрт хандан: 

	— Тийм ээ. Бусад нь явж болно! Явцгаа! гэтэл Ирина харин шуудхан: 

	Хамт явсан нэгийгээ хаяж хаашаа ч явахгүй гэв.

	 

	 

	Толгойн цаана тачигнасан пулемётын дуу хүн бүрийн анхаарлыг агшин зуур татлаа. Пулемёт улам хүчтэй, зогсоо зайгүй тачигнаж байтал дараа дараагаар дэлбэрч пулемётын дуу дуулдахгүй болов. Их нүргээнд эндхийн газар, тэнгэр ч доргилоо. Нөхөд нь амь наана там цаана дайрч гар бөмбөг чулуудан, германчууд өмнөөс нь пулемётын ширүүн гал нээснийг Мичкин болон түүний хүмүүс мэдэж байв. Тэгснээ гэнэт дуу чимээ намдаж, хааяа нэг автомат тажигнах болсон нь хоёр талын хүч тамир гэнэт тасрах шиг болжээ.

	Варварагийн сэтгэл зүрх шимширнэ. Гар бөмбөг хэрэглэх дайралт гагцхүү Динкогийн командаар түүний удирдлагын дор эхлэх ёстойг Варвара мэдэж байлаа. Тийм дайралт тун ширүүн болж, дайсанд хүчтэй цохилт өгдөг боловч гарз хохирол ихтэй өнгөрдөг бил ээ. Энэ бол Динкогийн удирдсан дайралт гэдгийг нэгэн адил га-дарласан Мичкин амжилттай болсон эсэхийг нь шинжиж чих тавина. Тулалдааны талбарт автоматын дуу хааяа нэг дуулдаж байгаагаар бодвол нэг бол дайсны пулемётын үүр устсан, эсвэл партизанууд их хохирол хүлээсэн хэрэг. Гэтэл бас бензинтэй цистернүүд тэсрэх чимээ дуулдахгүй л байв. Хүүхдийн цаасан бууных шиг чад пад хийх чимээ дуулдаж эхэллээ. Динкогийн хэсгийн партизанууд дайсны сум ачсан вагон шатааж дөнгөсөн бололтой.

	Мичкин баривчлагдсан улсыг яая даа гэсэн шиг, Варвара харин заналтайяа харна. Дайснуудыг аль болохоор хор шарыг нь малтах хорон үг эрэн байжээ. Гэвч гар бөмбөг хэрэглэсэн дайралт юу юунаас илүү анхаарлыг нь татжээ. Түүнийг гэнэт автоматаа мөрнөөс мултлан аваад өртөөн тийш гүйсэнд Мичкин араас нь: 

	— Хаачих нь вэ? Миний тушаалгүй эндээс холдож болохгүй! хэмээн хашхирсанд Варвара эргэн харж сөөнгө дуугаар: 

	— Доошоо очиж юу болж байгааг мэдье гэв.

	Тэгээд автоматаа өмнөө барин үсээ сэгсгэнүүлэн цааш гүйхэд нь Мичкин: «галзуу золиг» гэж бодсон боловч уурласангүй. Яагаад гэвэл Варвара доор тулалдаан юу болж байгаа талаар өөрт нь мэдээ авчирна гэсэн үг байв. Мичкин Ирина руу хараад, саяхны хэлсэн санаанд оромгүй, зоригтой үгийг нь санав. Тэгээд алчуураа сөхөхөд нь тэр нэгэн удаагийн ач тусыг нь бодон бахархаж явдаг хүүхэн нь мөн байхыг танилаа. Энэ бол ер бишийн гоё сайхан, гонзгордуу дух, хархан нүд, хацар дээрээ бяцхан хонхорхойтой толигор цагаан царайтай нэр үл мэдэх нөгөө хүүхэн нь байв. Энэ бол төдий өдий настай гэж таахад бэрх, тун ч зовлон үзсэн шинжгүй, Мичкиний тэмцэж тулалдаж яваа этгээд энэ ертөнцийн эрх ямбаараа амьдралд царайлаг төрсөн тулдаа л ийнхүү умбаж яваагаас цаашгүй хүүхэн байлаа. Эрх дураараа амьдралтай иймэрхүү хүүхнийг харахаас дургүй нь хүрнэ. Гоолиг нарийхан биестэй хүүхэн төрөлх галбираа алдсан юм шиг санагдаад дургүйг нь хүргэдэг байжээ. Одоо харин өмнө нь зогсож байгаа энэ бол ондоо хүүхэн байлаа. Энэ хүүхнүүдийнх шиг, тариалангийн талбайд ажиллаж, үнээ сааж, утас ээрч нэг насыг барсан эх, эмээ шигээ цаанаа л нэг чийрэг, эрүүл саруул харагдана. Боловсорч гүйцсэн тоор, хураах болсон алтан шаргал тариан түрүү ёстой л нэг ийм байдаг сан гэлтэй. Атаархмаар эрүүл чийрэг биетэй, бөөрөнхий цагаан царай, бондгор ташаатайдаа, түүнээс гадна хамгийн гол нь цасан шуурга тавьсан тэр нэг шөнө уушгины хатгалга тусаад үхлүүт байсан ач хүүг нь очиж үзэхээр явсан, одоо бас хамт яваа герман эрээ хамгаалах гэж зориглож байгаа зэрэг нь л иймэрхүү сэтгэл төрүүлснийг Мичкин мэдэж байлаа. Ийм зан араншинтай хүнтэй хамаа намбаагүй уулзаж арай ч яаж болох вэ гэж бодоод яах учраа олохгүй болсноо ухаарч ичих шиг болов. Отрядын намын хороо энэ арван таван хүний хувь заяаг өөрт нь даатгасан. Шийдвэртэй, аливаа асуудлыг түргэн зуур шийдэх ёстой цаг мөч тулгарахад нэг муу хүүхний тухайд тулалдааны ямар нэг эгзэгтэй асуудалтай тулгарсан юм шиг ингэж эргэлзэж байх гэж юу гэсэн үг вэ гэж бодоод гэнэт зориг орж, Иринад хандан, нэрийг нь мэдэхгүй учир: 

	— Эмч минь!.. Шалавхан зайлж үз гэв.

	Иринаг гайхсан янзтай: 

	— Чи чинь намайг таньдаг хэрэг үү? гэв.

	— Тийм ээ, танина!.. Шинэ жилийн өмнөх нэг үдэш үхлүүт байсан ач хүүг минь үзэж өгч бил ээ... цасанд шигдчих шахаж явж очсон... Чамайг тэгж харц ядуус бидний гуйсан хүссэнээр очно гэж бодоогүй шүү гэв.

	Ирина хөмсөг атируулав. Чамкорид жаргаж цэнгэж өнгөрүүлсэн тоо томшгүй олон өдрийнхөө явдлыг дурссан бололтой хэсэг зогссоноо үл мэдэг инээмсэглээд: 

	— Нээрэн тийм л дээ!.. Тэгээд чи тэр ачийг минь бодож хамт яваа хүнийг минь авч хоцрох гээд байгаа юм биз дээ? гэв.

	— Авч хоцролгүй болохгүй... Өөр арга алга, эмч минь... Энэ хүнийг чинь, отрядаараа хөөцөлдөж байгаа юм.

	— Энэ хүн та нарт ямар хэрэгтэй юм бэ?

	— Хэргийг нь таслах хэрэгтэй.

	Ирина нүдээ гялалзуулан, ууртайгаар: 

	— Хэн та нарт хүний хэрэг таслах эрх олгосон юм бэ? гэв.

	— Ард түмэн.

	— Ямар ард түмэн?.. Тэр ард түмэн чинь хэзээ та нарт тийм эрх олгосон юм бэ?

	— Эзэрхэг этгээдүүдэд дарлагдаж эхлэхдээ л... Энэ хүнийг манайхны толгойг авч орон гэрийг нь галдан шатаах тушаал өгөхөд л... 

	Хэдэн партизан чанга чанга ярилцаж эхэлсэнд Ирина давхийв. Гэлээ ч гэсэн ухаан жолоогүй айж сандарсангүй, фон Гайерийн амь насны төлөө эрс шийдэмгий тэмцсээр:       

	— Энэ хүн тийм тушаал өгсөн гэж үү дээ? гэхэд нь Мичкин: 

	— Эмч минь чи битгий тэнэг царайлах гээд бай!.. Энэ хүн л тамхины үнэ цэн тогтоож, алуурчдын алган дээр алт тавьдаг байсан... Үүнийг чи юу эс андах вэ дээ гэв.

	Энэ хариулт Иринад яахын ч аргагүй үнэн зүйл санагдсан учир дахин цочсон хэр нь айж сандарсангүй: 

	— Тэгвэл машинд байгаа талийгаач, энэ мэргэжилтэн бид гурвын хэргийг ч таслах болж дээ... Бид албан татвараа төлөх, ажилчдад цалин хөлс олгох гэж энэ хүнээс мөнгө авдаг байсан... Тэгэхлээр бид ч буруутай улс. Харин цөмөөрөө буруутай байлаа ч гэсэн толгой дараалан цээрлүүлнэ гэдэг бол тун ч догшин ширүүн, даанч байж боломгүй зүйл... Талийгаач маань ч, мэргэжилтэн бид хоёр ч, энэ хүн ч ялгаа юу байх вэ, аргагүйн эрхэнд л тийм хэрэг хийж байсан... гэж ярихад нь Мичкин: 

	— Талийгаач яах вэ бурхны өмнө, та хоёр өөр өөрсдийнхөө өмнө нүглээ хүлээнэ биз. Энэ хүн бидний өмнө хүлээнэ гэв.

	Хэн нэг хүнийг: 

	— Юун бурхны өмнө тэр вэ, дарга минь? гэсэнд Мичкин: 

	— Дуугай бай!.. Зүгээр ингэж ярьдаг юм гэв.

	Иринаг гэнэт: 

	— Наадах чинь амьтан хүн алж талаагүй хүн шүү дээ! хэмээн дуу алдахад Мичкин: 

	— Алуурчдад тушаал өгч, шан хөлс атгуулдаг байсан. Хүндхэн хэрэг үйлдэж явсан хүн. Тэгээд ч бид бас гайгүйхэн явсан нэгийг нь өршөөж хэлтрүүлэхийн тулд энэ хүнийг цээрлүүлэх гэж шийдсэн юм гэв.

	Ирина энэ яриаг фон Гайер чагнаж байгааг мэдэж байлаа. Болгар хэл сүрхий сайн мэддэг мань эр юун тухай ярилцахыг ойлгосон нь мэдээж. Гэхдээ бүтэн гурван цагийн турш машины жолоо эргүүлж ядраад, сая нэг тамхи татаж сайхан амсхийж байгаа хүн шиг хэнэггүй царайлна. Ирина тэгэхэд нь ингэхээс ч өөрөөр яаж байх вэ дээ, дийлэгдэж эцсийнхээ мөчийг хүлээж байгаа энэхэн мөчид эр зоригтойгоо харуулахаас өөр яаж чадах вэ дээ гэж бодов. «Наад хүн чинь надаас л болж Солун орсон юм!..» гэж байдаг чадлаараа бархирмаар санагдлаа. Ийм үед ингэж учирлах нь инээд хүргэхээс цаашгүй зүйл бөгөөд нээрэн ч тэгээд гэм буруутай олон хүн байдаг юм аа гэхэд, хамгийн их буруутай нь фон Гайер л болж таарна гэж бодоод бархирсангүй тэвчив.

	Мичкин тэвчиж байх чадал барагдан: 

	— Энэ хүүхнийг эндээс холдуул гэж тушаав.

	Гэвч энэ хүүхнийг, тэр тусмаа гашуудлын хар алчуур боочихсон, эр нөхөр нь амьсгал хураагаад хөнжилд ороолттой машин дотор байгаа үед хөөж холтгоно гэдэг тийм ч хялбар зүйл биш байлаа. Мичкиний тушаалыг тэр даруй биелүүлчихээр хүн гарсангүй, мод чулуунд хэлсэн юм шиг хий хоосон өнгөрөхөд уур нь хүрсэн тэрээр: 

	— Юугаа харцгаагаад байгаа юм бэ? Аль эсвэл наадуулын чинь өмнө өвдөг сөхөрч мөргөх үү? гэж зандрав.

	Иринагийн дэргэд зогссон хоёр эр түүнийг хоёр талаас нь сугадан зам руу хөтөлж явахад Костов дагалаа. Сэтгэл санаа нь үймэрч бах өвчин нь хөдөлсөн мэргэжилтэн бөгцийж бэгцийжээ.

	Үүнийг нь мэдсэн Ирина: 

	— Костов оо!.. Шалавхан хэвтээд, эмээсээ үмх гэсэнд, партизануудын нэг: 

	— Чи юу гээд байгаа юм бэ? Хор идэж үх гэж зөвлөж байна уу? гэв.

	— Үгүй, эм уу гэж байна.

	Ингэвэл фон Гайерийн үхэх мөчийг хэсэг зуурын төдийхөнд ч хойшлуулж чаддаг болов уу гэж бодоод алдуурах гэж зүтгэв. Гэтэл гэнэт гэм буруутайгаа сая ухаардаг байна. Ирина өөрөө ч гэсэн Борисын нэг адил Германы папирос тамхины үйлдвэрийн «Никотиан» пүүст олж өгдөг захиалгын хэмжээ дамжаа хэр зэрэг нэмэгдэхийг ховдог сувдаг сэтгэлийн үүднээс сонирхдог байсан шүү дээ. Улаан Арми английн цэргээс түрүүлээд Балкан руу ороод ирэх вий гэж фон Гайерийн нэг адил айдаг байлаа. Борис тэр хоёр шиг партизануудтай аль зэрэг үр ашигтай тэмцэж байна хэмээн сайд нараас асууж, тэдний эсрэг хүчтэй арга хэмжээ авч байна гэсэн үг дуулахдаа сэтгэл нь амарч бах нь ханадаг байсан. Ирина энэ бүхнээ эргэцүүлэн бодмогц тамир тэнхээ нь алдарч номойрлоо. Сугадаж явсан хоёр хүн нь тэр даруй тавив.

	Яг энэ үеэр толгойн араар хэн нэг хүн гүйж яваа хөлийн чимээ дуулдав. Хамрын цаанаас Варвара гарч ирлээ. Үс нь сэгсийж, нүүр нь хачин болчихсон нь бүх хүний анхаарал татжээ. Хүнд юм үүрч гүйсээр тамир тэнхээ барагдсан хүн шиг гэнэт бөхөсхийн тонголзож, сөөнгө хоолойгоор: 

	— Дарга хүнд шархдаад... ойчлоо... Алчихлаа... гэв.

	Аймшигт мэдээ сонссон хүмүүс алмайран хөшиж, баривчлагдсан улсыг ч мартсан бололтой. Варвараг тойрон зогсов. Фон Гайер энэ мөчид хоёр хөл хоёулаа зүгээр сэн бол ганцхан үсэрч машинд суугаад ухасхийх сэн дээ гэж бодов. Гэтэл амьд явах хүсэл нь нэгэнт барагдаж гүйцээд, санаа сэтгэл нь балар цагийн балай сэхүүн бодолд автаж, мансуурч гүйцээд байжээ. Ирина партизануудын үймэрч сандарсныг далимдуулан герман эрийн хажууд очив. Цаадах нь хэнэггүйгээр: 

	— Муу хар дээрэмчид!.. гэв.

	— Үгүй, дээрэмчид биш байна!.. Бидний ертөнцийг үндэс сууриар нь эвдэж нураах тавилантай улс байна. Бид дэндүү бодолгүй амь зууж байжээ.

	Ирина ингээд, фон Гайерийн гарыг атгаж: 

	— Намайг өршөө!.. Намайг дагаж Солун ороогүй бол чинь яалаа гэж ийм юм болох вэ дээ... гэв

	Фон Гайер үхнэ гэдгийг юман чинээд бодохоо больсон шинжтэй гунигтай хэр нь шулуухан: 

	— Надад харамсах юм алгаа гэнэ.

	Энэ үеэр Варвара газар суучихсан аяархан эхэр татаж байлаа. Мичкин мөрнөөс нь татаж: 

	— Яриач!.. Алчихсан уу, аль шархдуулчихсан уу? гэнэ. 

	Ингээд хэд хэдэн юм асууж, Варварагийн учир нь үл ойлгогдох үгээр гар бөмбөг хэрэглэж дайрах үеэр Динкогийн гэдэс шархаджээ гэж ойлгов. Байлдагч түүнийг дайсны галын талбараас гаргаж чаджээ. Варварагийн амнаас аймаар мэдээ сонсоод анх тэвдэж сандарсан улс одоо жаахан сэхээ орж, зарим нь дарга маань хөнгөн шархадсан байхаа гэлцэв. Мичкин, харин энэ яриаг анхаарсангүй, толгой унжуулан бодлогоширлоо. Отряд маань үнэн чанартаа даргагүй болжээ. Шишко зоригтой ч гэсэн байлдааны нарийн арга ухаан тийм сайн мэдэхгүй. Байлдааны үед байдал эгзэгтэй болж гэмээж нь Динко шиг овсгоотой шийдэж, хүмүүсээ гарз хохирол багатай гаргаад авч чадахгүй. Энэ удаагийн дайралт бол анги салбарууд нэг нь цаг болоогүй байхад ухарвал бусдыгаа балрахад хүргэж мэдэх байлаа. Тийм үед хамгийн их аюултай байр эзэлсэн хүмүүс бол Мичкиний бүлэг байлаа.

	Мичкин ингэж бодсоноо баривчлагдсан улс руу эргэн ирж, зам тахирлан одсон тэртээх уулсыг ажиглав. Тэр зүгт түрүүчийн хэвээр нам тайван байлаа. Гэхдээ харин германчууд аюулд орсон тухайгаа радиогоор мэдэгдээгүй байх гэж бодвол гэнэн зүйл болох бил ээ. Мичкин аль болохоор тайван байх гэж хичээнэ. Энэ мөчид хамгийн чухал зүйл бол Варварагийн авчирсан мэдээ гэж бодлоо. Динкогийн талаар ямар нэг юм бодохгүй бол болохгүй. Гэтэл яах вэ, отрядад эмч байхгүй. Шархтай улсын шарх боож янзалдаг байсан цорын ганц сувилагчийг тулалдаан дөнгөж эхлэх үеэр алчихсан гэж хэн нэг нь мэдэгдсэн. Динкогийн амь насыг хэн нэг хүнд, тэр тусмаа этгээд ертөнцийн хүнд итгэж болохгүй боловч Мичкин Иринад хандаж: 

	— Эмч ээ, дарга маань шархадсан гэнэ... Очиж үз гэв. Фон Гайерийн амийг аврах арга гарах нь уу гэж горьдсон Ирина: 

	— Энэ хүнийг тавивал чинь очиж үзнэ гэв.

	Ийм болзол тавьсанд нь мэл гайхаж цэл хөхөрсөн Мичкин хүүхэн рүү нүд онийлгон харснаа харц нь ууртай, хорсолтой болов. «Орд харшийнхны өрөөсөн гутал байх нь ээ... Шан хөлс амлахгүй бол огт хөдлөхгүй шүү» гэж бодоод: 

	— Чи тусламж үзүүлэхээс татгалзаад дарга маань үхсэн ч энэ хүнийг суллахгүй гэв.

	Ирина дахиад л давхийн цочиж, эд нар ер нь тун сүрхий ёс суртахуунтай улс юм. Нөгөө сонгодог хүн гэж магтдаг германчууд маань дэргэд нь ёстой инээд хүрэм амьтад ажээ гэж бодов.

	Үнэн голоос зэвүү нь хүрсэн Мичкинийг: 

	— Шархтай хүнд туслахаас татгалзаж байгаа юм шив дээ!.. Түй! хэмээн хажуу тийш харж нулимсанд Иринагийн царай ташуураар ороолгоод авсан юм шиг улайж: 

	— Туслахгүй гэсэн хэн байгаа юм бэ, тэнэг минь!.. Би ч гэсэн хүний аминд орох гэж бодож байна... Тэр дарга шүү юм чинь хаана байна вэ? гэв.

	Мичкинд энэ хүүхэн дахиад л тун зоригтой санагдсанд арга буюу хүндэтгэх сэтгэл төрлөө. Өөрийг нь уурлана гэж айлгүй ярдаглахыг нь бодвол даргын нь биеийн байдалд хор хүргэх муу санаа өвөрлөхгүйгээр тус хүргэж мэдэх байлаа.

	Мичкин тэгээд Варвара руу зааж: 

	— За тэгвэл явцгаа!.. Энэ хүүхэн газарчилна гэв.

	Варвара газар суусан хэвээр үе үе эхэр татан, амьсгаа нь тасалдах агаад хоёр мөр нь байн байн хөдөлнө. Ирина ажиглаад сэтгэл мэдрэл нь ингэж доройтож яваа энэ хүүхэн өдөр болгон үүнээс ч аймшигтай юм үзэж мэдэх амьдралтай партизанууд дунд байж чадахгүйгээр болсон хүн байна даа гэж мэдэв.

	Ирина гэнэт Варварагийн нүцгэн тохойноос цус урссан байхыг хараад:

	— Энэ хүүхэн чинь шархадсан байна шүү дээ!.. гэв.

	Саран саруулд хар юм шиг харагдаж байгаа цусыг нь сая харсан Мичкин: 

	— Тийм байна!.. Гэхдээ гайгүй, сүүлд нь бооно биз гэв.

	Ирина очиж Варварагийн гарыг өргөж үзлээ. Суганы арьс суманд шалбарч хэдэн нарийн судас тасарчээ. Варвара харин өвдөж байгааг анзаарсан шинжгүй, эхэр татан уйлсаар байв.

	Мичкин зөнгөөрөө байг гэж дохиод, Иринаг шархадсан хүмүүс байгаа газар хүргэж өг гэж нэг партизанд тушаав.

	Мичкин зам тахиралдан одсон уул тийш харж зогсоод алсаас ямар нэг жигдхэн бөглүү чимээ гарахыг дууллаа. Санааных биз гэж өөрөө өөрийгөө тайвшруулахыг оролдсон боловч. эндүүрээгүйгээ сайн мэдлээ, Яриангүй моторын чимээ байв. Нисэх хүчний салбар анги нэг тийшээ явж байгаа хэрэг үү гэхэд онгоцны дуу долгион маягтай давлагаалж дуулддаг. Тэгэхлээр чинь газраар яваа олон машины дуу байж таарна. Мичкин дахиад л чих тавин чагнав. Амь сүнсгүй, араа оньстой зүйлийн хүнгэнэх чимээ сонсогдоно. Олон машин өгсүүр өөд. мацаж яваа юм байна гэж мань хүн таалаа. Мөдхөн хөтөл давсан замаар гарч ирэх учиртай. Германчууд төмөр замын энэ өртөөн дээр ийм их бензин агуулж байгаа болохоор ингэж гарч ирэх нь дамжиггүй, тулалдаан сунжрах нь ч гарцаагүй гэж Мичкин ухаарлаа.

	Ингээд Иринаг дагуулж явах ёстой хүнийг: 

	— Эмчийг шархадсан улс дээр хүргэж шалавхан эргээд ир!.. гээд, Данкинд хандаж: 

	— Зам дээр мина булж, олигтойхон өнгөлөн далдал гэж тушаагаад, бусад хүмүүст: — За хүүхдүүд минь!.. Германчуудад туслах хүч ирж байна... Бид нар гүүр, өртөөний тэндээс нөхдөө холдон холдтол эндээс нэг ч алхам ухрах ёсгүй шүү дээ гэв.

	Партизанууд холын дуу чимээ сонсож бүгдийг ойлгосон, мөдхөн үзэлцэж эхэлнэ гэж дор бүрдээ мэдэж байлаа. Өртөөний тэнд тулалдаж яваа нөхөд нь бензиний агуулахыг нь шатаахаасаа нааш холдохгүй бөгөөд дайсан юуны өмнө партизануудыг өрөөсөн жигүүр, ар талаас нь пулемётоор хяргах байр эзэлж авах гэж толгой руу ирнэ гэдгийг дор бүрдээ сайн мэднэ.

	Данкинийг хэдэн хүний хамт зам дээр мина булж байх хоорондуур Ирина өөрийг нь шархадсан улсад хүргэж өгөх ёстой хүнийг даган гүйх шахам явав. Вагонууд шатаж, улаан галын гэрэлд үе үе бүртэлзэх хүмүүсийг харжээ. Түүгээр ч барахгүй бууны амнаас улалзах гал харж, шархтай улс байгаа жалганд хүрэх зэрлэг сумны исгэрэх чимээ дуулж явлаа. Ийм сумны нэг л Варвараг шархдуулсан биз. Ирина ийм аюултай газар ирснээ ухаарч ухасхийн гүйсэн боловч түдэлгүй зогсов. Өмнө нь яваа хүнийг шоолно гэж боджээ. Ингэж шоолуулах шиг эвгүй муухай юм гэж хаа байх вэ. Нөгөө хүн айсныг нь мэдсэн боловч шоолсонгүй. Энэ бол уранхай муу хувцас хунартай намхан, ханхар эр байлаа. Тэр хүн ууланд гарсан машины дуунаас өөр юм бодохгүй явжээ. Дарь хүхрийн үнэр шатаж байгаа тамхитай вагоны үнэр холилдсон гашуун утаа суунагласан тариан талбай тааралдав.

	Пулемётын мөндөр шиг олон сум толгой дээгүүр нь шунгинан өнгөрнө. Ирина өөрийн эрхгүй бөхийв. Энэ шөнө үзэж өнгөрүүлж яваа бүхэн нь арав гаруй жил амар тайван, жаргалтай сайхан өнгөрүүлсэн амьдралын нь хариу мэт санагдав. Халуун орны хумхаа өвчинд гэнэт нэрвэгдэж, хана туургаар нь бясаа гүйлдсэн цэргийн нэг муу зочид буудалд яс тавьсан Борисын үхэл ч тэр нүглийн нь хариу, энэ мөчид үхлээ хүлээгээд солиотой юм шиг гөлийж суугаа фон Гайерийн хувь заяа ч, нитроглицерин хэлэн дороо хийгээд газар хэвтсэн Костовын өвчин ч, эцсийн бүлэгт «Никотиан» пүүсийн ертөнцийг эвдлэн бусниулж байгаа хүмүүсийн шархадсан толгойлогчид туслах тушаал аваад яваа нь ч тэр бүх нүглийн нь хариу мэт санагдав.

	Тариан талбай дуусаж, тэр хоёр жалгын налуу хөмсөг рүү бууж эхлэв. Өргөн бөгөөд гүн биш, үерийн усанд урсаж ирсэн элс, чулуугаар дүүрсэн жалга байлаа. Эх өөдөө нарийсаж, хоёр хажуу нь эгц болжээ. Ирина, тэр хүн хоёр одоо шунгинах сум ямар ч аюулгүй том нуувчинд орчхоод байгаа юм шиг, тулалдааны нүргээн тун холоос гэлтэй бөглүүхэн нүргэж дуулддаг боллоо.

	Өндөр өсгийтэй шаахайгаар нь дүүрэн элс, зангуу орчихсон Иринаг: 

	— Одоо эндээс хол уу? гэхэд газарч

	— Хүрээд ирлээ шүү дээ!.. гэв.

	Ямар нэг хуурай модны ил гарсан үндсэнд үерийн усаар түрэгдэн ирж тогтсон элс хайрга овооролдсоор цаад талд нь том хонхор үүсжээ. Ирина түүнийг өнгөрсөн даруй арваад хүн элсэн дээр хэвтэхийг харав. Саран саруулд нүүр царай нь гунигтай харагдана.

	Партизануудын шархтан боох газар гэдэг нь энэ ажээ!.. Иринагийн зүрх шимшрэв. Шархтай хүмүүсийн зарим нь амьсгал хураасан юм шиг хөдөлгөөнгүй, зарим нь жалгын хажуу налсан хэвтэх агаад зарим нь өөрсдөө шархаа боох юм уу өөр бусдадаа тусална. Толгойдоо хөнгөн шархдаж, түүнийгээ боосон нэг залуу алагдсан сувилагчийг орлон, ойролцоох бараг ширгэчих шахсан шавар шавхайтай горхиноос авчирсан хувинтай уснаасаа төмөр аягаар утган хүн хүнд өгнө. Шархтай хүмүүсийн зарим нь цус тогтоох юмгүй учир цамцаа уржээ. Элсэн дээр эмчийн хоёр хоосон цүнх хэвтэнэ. Хоцрогдсон боловч цэргийн эмнэлэгт хэрэглэгдсээр байгаа иодформын үнэр сэнгэнэнэ. Партизанууд бодвоос дайсны цэргийн юм уу, цагдаагийн бут цохигдсон ангиас олзолсон бололтой. Талийгаач сувилагч мэс заслын талаар бага сага юм мэддэг байжээ. Бодвоос цэвэрт тооцож явсан байж таарах алчуур дээр нь хаймсуур, хайч, хямсаа өрөөстэй хажууханд нь эдгээр багажаа ариутгадаг бололтой риванолийн шар ногоон уусмалтай паалантай төмпөн байна.

	Иринагийн зүрх улам ч шимширлээ. Сувилагчийн буй багаж хэрэгсэл байсан энэ риванольтой жалбигар төмпөн, хар хиртэй алчуур дээр зээглүүлсэн эдгээр хэдэн зүйлийг харахад даанч дээ гэмээр. Сар ёлтойсон харийн энэ нутагт ясаа тавих үйлтэй энэ улсыг харахад аймшигтай бөгөөд гунигтай. Ирина айсандаа хамаг бие нь хачин боллоо.

	Иринаг газарчилж ирсэн хүнийг: 

	— Дарга хаана байна? гэсэнд, толгой нь боолттой залуу юу ч дуугарсангүй, элсэн дээр бөндийж харласан нэг юм руу заав. Ирина тэр хар юм руу ойртож очлоо. Сарны гэрэл Динкогийн нүүрэн дээр тусжээ. Ирина түүнийг сая танив.

	Тамир тэнхээ барагдан хоёр хөл нь суларч зогсох сөхөөгүй болсноо хамаг бие нь салганав. Тэгэхдээ фон Гайерийн амийг аварч, эндээс шалавхан зайлахад нь тус болж мэдэх цорын ганц хүн Динког гэнэт хараад баярласандаа юм, уу айсан зэвүүцсэндээ биш, аймаар энэ жалганд үхлүүт шархдаад хэвтэхийг нь хараад өрөвдөж хайрласандаа ч энэ биш ээ. Урьд тариалангийнхаа талбайгаас сагс дүүрэн усан үзэм түүгээд харьж, аавдаа өвөл болгон «Никотиан» пүүст худалддаг тамхиа хатаахад нь оройн цагаар тусалдаг байсан нарлаг сайхан тэр үеэ гэнэт дурсан санаж сэтгэл нь хачин сэвэлзэн хөдөлснөөс л ингэж салганан чичирлээ. Энэ бол Бористой уулзахын өмнөх амгалан тайван амьдрал, өлсөж ядарсан тамхины үйлдвэрийн ажилчин эцгийн нь толгойг чулуугаар хага цохиж алахаас өмнөх, өөрийн бие өөдгүй хүний нууцгай амраг улмаар гэргий нь болж хувирахаас өмнөх жилүүдээ нэгд нэгэнгүй дурсан бодсоных ажээ. Өөдгүй тэр хүнээ одоо үхсэн хойно нь Солунаас Кавала руу аваад явж байгаа юм. Энэ бол нээлттэй цонхны нь цаана шид мод саглагар мөчрөө найгуулж, горхины ус өдөр шөнөгүй шоржигнон дуулддаг жижиг өрөөндөө өнгөрүүлсэн тэр өдрүүд, зүүд шиг замхран алга болсон тэр өдрүүдээ, бодох болгонд харамсан үгүйлэх сэтгэл төрдөг тэр сайхан амьдралаа гэнэт дурсан санасных байлаа. Яагаад гэвэл тэдний арваад жил хамт амьдарсан Динко ч гэсэн тэр жаргалтай сайхан ариун цагаан өдрүүдийг сайн мэдэх бөгөөд жижиг өрөө, саглагар мөчирт шид мод, горхины усны дуу чимээг өөр шиг нь андахгүй санах нэг хүн бил ээ.

	Тэгэхэд би энэ хүнд яасан хүйтэн муухай ханддаг байгаа вэ? Хар бор ажил хийсээр эвдэрч борогшсон гар хуруу, хуучин муу хувцас, дурсан шаахайг нь харахад л. Эцэгтэй нь ярих болгондоо харц нь ширүүсэж, харц ядуу хүний хорсол заналтай болдог, өөрт нь хайр сэтгэлтэй болж гуньж гашуудахын зэрэгцээгээр, тамхи ургадаг толгодын улаан элс шиг илчээр төөнөх шахам явдагт нь болоод л тийм хүйтэн, муухай хандсан шүү дээ. Ирина хүйтэн хөлс бурзайж, өвдсөндөө болоод ярвайсан нүүр царайг нь сая хараад ийнхүү өнгөрсөн юмаа гэнэт дурсан боджээ. Энэ бол харин хал үзсэн харц ядуугийн хорсол агуулсан нүүр царай огт биш. Өвчиндөө шаналж үрчийсэн хэр нь эрэлхэг зоригтой, эрэмгий сайхан царай байлаа.

	Ирина шархтанд туслах ёстойгоо сая санаж сэхээ ормогц амьдралын аливаа юм бүхэнд хандаж сурсан хүйтэн, тайван байдалдаа эргэж орлоо. Тэгээд Динкогийн дэргэд явган сууж, тонгойгоод: 

	— Энэ чинь чи байсан юм уу!.. Чамайг ой руу явсан гэж улс ярьдаг байсан. Би огт гайхаагүй. Дуулж байна уу?.. Нүдээ хар! гэв.

	Динко нүдээ алгуурхан нээсэн боловч Иринагийн царай сүүдэрт байсан учир таньсангүй. Тэгээд сөөнгө дуугаар: 

	— Чи хэн бэ?.. Юу гээд байгаа юм бэ?.. Шишкогийн тушаалгүйгээр нэг ч алхам ухарч болохгүй!.. гэв.

	Иринад газарчилж ирсэн хүнийг: 

	— Даргаа, энэ чинь эмч хүн!.. Бид машинтай явж байхад нь зогсоосон юм гэхэд Динко одоо өөрт нь ямар ч тусламж хэрэг болохоос өнгөрснийг мэдсэн бололтой толгой сэгсэрнэ. Дахин нүдээ нээлээ. Харц нь хүйтэн, мансуурсан агаад тулалдаанаас өөр юуг ч хэрэгсэх шинжгүй.

	Ирина хүйтэн хөлстэй духан дээр нь алгаа тавьж гунигтайгаар: 

	— Чи намайг танихгүй байна гэж үү?.. Бие чинь ийм их муу байна уу? Яасан аймаар юм бэ! гэнэ.

	Тэгснээ газарчилж ирсэн хүндээ: 

	— Цаад эмнэлгийнхээ цүнхийг... Риванольтой тэр нэг муу төмпөнгөө аваад ир!.. гэж хашхирав.

	— Юу гэнэ ээ?

	— Цаад шар юмтай төмпөнгөө... Эхлээд гараа угаасан болъё.

	Ирина цүнхийг түргэн уудалж нэгнээс нь шахуурга, хэдэн шил гавар тариа оллоо.

	— Сайн байна! Харин шарх боочихоор юу ч алга!.. Танай эмнэлгийн бүх юм энэ үү? гэхэд нь газарч уруу доройхон: 

	— Тийм ээ гээд Мичкин шалавхан эргэж ир гэж тушаасныг гэнэт санаж: — Эмч ээ, би явлаа... Энээ тэрээ юм хэрэгтэй болбол энэ залуу тусална хэмээн толгой нь боолттой залуу руу заав. Тэр хоёрын энэ яриаг бүгдийг нь сонссон боловч үг хэлж чадахгүй тэр байлдагч дэргэд нь туслахад бэлэн янзтай зогсоно.

	Ирина Динкогийн цамцыг сөхөж хармагц хамаг бие нь хачин болж доош болгов. Тэгээд өөрөө өөртэйгөө ярих адил: 

	— Пээ!.. Наад гэдэс чинь шүүр шиг болчхож... Хамгийн чадвартай мэс засалч ч аварч чадахаас өнгөрсөн шиг байна... Нүдээ нээ л дээ... Мөн!.. Намайг бас л танихгүй байна уу?.. гэнэ.

	Амьсгаадан ингэж эх адаггүй юм үглэхдээ саатаж арай л уйлалгүй биеэ барьж байлаа. Харин хүүхэн болгонд байдаг уян энэ сэтгэлийг түдэлгүй хөөж дөнгөлөө. Ухаан санаа саруул уужуу тайвуу тулдаа л энэ бил ээ.

	Динко нүд нээлээ. Харц нь хүйтэн, хааш яаш агаад үхлийн босгонд тулж очсоноо мэдсэн хүнийх л ийм байдаг байх гэмээр.

	Ирина хоолой чичгэнүүлэн: 

	— Намайг бас л танихгүй байна уу даа!.. гэснээ, толгой нь боолттой хүнд хандаж: — Шахуурга, тариа аваад аль... Хэдхэн минут аргалж болох байх... За нэг тариа хийчихье!.. Одоохон бусад улсыг үзнэ... гэв.

	Ингээд шахуургадаа тариа соруулж байх зуур нь үл мэдэг чимээ гарахад толгой өргөж харахад нь Динко хамаг хүчээ шавхан тохой дээрээ өндийн өөр лүү нь ширтэнэ. Энэ бол аль дивангарт өнгөрсөн аятайхан явдлыг дурсан бодсон хүний гайхсан харц байлаа. Гэтэл тамир тэнхээ нь барагдаад, ганц ч үг хэлэлгүй, аяархан ёолж, эргэж ойчив.

	Ирина албадаж байгаа юм шиг аргагүйн хүчинд инээж, аяндаа нулимс урсган: 

	— Сая л нэг танив уу?.. Битгий хөдлөөрэй!.. Хөдөлж болохгүй шүү!.. Энэ зүү чинь бохир юм шиг байна... Өөрийг аваад өгөөч, дүү минь!.. Шалавхан! гэв.

	Толгой нь боолттой хүн төмөр хайрцгаас өөр зүү авч өгөв. Ирина зүүг шахуургад хийж, гавар луу дүрэн дусал ч үлдээлгүй соруулав.

	Ирина нүдэндээ гялалзаж байгаа нулимсыг алгаар арчин: 

	— Энэ шөнө энд яасан аймаар юм болох нь вэ... Аль вэ гараа нааш нь, миний байдал ямар байгааг анхаарсны хэрэггүй. Тариа жаахан тус болно. Яасан ч мод хад шиг булчин бэ!.. Тийм дээ, гимназид байхдаа чи савлуур, суга савлуурт гайхалтай сайн байсан юм чинь арга байж уу... Тоо бодлого, физикийн хичээлд онц, харин латин хэлэнд базаахгүй байж бил ээ... Санаж байна уу?.. хэмээн ганцаараа ярина.

	Ирина гарт нь тариа хийгээд, зүүгээр хатгасан газраа шал хэрэгцээгүй хэр нь спирттэй хөвөнгөөр арчих зуураа гэнэт эхэр татан уйллаа. Өнгөрсөн амьдралаа дурсан бодоход нь үнэхээр харамсалтай санагджээ. Тэгтэл Динког сөөнгө, бачимдуу боловч хэзээний танил дуугаар: 

	— Чи минь яагаад... энд явж байгаа юм бэ? гэхэд нь Ирина: 

	— Нөхөр маань Солунд үхсэн... Кавала руу машинаар аваад явж байтал минь танайхан саатуулсан... гэв.

	— Үхсэн гэв үү?.. гээд Динко ийм сонин одоо яагаад ингэж намайг баярлуулахгүй байна хэмээн өөрөөсөө асуух мэт царайтай болж хэсэг дуугүй байснаа огт хайхраагүй янзтай: — Яагаад үхчихээ вэ? гэв.

	— Хумхаагаар ч юм уу, хэт ууж согтуураад ч юм уу, мэдэхгүй... Даанч их ууж, дэндүү тэнэг амьдарсан хүн дээ.

	Динко сулхнаар: 

	— Тийм ээ, амьдралаа тоглосон хүн... Чи одоохон явах хэрэгтэй!.. Цагаан андартууд манайхны ар талаас дайрч мэднэ... Эндээс шалавхан холдох хэрэгтэй гэв.

	— Одоо би чамаас холдохгүй... Төрөл садныхнаасаа ичиж зовдог тэнэг хэвээрээ яваа юм байна гэж бодогдуулахгүй юм сан гэж бодож байна... 

	Иринаг ингэж яриад өөрийн эрхгүй нулимс асгаруулахад Динко: 

	— Чи ганцаараа яваа юу? гэв.

	— Үгүй, манай пүүсийн ерөнхий мэргэжилтэн, Германы папирос тамхины үйлдвэрийн захирал хоёр хамт яваа... Хөөе!.. Би чамаас дахиад л нэг юм гуйя... гэснээ Ирина гэнэт өөрийгөө өөлөн шоолох мэт инээж: — Үгүй, худлаа гэв.

	— Юу гээ вэ?

	— Танайхан тэр хүнийг цааш нь харуулах байх... Хөөрхий минь харин миний төлөөнөөс л Солун орсон юм.

	— Хэнийг тэр вэ?

	Иринагийн нулимс татарч, айсан зовсон янзтайгаар: 

	— Германы папирос тамхины үйлдвэрийн захирал фон Гайер... Чи аварч чадахгүй юу? гэв.

	Хэн хэн нь дуугүй болов. Динко ямар хүн байдаг бил ээ хэмээн бодож байснаа, эвгүйхэн инээмсэглэж: 

	— Аа тийм, фон Гайер!.. Танина! гээд «чиний нууц амраг шүү дээ» гэх гэснээ больж, — Чамайг бодож «Никотиан» пүүст их захиалга өгдөг байсан хүн гэл үү? гэв.

	Ирина ороолгоод авсан адгуус шиг бөмбөгнөж: 

	— Ийм юм битгий ярь!.. Тэр хүнийг алах хэрэггүй гэж хүмүүстээ тушааж үз!.. гэнэ.

	Динко хэсэг зуур юм бодож байснаа: 

	— Үгүй... Чадахгүй... Тэгж тушааж чадахгүй гэв.

	— Намайг бод л доо.

	— Чамайг бодсон ч чадахгүй.

	— Энэ бол чамд юухан ч биш шүү дээ.

	— Чи юугаа мэдэх вэ дээ!.. Энэ чинь намынхаа өмнө итгэл алдаж, намдаа тэрсэлнэ гэсэн үг... Энэ бол өөрөөсөө хойш үлдэх тэмцэх хүмүүсийг өөдгүй муухайгаар доромжилсон болно... Одоо чи ойлгов уу? Ирина дахиад уйллаа. Энэ удаа харин Динког, фон Гайерийг, өөрийгөө ч өрөвдсөндөө биш, энэ шөнийн аймшигтай юм бүхнийг л бодоод ингэж уйлжээ. Үүнийг нь мэдсэн Динко тайвнаар: 

	— Яая гэх вэ, ёстой юм ёсоороо болж байна... Хүмүүс үхэж үрэгдэж байна... Гэхдээ амьдрал үргэлжилж... улам сайн сайхан болно... гэсэнд, Ирина итгэл муутайхан: 

	— Нээрэн үү? гэв.

	Динко инээмсэглэн: 

	— Нээрэн гэв.

	Динко арай чамай гэж ярьж, тамир тэнхээ нь бүр барагджээ. Гавар зүрхний нь ажиллагаанд дэм үзүүлсэн хэр нь шүүр шиг болсон гэдэсний нь шархнаас гоожих цусыг тогтоож чадсангүй. Бүр чадал нь барагдаж гүйцээд аяархан ёолж, хамаг нүүр нь хүйтэн хөлс дааварлав. Хэдхэн минутын дараа амьсгал хураах нь гэж мэдсэн Ирина уйлахаа больж, нэг гараараа духан дээр нь, нөгөө гараараа зүрхэн дээр нь дарж үзэв. Амьдрал өөртэй нь эгээ ялгаагүй хүчирхэг, гүн гүнзгий үхэл гэдэг юм дэргэд нь ирснийг сая ухаарч гэнэт сэхээ авсан нь энэ ажээ. Гэлээ ч гэсэн нулимс нь өөрийн эрхгүй цуварч, үхлүүт байгаа өмнөх хүний нь нүүр нүдэн дээр туссанаа бас л гэнэт татарч хатав. Сэтгэл санаанд хачин их гунигтай бол, хувь заяагаа ийм л юм байж дээ гэж бодохоос хүүхэд ахуй цаг нь, анир чимээгүй алтан шар намрын цагт жижигхэн хотдоо усан үзэм түүж явсан цаг нь, бяцхан өрөө нь, саглагар мөчирт шид мод нь, хөөсрөн боргиотдог голын шоржигноон, өглөөгүүр хашаа хороогоор хөшигрөн униартдаг хөх цэнхэр униар нүдэнд нь тэр хэвээрээ харагдаж үзэгдэх шиг боллоо. Жаргалтай сайхан тэр өдрүүдийн юм юмны дундаас одоо үхлүүт байгаа хүүхэд байсан, бага залуу байсан, өсөж томроод өдий зэргийн том эр болсон өөр өөр дүр бүр ч тодхон үзэгдэнэ. Зүрхний нь цохилт улам цөөрч суларч байв. Түг түг хийх нь Иринад тасалдан дуулдаж байлаа. Нэг түг гээд хэсэг азнан дахиад нэг түг гэнэ... Дахиад, түрүүчийнхээс арай чанга боловч дөнгөж дуулдахтай үгүйтэй түг гэнэ. Амьдрал сүүлчийнхээ хүчийг шавхаж байгаа юм шиг санагдана. Тэгснээ тос нь дуусаж бөхөх гэж лааны гэрэл шиг эмх замбараагүй оволзож, намдаж байснаа гэнэт зогсов. Үхэл ирэх нь энээ. Ирина цохилохоо больсон зүрхэн дээр нь гараа жаахан байлгаж, энэ зүрхний нь хүчээр харж байсан цэнхэр хоёр нүдийг нь ширтэн хэсэг суулаа. Ойр хавьд анир чимээгүй боловч алсад тулалдааны нүргээн сонсогдоно. Сарны гэрэл саарал зэвхийдүү болжээ.

	Ирина хөшсөн юм шиг хөдөлгөөнгүй болсон нүүрээ өргөж, хүйтэн, гунигтай дуугаар: 

	— Хүүхдүүд ээ, дарга чинь өнгөрчихлөө гэв.

	Хэн ч дуугарсангүй, буун дуу л сонсогдоно.

	Тэгээд хэн нэг хүнийг: 

	— Та хоёр төрөл садан улс уу? гэхэд Ирина: 

	— Тийм ээ. Үеэл ах минь юм сан гэв.

	
XIV

	Данкин замын хучлагыг лоомоор арай ядан сэндийлж хонхор гарган мина булж, замын хар тосны хэлтэрхийнүүдээр өнгөлөн далдалж байх хооронд машины дуу бүр ойрхон дуулдах болсон учир Мичкин тэдний гарч ирэхийг нүд чавчралгүй хүлээж суув. Гэтэл гүвээгээр юу ч гарч ирэхгүй Мичкинийг байж ядуулна. Ингээд ажил нь юу болж байгааг шалгаж үзэхээр дөхөж очоод, Данкинийг дуудаж: 

	— Түргэлж үз хүү минь!.. Яасан их удах юм бэ! гэв.

	Данкин харин тайвуу нямбай ажиллаж байлаа. Минатай ноцолдож байгаа хүн хянуур нямбай хөдлөлгүй ч яаж болох вэ. Одоохон болох тулалдаан цэргийн хуаранд ажиллаж байсан үеийнх нь аюул заналын дэргэд тоглоом шиг санагдана. Данкин толгой өргөсөн боловч юу ч хэлсэнгүй, мина булсаар л.

	Толгой руу буцаж ирсэн Мичкин Лятед ч юм уу өөр хүнд ч юм уу буудуулсан фон Гайерийн хүүрийн дэргэдүүр өнгөрлөө. Хоёр гараа алдлан түрүүлгээ харж хэвтээ герман эрийн ар дагзан дээр буун сумны нүх онгойж харлана. Фон Гайер аль хэдийнээ алагдах ял заагдаад байсан болохоор одоо ингэж үхчихсэн хэвтээ нь Мичкинийг цочоосонгүй. Уг ялыг нь ямар ч үед юу ч болж байлаа гэсэн ёсоор нь болгох байсан юм. Дэндүү их нүгэл хийсэн энэ хүн мөдхөн толгой руу хүрч ирж, буу пижигнэмэгц гулдайгаад гулдайгаад сунаж унах герман хүмүүсийн нэг адил тэмцэл тулалдаанд газар дэрлэх тавилантай байлаа.

	Костов толгойн бэлд толгойгоо салаавчилчихсан сууж байв. Мичкин дэргэдүүр нь өнгөрөхдөө: 

	— За яаж байна?.. Гайгүй юү? гэсэнд, мэргэжилтэн дорой дуугаар: 

	— Гайгүй дээ. Намдаж байна гэв.

	— Та ямар өвчтэй хүн бэ?

	— Цээжний бах.

	Мичкин өрөвдсөн янзтай толгой сэгсрэн: 

	— Муу байна даа!.. Манай эцэг бас бахаар зовдог байсан юм. Гэхдээ санаа сэтгэл тайван байвал гайгүй өвчин шүү гэснээ ийм тэнэг зүйл зөвлөснөө гэнэт ойлгож, аяархнаар, — Явж болно... Та хоёр тавигдсан гээд Костовыг: 

	— Эмчийг хүлээж байна гэхэд нь: 

	— Одоохон дуудуулъя... Та хоёр шалавхан явах хэрэгтэй. Бид мөдхөн байлдана гэв.

	Мичкин хоёр байлдагчийг дуудаж, даргын бие яаж байгааг мэдээд, шархадсан хүмүүсийн хэрэглэж чадахгүй болсон буу зэвсгийг авчрахын далимд Иринаг дагуулаад ир гэж тушаав.

	Өртөөний тэндэх тулалдаан намжив. Эцсийн цэгтээ тулаад, хаашаа ч үгүй гацчихсан юм шиг санагдана. Германчууд хамгаалж байлаа. Винтов хааяа нэг дуугарч, партизануудыг бензинтэй вагон руу ойртох гэж оролдох болгонд пулемёт, автомат тачигнана. Гар бөмбөг хэрэглэж дайрах үеэр олон хүн алагдсанаас ч тэр үү, аль эсвэл Динкогийн шархадсанаас ч тэр үү отрядынхны эрэмгий зориг харьсан бололтой. Өртөөн дээрх түймэр дүрэлзэж, энэ толгойд хүртэл их галын гэрэл гэгээ туссан хэр нь бензинтэй цистернүүд зөв зүгээр л харагдана.

	Мичкин Шишко руу очоод, цааш юу хийх яах талаар асууж мэдээд ир гэж хүн явууллаа. Тэгээд толгойн орой дээр гарч, тэртээх уул тийш царай барайлган харлаа. Гүвээгээр олон машин даваад ирж явав. Мичкин нэг нэгээр нь тоолж хорин нэг хүргэлээ. Машинууд замын тойрууд орж онхолдчихож мэднэ ч гэж бодсон шинжгүй хар хурдаараа давхина. Цувааны дарга гал гарсныг хараад, өртөө хэцүү байдалд орсныг, тэгэхдээ хараахан дэлбэрчхээгүй цистернүүдийг аварч болохыг мэджээ. Машин дээр хээрийн их буу, миномёт бүхий хоёр зуугаад хүн яваа бололтой. Дайсан дан ганц пулемёт, автоматтай гараагүй нь мэдээж. Хагас цагийн дараа миномётын ширүүн гал энэ толгойг хуйхалж, Мичкин өөрөө цорын ганц хөнгөн пулемёттой арван таван хүнийхээ хамтаар хярвас болно гэдгийг мэдэж байв. Эсэргүүцээд эсэргүүцээд найдлагагүй боловч энэ толгойг эцсээ хүртэл хамгаалах ёстой... Яагаад тэр вэ?.. Яагаад гэвэл чухам юу болж байгааг нарийн сайн мэдээгүй яваа германчуудыг энэ толгойн дэргэд аль болохоор саатуулж, өртөөний тэнд тулалдаж байгаа Шишкогийн бүлгийн зүүн жигүүрийг хамгаалах үүрэгтэй бил ээ. Тэр хооронд отрядын гол хүч бензинтэй цистернүүдийг шатаах гэж сүүлчийн удаа оролдоод үзэх, улмаар уул бараадан зайлах юм. Нэг үгээр хэлэхэд Мичкиний хүмүүс бол дайсны гол хүчийг аль болохоор саатуулан тогтоох золиос чанартай арынхан байв. Ингэхлээр энэ толгойг хамгаалах явдал чухал боловч хамгаалагчдаас нь нэг ч хүн амьд үлдэхгүй гэсэн үг. Улаан Арми Болгарт орж ирчхээд, партизаны отрядууд мөдхөн уулнаас бууж хот, тосгод руу баяр баясгалантайяа буцаж очихын өмнөхний тулалдаан ингэж дуусна гээд бод!..

	Мичкин аяархан шүүрс алдав. Тэгэхдээ тушаал хүлээлгүй ухрах юм уу, сэмхэн алга болж амь зулбах санаа огт төрсөнгүй. Мичкин бол баатар эр ч биш, үүрэг хариуцлага гэж бодох далдын ямар нэг хүчинд толгой мэдүүлчихсэн хүн ч биш. Дэлхийн нэгдүгээр дайны үед иймэрхүү байдалд орлоо ч гэсэн ийм санаа эгээ нэг адил төрөхгүй байсан нь мэдээж. Энэ толгойг орхин хар амиа бодон зугтвал минь Шишко болоод бусад нөхөд минь хажуугаасаа хамгаалалтгүй хэцүүднэ гэж гэнэтхэн ухаарсандаа ч энэ биш, гоц зоригтой, өндөр ухамсартай даа ч, мөхөж байгаа хуучин ертөнцийг үнэн голоос үзэн яддагтаа ч энэ биш юм. Мичкинд харин нам нь хажууд нь хүрээд ирсэн юм шиг санагджээ. Биетэй бодитой, амьтай голтой хүн шиг дэргэд нь ирчихсэн, энэ толгой дээр үлдэх хэрэгтэй гэж шахаж шаардах биш, харин сануулж зөвлөж байгаа юм шиг санагджээ. Тэгээд бас Мичкин намын чанд сахилга батаас айж эмээсэндээ биш, харин энэ тэмцлийн амин сүнс бол нам, намгүйгээр уг тэмцэл ямар ч амжилт олохгүй, ямар ч нэмэр байхгүйг, эрэлхэг зоригтой энэ олон хүнийг нийтийн үйл хэргийн төлөө нэгэн хүн мэт нэгтгэн хөдөлгөж зөвхөн нам л чадахыг, ганц хүүгийн нь толгойг залгисан, үй олон хүний амь нас бүрэлгэж, өдий төдий тариачдын гэр орон галдан шатаасан хуучин ертөнцийн эсрэг энэ тэмцэлд хэчнээн гарз хохирол үзлээ ч гэсэн эцсийн бүлэгт ялалтад зөвхөн ганц нам л хүргэж чадахыг ухаарч мэдсэндээ энэ бил ээ.

	Мичкин ийнхүү энэ толгойг хамгаалах нь тун чухал, эгнээндээ багтааж арван таван хүн удирдах ажил хариуцуулсан намынхаа төлөө үхэхэд ч яах вэ гэж шийджээ. Энэхэн мөчид түүний бодож байгаа бүхэн намын итгэлийг бүрэн хариулж байсан хэр нь Шишког улс төрийн удирдагч хүн гэж айсангүй, тамхины үйлдвэрийн ууган ажилчин хашир тэр хүн тулалдааныг биеэрээ удирдаж байна гэж бодсонгүй түүнийг харааж байв. Мичкин заримдаа ингэж хараадаг зантай, тэгэхдээ байр байдал тун найдваргүй болсон үед л ийм зантай байдгийг нь хэн хүнгүй мэдэх бил ээ.

	Мичкин одоо Шишког яасан болхи амьтан бэ, хөгшин толгой, зөнөг золиг хэмээн зүхэж байлаа. Гучин хүнээ гарздан гарздан бүржмэл чихэр, тамхи ачсан хэдэн вагон шатаах гэж байх уу, Шишко шиг ийм хүнээр улс төрийн удирдагч тавьж байх гэж хэмээн үглэхийг нь байлдагчид дуу шуугүй чагнана. Мичкин ууртай байна, энэ толгой дээр үхэхээс буцахгүй гэж шийдсэн, өөр хэн боловч энэ толгойгоос алхам боловч холдох, амь зулбан зугтах гэж оролдвол олон таван үггүй буудаж унагаахаас сийхгүй болсон тулдаа л ингэж намаас хөөгдөнө гэж огт айсан шинжгүй юм ярьж байгааг нь цөм мэднэ. Ингэж дайрч доромжиллоо гэж Шишко намын өмнө гомдол мэдүүлнэ үү, байна уу нэгэнт энд үхэхээр шийдсэн Мичкинд ямар хамаатай бил ээ.

	Мичкин харааж загнахаа гэнэтхэн зогсов. Дайсны олон машин даваа гүвээ даван наашилж байгаа энэ үеэр өртөөний хавийн буудалцаан ширүүсэв. Ийнхүү аажмаар ширүүсэж байгаагаар нь барагцаалан үзвээс галын хүч тал дугуй хэлбэртэй болж, бензинтэй цистернүүдийн эргэн тойрноос ороох боловч ойртож чадахгүй л байгаа бололтой. Дайсны пулемёт ч зогсоо зайгүй тачигнана. Тэгэхдээ Түүний дуу түрүүч түрүүчийнхээс өөр, сандарч тэвдсэн янзтайг толгой дээрх хүмүүс мэдлээ. Дайсны бүх пулемёт, ер нь бүх бууны дуу зогсоо зайгүй тачигнана. Эх адаггүй, эмх замбараагүй буун дуун дунд гар бөмбөг дэлбэрэх нүргээн дахин сонсогдож эхлэхэд Шишко цистернүүдийг тал бүрээс нь дайрч байна гэж Мичкин мэдлээ. Гэхдээ энэ бол түрүүчийнхээс арай л өөр дайралт байв. Гарз хохирлыг юман чинээд бодохгүйгээр хүмүүсээ уухайлан дагуулагч Динкогийн улаан галзуу зориг дутагдаж байгаа юм шиг санагдана. Шишко бол дайралтыг ултай удаан бэлтгэдэг хүн. Шишкогийн хүмүүс дайсны пулемётын дууг гар бөмбөгөөр таслах аль ашигтай байранд хүрч очихын тулд сөөм сөөм ахин аль түрүүчээс хойш мөлхөж байна. Гар бөмбөг дараа дараагаар дэлбэрэх нүргээн сонсогдож пулемётын дуу гэнэт намжив. Хоромхон зуурын хугацаа өнгөрөхөд өртөөг бүрхсэн ногоовтор утаа униар дундаас. улаан шар өнгөтэй дөл усан оргилуур адил годгодлоо. Улмаар дэлбэрэлтийн сүртэй дуу чимээ чих дөжрөм хүнгэнэж агаар мандал халгин цалгив. Түдэлгүй дахиад нэг, бас нэг... оргилуур олгойдлоо. Цистернүүд дараа дараагаараа дэлбэрч улаан гал болсон бензин, утаа манангаар ойр орчныхоо газрыг хучлаа. Багширсан хар утаан дундаас өрвөлзөх хүрэн улаан галын гэрэл эргэн тойрноо гэрэлтүүлэв.

	Мичкинийг бөөн баяр болчихсон: 

	— Гүйцлээ, хүүхдүүд минь!.. Манайхан бензиний нь шатаалаа... Мань өвгөн чинь муу ч эр биш байх нь байна шүү!.. хэмээн хашхирсан боловч нэг ч хүн дуугарсангүй. Хүн болгон аймшигт гал түймэр тийш нүд цавчрахгүй ширтэнэ. Буун дуу дуулдахгүй болж, түймрийн гэрэлд бөөн хар утаа манан дундуур галаас амь зулбан ийш тийш гүйлдэх хүмүүсийн бараан бараан дүрс бүртгэнэнэ.

	 

	 

	Мичкин дайсны туслах хүч ирж яваа уул тийш эргэж харлаа. Моторт цуваа уулын бэлд бараг ороод иржээ. Данкин сүүлчийн миныг цэнэглэж орхиод наашаа гүйж явна. Нимбэг шиг ёлгор шар өнгийн гэрэл тусгасан лимузин машинд эмч, түүнтэй цуг яваа буурал үстэй өндөр эр хоёр яаруу сандруу сууж байна. Хоёул урд талын суудалд суухад нь ар талын суудалд талийгаач түрүүчийн хэвээр дуу шуугүй, аягүй муухай бөндийж харлана. Буурал эр булай энэ газраас бушуухан холдъё гэж бодсон янзтай ухасхийлгэв. Машин дотор ирсэн улсын нэг нь харагдаж ар дагзан дээрээ онгойж харласан шархтай хүүр нь хажуугийн гуунд хэвтэв. Дахин гэрэл гэгээ туссан агшин зуурын төдийд энэ бүхнийг Мичкин ажиглаж амжжээ. Ингээд гэрэл гэгээ намдахад сарны гэрэл бүүдгэр сүүмгэр, чийдэн асааж байгаад лаа барьчихсан юм шиг санагдана.

	Мичкин хэн нэг хүн тохойноос нь чангааж байгааг сая мэдэв. Шишкогийн хэсгийн нэг байлдагч хөлс нь гоожиж, хөө тортог болчихсон зогсоно.

	— Нөхөр Мичкин танд улс төрийн удирдагчийн тушаал авчирлаа... Хүлээж авлаа гэсэн гарынхаа үсгийг өг.

	Мичкин цаасыг нь авч гар чийдэнгийн гэрэлд хортой харандаагаар гарын үсэг зурлаа. «Улаан өнгийн пуужин буудтал толгойг хамгаал. Бид зайлж эхэллээ. Шишко» гэсэн үгтэй тушаал байв. Бичиг үсэгт тайлагдсан төдий хүний эв дүйгүй бичсэн нь илт хэр нь аргагүй л Шишкогийнх гэлтэй товч тодорхой тушаал ажээ. Мичкин зурвасыг байлдагчид буцааж өгөөд царай барайлган.

	— Даргын бие ямар байна вэ? гэв. Холбоо барьж ирсэн хүн яаруу сандруугаар: 

	— Шишко юу?.. Ямар байх вэ дээ, эрүүл саруул эсэн мэнд байна!.. Өөр ямар байх бил ээ!.. гэсэнд Мичкин уурлаж: 

	— Отрядын даргыг асууж байна, чөтгөр авмар минь!..гэв.

	Холбоочин аймхай харцаар хяламхийж:       

	— Мэдэхгүй... Галын шугамаас гаргахыг нь л харсан... гэв.

	Дайсны моторт цуваа гарч ирсэн, түүнийг хориглон саатуулах арга хэмжээ авах явдалд хамаг анхаарал хандуулсан үеэр нь Ирина ирсэн дороо машиндаа суугаад хөдөлсөн учир Мичкин түүнээс Динкогийн биеийг асууж амжаагүй бил ээ. Тэгээд Мичкинийг: 

	— Дарга хаагуураа шархадсан бэ? гэхэд цаад хүн: 

	— Гэдсээрээ... Цамц нь тэр чигээрээ цус болсон харагдсан гэв.

	— Мөчрөөр дамнуур хийгээд авч яв гэж Шишкод хэлээрэй... Түүнээс гадна тэр дохиогоо түргэхэн өг гээрэй! гэхэд нь холбоочин: 

	— Тэгье гээд буцаж гүйв.

	Мичкин дахиад уул тийш харлаа. Германы машинууд хурдаа хасаж, сүүлчийн хамгийн эгц, бартаатай бололтой гүвээгээр давж байв. Мичкин өөрийн алдааг ойлголоо. Үгүй ер нь минаа аль нэг даваа гүвээ тааруулж булах санаа төрдөггүй байна шүү. «Еэ хар тэнэг толгой!..» гэж бодохоос толгой руугаа шаамаар санагдана. Хар хурдаараа давхиж яваа энэ олон машины түрүүчийнх нь уруу руу орж яваад бут үсэрдэг бол уу... Наана хаяхад тав зургаа нь хойно хойноосоо мордох шүү дээ. Мичкин дахиад л, тэгэхдээ одоо харин өөрийнхөө санаа.авдаггүйд уур нь хүрч хараал урсгаж эхлэв. Тэгээд Данкин маань минуудаа замын хоёр захаар маягтай сөөлжүүлж булаа байх, тэгсэн бол дайснууд зэгсэн саатаж, дор хаяхад арван таван минут дайралт хойшилно гэж бодоод сэтгэл нь жаахан уужуурав.

	Гэтэл хэн нэг хүн нэрээр нь дуудлаа. Сүү зөөж худалддаг байсан мань эрийг эргэж харахад тулалдаж нэгэнт чадахааргүй болсон хүмүүсийн буу сум хамж ир гэж бусад байлдагчийн хамт явуулсан Ляте зогсож байв. Македон нутгийн хүн уруу дорой дуугаар: 

	— Дарга шархаа даасангүй... Буу, цүнх нь энэ байна гээд Мичкинд цаана нь газрын зураг хийсэн гялгар нүүртэй цүнх, автомат, хол тусдаг гар буу гурвыг өглөө. Газрын зураг, бусад бичиг сачигтай цүнхийг нь авч мөрөвчилсөн Мичкин үхсэн хүний юм эдэлж явах муу юм гэнэ билээ хэмээн сэжиг төрөв. Хүмүүс царай барайлган, гунигтай дуу шуугүй зогсох нь талийгаач даргаа юутай харамсан хүндэтгэж байгааг ямар ч үгнээс илүү хүчтэй илтгэж байлаа. Энэ үеэр өртөөн дээр сүүлчийн нэг бензинтэй цистерн дэлбэрч, эгц дээш олгойдсон улаан дөлний нь гэрэлд партизануудын гунигтай боловч сүрлэг царай улаан хүрэн өнгөтэй болж харагдав. Бөөн хар утаан дунд бөгцийсөн хүмүүс гүйлдэх нь пулемёт, хайрцагтай сум үүрсэн улс байлаа. Уулын хормой тийш хэдэн хүн гүйлдэнэ. Отряд ухарч байгаа нь энэ ажээ.

	— Даргынхаа буу зэвсгийг авах хүн байна уу? гэж Мичкинийг асуухад нэг хүн дуу шуугүй ирж гар бууг нь өөр нэг хүн автоматыг нь авав. Бусад байлдагчид сумыг нь хувааж байтал нэг хүн: 

	— Та минь Варвараг яана? гээд, Мичкинийг: 

	— Хаана байна вэ? гэхэд: 

	— Замын хажуугийн жалганд бий... Ганц ч үг дуугарахгүй юм... Ухаан санаа нь жаахан биш болсон шиг байна... гэв.

	— Шархыг нь боож өгсөн үү?

	— Эмч хүүхэн боож өгсөн... Шарх нь ч гайгүй л байна бил ээ.

	— Шархтнууд хүлээж авах газар хүргэж өг... Түүгээр дайрч ухрах улс аргалаад аваад явна биз.

	— Хаашаа ч явахгүй гээд болдоггүй.

	— Тэгвэл яах вэ, тэгээд л байж байг.

	Мичкин дахиад уул руу эргэж харав. Машинууд нам руу ороод ирчихсэн, зам гудайсан бололтой нэгэн хонхор луу орж харагдахгүй болсон үе байв. Хонхор өнгөрвөл зам наашаа шууд, шулуун шугам шиг зурайжээ. Моторын дуу тун тодхон хүнгэнэнэ. Энэ дуу ууртай, хорсолтой мэт санагдана. Бензин нь нэгэнт шатсан болохоор цувааны дарга ямар ч гэсэн түүний өшөөг авах гэж шийдсэн бололтой. Мичкин энэ үеэр Данкины булсан минуудын талаар бодож, «өөдгүй ноход минь, яваад ир!.. Өмнө чинь юу хүлээж байгааг одоохон үзнэ... Тэгээд миномётоо бэлдэж байх хооронд чинь бид арилаад өгсөн байх вий» гэж дотроо зүхэж занана.

	Гэтэл нэгэн зүйл анхаарлыг нь татлаа. Юун гэвэл ар талын ууланд нь буун дуу пижигнэдэг байна. Отрядын эхний хэсгүүд, ухарч одсон яг тэр зүгээс буудалцаж дуулдав. Тэгтэл тэнгэрт ногоон өнгийн пуужин цойлон хөөрлөө. Хэн нэг хүн аяархан хараав. Ногоон өнгийн пуужин бол ар талд дайсан байна гэсэн дохио бил ээ. Мичкин,ч ялгаагүй хараал тавьсан хэр нь санаа сэтгэлээр унасангүй, тайвнаар: 

	— Байр байраа эзлээд!.. Цагаан андартууд... Муусайн паликарууд1 араас отож л дээ... Манайхан амархан дөнгөчихнө гэв.

	Харин тэд бол грекийн тамхины баян худалдаачдаас мөнгө, англичуудаас зэр зэвсэг, германчуудаас хоол хүнс авдаг араа шүдээ хүртэл зэвсэглэсэн дээрэмчид гэдгийг Мичкин юу эс андах вэ. Энэ дэлхийд бараг ижилгүй хэрцгий балмад тэр новшнууд тэгээд тэтгэж тэжээдэг тэр гурван эзнийхээ хэн хэнд адил тус хүргэдэг юм. Тэдний хамгийн хорсон занадаг улс нь эхлээд коммунистууд, дараа нь болгарчууд юм. Тэгээд одоо отож амдсан тэр улс л чухамхүү коммунистууд, болгарчууд бил ээ.

	Түдэлгүй өргөн фронтоор буудалцав. Өртөөний тэндээс хэсэг бусгаараа ухарсан улс эхний үед үймэрч сандрав. Зарим нь эргэж гүйлдэн, зарим нь амдсан дайсны хориглолтыг тойрч өнгөрөх санаатай уулын бэл ёроолдон, зарим нь дороо хэвтээд цагаан андартууд руу гал нээж эхлэв. Сарны бүдгэрсэн гэрэлд партизанууд бөхөлзөн гүйлдэж жалга руу орж хоргодохыг Мичкин, түүний нөхөд харлаа. Үймрээн дундаас Шишкогийн дуу гэнэт сонсогдов. Бодвол Шишко ойрхон яваа агаад ууртайгаар хашхичих нь хүмүүсээ зохион байгуулах гэж хичээн, хэд хэдэн хүнд тушаал заавар өгч ийш нь тийш нь илгээж байгаа бололтой. Тэгээд ч санасандаа хүрсэн бололтой. Юун гэвэл эмх замбараагүй ухарч явсан олон хүн гурван хэсэг болон тасарч, хоорондоо зай барин тулалдаанд орлоо. Тийнхүү хол зай барьсан тэднийг цагаан андартуудын сум барагтай бол онохгүй.

	Мичкин зам руу харуулдсан хэвээр. Моторын дуу улам тод сонсогдсон хэр нь машинууд хонхорт орчхоод гараагүй учир харагдахгүй байлаа. Дахиад эргэж чагнахад нь грекчүүдийн буун дуу жаахан цөөрсөн дуулдав. Тэд партизануудын давшилтад орсныг мэдээд амдан саатуулах санаатай эгнээгээ уртасгаж, хүчээ дахин хуваарилав. Шишкогийн уран арга ухаан тэднийг хорговчноос нь хөөж гаргасан ажээ. Гэтэл цагаан андартууд гэдэг бол аливаа хөлсний ноход шиг хөдөлгөөнтэй тулалдаанд зориг муутайхан байлаа. Гэхдээ энэ удаагийн мөргөлдөөн төмөр замын өртөө рүү цөмрөн орох гэж шөнөжингөө тулалдаж хүч чадал барсан партизануудаас шинэ хүч, тэсвэр хатуужил шаардав. Гэлээ ч гэсэн партизанууд өнгөрөөд гарч чадах нь эргэлзээгүй бөгөөд яг энэ үеэр Мичкин тэдний талаар биш, толгой дээр байгаа өөрсдийгөө бодож байв. Тэд өөрсдөө уулнаас буугаад ирж мэдэх цагаан андартууд, өртөөний зүгээс ирэх германчууд, замаар машинтай ирж яваа цэргүүдийн хооронд хаашаа ч гарахгүйгээр хавчигдаж магадгүй болжээ.

	Мичкин ийнхүү үхэл ойртсоныг дахин мэдэж, толгойг хамгаалахад хүмүүсийн нь ихэнх амь үрэгдэхийг ойлгосон ч энэ удаад оргох санаа төрсөнгүй. Харин амьд гарч магадгүй юм шүү гэсэн өчүүхэн горьдлого төржээ. Байрлаж байгаа энэ толгойг нь германчууд миномётын сумаар булчихаас өмнө улаан пуужин тэнгэрт хөөрөөд, өөрийн нь хүмүүс Шишкогийн хүмүүсийг өнгөрч гарсны дараа өөрсдийг нь тойрон бүслэх андартуудын бүслэлтээс гарч чадвал эсэн мэнд зайлж юу магад байв. Гэхдээ энэ бол тун итгэлгүй зүйл бил ээ. Яагаад гэвэл Шишкогийн хүмүүс холдох байтугай байлдаанд дөнгөж орох гэж байгаа учир тэдний ар талыг толгой дээр байрласан Мичкиний хэсэг хамгаалах ёстой болов. Мичкин хэдэн хүнийхээ хамт хаашаа ч гарах газаргүй, энэ толгой дээр яс тавих болсноо ойлгожээ.

	Айлаар сүү худалддаг байсан эрийн ийнхүү эргэцүүлэн бодож хэвттэл Ляте тэргүүтэй окопт байсан хэдэн хүн өртөө рүү гал нээлээ. Шишкогийнхнийг холдмогц барилгын сумангийн байрнаас толгой цухуйлгасан хэдэн дайсан пулемёт авч наашаа гүйлджээ. Партизанууд ар талдаа хамгаалалт орхилгүй ухарч байна гэж бодсон германчууд, толгойн орой дээр пулемёт зоогоод ар талаас нь хяргахаар шийдсэн ажээ. Ляте, түүний нөхдийн нээсэн гал тэднийг ум хумгүй эргэж, өртөөний наагуур харанхуйлан хөшгөрсөн хар утаа манан руу орж алга болоход хүргэлээ. Тэдний нэг нь сунаж унаад, дахин өндийсөнгүй.

	Ар талд нь амьсгааддаг өвчтэй хүний нь танил болсон уухилаан сонсогдоход Мичкин цочин эргэв. Толгойн араар Шишко, түүний хойноос Варвара ахимаг насны нэг байлдагчийг сугадан түшсээр давж явав. Байлдагч шархтай хөлөө чирэн, тэр талдаа винтовоо тулчихсан аяархан ёолж явна. Шишкогийн нүүр царай, халзан духнаас нь хөлс цуварчихсан арай чамай ирж явав. Мичкиний дэргэд ирээд, байдгаараа амьсгаадан баахан дуугүй зогсов. Амьсгаа нь давхцаад юм хэлж чадсангүй Арай чамай гэж биеэ авч яваа энэ бүдүүн хүн андартуудын сумнаас амьд мэнд гарч ирэх гэж зэгсэн их зовсныг Мичкин мэдэж байлаа. Шишко аль болохоор амьсгал дарах гэж хичээн, гараа сарвалзуулан зангаж дохиход нь Мичкин, түүний хүмүүс юу гэж байгааг нь огт ойлгосонгүй. Тэгэхэд нь хөл нь шархадсан байлдагч: 

	— Та нарыг шалавхан зайл гэж байна... Ар талыг чинь бид хамгаалж үлдэнэ гэнэ хэмээн тайлбарлаад, Мичкинийг: 

	— Юу?.. гэхэд: 

	— Та нарыг шалавхан зайл гэж тушааж байна гэв.

	— «Та нар» гэдэг чинь юу гэсэн үг вэ?.. Та нар яах болж байна?

	— Бид яах вэ, өнгөрсөн улс... Энэ толгойг чинь хамгаалаад үлдэнэ.

	Шархтай байлдагч хөлөө зааж, Данкинд хандан: 

	— Хүү минь, боочихмоор юм байхгүй биз?.. Алга уу?.. За тэгвэл яах вэ, харин цаад пулемётынхоо дэргэд аваачаад аль. Энэ муу хүүхэн эцэж гүйцээд, энүүхэн хооронд ч даахаа больсон бололтой гээд Мичкинийг,

	— Чи чинь тэгээд ганцаараа үлдэх хэрэг үү? гэхэд: 

	— Комиссар, бид хоёр үлдэнэ. Комиссар маань хөөрхий энэ том гүзээгээ яаж дааж грекчүүдийн гараас гарах вэ дээ. Комиссар минь, өршөөгөөрэй... Гүзээ чинь том ч гэсэн дотор чинь ёстой л алт гэсэн үг шүү дээ... Надад арай уурлаагүй байгаа биз дээ? гэнэ.

	Байдал гэнэт ингэж өөрчлөгдсөн явдалд өчүүхэн ч баярлаагүй Мичкин Шишко руу дүрлийн харж: 

	— Тийм юм гэж үү? гэж асуусанд, амьсгаа нь овоо намжиж, ханиалга нь татарсан Шишко: 

	— Тийм ээ, Мичкин минь!.. Сайн дурын хоёр гурван хүн авч үлдээд, та нарыг холдтол энэ толгойг хамгаална даа гэв.

	Мичкин хижээл насны тарган бүдүүн эрийг анх харсан юм шиг гайхан ажиглана. Яг энэ үеэр моторчилсон цувааны дуу эрс тодорч, машинууд хонхроос гараад толгой чиглэн давхилдсан боловч Мичкин огт анзаарсангүй. Тэрээр энэхэн агшинд Шишкогийн ганц нүднээ тодорсон гайхам гал цогоос өөр юуг ч анхаарахаа больсон байжээ. Хүүгийн нь хоёр нүдний харц цаазаар авхуулахын өмнөхөн эцсийн удаа уулзахад яг ингэж гэрэлтэж байсан бил ээ. Динкогийн хоёр нүд тулалдаанд орохын өмнө ингэж гэрэлтэж харагддаг сан. Хүнд бэрх нөхцөлд намынхаа төлөө ямар нэг зүйл хийх коммунист бүрийн нүд яг ингэж гэрэлтдэг сэн. Чамкорийн айл хунараар сүү худалдаж явсан хүний сэтгэл хачин их үймэрчээ. Амьд явахын оргилсон их хүсэл нь Шишкогийн галтай цогтой харцтай, моторчилсон цувааны нүргээн, дүүжлүүлсэн хүүгийн тухай бодол сэлттэй өрсөлдөн тэмцэлдэж байлаа. Гэнэт сэргэсэн энэ бодол нь улам ч тод томруун, улам ч гунигтай хүчтэй болсоор дүүжлүүрт үхсэн хүүгийнхээ үгэнд гэнэт орох мэт: 

	— Хүүхдүүд минь, би комиссартай үлдлээ!.. Өөр үлдэх хүн байна уу? гэв.

	Хэн ч дуугарсангүй. Олон машин зэвүүн муухай хүнгэнэнэ. Өртөөг бүрхсэн өтгөн хар утаан дундаас үе үе бөөн гал өрвөлзөн гэрэл гэгээнд нь партизануудын царай зэс шиг улаан хүрэн өнгөтэй болов.

	Мичкинийг ууртайгаар:

	— Үлдэх хүсэлтэй хүн алга уу? Та нар чинь ийм аймхай амьтад байсан юм уу? гэхэд Данкин: 

	— Би үлдье... гэв.

	Тэгэхэд Шишко: 

	— Хүү минь чи үлдэж болохгүй!.. Чам шиг цэргийн эрдэм боловсролтой хүн намдаа дахиад дөчөөд жил хэрэг болно гээд Варвараг сөөнгө дуугаар: 

	— Би үлдье! гэхэд нь Шишко хэлэх үг олохгүй хэсэг гайхаж байснаа, сая нэг санаа авч: 

	— Чи ч гэсэндээ эрдэм номтой, ухуулж сэнхрүүлэхдээ гарамгай хүн. Нам чамайг үүнээс өөр ашигтай ажилд хэрэглэнэ гэв.

	Дахиад л дуу шуугүй, эв хавгүй оргиход германы машинуудын дуу улам ойртов. Мичкин хүмүүсээ харааж загнах нь холгүй: 

	— Сайн дураараа үлдэх хүн өөр алга уу тэгээд? гэнэ.

	Нэр цохон тушаая гэж бодсон боловч сайн дураараа үхэхээс буцахгүй тийм улс хэрэгтэй болсныг саналаа.

	Тэгтэл цаг нь болоход амиа өгөхөөс ч буцахгүй ингэж зориглоно гэж Мичкиний огт бодоогүй явсан хоёр хүн, бичиг үсэгт бараг тайлагдаагүй, хар бор хоёр эр, үлдье гэдэг байна шүү. Бүрэг дуугүй, хурал цуглаан дээр босдоггүй, нарийн юмны учир сайн олдоггүй, захирч тушааж явж үзээгүй тулдаа ч онц анзаарагддаггүй явсан улс л даа.

	Мичкинийг ууртайгаар: 

	— Дахиад нэг хүн хэрэгтэй!.. гэхэд нэг ч хүн дуугарсангүй. Өртөөн дээр гарсан түймэр шад пад шуугин, миномёт, үхэл хоёрыг авчирч яваа машинуудын хүнгэнэх дуу л сонсогдоно. Мичкин нэвт шувт хатгах шахсан харцаар хүмүүсээ дараалуулан харав. Одоо ер нь тушаахаас өөр замгүй болжээ. Мичкиний харц Ляте дээр тогтлоо. Македон нутгийн хүн гунигтайгаар: 

	— За яах вэ, би үхье!.. гэв.

	Дайсны машинууд бүр ойртоод иржээ. Мотор нь хүнгэнэх биш, харин бензин шатаахаас өмнө амжиж ирж чадаагүйдээ цухалдан хорсох мэт зэвүүн муухайгаар улих дуулдана. Яарахгүй бол болохгүй болсон учир Мичкин тэр даруй: 

	— Хүүхдүүд минь явцгаа!.. Сайн дураараа үлдэх хүмүүс байр байраа эзлээд! хэмээн командлав.

	Мичкин өөрөө пулемётын ард хэвтэж, Ляте хажууд нь дайзтай сумыг нь авч өгөхөөр үлдэн, Шишко, шархтай байлдагч хоёр өртөөн талын налууд малтсан гүйхэн нүхэнд автоматтай орлоо. Мичкиний хэсгээс сайн. дураараа үлдсэн хоёр хүн зам талын налууд винтовтой хориглов. Шархдаад давшин байлдаж чадахгүй болсон хэдэн хүн энд ирж үхсэн нь дээр гэж шийдсэн бололтой мөлхөж ирлээ. Ам амандаа ёолсон тэр хүмүүсийн окоп эзэлж байх хооронд Мичкиний хэсгийн бусад улс ганц нэгээрээ цувран доош буув. Дуу шуугүй, яаруу бууж яваа харагдана. Сүүлдэж хоцорсон Данкин Шишкогийн дэргэд ирж: 

	— Нөхөр комиссараа, хэлэх даалгах юмгүй юу? гэв.

	— Хэлж даалгаад байхаар юу байх вэ дээ, хүү минь!.. Үүрэг даалгавраа биелүүлж намынхаа төлөө амиа өгсөн гэж нөхдөдөө хэлээрэй... Бичиг баримтаа бүгдийг нь авсан биз дээ?

	— Бүгдийг нь авсан.

	— За тэгвэл одоо яв!.. Жалга дагаж, хоёр талаа өөрсдөө хамгаалж яваарай.

	Данкин энэ шөнийн бүх явдлыг дөнгөж сая мэдээд гайхах мэт нүд дүрлийлгэн хэсэг зогсов. Нуувчинд орсон шархтай хүмүүс, Мичкиний ууртай догшин царай, Шишкогийн халзан, хөлс нь гоожсон бөндгөр гялаан толгой, зам руу зэвүүтэй ярвайн харах Лятегийн царайг хараад, цэргийн хуарангаас буу зэвсэг нууцаар зөөж амь алдах гэж явсан нь дэмий зүйл байгаагүй, коммунистууд хаана ч гэсэн өөр шиг нь үхэхээс айдаггүй улс. юм байна гэж лавтай мэдлээ. Тэгтэл гэнэт Шишко: 

	— Яваа, хүү минь!.. Юу хүлээсэн юм бэ? гэж дуулдав.

	 

	 

	Германчууд миномётын гал нээж, эхэлмэгц хамаг юм шийдэгдэж өөрсдөөс нь нэг ч хүн амьд үлдэхгүйг толгой дээр үлдсэн хүмүүс дор бүрдээ мэдэв. Гэхдээ л Мичкин амьд явахыг туйлгүй их хүсэж, улаан өнгийн пуужин удахгүй хөөрч германчуудын миномётын гал нээхээс өмнө зайлах аз завшаан тохиолдож юу магад хэмээн аминдаа горьдоно. Ингэж бодохоос үнэхээр байж ядна. Үхлийн аюулд тулгарсан аливаа жирийн хүний ёсоор аяархан хараал хэлж моторчилсон цуваа ойртохыг харж хэвтлээ. Үе үе эргэж шархтай улсын дотроос хамгийн их цус алдсан учир буудах чадалгүй хэвтсэн нэг хүнд улаан пуужин хөөрч магадгүй, сайн харж байгаарай гэж дахин давтан захина.

	Герман цэргийн машинууд толгойгоос таван зуугаад метр зайд гэнэт зогсов. Дайсан этгээд толгой дээр хориглосон гэж өртөөн дээр байсан германчууд авто цувааныханд мэдэгджээ гэж Мичкин гадарлав. Машинуудаас хоёр нь туршуул хийхээр түрүүлэн хөдөллөө.

	— Буу дуугаргаж хэрхэвч болохгүй!.. гэж Шишко тушаав.

	Эхний машин Данкиний хамгийн сүүлчийн мина булсан газрыг зүв зүгээр өнгөрч зогслоо. Жолооч нь замын хар тосон хуучилга задарч бутарсныг хараад сэжиг авсан хэрэг үү? Тэгснээ ухарч, эргээд хөдлөхдөө саяхны тойрон гарч ирсэн миныг яг дайрлаа. Тэр даруй дэлбэрч шаравтар өнгийн гэрэл гэгээ тусахад цаадуул нь үймэрч сандарсныг толгой дээрх улс харжээ. Машин болгоноос үсэрч буусан өдий төдий хүн замаар дүүрэн шоргоолж шиг бужигнав. Германчуудын ихэнх нь өртөө рүү, бусад нь намаг их биш тул амархан гатална гэж бодсон бололтой тийш хөдлөв.

	Байлдагчдын хэн нэгийг: 

	— Ингэж явахад нь пулемётоор хяргаад өгөх сөн гэхэд Шишко: 

	— Болоогүй!.. Биднийг буудахгүй л бол толгой дээр нэг ч хүн байхгүй гэж бодно... Харин буу дуугаргавал тэр даруй минаар булчихна гэж татгалзлаа.

	Зүүн гар талын гүехэн нуувчнаас нэг хүн хи хи инээж дуулдав. Варваратай ирсэн хазгар эр гунигтай инээж: 

	— Цаадуулаа тэгээд минаар булахаасаа өмнө ойртоно гэж бодсон юм биш биз дээ?.. гэхэд нь Шишко: 

	— Үгүй. Харин бидний толгойн орой дээр юм уу, хажуугаар нь байгаа юм уу сайн мэдэхгүй учир мина хий дэмий гарздахгүй... Ер нь ч тэгээд биднийг ийм газар яалаа гэж үлдэх вэ гэж бодсон биз.

	Тэднийг дуугүй болоход өртөөн дээр гарсан түймэр шуугьж шаагьж, германаар команд өгөх дуулдав.

	— Одоо мэдэв үү? гэж Шишкогийн асуухад, тулалдаан эхлэлгүй хэсэгхэн зуур боллоо ч гэсэн өчүүхэн горьдлого төрж хэвтсэн Мичкин: 

	— Мэдлээ гэв.

	Ингээд эргэж харахад энэ горьдлого улам ч нэмэгджээ. Уулын наад ёроолоор андартуудтай хийж байгаа тулалдаан холдон намдаж байгаа бололтой. Баруунтайхнуур л буудалцаж дуулдана. Тарж бутарсан грекчүүдийн амьд үлдсэн хэсэгтэй Данкины хэсэг үзэлцэж байгаа хэрэг. Амьсгаа нь давхцаад, хурдан явж чаддаггүй Шишко ч гэсэн амьд мэнд гарчихаар болж байх шиг хэмээн бодож болохоор. Харин золиг шиг улаан пуужин нь хөөрөхгүй юу болоод байгаа хэрэг вэ? Сарны гэрэл аль хэдийнээ саарч зүүн өмнө талын өндөр хар уулын хяраар үүрийн гэгээ цайрч эхлээд байдаг. Бүртийх үүлгүй цэлмэг тэнгэр усан болор таваг хөмөрсөн гэлтэй.

	Мичкин бол хөдөө хээр хүн болсон тариачин эр бөгөөд шөнө өнгөрч, од мичдийн өнгө бүдгэрэн өдөр эхлэхийг наснаасаа олон харсан боловч үүр хаяарах нь өнөөдрийнх шиг ийм таатай сайхан санагдаж байгаагүй ажээ. Цус их асгарсан учир бүр тамир тэнхээгүй болсон нөгөө шархтан руу эргэн харж өөрийн эрхгүй: 

	— Чи пуужин харж байна уу, үгүй юү? гэж асуухад нь үүр хаяарахыг өөр шиг нь хүлээсэн шархтан: 

	— Харж л байна, нөхөр минь... Хөөрвөл хэлэмз гэв.

	Мичкин харин: «Чи бид хоёрын царай ч дээ хөөрөхийг нь хүлээхгүй мажийна биз дээ. Ухрах дохио өгсөн үгүйг би мэдэхгүй... Би ч гэсэн нэг адил мажийгаад, эхнэр хүүхэд, гэр орон, мандах нар аль алиныг дахиад харахгүй болно» гэсэн эвгүй юм бодов.

	Мичкин ингэж эхнэр хүүхэд, гэр орон, нарыг бодож хэвтсэнээ толгой руу ямар нэг юм нисэн ирэхийг мэдрэв Салхи хөдөлгөн сүнгэнэх чимээ гарахад айл амьтнаар сүү худалдаж явсан мань хүн навтасхийн доош хэвтлээ. Бусад нь ч бас тэгжээ. Толгойгоос хориод метр зайтайд мина уналаа. Агаар халуу оргин давлагаалахад хүмүүс алгын чинээхэн хонхорт аль болохоор хургаж, хэн нэг нь сөөнгө дуугаар: 

	— Эхэллээ дээ!.. гэхэд, өөр нэг нь:

	— Миномёт нь замын хажуугийн жалганд зоолттой харагдана. Ганц айлгаад авч болохоор л байна сан даа гэхийг дуулсан Шишко: 

	— Хэн ч буудаж болохгүй! гэж зандрав.

	Алсад буудалцаан ширүүслээ. Бусдаас хоцорсон учир хаанаасаа ч хамгаалалт хаацайлтгүй Данкины хэсэг грекчүүдээс салах гэж чадлаараа үзэлцэж байгаа бололтой Данкины хүмүүс л амдалтыг туулаад гарвал улаан өнгийн пуужин тэнгэрт хөөрнө гэж Мичкин мэдэж байв. Хоёр дахь мина толгойн өмнө уналаа. Германчууд ийнхүү сорьжээ. Ингэж сорих нь уддаг сан даа гэж Мичкин бодов. Толгойн чанх орой дээрээс үхлийн мөндөр буулгах арай ч болоогүй байна гэж бодож болох байлаа. Мичкинийг дахин эргэж харахад арын жалгаас сонсогдсон буун дуу ойртож ирсэн шиг санагдав. Данкины хүмүүс андартуудын амдалтыг нэвтэрч чадалгүй, талаар таран амь гарах санаатай эргэсэн байж таарна. Хэний янаагүй ухрах дохио өгвөл тэр талд байгаа эвдэрхий гүүр тийш явах хэрэгтэй. Тийшээ явбал германчууд, андартуудын аль нь ч тааралдаагүй юм шиг Мичкинд санагдлаа.

	Дахиад хэдэн мина унасны хоёр нь толгойн яг орой дээр хоорондоо холхон унасан тул хэнд ч гэм хал болсонгүй. Мичкин толгойгоо ялимгүй өндийлгөж харав. Германчууд миномётуудаа зам, өртөө хоёрын хоорондын хэсэг цагаан талд ямар ч хаалт хамгаалалтгүй байрлуулжээ. Явган анги нь давшиж зүрхлэхгүй л байгаа бололтой. Ёстой л бууддаг цаг санагдавч Шишко дахиад гал нээхийг хорив.

	Улин шуугих чимээ дахин сонсогдоход Мичкин дахиад газартай наалдлаа. Нүдээ тас анин хэсэг зуур юу ч бодсонгүй. Хэдэн мина толгойн энд тэнд бараг зэрэг унаж, чих дөжрөм их дуу чимээ гарсны дараа Мичкиний ар нуруу, толгой дээрээс нь бөөн бөөн шороо унаж, хүзүү хоолой руу нь ямар нэг халуун бүлээн, нялцгар зүйл цацчих шиг болов. Анир чимээгүй болоод хэсэг азнатал Шишкогийн: 

	— Цөмөөрөө зүгээр үү? гэх дуу дуулдав.

	Мичкиний баруун гарт гурав дөрвөн алхам зайд байсан нэг хүн л дуугарсангүй. Энэ бол толгой дээр сайн дураараа үлдье гэсэн хар бор хоёр байлдагчийн нэг бил ээ. Мичкин тохой дээрээ өндийн харав. Гонзгойвтор хэлбэртэй гүн бус нууцавчийн оронд эв хавгүй том хар нүх онгойн харлаж дотор нь толгойгүй цээжний тал, цусанд будагдаж бараг танигдахгүй болсон өрөөсөн гар харагдах нь нүд халтирам. Мичкин ийм юм хармагц, дахин газартай наалдаж дараачийн дэлбэрэлтийг хүлээв.

	— Ингэж хэвтэнэ гэсэн чинь юу гэсэн үг вэ... Буудах хэрэгтэй гэж хэн нэгийг хэлэхэд Шишко бас л: 

	— Болоогүй... Команд хүлээж бай гэв. Толгой дээр нэг ч хүн байхгүй юм байна гэж германчуудад бодогдуулахаар шийдсэнийг нь Мичкин ухаарлаа. Тэгвэл тэд замаас өртөө хүртэлх цагаан талаар тийшээ хөдлөх болно. Түймрээс юухан шуухан боловч аврах гэж ухаан тавьж байгаа нөхдөдөө туслах гэж яарч л таарна. Гэтэл өртөө рүү юм уу, өртөөнөөс нааш цагаан талаар өнгөрөх нь пулемётын бай болно. Шишко чухамхүү үүнийг тэсвэртэй хүлээж, герман даргыг бухимдуулж байв.

	Мичкин мина дахиад дэлбэрэхийг хүлээн хэвтсэн боловч дэлбэрсэнгүй, германчууд толгой дээр дайсан байхгүй, байсан ч сөнөсөн гэж бодсон биз. Миномётууд нь ив илхэн байхад нэг ч буудсангүй. Тэрүүхэнд замаас хажуу тийш гарсан германы явган цэргийн нэг хэсэг, өртөөн тийш хөдөлж, хэдэн хайрцаг сум ганц пулемёттой үлдсэн нөгөө хэсэг наашаа толгой руу гүйлдэв. Мичкин хэсэг зуур ч боловч амьд мэнд байх болсондоо дотор онгойж санаа алдана. Уулын наадтайгуурх буун дуу намдаж, Данкины хэсэг хөндий рүү сураг тасрав. Зам дээрх германчуудыг тэднээс намаг тусгаарлаж байлаа.

	Энэ толгой дээр байх хэрэгцээгүй болсон юм шиг бодогдоно. Ердөө л одоо улаан пуужин хөөрөх ёстой! Хөөрвөл хөөрөөд, хөөрөхгүй юм бол хэзээ ч хөөрсний хэрэг алга!.. Яагаад гэвэл одоо энэ дөхөж яваа германчууд руу гал нээв үү үгүй юу л толгой тэр аяараа минад булагдах нь мэдээж. Ер нь улаан өнгийн пуужин хөөрнө гэж хүлээх хэрэг байна уу? Мичкин зүүн тийшээ эргэж Шишкогийн царайг харав. Тамхины үйлдвэрийн ажилчдын сүрт ажил хаягчдын толгойлогч ганц нүдээрээ өөдөөс нь ширтэнэ. Энэ бол төрөлхийн галтай, цогтой сэргэлэн хурц харц, Динкогийнх шиг гунигтай шийдмэг биш, Мичкинийг нэгэн удаа дагжин чичрүүлсэн Луканых шиг цэвдэг хүйтэн биш харц байлаа. Энэ бол энэрэнгүй, эелдэг дулаан, өрөвч, ухаан жолоогүй мугуй зан, ухаалаг жинхэнэ баатар зориг хоёрыг хооронд нь ялгадаг харц тулдаа ч Мичкиний амьд явах сан гэж бодож байгааг нүүр царайгаар нь мэдэж, нөхөд нь амь гарах эсэхэд тоотойхон хэдэн хором үлдсэнийг мэдэж байлаа. Германчууд энэ толгойг нь минаар булж эхлэх хүртэл тун ч ялимгүй хугацаа үлджээ. Тэгээд Шишког: 

	— Мичкин минь, яв... Ляте, цаад хоёр чинь ч яваг... Дохио хүлээхийн хэрэггүй... Нөхөд маань холдсон гэхэд, сэтгэл нь ихэд догдолсон Мичкин: 

	— Чи яах вэ?.. гэв.

	— Би үлдэнэ... Ямар гүйж чадах биш дээ.

	Германчууд толгойд улам ойртож явлаа. Тоотой хэдэн хором нисэх адил хорогдоно.

	— За тэгвэл баяртай!.. Бид чамайг орхихоос... Бүгдээрээ баяртай... 

	Мичкин Шишкогийн хэлсэнд ингэж олзуурхсандаа ичсэн янзтай зовонгуй, нэг амьсгаагаар ярина. Зүрх нь оволзож дахин: 

	Нөхөд минь баяртай!.. гэв.

	Ингээд толгойн ар талын хэвгий рүү буугаа чирэн элгээрээ хэсэг гулсаад, яарахын эрхэнд газрын уруу өнхөрч намд ороод, нурсан гүүр тийш гүйлээ. Ляте, өөр нэг байлдагч хоёр араас нь гүйнэ.

	 

	 

	Толгой дээр Шишко, Варварагийн авчирсан хүнээс гадна комиссарынхаа тушааснаар, харин тэгэхдээ яаж ирсэн нь бүү мэд, шархтай хоёр хүн дөрвүүл үлджээ. Хүн шархыг нь боож амжаагүй учир цус их алдан тамир тэнхээ нь тасарсан энэ хоёр хүнд Шишко нэг их найдаж яахан чадах бил ээ.

	Амьд байх эцсийн мөч үлджээ. Ингээд бодоход Шишкод нам нь: «Хөгшин минь, тун сайн байна!.. Чи тэсвэр хатуужилтайгаа харууллаа!.. Юмны учир тэр болгон сайн мэдэхгүй хэр нь хурал цуглаанд оролцож явж өрөөсөн нүднээсээ хагацсан «нягтчуудын» үеийнх шигээ тэсвэр хатуужилтайгаа харууллаа. Тамхины ажилчдын сүрт ажил хаялт толгойлж явсан тэр үеийнх шигээ тэсвэр хатуужил заалаа. Тэгэхэд тамхины үйлдвэрийн эзэд ажил хаялтын хорооныхныг хуурч мэхлэх гэж оролдоод, аргад нь автаагүй чамайг цагдаа нараар нүдүүлж голтой үлдээсэн. Аминд алхам бүр нь аюултай нууц байдалд удтал ажиллаж, улмаар партизанчилж өлсөж даарч явахдаа ч чи сэтгэл санаагаар доройтож, гуньж гутарч байгаагүй... Энэ өдрийн эцсийн тулалдаанд ч чи тэвчээр зориг заалаа. Гэтэл одоо яая гэх вэ нас чинь дээр гарч, ухаан санаа чинь харьж мохоод үхэх цаг болжээ. Ухаан санаа чинь үнэхээр хариад Динко шиг юм болгоныг үтэр түргэн тусгаж чадахаа больжээ... Тулалдаан шөнө дундаас өмнө дуусахгүй бол юу болохыг Динко мэдсэн хэрэг. Хэрэв чи хоёр дахь удаагийн ширүүн дайралт хийж, дайсныг гар бөмбөгөөр баллаад, отрядаа цаг тухайд нь ухраасан бол ийм их хохирохгүй байсан ч байж мэднэ. Гэтэл чи дараагийн дайралтыг даанч удаачхаж. Яая гэх вэ, хүн болгон адилгүй байх юм даа. Нэгийнхээ чаддаг мэддэгийг нөгөө нь чадахгүй мэдэхгүй байж болно. Гэхдээ чин сэтгэлийн үүднээс чадах бүхнээ хийснийг чинь нам өндөр үнэлж байна. За тэгээд эцсийн мөч тулгарсан ийм үед тун анхааралтай, хянамгай байж үз!.. Дайсан ойртож байна» хэмээн шивнэх шиг санагдав.

	Шишко Мичкиний орхисон пулемётын ард шүд зуун хүлээж хэвтлээ. Германчууд толгой дээр нэг ч хүн байхгүй гэж лавтай бодон яаруу ойртов. Тэдний тарган цатгалан, залуухан, булцайж цайсан нүүр царайг нь ойрхноос харсан Шишко тэднийг одоохон хүрч ирээд шархтай улсыг бууны бөгсөөр дэлсэж хорооно гэдгийг сайн мэдэж хэвтэв. Германчууд шүү дээ, намайг алах гэж яваа нь энэ гэж бодсондоо бус, харин шархтай улсад ингэж шаралхдагт нь, энгийн номхон хүн ардыг барьцаалан барьж буудан алдагт нь хорсол занал буцлав. Тэгээд ч тэднийг тавиад метр ойртож ирэхэд нь буудсангүй, өөдгүй ноход минь ойрт ойрт хэмээн зүхнэ. Ингээд бараг тулаад ирэхэд нь шагайсан шиг шагайж байгаад атгалаа. Эхний хоромд арван дайсан ёолох нь ёолж, хараах нь харааж унав. Бусад нь бутран гүйлдэж, замын хажуугийн гуу руу орж хэвтлээ. Шишко тэр даруй өртөөн тийш очиж явсан нөгөө хэсгийн нь зүүн гар тал руу галлаж гарав. Бараг хагас минут тасралтгүй буудаж байтал пулемёт нь гацлаа. Нам жим болоход германчуудын нэг нь: 

	— Feuer!.. Feueг!2 гэж хашхирч дуулдав.

	Үлдсэн хэдэн хормыг ашиглаж болох учир Шишко автоматаа ухасхийн авч ар тийш нь чулуудаад, ганцхан муригасхийн газрын уруу түнтийтэл өнхрөв. Уухилж аахилан хацар ам нь шалбарчхаад намд орсон хойноо дөчөөд жилийн өмнө нягтчуудын клубийн биеийн тамирын дугуйланд явдаг байсан, ням гарагт нөхдийгөө нүцгэн цээжин дээр минь чулуун хавтан тавьж байгаад алхаар хага цохь л доо гэдэг байснаа санаж инээмсэглэв. Тэгэхэд нь эрдэм номтой улс элэг доог хийх янзтай инээмсэглэдэг боловч энгийн хар бор улс гайхан шагшдаг байж бил ээ. Шишкогийн булчин шөрмөс тийм ч больчхоогүй шүү дээ. Бах өвчинд нэрвэгдэж, тамхины тоосонд хордсон уушги нь л олигтой ажиллахаа больсон байлаа.

	Шишко хэсэг зуур амраад автоматаа чирсээр замын хажуугийн гуу руу мөлхөв. Энэ үеэр толгой дээр мөндөр асгарах лугаа адил олон мина дэлбэрлээ... Шишко гуу руу орж хэвтсэн хойноо толгойн орой тэр аяараа гал дөл болж хувирсан, зам, өртөө хоёрын хоорондын цагаан талаар герман цэргүүд гүйлдэхийг харав. Энэ шинэ байрнаасаа буудаж болох байсан боловч хүлээзнэв. Хутгаа гаргаж, гууны өрөөсөн хажууд жаахан хонхор малтаж, түүндээ тохойгоор тулж хэвтлээ. Мина дэлбэрээд хэсэгхэн зуур чимээ намдах агаад арын ууланд буун дуу гарахаа больжээ. Нөхөд нь холдож амжсан учир толгойг хамгаалах хэрэгцээгүйг ойлгосон мань эр одоо өөр тийш гал нээхээр зэхэж хэвтлээ. Толгой дээр хориглосон партизануудаас миномётынхон маань хамгаалж байгаа гэж тайвшраад өртөө тийш очиж яваа хэсэг рүү нь гал нээлээ. Гэвч ганцхан дайз сум буудаж амжлаа. Хөл дээр нь ямар нэг чулуу шиг зүйл унасанд эргэж харваас өөрөөс нь холгүйхэн зайтайд хэдэн герман цэрэг хэвтэж харагдав. Тэр даруй гар бөмбөг дэлбэрлээ.

	Шишко түүнээс өөр юу ч мэдсэнгүй. Зовж тарчилсангүй ч үгүй амархан үхжээ.

	 

	 

	Толгойн орой дээр гарч очсон германчууд тэнд хэдэн хэсэг мах болсон хүний сүгээс өөр юу ч олж харсангүй. Замын хажууд байсан фон Гайерийн хүүр хүртэл миномётын галд сэглэгдэж танигдахын аргагүй болсон учир түүнийг бас үхсэн партизан байна гэж боджээ. Цуваанаас эмнэлгийн хоёр машин салж, ирсэн замаараа эргэн давхилаа. Өртөөний гадаах шатсан цистернүүдээс өтгөн хар утаа багширсаар, хөндийн дээгүүр суунаглан хөшигрөх нь гашуудлын том хар алчуур дэлгэсэн гэлтэй. Ширмэн бөмбөг энд тэндгүй нь дэлбэрч хөрсийг нь эргүүлсэн толгой шинэхэн овоолсон шорооноос өөрцгүй санагдам боловч онгойж цүнхийсэн хар нүхнүүдийн завсар хоорондуурх хэсэгхэн эрүүл газраар нь намуу, тэргүүлэгч цэцэг ганц нэгээрээ ганхана. Сахал самбайгаа мөлчийтөл хуссан, нойр алдаж улайсан нүдтэй герман дарга яаралгүй явсаар толгойн оройд гарав. Хүний чухам юу нь ч юм бэ сайн мэдэгдэхээргүй болсон сэг дээгүүр хэнэггүй алхаж гараад, янжуур асааж, шатаж байгаа цистернүүд тийш харна. Харц нь гунигтай, хүйтэн хорсолтой.

	Зүүн өмнө зүгээс тэнгэрийн хаяа ягааран улайж шинэ өдөр эхлэх дөхөж байсан үе бил ээ.

	
XV

	Энэ үеэр Кавалад дөхөж явсан Ирина, Костов хоёр ч улаан ягаан тэр туяаг харсан ажээ. Гэвч өдөр болох гэж байсан хэр нь өнгөрсөн шөнийн аймшигт зүйл, аюулт явдал огт мартагдаагүй хэвээр. Толгодтой тал хөндийгөөр чидун жимсний мод энд тэнд өрвийж сөрвийн, эрт цагийн эвдэрхий балгасын ор суурь овойж харлан, зэгстэй намаг ёлтолзох агаад тамхи хурааж байгаа грек тариачид тааралдана.

	«Никотиан» пүүс, Германы папирос тамхины үйлдвэр хоёрын хорвоо өнгөрч хоёр хэлтэрхий нь болох Борис уржийн уржигдар, фон Гайер өнгөрсөн шөнө харанхуй хавцал руу нисэн одож, гэмээ гэмшсэн, гуньж гүйцсэн өөр хоёр хэлтэрхий үлджээ. «Никотиан» мөхөж байгаа нь энэ. Тамхи авах гэж хуурах мэхлэх, авсан хойно нь боловсруулах, боловсруулсан хойноо борлуулах гэж үхэн хатан хөөцөлдөж явдаг цаг өнгөрчээ. «Никотиан» гэдэг нэр хий хоосон, байхгүй юмны нэр болж, түүний ерөнхий мэргэжилтэн тансаг сайхан хувцастай, тарган цатгалан эр хэнд ч хэрэггүй хээнцэр амьтан болж хоцорчээ. Чухам юунд нь болоод Борисыг үхэн үхтэл нь дуулгавартай зүтгэж явснаа, Кондоянистай гэрээ хийлгэх гэж яагаад тэгж мэрийснээ, фон Гайерийг алагдахад яагаад тэгж их харамссанаа Костов сая ойлголоо. «Никотиан» пүүсгүйгээр хөл дээрээ тогтож чадахгүй учраас, түүнийг байхгүй бол хэнийг ч хахуульдаж, хэнийг ч ятгаж, айлган сүрдүүлж чадахгүй учраас л тэр. Ийнхүү бодоход арчаагаа алдаж, аргаа барсан хүн санагдахын зэрэгцээгээр хуучин ертөнцтэй зүйл дуусах тавилантай хүн толгойтой болгонд уур нь хүрнэ. Сэтгэл санаагаар унаж гүйцсэн өөр шиг нь хүнд шинэ амьдралаас юухан шуухан горьдох хэцүүхэн боловч горьдлого үл тасарна.

	Юун гэвэл Аликс санаанд нь гэнэт оржээ. Нээрэн Аликс бий шүү дээ!.. Улаан шаргал үстэй жаал охин санаа сэтгэлийг нь ид шидтэй юм шиг заслаа. Аликсийг анх олж Кристалогийнд дагуулж ирсэн, улмаар Хераклитай ам хэлээ амархан ололцсон тэр өдөр яаж баярлалаа яг л тэрүүн шигээ баярлав. Тасос арлын улаан элснээс ухаж авсан амьд цэцэг, балрахын даваан дээр ширгэж гүйцсэн сэтгэл зүрхийг нь дэвтээсэн тэр цэцэг бол Аликс бил ээ. Гоёхоос өөр юм боддоггүй явсан мань эр Аликсийг мөхөж байгаа ертөнцийнхөө хүрээнд амьдруулан, үдшийн шаргал өнгөтэй хувцас өмсгөчихсөн, утаа тортогт «Юнион» буудалд дагуулаад орж яваагаар төсөөлөн бодлоо. Атар хээрийн цэцгийг арчилж өөр шигээ өөдгүй амьтан болгож тавих гэж ингэж хичээж яваагаа энэхэн үед Костов даанч ухаарсангүй.

	Гэнэт төмөр хяхарч чахрах чимээ гарч саяны бодлыг нь сарниулав. Замын тохойгоор өнгөрч яваа машины өрөөсөн хажуу хад модонд шүргэсэн бололтой. Костовын баруун гар нэг л биш, хиймэл гар шиг хөдөлж байгаа нь эвгүй болов. Костов судас хатуурах өвчин нь улам газар авч байгааг санаад: «Хөдлөх янзтай. Өнгөрсөн шөнийн явдлаас болж сэтгэл үймэрсэндээ энэ биз» гэж бодов. Тархи толгойн нь ямар нэг нарийн судас тасарч, цус нь гарын ажиллагаа зохицуулдаг төв мэдрэлийг нь бүрхсэн бололтой. Ийм байхад машин барих осолтой гэж бодоод зогсоож: 

	— Та бариад явна уу даа?.. Баруун гар минь нэг л биш байх чинь гэхэд нь Ирина: 

	— Харин тийм шиг гэв.

	Ингээд аль алин нь арын суудал дээрх ороолттой юм руу харсан ч үгүй, үг ч солилгүй суудал солив. Юм бодож, ярья ч гэсэн хэн хэнд нь зовуурьтай байлаа.

	Ирина жолооны ард суугаад, хүч ихтэй мотор хэр чадлаас минь хэтэрч мэднэ хэмээн болгоомжилж, машиныг зугуухан хөдөлгөв. Нар яг гарлаа. Тэнгисийн хөвөөний гудамж талбай хөл хөгжөөн ихтэй болчихсон, хийх ажилгүйчүүд ус руу хөвөрч эхэлдэг яг тэр үеэр Кавала орох нь гэж харамсан бодлоо. Тамхиар хоол хийдэг цөөвөр чононууд талийгаач болсон арслан дээр овоорч шавах үед уруу царайлж, уураа тэвчиж өнгөрөх хэрэг болно гэж бодоход бүр ч аягүй. Кавала эмх замбараагаа алдаад хоёр хонож байгааг, тамхины баян худалдаачид түрүүлж, тэднийхээ араас зарц нар нь эхнэр хүүхэд, эд хогшил, энд эзэн сууж байх хугацаандаа хурааж амжсан хөрөнгө зөөр бүхнээ сангийн унаа хөсөгт ачаад арилсныг мэдээгүй Ирина харамсал гашуудлын баахан үг дуулна гэж бодож явлаа.

	Өнгөрсөн шөнийн аюулт явдлаас айж сүрдсэндээ ар талын суудалд хөшчихөөд яваа хүүрээс бараг ялгаагүй болсон Ирина хэнтэй ч уулзахгүй, юу ч бодож санахгүй, зөв зүгээр байх юм сан гэж л бодно. Чамкорын нарсан ой шугуйд ганцаар очиж санаа амарч суух юм сан гэж бодогдоно. Юу ч болж байлаа гэсэн падгүй хэрэг. Хуучин ертөнц мөхвөл мөхөж, шинэ амьдрал эхэлбэл эхэлдэг л юм байгаа биз. Хэн ч булаацалдахгүй хөрөнгө зөөр гадаадад бий юү гэвэл бий. Коммунистууд эмэгтэй хүнээс өшөө хонзон авдаггүйг өнгөрсөн шөнө өөрийн биеэр үзэж мэдсэн. Гэтэл нэгэн зүйлээс, эд хөрөнгөөсөө хагацах, өлсгөлөн олны гарт үрэгдэхээс ч аймшигтай нэгэн зүйлээс зайлах газаргүйгээ ухаарлаа. Энэ бол өөрийн бие сэтгэлээр унаж үхэх үйлтэй төрснөө ухаарсан хэрэг юм. Үзэж өнгөрүүлсэн юм юман дээр нь өнгөрсөн шөнийн аймшигтай явдал нэмэрлээд, сайн муу юу ч болж байсан ялгаагүй санаа сэтгэлийн бэтэгтэй болжээ. Алган дор нь цохилохоо больсон зүрх, фон Гайерийн амийг залгисан өшөө хонзон, риванольтой хонх ёнх болсон төмпөн, шархыг нь хуучин муу цуудсаар боосон, бодвоос германчууд ирж нэрмэсэн байж таарах партизанууд аль алиныг нь мартаад явлаа. Нэг үгээр хэлэхэд юу ч бодож санахаа больсон хүйтэн, хөрсөн дотортой, хүний оронцог болжээ.

	Машины жолоо дийлэхгүй байх гэж айсан нь талаар болж, хурдыг нь нэмэн, хааш яаш мушгиж гарахад нь ар талын суудалд түшүүлээтэй явсан нөгөө ороолттой юм хазайсаар хаалга түг хийтэл мөргөж унав. Түнтийтэл ваадагнасан хуучин муусайн хувцас хунар шиг хэвтээ тэр зүйлийг Ирина, Костов хоёр анзаарсан шинжгүй.

	Кавалад ирэхэд нь өглөөний арван цаг болсон байлаа. Цагаан цагаан байшин барилгатай энэ хот одоо нэг л зэвүүн, ургамал модгүй гудамж талбай нь өнгө зүсгүй, нэг хэсэг нь баяжихын хойноос үхэн хатан хөөцөлдөж, нөгөө хэсэг нь өлөн зөлөн, гунигтай царайлсан улс амьтны толгой дээрх хөх тэнгэр, шар нар хүйтэн цэвдэг юм шиг байв. Гадаа бүгчим халуун хэр нь гол гудамжаар грек хүмүүс өөдөө сөөргөө холхилдон өөр хоорондоо чанга чангаар ярилцах нь хэзээ язааны нь хэцүүхэн амьдралыг үймүүлсэн ямар нэг хэрэг явдал гарсан янзтай.

	 Германы папирос тамхины үйлдвэр, «Никотиан» пүүс, тэр үйлдвэртэй аль нэг талаар холбоотой бусад пүүс өөрсдийн агуулахыг хааж, өлсөж ядрахын туйлд хүрсэн өдий төдий хүнийг ажил төрөлгүй болгожээ. Гэвч өчүүхэн цалин хөлснөөсөө салсан энэ олон хүн өнөөдөр яагаад ч юм баяр хөөртэй байгаа нь илт. Битүүхэн горьдлого төрүүлэм үг яриа хүн хүний ам дамжина. Гэхдээ энэ олон хүний сэтгэл хөдөлгөсөн зүйл бол десант буухыг тэсэж ядан хүлээж, англи америкийн цэрэг ялалт байгууллаа гэж дуулдах болгонд гоёлын хувцас хунараа гарган өмсдөг зантай тамхины пүүсийн албан хаагчид, дамын худалдаачид, зуушны газар сахигчдын үндэсний аминч бодол санаанаас хавьгүй дээгүүр бөгөөд ядуу зүдүүгийн туйлд хүрсэн улсын л бодох санаа байлаа. Энэ бол зүүн хойд зүгээс хүчирхэг том арми юу юугүй ойртож байгааг дуулаад горьдож, баяр хөөр болсон хэрэг бил ээ.

	Тийм дээ ч энэ олон хүн «Никотиан» пүүсийн ерөнхий мэргэжилтний машиныг төдийгүй, үс засдаг газар орохдоо болгар хүмүүсийг гахай нохойгоор нь дуудаж аашилсан Кондоянисын пүүсийн ерөнхий мэргэжилтнийг ч тоосон шинжгүй харна. Тэр үс засдаг газар оронгуутаа толины өмнө нүүрээ савандуулаад сууж байсан бүсэндээ гар буутай хоёр болгар усан цэргийг тийнхүү хараасан ажээ. Грек хэл мэддэггүй тэр хоёр усан цэрэг түүний чанга дуунд дургүй нь хүрсэндээ хүйтнээр хяламхийжээ.

	Машины замаас зайлахгүй хүн амьтанд уур нь хүрсэн Ирина чанга чангаар бүрээднэ. Гэтэл тамхины үйлдвэрийн ажилчид ноёд баяд номой даруу царайлах цаг болсон гэж үзэж байгаа учир эгдүүцэнгүй инээж шуугилдана. Яасан муухай үнэр вэ?.. Наад машинд чинь юу гэгчийг авч явна вэ!..

	Костовын чихийг иймэрхүү эвгүй үг яриа дэлдэхээрээ нэг болов.

	Олны дундаас нэг хүн: 

	— Үхсэн нохой ачаад явж байгаа юм шиг байна гэв. — Нохой юу даа?.. Үхсэн нохойгоор юу хийх вэ дээ? — Наадуул чинь нохойдоо хүнээс илүү улс шүү дээ.

	Бид гэдэг чинь нохойноос дор улс... Лихтенфельдийг л бод л доо. Нохойгоо үзүүлэх гэж эмч дуудуулж, нохойгоо цагаан талх, махаар тэжээдэг гээч.

	Мэргэжилтэн, Виктор Ефимович хоёрын Борисыг дамжилсаар оруулж ирэхэд Ирина зэвүүцэнгүй янзтай: 

	— Костов та нутаглуулах талаар хөөцөлдөж үзээрэй... Миний хувьд нэг ч хүний царай хармааргүй байна гэв.

	Халууцаж амь нь тэмцэж явсан Костов дурамжхан: 

	— Өөр бусад чухал ажил амжуулж байж л хөөцөлдье дөө. Юуны өмнө Аликс дээр орох хэрэгтэй. Фон Гайерийн талаар германы комендантын газар мэдэгдэх хэрэгтэй... Тун эвгүй зүйл дээ... Тэр талаар биднээс асууж магадлах л байх. Юмыг яаж мэдэх вэ баривчилж ч болзошгүй гэсэнд Ирина: 

	— Өө тийм үү? гэв.

	Тэгээд үхсэн хүн удаан байлгаад юу хийх вэ гэж бодоод: 

	— Тийм юм бол Фришмуттэй ярилцаж тохир!.. Бидэнд төвөг удалгүй байж үз гэхгүй юү. Тэгээд оршуулгын товчоо руу шалавхан шиг очиж үз гэв.

	Иринагийн ингэж хэзээ язааныхаараа хүн бүхний хэрэг тохиолдсон үед Фришмутийн ч толгойг мэдэх санаатай захирч тушаасанд Костовын дургүй хүрсэн боловч Аликсийн барааг шалавхан харах гэж яарсандаа болоод юу ч хэлсэнгүй.

	Хоёрдугаар давхрын шатаар гарч очиход нь Кристало тосож уулзав. Тэрээр машин ирэхийг цонхоор харсан ажээ. Виктор Ефимович үүдний өрөөнд оруулж урт зөөлөн сандал дээр тавьсан талийгаачийг авч ирэхийг харсан грек эхнэр гасалж, залбирахын хажуугаар залуу зандан насныхаа аальгүй зангаар маягтай самнаж янзалсан үснийхээ унжсаныг засаад, Костовыг амьсгаадан байж: 

	— Охин ямар байна вэ? гэхэд: 

	— Муу байна!.. Эмч найдлагагүй гэсэн. «Ноёнтон минь та л хөөрхий байна!.. Та тун сайхан сэтгэлтэй хүн юм хэмээн Костовыг үнэхээр өрөвдсөндөө мэгшсэн боловч нулимс гарсангүй. Пирейн хөлсний эмсийн газар зовлон бүхнийг амсаж гүйцээсэн энэ эхнэрийн нулимс бараг ширгээд, тун хэцүүдсэн үед л гардаг болжээ.

	Костов Кристалог дагалдан Аликсийн өрөөнд орлоо. Охиныг уран гоё сийлбэртэй өргөн түшлэгт сандал дээр хэвтүүлж, өмнөх явган ширээн дээр нь башир цэцгийн багц тавьжээ. Цав цагаан даавуу хучлагатай Аликсийг харахад цагаан өмсгөлтэй бяцхан талийгаач гэмээр. Таван өдөр дараалан халуурч тамир тэнхээ нь бүр барагдаад, ёстой л яс, арьс хоёр болжээ. Хуруу гар нь хатсан мөчир шиг хорчийж, хонхойж цаана орсон хоёр нүдний нь цэнхэр өнгө буурчээ. Костов духанд нь гар хүргэв. Халуун наранд гадаа хэвтсэн чулуу л ийм халуун, хуурай байдаг. Аликс нүд огт цавчралгүй, амьсгаадна. Халуунтайдаа болж тархи толгой нь тэсэхүйеэ бэрх өвдөж байгаа бололтой. Ухаан нь элий балайтаж, хар даран элдэв юмнаас айж байгаа ч байж мэднэ. Элсэн дээр нь тоглодог байсан тэнгисийн однууд аймшигтай том том амьтад болж хувираад, өргөс хумстай хөлөөрөө базах шиг, наймалж, хавчнууд олон тэмтрүүлээрээ ороон баглах шиг санагдаж байж мэднэ. Ийнхүү айж эмээвч тамир тэнхээ нь барагдаж, дөнгөж нэг голтой байгаа бололтой.

	Аликс тэсэхгүй болсныг Костов мэдлээ. Хераклийн муу овоохойгоос хэрэггүй л энд авчирснаа, хүүхэлдэй, хувцас хунартай болгох гэж Солуны хоршоо дэлгүүрээр шал дэмий гүйснээ, өсөж том болчихсон, үдшийн хул өнгөтэй хувцас өмсчихсөн улаан шаргал үс гэзгээ сайхан самнаж янзалчихсан явж байхы нь энэ насандаа харахгүйгээ сая ойлголоо.

	Түшлэгт сандлын хажууд хуучин маягийн муу хувцастай, хавчдаг саравчныхаа хар оосрыг гадуур цамцны энгэрт бэхэлсэн гонзгор нүүртэй, буурал толгойтой грек эмч зогсоно. Костовыг; «Хөлс шангийн хувьд яалаа гэж гомдоох вэ дээ... Энэ охиныг тэгээд аврах арга даанч алга гэж үү дээ?» гэж хэлэх гэсэн янзтай зэмлэнгүй, дурамжхан харахад, Аликсийн дэргэд нойргүй хоносон эмч учир мэдэхгүй энэ зэмлэлийг нь хэлүүлэлтгүй мэдсэн янзтай гунигтайхан: 

	— Чадах ядахаараа л оролдлоо шүү дээ, ноёнтон минь!.. Цус хийлээ... Таны урьж залсан герман эмч нар ч цус хийх нь зүйтэй гэлцсэн хэмээн учирлав.

	Костов хариу юу ч дуугарсангүй. Анир чимээгүй энэ мөчид Тасос, Кавала хоёрын хооронд зорчигч хөнгөн хөлөг онгоцны дуу л дуулдана. Нээлттэй цонхоор гудамж, цэцэрлэг, цонхны цаанах цагаан ягаан цэцэгтэй хулслаг улаан цэгцүүхэйн сөөг байна. Виктор Ефимович лимузин машины нь гараашинд оруулаад, өрөөсөн талын үрчийж хорчийсон бөөрийг сая харж шогширч гаслав. Энэ бүхний дээд талд хөх мөнгөн тэнгэр мэлтийнэ.

	Эмч эхлэн ам нээж: 

	— Ингээд өнгөрч байгаа грек хүүхэд аль олныг тэр гэх вэ дээ гэв.

	Эртнээс аваад санаа сэтгэлийг нь үймрүүлж яваад энэ удаа өөрийн эрхгүй амнаас нь алдагдсан эгзэгтэй энэ үг тун аяархан сонсогдсон хэр нь толгой цусдаж мэдэхээр бил ээ. Ингэж бодсон эмч сандарч нүдээ чавчирлаа. Гэтэл Костов сөөнгө дуугаар: 

	— Тийм ээ, германчууд ирсэн цагаасаа гай зовлон мөн ч их тарилаа даа гэв.

	Ийм үг дуулснаас хойш айх юм юу байх вэ. Дотор нь онгойсон грек аяархан: 

	— Үнэхээр тийм, ноёнтон минь? Дайн дажин гэдэг чинь ёстой булай юм гэв.

	Костов тэгэхэд нь: 

	— Хэдий болтол тэсдэг бол оо? гэв.

	— Цаанадаж маргааш өглөө болтол тэснэ байх. Халуун нь буугаагүй цагт зүрхний нь ажиллагаа сайжрахгүй.

	— Тэгвэл эмч та дэргэд нь байж үз... Танаас үүнийг л гуйя... Энэ эмэгтэй танд тусална... Хоол унд эндээ идэж ууна биз дээ... Миний ажил зөндөө. Доор талийгаач байж байгаа гэхэд нь Костовт хоолой нь чичирч байх шиг санагдав.

	. Тэгээд эмчийг: 

	— Тийм ээ, би харсан! Санаа зовсны хэрэггүй, би сахья гэхэд нь: 

	— Танд тун их баярлалаа гэв.

	Костовыг гарахад, энэ болгар эр дайн дажин өөрөөр эргэснээс, грекчүүдэд өрөө төлөх цаг ирнэ гэж айсандаа ийм дөлгөөн зантай болсон биш, өөр ямар нэг зүйлд гуньж горьдлого тасарсан даа энэ юм байна гэж грек эмч гадарлажээ. Тэгээд чухам юунд болоод гэдгийг нарийн ширийн ухаарч мэдсэн хуучин муу хувцастай мань эр Костовыг гарсан хойно эхнэрээс: 

	— Энэ хүн эхнэр хүүхэдтэй юм уу? гэж асуусанд Кристало: 

	— Байхгүй, гонь бие амьтан. Энэ охиныг үрчилж, өсгөж авах санаатай байсан юм гэв.

	 

	 

	Юуны өмнө германы комендантын газар очих базаахгүй ажлаа гүйцэлдүүлье гэж бодсон Костов тэнд очиход нь фон Гайерийн хэзээ хаана, хэрхэн үхсэн талаар нэгд нэгэнгүй асууж шалгаана гэж сайн мэдэж явлаа. Фришмуттэй ярих санаатай дивизийн нь штаб руу утасдаж үзвэл хэн ч байсангүй. Тэгээд тийшээ очихоос биш дээ гэж бодсон боловч Ирина оршуулгын ажлыг эрэгтэй хүн гүйцэлдүүлбэл зохино гэсэн үг цухуйлгасныг сая санав. Халуун усны өрөөнд ус гоожуулж, шал пал дуугаргаж байгаа тэрээр усанд ороод унтаж амрах нь мэдээж байлаа. Ирина ер нь эрүүл мэнд, өнгө зүсэндээ өдөр шөнөгүй санаа зовдог хүүхэн л дээ. Өнөөдрийн байр байдалд нь үнэхээр зэвүү нь хүрсэн мань мэргэжилтэн эзэгтэйнхээ талаар энэ удаад л ингэж муу муухайгаар, чухам дээрээ арай ч дэндүүлж бодлоо. Яагаад дэндэв гэвэл Ирина иймэрхүү байдалтай байгаа нь өөрөө мэдэхгүйгээс биш өөрийг нь бузарлаж эвдсэн тэр ертөнцөөс өшөөгөө авч байгаа юм.

	Хамаг байшингаар нэг хачин эвгүй үнэр танар утаад, оршуулгын ажлыг удаашруулах аргагүй байв. Виктор Ефимович юу ч хийж чадахааргүй, улаан зээрд царайлчихсан өрөөн дотуур хий дэмий холхино. Костовыг эзгүй хойгуур өглөөнөөс үдэш болтол балгасаар, одоо бүр юу ч болж байсан мэдэхээргүй мангуурч гүйцжээ. Эзнийхээ харааж загнаж байгааг ч тоох шинжгүй. Улаан Арми улам ойртож, грекчүүд хөдөлж эхлэх юм уу, болгар цэргийн хуаранд бослого дэгдвэл ямар аюул тулгарч мэдэхийг ч тоохгүй байв. Иймэрхүү үг яриаг чихээрээ сонссон хир нь энэ бүхний талаар ярих бодох хэрэг юу вэ гэж бодно. Хувьсгал нэгэнт дүрэлзсэн бол түүнийг зогсоох арга байхгүй. Үүнийг чинь Виктор Ефимович мэдэхгүй юм бол өөр хэн мэдэх вэ дээ. Иймдээ ч мань эр юм болгоны хувьд дэлхийн нэгдүгээр дайны үеийнхээ туршлага зааж, архичны амарлингуй царай гаргана. Гэхдээ большевикууд, тэдний хамт болгарын коммунистууд оросын цагаан цэргийн үлдэгдлийг чухам яах вэ гэдгийг даанч тааж мэдэхгүй алмайрчээ.

	Костов уурлан: 

	— Уухаас өөр юу ч мэдэхээ болио шив дээ... Чамаас өөр хүн бол намайг шогшуулахын оронд юм болгоныг амжуулж орхихгүй юү хэмээн үглэх зуур, хотын захиргаа руу ярих санаатай утасдан: 

	— Байна уу?.. Байна уу? гэнэ.

	Виктор Ефимович сая нэг жаахан сэхээ орж: 

	— Хамаг юмыг тань бэлдчихсэн гэв.

	— Юу бэлдсэн гэж?.. Байна уу?..

	— Таны хамаг хувцас хунарыг... 

	— Хаашаа явах болж байна, хөгшин мангуу минь?..

	— Софи руу... Цөм л явцгаасан. Энэ хотод нэг ч худалдаачин үлдээгүй.

	— Юу?.. Хороо юу болоод байна вэ!.. Хотын захиргаатай холбоод аль гэж байна!..

	Виктор Ефимович хажуугаас нь залхуутайяа: 

	— Тэнд чинь нэг ч хүн байхгүй. Хотын даамал, түшмэд нь цөм өчигдөр орой амь зулбасан гэж тайлбарлав.

	Мэргэжилтний хоёр өвдөг өөрийн эрхгүй нугарах шахаж: 

	—Үгүй байлгүй... Хэнээс дуулаа вэ? гэв.

	— Хэн хэнгүй л ярилцаж байна шүү дээ... Грекчүүд хядаанд бэлтгэж, хуарангуудад коммунистуудын бослого дэгдэх гээд байгаа юм байх аа.

	Костов харилцуур буцааж тавиад, зарцынхаа царайг ажингуй харлаа. Виктор Ефимович тэнэг мангуу юм шиг тайван, гунигтай баргар царайлан: 

	— Зүйл дууссан!.. Цэргийн дотор бослого гарвал өнгөрлөө... Улаантан мөдхөн ирж та биднийг хана налуулна... Толгой дараалан буудна гэж ярив.

	Виктор Ефимовичийг согтуудаа дэмий чалчиж байна гэж бодсон Костов саяхан сэтгэл түгшиж байснаа болиод эгдүүтэй, хүйтнээр инээж: 

	— Тэнэгрээд байхаа больж үз!.. Нохойд дөрвөөс илүү хөлийн хэрэггүй гэгчээр улаантанд чиний хэрэг юу байх вэ... Шалавхан яваад санваартан, авс хоёр олж ир! гэв.

	— Юу?

	Виктор Ефимовичид Костовын дуу хаа холоос юм шиг боловч арга буюу амьд хүнийх гэлтэй сонсогдов. Олон хөлөг онгоцны бүрээ нэгэн зэрэг хүнгэнэх шиг болж дүнгэнэж шуугих аагад хачин энэ дуу чимээнд хамаг бие нь тавигдах шиг оргив. Виктор Ефимович бие сэтгэл нь ийнхүү тавигдан ганьхарч, ахин согтуурч аятайхан болжээ.

	Костов зэвүүцэн уурлаж: 

	— Санваартан, авс хоёр олоод ир гэж байна!.. Нүгэл байгаа даа. Талийгаачийг ямар ч байсан нутаглуулах хэрэгтэй биз дээ гэнэ.

	Виктор Ефимович байшингаас гарч явах хэрэгтэй болсноо бүүр түүрхэн мэдэж, энэ халуунд яаж гаръя гэж гайхаш барагдахдаа: 

	— Грекчүүд болгар хүмүүсийг чулуу модоор нүүлгэж байна гэнэ бил ээ хэмээн аргалах гэж үзэв.

	— Худал битгий ярь! Биднийг саяхан гол гудамжаар ирэхэд яах ч үгүй л байна бил ээ... Чи л аймхайдаа худал ярьж байна.

	Аймхайдаа гэнэ үү?.. Виктор Ефимович тийм ч аймхай биш ээ. Тийм ээ, аймхайдаа биш, харин залхуу нь хүрч, энэ халуунд гадуур явна гэдэг бэрхээс гадна бас аятайхан болсон архийг нь гаргачихна гэж харамссандаа л энэ байв. Санваартан, авс хоёрыг олж ирэх үү!.. Ямар хэрэгтэй юм бол? Хөгшин баян хэнийгээ нутаглуулах нь вэ?.. Нөгөө охиныг юм байх л даа... Үгүй, энэ чинь үхээгүй байхад нь юу гэсэн үг вэ!.. Мангуу амьтан!.. Виктор Ефимович ийнхүү гайхан үүдний өрөөний ханын цагийг ажиглан, улмаар савчиж байгаа дүүжинг нь удаан харахад толгой нь эргэж эхлэв. Хаана юу бас ингэж савчаад байлаа даа!.. Өө тийм... Түрүүчийн гаднаас оруулсан хүүрийн гар шүү дээ. Пүүсийн ерөнхий захирал талийгаач болсныг Виктор Ефимович сая л саналаа.

	Ингээд согтууран: «Санваартан, авс хоёр олж ирэх! Мартчих вий дээ» хэмээн үглэсээр үүд рүү салганав. Тэгснээ эзнийхээ Стокгольм хотоос авчирсан хоёр зангиа, хос шаахайг чемоданд нь хийгээгүйгээ гэнэт санав.

	Ийнхүү салганаж бөгтгөнөж явааг нь ажиглаж байсан Костов: «Хөөрхийг хэрэггүй л загначихлаа... Над шиг л гозон толгой, ганцаархнаа хорвоо өнгөрч яваа амьтан шүү дээ» гэж гэмшин бодлоо.

	 

	 

	Иринаг халуун усанд орж, Виктор Ефимовичийг авс олж ирэх зуур Костов германы комендантын газар луу очъё гэж шийдэв. Фон Гайерийн талаар ямар ч гэсэн дуулгалгүй болохгүй. Буцаж ирэх замдаа хотод байрласан болгар цэргийн батальоны даргатай уулзаж байдал ямаршуу байгааг асууж лавлана гэж боджээ. Германчуудад хэлэх ярих үгээ бодож боловсруулсан, хундага шарзаар зүрх чангалахдаа лонхтой архи талд нь ортол уучхаж гэж Виктор Ефимовичид уурласангүй. «Никотиан» пүүсийн мэргэжилтэн зочин гийчинд гайхуулж сурсан шарз, сардин загас, хар түрс тэргүүтэй амттай шимтэй бүхнээ Болгар луу аваад явж чадахаасаа өнгөрчээ. Тэр ч байтугай Виктор Ефимовичийн чемоданд нямбайлж хийсэн олон костюм, зангиа, шаахай, гэрийн болон дотуур хувцсаа ч орхихоос өөр замгүй байлаа. Костовын гарын дор үлдсэн ганц унаа болох лимузин машин тэр бүхнийг багтааж даахааргүй учир арга буюу грекчүүдэд бэлэг болгож үлдээнэ гэсэн үг. Костов энэ тухай бодохтой манатай байв.

	Ингээд машиндаа сууж, германы комендантын газар луу яаралгүй хөдөллөө. Гар нь овоо гайгүй, жолоо залахтай сүрхий болжээ. Салхи хөдлөхөө больж, тэнгэр үнсэн сааралтаад, нүцгэн толгодоос халуун бүлээн илч гардаг үдийн үе тул мэргэжилтний хөлс чийхарч нүүр царай нь минчийжээ. Хөлөг онгоц зогсоолын наад талбайд хүн амьтан пиг дүүрэн байгааг ч анзааралгүй, хоёр талаар нь баян чинээлэг грек эзэд нь хаяж одсон байшин барилга эгнэсэн эргийн хөвөөний гудамжаар эргэв. Энэ байшингийн нэгэнд Кондоянисынх байдаг. Түүний гадуур гарч явтал нь нэг хүн нэрээр нь дуудав. Машинаа зогсоогоод, харвал Кондоянисын пүүсийн нэг ажилтан богино ханцуйтай цамц өмсчихсөн байшингийн тагт дээр зогсох бөгөөд гараа гозолзуулан: 

	— Та чинь яаж явна вэ? Ингэж явна гэдэг чинь юу гэсэн үг вэ?.. хэмээн хашхична.

	Мэргэжилтнийг гайхаж, мөрөө хавчихад грек хүн: 

	— Машинаа хашаа руу оруулчхаад шалавхан орж ир гэнэ.

	Костов машинаа гудамжинд орхиж, тэднийд орлоо. Өрөө тасалгаанд үнэхээр сэрүүхэн сайхан агаад үүдний өрөөнд зогссон хүүхнээс үнэртэй ус сэнгэнэнэ. Ингэж урьж залсан найрсаг сайхан зантай, аятайхан энэ залуу бол Кондоянисын итгэлт хүний нэг бөгөөд дүү хүүхэнтэй нь гэрлээд, гэрт нь суудаг болсон хүн.

	Грек залууг сандарч тэвдсэн янзтай: 

	— Та хаашаа очих гэж явна? гэхэд Костов: 

	— Германы комендантын газар луу гэв.

	— Еэ, тэнгэр минь!.. Яаж яваа чинь энэ вэ?.. Гэрээс толгой ч цухуйлгаж болохоо больсон цаг шүү дээ.

	— Яагаад?

	— Яах юу байх вэ, алчхаж мэднэ... Германы комендантын газар гэдэг чинь байхаа больсон... Германчууд аль уржигдар арилаад өгсөн... Ажилчид талбай дээр цугларч, партизаны отряд ирэхийг хүлээж байгааг харсангүй юу?

	— Юун отряд вэ?

	— Мэдэхгүй юм, улааных л байх болов уу гэж айж байна.

	Костов огт тоосон шинжгүй: 

	— Ямар нь ч байсан яах вэ дээ!.. гээд, гэрийн эзэгтэйн авчирч барьсан жимсэн ундааг уув.

	Тэгээд Кондоянис хэрхэн баривчлагдсан, Борис үхсэн, фон Гайер алагдсаныг товчхон ярилаа. Грек эр эхнэр хоёул мэл гайхаж цэл хөхөрчээ. Эхнэр нь халаглан гасалж, нөхөр нь хойш урагш холхин байн байн санаа алдаж, тас хар үсээ илнэ.

	Тэгээд Костовыг ярьж дуусахад: 

	— Та нар тэгээд гэрээгээ байгуулж амжаагүй юу гэв

	— Амжаагүй... Амжуулдгийн даваан дээр баривчилсан.

	— Ахыг алж л таарна даа! хэмээн эхнэрээ гунихад грек эр ихэмсгээр: 

	Тэд түүнийг яаж ч чадахгүй. Хамаг хэрэг булай муухай барон, Дитрих хүүхэн хоёроос л боллоо. Эзэн уг нь эртхэний л юухан шуухан атгуулдаг байсан юм. Лихтенфельд бүр хоёр ч хоногийн өмнө тиймэрхүү үг хаяад байсан юм гэнэ.

	— Тийм ээ, Лихтенфельд, Дитрих хоёр гэдэг чинь булай амьтад, Танай тэр Малони ч тэр хоёрын өрөөсөн гутал... Тэр л тэднүүст цөмийг нь мэдэгдсэн биз.

	Хэн хэн нь дуугүй болов. Гэрийн эзэд ямар нэг чимээ чагнана. Шатаар хүн өгсөх хөлийн чимээ гарсаар хумхаа өвчинд нэрвэгдэж цонхийсон царайтай, хувцас хунар зүгээртэй халзан эр орж ирэв. Кондоянисын пүүсийн тамхи исгэгч ажилчдын нэг мөнийг Костов сая танилаа.

	— Патрос минь, юу болж байна даа? хэмээн хүүхнийг айж эмээсэн янзтай асуухад, цаадах нь: 

	— Юу ч болсон юм алга!.. Хурал цуглаан орой л болох юм байх. Отряд яагаад ч юм бэ саатлаа гэсэн мэдээ ирсэн бололтой гэв.

	Грек эр исгэгч ажилчинд гоньдтой дарс хийж өгөөд: — Ажилчид юу гэлцэж байна даа? Улаан туг далбаа харагдана уу? гэсэнд, Патрос, дарснаас нэг балгаад Костов руу өшөөтэй хяламхийж: 

	— Үгүй!.. Улаан туг далбаа харагдаагүй... Харин түүнээс долоон дор юм харагдсан. Болгар цэргүүд улаан өнгийн тууз зүүчихсэн байцгаана бил ээ гээд Костов руу дахин хяламхийж, ууртайгаар, — Болгарууд та нар ер нь будилаан тарих гэж л манай энд ирсэн улс юм... Эндхийн эрх захиргаа ЭАМ-ийнхны гарт орвол хамаг буруутан нь танай энэ нэг явган цэргийн батальон шуу болж таарна даа!.. Цэргийн бараг тэн хагас нь коммунистууд байхаас зайлах гэж үү гэхэд нь Костов тоосон янзгүй: 

	— Тийм ч байж магадгүй юм шүү гэв.

	Гэрийн эзэд зочныг маань дайрч доромжлох вий гэсэн янзтай исгэгч ажилчныг муухай харна. Патрос бол Венизелосыг шүтдэг хүн бөгөөд болгаруудыг нэг нүдээр үзэж чаддаггүй бил ээ. Гэхдээ тамхины баячуулын халуун ам бүлийн дотор үндэстэн ястны өширхөл байх ёсгүй. Зочин, гэрийн эзэд гурвуул дуу шуугүй тамхи савсуулж, Патрос руу байн байн харна. Цаадах нь дарсаа балгаад гарахаар босов. Үзэж харсан юмаа ярьсандаа энэ гэрт илүү үзэгдэж байгаагаа мэдсэн хэр нь тэгтлээ ч нэг их харамссангүй. Эзэд, энгийн ажилчид хоёрын хоорондын ийм хөндий, хүйтэн байдлыг юу ч арилгаж чадахгүй бил ээ.

	Патросын гарч одсоны дараа Кондоянисын пүүсийн албан хаагчийг: 

	— Та бидэнтэй хооллохгүй юу? гэсэнд Костов: 

	— Үгүй дээ, баярлалаа! Морев авхай ганцаараа байж байгаа, явалгүй болохгүй хэмээн татгалзав.

	— Хөөрхий зайлуул!.. Уг нь ухаалаг, сайхан хүүхэн шүү! гэж эхнэр нь тэр хүүхнийг хайрласанд грек эр Костовоос

	— Та одоо яая гэж бодож байна даа? хэмээн сонирхов.

	Костов мөрөө хавчиж: 

	Грек эрийн мойл шиг нүдэнд өрөвдөнгүй харц тодорч: 

	— Юу гэсэн үг вэ!.. Болгарт чинь зөвлөлтийн цэрэг орж байгаа шүү дээ гэнэ.

	Хэн хэн нь хэсэг дуугүй сууснаа, грек хүнийг: 

	— Манайд бай л даа!.. Та манай хэл мэддэг, авьяас чадвартай хүн. Бид танд Афинд аятайхан ажил олоод өгнө. Кондоянис таныг их магтдаг гэсэнд Костов: 

	— Дэмий биз дээ гэв.

	— Сайн бодож үз.

	— Дэмий биз дээ... Танд их баярлалаа.

	Костов босож, эзэгтэйн гарыг үнсээд, гарахаар явлаа. Залуу эхнэр түүнийг дагалдан гудамжинд гараад, машиндаа орж асаахад нь: 

	— Таныг Тасос арлаас нэг өнчин охин үрчилж авахаар болжээ гэж дуулсан үнэн үү? гэж асуув.

	— Үнэн, үрчилж авъя гэж бодсон юм. Гэвч өвчинд нэрвэгдсэн тэр амьтан маань тэсэхгүй нь шиг байна.

	— Та ер нь яасан сайн хүн бэ.

	Костов энэ завсар хумхаа өвчинд шаналж хүний нүднээс гарсан бяцхан охиныг бодож, гунигтайгаар: 

	— Эзэгтэй минь би хэнд ч хэрэггүй хүн шүү дээ гэв.

	 

	 

	Виктор Ефимович зогсоолын наад талбайгаар өнгөрч халуун наранд халж улайссан боржин чулуун гудамжаар «Лам, авс хоёр олох ёстой... Эзэн маань ер нь галзуураагүй байгаа даа... Энэ халуунд хаанаасаа би лам, авс олж очих вэ?» гэж бодон явлаа. Тэгснээ гэнэт лам л олдвол авс олдоно гэж ухаарав. Яагаад гэвэл лам улс ер нь оршуулгын юм хум худалддаг дэлгүүр хоршоо анддаггүй байж таарна. Ингэхлээр ердөө л лам олбол гүйцэх нь тэр гэж шийдсэн мань эр хүмүүсийг ажиглаж эхлэв. Гэтэл нарны халуун архины халууныг хэлэх үү толгой тархи нь дүүрэн, нэг хүн хоёр гурав ч болж харагдаад, лам хувцастай ч юм уу, хар хувцастай ч юм уу ялгахтай манатай. Грек ажилчид, улаан тууз зүүсэн болгар цэргүүд улаан зээрд царайлсан, үнэтэй сайхан хувцастай түүнийг үнэхээр сонирхсон янзтай харна. Их төлөв эзнийхээ хуучин хувцсаар болоод явдаг Виктор Ефимович өнөөдөр эгэл жирийн биш, аль 1928 оны маягаар шулуун ташаатай цамц, шуумаг нь халхгар өмд өмсөж, саравчтай малгай тавьжээ. Тэгтэл хачин харагдахуйц ийм хувцас хунартайдаа хүмүүсийн харц татсан хэрэг биш байлаа. Хээнцэр гангандаа ч биш, коммунистуудын эсрэг хүмүүсийн нэг болохоо хэн хүнд мэдэгдэх гэж бодсондоо ч биш, эзнийд нь зочилдог герман хүмүүс хэд гурван зоос өгөх байх гэж бодсондоо энгэртээ зүүсэн хас тэмдгийг аль түрүүний аваад далд хийчихсэн бол амьтан хүний анхаарал яалаа гэж ингэж татах билээ дээ. Хэдэн лонх шарз суллачхаад гарсан Виктор Ефимович харин хас тэмдгийн тухай ор тас мартсан яваа нь мэдээж. Тэгтэл янз бүрийн шалтгаанаар эрдэнэ шишийн таваг усан шөлтэйгөө тав хоног уулзаагүй харангадаж унах шахсан энэ олон грек хүн дунд хас тэмдэг зүүчхээд явж байна гэдэг хэтэрхий зүйл бил ээ. Иймэрхүү шижээргүй амьтан өвөр түрийндээ гар буутай нь мэдээж гэж эмээсэндээ л энэ олон өлсгөлөн хүн дайрч ирэхгүй хулгана.

	Талбайгаар жаахан тэнээд, яагаад ч юм, ромын ус түгээгүүрийн хоолойг тойрохдоо ганц ч лам олж хараагүй Виктор Ефимович халууцаж ядарсандаа дотор нь муухай болов. Толгой нь эргэн, нүдний нь өмнүүр улаан ягаан манан татаж улс амьтан бүүдгэнэж сүүдгэнэн уур хүрэм амь тэмцэм агаад хөл доорх газар нь хөмөрчих гээд байгаа юм шиг хазалзаж дайвалзана. Ийм үед хүйтэн шар айраг шалавхан уух хэрэгтэйг мань эр юу эс андах вэ. Ойрхны гуанз руу очиж, явган хүний зам дээрх захын нэг ширээнээ суугаад хартал гудамжаар лам явж харагдав.

	Гандаж өгөршсөн нөмрөг, хир буртаг болсон бортого малгайтай өөдгүй, өлсгөлөн ийм грек ламаар «Никотиан» пүүсийн ерөнхий захирлын хойдхыг уншуулах нь зохисгүй боловч үнэн алдарт шашны санваартан хүн мөн үү гэвэл аргагүй л мөн. Алдчих вий гэж сандарсан Виктор Ефимович араас нь исгэрч, хачин чангаар хашхирсан учир лам төдийгүй, хойно урд нь явсан улс цөм эргэж харлаа. Гайхсан ламыг ширээ рүү дөхөж ирэхэд Виктор Ефимович эрээгүйгээр: 

	— Суу, шар айраг уу! Үгүй дээ мөн ч халуун байх чинь вэ?.. Нэг хүний хойдох уншаад өгөх зав байна уу? гэв.

	Болгар хэл мэддэггүй цаадах нь Виктор Ефимовичийн энгэр дээрх хас тэмдэг рүү өлсгөлөн нүдээр хорсолтой харна.

	Виктор Ефимович: 

	— Юуг нь ширтээд байгаа юм бэ?.. Жаахан балгачихсан л хүн байгаа биз!.. гэснээ гэнэт санаа авч, — Ээ харлаа, ингэхэд чи чинь юу ярьсны минь учрыг олохгүй байх шив дээ!.. гэв.

	Тэгээд юу хэрэгтэйгээ ойлгуулах гэж элдвээр дохиж занган нүүр амаа хачин болгож, хүн яаж үхдэг, хойдохыг нь яаж уншдаг, савслага яаж хийдэг, эцсийн бүлэгт яаж булдгийг өөрийн биеэр үзүүлэх гэж оролдлоо. Хамгийн гол нь авс олох хэрэгтэйг ойлгуулах гэж хичээж, талийгаачийг шалавхан нутаглуулахгүй бол үнэр орлоо гэж ярвайж, хамраа чимхэв. Ингэж тэнэг солиотой юм шиг дохиж зангаж, хамар амаа хачин болгох нь хажуугийн хүнд «Никотиан» пүүсийн ерөнхий захирлын амьгүй болсон биеэс үнэртэж байгаагаас ч долоон дор, зэвүүн муухайг Виктор Ефимович өөрөө шал согтуу биш сэн бол мэдэлгүй яах вэ. Грек лам эрүүл байсан учир болгарын цэрэг орж ирснээс хойш энэ хотоор ажилчин албан хаагчид нь пиг дүүрсэн тамхины том пүүсүүдийн аль нэгнээс хүн үхжээ гэж ухаарав. Энэ лам бол зогсоолын хавиар талхны булан эрж өдөр өнгөрөөдөг, тарган цатгалан эздийнхээ баралгүй үлдээсэн хоолны шавхрууг Виктор Ефимовичийн аваачиж асгадаг хогны газар тийш нэг биш шөнө явж очдог хүн. Христ бурхны энэ шавь хог ухаж амь зогоож өдий хүрэхдээ бурхан сахиус, үнэн алдарт шашинд итгэхээ больсон учир «Никотиан» пүүсийн ерөнхий захирлын хойдхыг ийм л цөхрөнгөө барж, сүжгээ алдсан амьтан унших болжээ.

	 

	 

	Ирина бол хол замд эцэж, халууцаж ирсэн Костовын халуун усанд орно гэнэ гэж дуулаад уур нь гэнэт хүрэхдээ бодсон шиг нь тийм хүний үнэргүй амьтан арай ч биш бил ээ. Хэзээний цэвэрч заншлаараа ус цасанд орсон бол харин хоол унд ууж идэх юм сан, унтаж амрах юм сан гэж огт бодсонгүй. Хүүрийн эвгүй үнэр байшингаар нэг ханхлахыг хэлэх үү, халуунд хамаг бие нь нозоорно. Борисын хүүрийг элс шороонд булж, түүнээс хагацтал хоёр гурван цагийг хотод авах хэрэгтэй байлаа. Тэгээд Кристалотой хамжиж; амьд үлдсэн нь үхэж үрэгдсэнээ бөөцийлдөг аль эртний үүрэгт ажлыг сайн ч бай муу ч бай гүйцэтгэлээ. Кристалогийн заавраар эхлээд түүнийг угааж, шинэ хувцас өмсгөн доод давхрын амралтын өрөөний цагаан бүтээлэгтэй вандан дээр хэвтүүлэв. Грек эхнэр айлаас олж ирсэн лаагаа талийгаачийн дэргэд асааж, цэцэрлэгээс түүсэн хулслаг улаан цэгцүүхэй, цэцгээ гүвсэн япон сарнайн баглаа элгэн дээр нь тавилаа. Энэ бүх ажлыг хичээнгүйлэн хийсэн Кристало гэнэт цорхирон уйллаа. Таньдаг мэддэггүй хүн бол «Никотиан» пүүсийн ерөнхий захирлын бэлэвсэн эхнэр нь байх нь ээ гэж бодмоор. Талийгаачийг нутаглуулахын өмнөх бэлтгэл ажлыг бараг гүйцэлдүүлээд дэргэд нь сууж гашуудан гиншиж эхлэв.

	Хоёр мянгаад жилийн тэртээ энэ газар бурхан бологсдоо яг ингэж гашуудан үддэг байсан жирийн олон грек эхнэрийн нэг адил уянгалсан чанга дуугаар үглэн гиншинэ. Ийнхүү үл ойлгогдох грек хэлээр өр зүрх шимшрэм уянгалуулан уншихыг нь Ирина чагнаж суулаа. Энэ бол үе үеийн эхнэр эр нөхөр үр хүүхэд, төрөл саднаа алдаад уй гашуудалд унахдаа уйлан хайлан уншдаг уншлага байлаа. Гэхдээ Кристалогийн дуунд өөр нэг уй гашуудлын, Пирейн хөлсний эмсийн газар согтуу харчуулд бие сэтгэлээ баллуулж байсан тэр үеийн уй гашуудлын эмзэг агаад тачаангуй өнгө тодорно. Дуу нь улам чангарч, зэвүүн сонсогдоно. Ирина грек эхнэрийн хийрхэл өөрт нь халдаж эхэлж байгааг, Кристалогийн өнгөрсөн ба өнөөгийн амьдрал өөрийнхтэй адил төстэйг ухаарлаа. Энэ хорвоод эмэгтэй хүн гэдэг бие сэтгэлээ аль нэг хэлбэрээр худалдаж амь зуух тавилантай гээд бодохоор амьдрал нь адил төстэй байхаас ч яах вэ. Ирина гэнэт босон харайж, грек эхнэрийн дал мөрнөөс шүүрэн авч эгдүүтэй хачин инээж, сэгсчин: 

	— Больж үз, шулам минь!.. Одоохон зайл! Зайлаад өг!.. гэв.

	Ирвэсийн савар шиг чадалтай Иринагийн гарт сэгсчүүлсэн Кристало ухаан жолоогүй айсандаа тэр даруй дуугүй болж, гүйхээрээ гарлаа. Ирина хоёр гурав дэлсээд авсан нь эр хүн ёвроод авснаас дутахгүй өвтгөжээ. Кристало энэ удаад ч хэзээ язааных шигээ согтуу харчуулд нанчуулж ухаан жолоогүй орилдог байсан Пирей ч хөлсний эмсийн газар өнгөрүүлсэн амьдралаа бодох болгондоо уйлж гасалснаа дээд давхарт байдаг өрөөндөө орсон хойноо мэдлээ. Ингэж нэг сайн уйлахад хамаг зовлон зүдүүр тайлагдах шиг болж, хань нөхөргүй ганц бие хүүхний, хүн болгонд ад үзэгдсэн зуучийн гутамшигт амьдрал нь мартагнах шиг болдог бил ээ.

	Кристалог дээшээ гарсан хойно Ирина: «Яасан зэвүүн муухай юм бэ... Голын хийтэй ийм амьтан галзуугийн газар л байж байвал таарах сан» гэж бодсоноо, талийгаачийн ялаа шавсан хөөмөл нүүрийг ажиглаж эхлэв. Хөх, шар толботой, хэлбэр дүрсээ алдсан баг шиг болж хувирчээ. Ялимгүй ангайсан амнаас нь пэмбэгэр хэлний үзүүр цухуйж, бөлцийсөн хоёр зовхи нь нарийхан завсартай болжээ. Мэнэрч хөшсөн энэ царай өрөвдөх хайрлах сэтгэл төрүүлэмгүй ажээ. Энэ бол хүн бүхэнд мартагдсан үхчихлээ гээд хэн ч харамсахгүйгээр болж өнгө зүс алдсан нүүр царай байлаа. Амьдарч байсан хорвоо нь өнгөрсөн ийм үед амьсгал хураасан энэ хүнийг нохой үхсэний дайтай бодох хүн ганц ч гарсангүй. Учир нь энэ хүнийг үхлээ гэж дуулаад худалдаа наймааныхаа ажилд санаа зовж сүйд болохоор тэр хүмүүс аль хэдийнээ амь зулбан арилсан хэрэг бил ээ. «Никотиан» пүүсийн ерөнхий захирал, таван зуун сая бэлтэн, бусад пүүсийг хоосруулж, ажил хаялтыг давшлан дарж, сайд нарыг томилж, сонин хэвлэлийг мөнгөөр цохиж явсан тэр хүн өт хорхойн зоог болоод байгаа нь энээ.

	Ирина талийгаачийн нүүр, түүн дээр шавааралдаж байгаа ялааг ажиглан сууна. Газар булаагүй, Герман руу илгээхгүй бол фон Гайерийн нүүр царай ч маргааш нөгөөдөр гэхэд л яг ийм болно хэмээн бодно. Нэг хоёр жилийн дараа Костовын нүүр ч ийм л болсон байна даа. Би ч гэсэн ялгаа юу байх вэ дээ. Хэзээ нэгэн цагт ингээд л, ийм царайлаад л хэвтэж байна. Амьдрал гэдэг чинь хэсэгхэн зуурын юм, төрөх үхэх хоёрын хоорондын төө зайтай гэсэн үг. Тэгвэл энэ хүнийг хэсэгхэн зуур амьд явахын нь хооронд сэтгэл санаа нь яах гэж ингэж эвдэв дээ? Ямар бузар шүглэхээрээ, ямар үйлтэй төрөхөөрөө хүн гэдэг амьтан Борис шиг ийм ховдог сувдаг, эзэрхэг, Костов шиг ийм хээнцэр ганган, Ирина шиг ийм хүний үнэргүй хүйтэн цэвдэг завхай зайдан болж хувирдаг байна даа? «Никотиан» л ийм болгосон хэрэг!.. «Никотиан» л ингэж санаа сэтгэлийг нь бузарлаж, хүн төрхийг нь алдагдуулан эд мөнгөөр эрх захиргаандаа оруулаад эцсийн бүлэгт амь наснаас нь салгаж байна. «Никотиан» л ингэж хөрөнгө зөөрөө арвижуулж өөр бусад өдий төдий хүнийг худалдан авч, өөр арга замаар нь цааш нь харуулжээ. «Никотиан» бол нэг ёсондоо хөрөнгө мөнгө хураах, хүний амь бүрэлгэхийн үүднээс зохиогдсон том машин байлаа. Тэгээд ч ажилчдаар зогсохгүй, эздийнхээ толгойг залгиж байгаа нь энэ. «Никотиан» пүүс гэж ер нь байхын хэрэггүй, хүн төрөлхтөнд хортой хөнөөлтэй болжээ. Үл хөдлөх үндсэн хөрөнгө, агуулахууд дахь асар их хэмжээний тамхи, дотоод гадаадын хэд хэдэн банканд хийсэн мөнгө нийлсэн хэмжээ дамжаагүй хөрөнгө хогшилд нь хоёрхон хүн эзэн сууж, хувааж авах болжээ. Энэ хоёрын нэг нь гэвэл Спиридонов өвгөний бэлэвсэн эхнэр нөгөө нь Борис Моревийн бэлэвсэн эхнэр, аль аль нь үр хүүхэдгүй ч хүүдийлж сурсан хүний үнэргүй амьтад, нэг нь хөгширч хүүхэд шиг болсон, нөгөө нь санаа сэтгэл хоосорч сайн мууг ялгахаа больсон хоёр. Энэ хоёр хүүхэнд ийм их хогшил ямар хэрэг байсан юм бэ?.. Гадаадад гарч амрагийн холбоотнуудтайгаа цэнгэж жаргахад нь л хэрэг болно.

	Тэгээд энэ чинь юу болж байна вэ? Ердөө л үүний тулд Пьер гуай гучаад жилийн өмнө худалдаачин хүний ховор зориг гаргаж болгарын тамхийг гадаадын зах зээл рүү зөөж аваачив уу? Ердөө л үүний тулд Борис Морев «Никотиан» пүүсийн хөрөнгө санг гурав дахин нэмэгдүүлэх гэж зүтгэж, залуухнаараа өнгөрч байгаа юм,уу? Ердөө л үүний тулд Костов сайд нарын авгай хүүхний амраг болж, хээл хахуульд дуртай депутат, сэтгүүлчидтэй олон шөнө нойргүй хөзөрдөж ууж согтуурч явав уу? Ердөө л үүний тулд найрсаг сайхан зантай насан залуу бүсгүй Германы папирос тамхины үйлдвэрийг «Никотиан» пүүсийг тамхи улам их худалдаж авдаг болгох гэж бие сэтгэлээ фон Гайерт шилжүүлэв үү? Ердөө л үүний тулд хөөрхий тэр нэг сайхан хүү харанхуй шоронд хумхаа өвчнөөр үхэж, ажил хаясан олон тосгоны нэг цагдааг чулуугаар цохиж аллаа гэж цагдаагийн газрын нууц тагнуулууд ажилчдын хэд хэдэн удирдагчийг буудаж алсан хэрэг үү? Үгүй, энэ бүхэн бол утга учиргүй, бузар булай хэрэг бөгөөд Иринагийн өнгөрсөн шөнө нүдээр үзэж харсан тийм арга замаар л зогсоож болох зүйл байсан юм. Тэгвэл энэ чинь юу гэсэн үг вэ гэвэл «Никотиан» пүүс, түүнийг төрүүлсэн ертөнц мөхөж таарна гэсэн үг.

	Ингэж мөхөх замдаа нэгэнт орсныг Ирина бас ойлголоо. Хэдий тийм боловч мөхөж буй хуучин ертөнцийг хайрлан харамсах, мандаж эхэлж байгаа шинэ амьдралд ялимгүй ч гэсэн итгэж найдах сэтгэл даанч төрсөнгүй. Юу ч бодож санах юмгүй мэнэрч гүйцжээ.

	Энэ үеэр эргэж ирсэн Костов талийгаачийн хувцас хунарыг сольж, цэцэг авчирч тавьсныг хараад зөөлнөөр: 

	— Та чинь зүгээр суугаагүй шив дээ... Сайн байна гээд, Иринаг: 

	— Кристало л янзалсан юм. Харин гиншиж гонгиноод болдоггүй шүү, хөөж гаргалаа гэхэд нь: 

	— Уйланхай нь ч уйланхай юм байна бил ээ гэв.

	— Голын хийтэй амьтан байна... За юу болов, германчууд юу гэж байна!

	— Германчууд алга болжээ... Өчигдөр явсан гэнэ. Хотод байх аюултай болж. Талийгаачийг нутаглуулчхаад шалавхан хөдлөлгүй болохгүй нь гэхэд нь Чамкорийн амгалан тайван байдал, нарсан ой санаанд нь орсон Ирина: 

	— Тэгье гэв.

	— Виктор ирсэн үү?

	— Үгүй шүү.

	— Энэ муу согтуу гахай хэнд ч хэрэггүй болжээ... Аягүй бол авсгүй хүрч ирнэ.

	Ирина дуугарсангүй. Нойр нь хүрэн ноозгойрч уйтгар гунигт Чамкори бүүр түүрхэн бодогдоно. «Тэнд өдийд сэрүүхэн байгаа даа, Саруулхан шөнийн нь тэнгэрт од мичид жирвэлзэн, өглөө эрт давирхайн үнэр сэнгэнэдэг сэн» гэж бодож суув.

	Костов жигүүрийн асрын шилэн хаалгыг дуу чимээтэй онгойлгов. Тэнгисийн булангийн ус цэнхэртэн, халуун уур сад тавьсан юм шиг орсон нь хүүрийн эвгүй үнэрийг жаахан намжаав.

	— Та охин дээр очсон уу? гэхэд нь Ирина гайхсан янзтай: 

	— Охин ий? Юун охин бил ээ? гэнэ.

	— Яагаа вэ, Аликс!

	— Өө тийм, өршөөгөөрэй... Одоохон орж үзье.

	Ингээд янжуур гарган асаамагц босоод хоёр дугаар давхарт гардаг шатаар залхуутай өгсөв. Костов талийгаачийн дэргэд үлдэв. Аликсийн өрөөнд грек эмч, Кристало хоёр байлаа. Охин өөрийн ухаангүй, амьсгаатай ч юм уу үгүй юу гэмээр хөдлөхгүй хэвтэнэ. Индраншийн өнгөт хоёр нүдний нь гал цог бууж, галзуу хүнийх шиг гялалздаг харц нь гөлийжээ. Судас нь бараг мэдэгдэхгүй болсон халуун гарыг нь Ирина буцааж орхив. Германаар бага зэрэг ярьдаг эмчийн горьдлогогүй болсон гэхэд Иринагийн дотор юу ч бодогдсон шинжгүй: 

	— Тийм байна. Ингэж хүндэрсэн хүн тэсдэггүй дэг гэнэ.

	Арваад жилийн өмнө дотрын өвчний талаар мэргэжсэн нэг профессорыг дагалдан халуун орны хумхаа өвчний иймэрхүү хүндрэлийг судалж, энэ талаар холбогдох франц, герман, англи ном зохиол нэгд нэгэнгүй уншсанаа Ирина дурсан бодлоо. Аликсийн төлөө үнэн голоос санаа тавьсан бол герман цэргийн эмч ч мэдэхгүй янз бүрийн арга хэрэглэж чадах байснаа санав. Гэхдээ залхуурахаас өөр юм мэдэхээ байсан, элдэв юм бодохоо больсондоо болоод гэмшсэн ч янзгүй, Аликс үхнэ, одоо яаж ч оролдоод нэмэргүй, оройтсон гэж бодно.

	 

	 

	Иринаг доош бууж очиход Виктор Ефимович хуучин муу нөмрөгтэй, өлсгөлөн харцтай ядуу грек лам дагуулаад ирэв. Гадаа гудамжинд ясан хэдрэг болсон хоёр морь хөллөсөн хөдөөлүүлэх тэрэг яйжийж, хажуухан талд нь халууцаж ядарсан царай зүсийг нь харахад ламтайгаа яг тохирсон гэлэн, нэг нь загалмай, нөгөө нь өгөршсөн хиур барьсан хоёр жаал зогсов. Түдэлгүй өөр нэг тэрэгч яаруу сандруу хийсэн болоод будаг ч хүргээгүй цагаан модон авс авчирлаа. Лам, Виктор Ефимович хоёр хэд хэдэн дэлгүүрээр орж, баян чинээлэг, язгууртай том хүн хөдөөлүүлнэ гэж хэлж ядсан хэр нь үүнээс өөдтэй авс даанч олсонгүй. Авсыг хуучин, өмхөрч ялзрах тийшээ хандсан болохоор нь шинээр харуулдсан хэдэн банзаар хийжээ.

	Талийгаачийг тэргэн дээр гаргаж тавихад Ирина үнэр орчихсон хүүрээс ингэж нэг салах гэж хэмээн сэтгэл онгойж санаа алдав. Аликсийн дэргэд байсан Костов, Кристало, грек эмч гурав ч сэтгэл амарлаа. Хүүрийн эвгүй муухай үнэр орон гэрт нь нэгэн адил шингэсэн тул айл хөршийнхний ч сэтгэл сая нэг амарсан байж болох бил ээ. «Никотиан» пүүсийн ерөнхий захирал үхсэн хойноо л ойр хавийнхныхаа амьсгалах агаарыг хордуулсаар байжээ.

	Хөдөөлүүлэх цуваа оршуулгын газар тийш аажим хөдөллөө. Загалмай, хиур барьсан хоёр жаал түрүүлж, араас нь лам бойпортой сангаа санжгануулан хариугүй дорой дуугаар уншлага гиншин, түүний араас ясан хэдрэгүүдэд хөллөсөн яйжгар тэрэг, тэгээд Ирина, Костов хоёр явлаа. Хар өнгийн хувцас өмсөж амжаагүй учир энгэртээ хар даавууны тасархай хадсан мэргэжилтэн бэлэвсэн хүүхнийг сугаджээ. Тэдний хойноос хүүртэй авс ачсан бүхээгтэй тэргэн дотор Виктор Ефимович, гэлэн хоёр сууж явав. «Никотиан» пүүсийн ерөнхий захирлыг сүүлчийн замд нь өөр хэн ч үдэлцсэнгүй. Хөдөөлүүлэх цуваа нэг л өөдгүй, уруу дорой, ламын гингэнэх дуу, тоос шороо, халуун нар, хөх мөнгөн тэнгэр бүхэн нийлээд бүр ч гунигтай ажээ. Хөдөө хээр, тэнгис аль аль талаас салхи гарахаа больдог энэ үеэр хүн амьтны хөл татарч хоосон зэлүүд болдог талбай өнгөрөв. Хоршоо дэлгүүр цөм хааж, ноход сүүдэр даган сунаж хэвтсэн агаад хааяа ганц нэг хүн урдуур хойгуур өнгөрөх боловч халуунаас ч болоод тэр үү, хүн амьтангүйгээс ч болоод тэр үү, аль эсвэл өөр юмнаас ч айсандаа тэр үү ум хумгүй алга болно. Хот даяар анир чимээгүй хэр нь сэтгэл нэг л эвгүй. Ламын гунших, бойпрын хангир жингэр дуугарах тодхон сонсогдоно. Тэр хэд талбайгаар өнгөрч, гол гудамж руу эргэв. Эндхийн хоршоо дэлгүүр ч бас хаалттай, хүн амьтангүй гудамж халуун бүгчим гэдэг нь жигтэйхэн. Түдэлгүй гудамжны эхээр төмөр малгай, богино өмдтэй, энгэртээ улаан тууз хадсан зургаан хүн гарч ирсэн нь болгар цэргийн харуул байв. Хуарангуудад цус асгараагүй эргэлт өөрчлөлт гараад өнгөрсөн хэрэг ажээ. Цэргүүд ердөө л дарга нараа халж, оронд нь өөрсдийн нөхдөөс томилон, хуарангийн намын үүрийн чармайлтын ачаар сахилга бат чанд хэвээр хамаг ажил бүтжээ. Ийнхүү шинэ эрх захиргаа тогтоож, түүнийгээ болгарчуудыг хүйс тэмтрэхээр зэхэж байсан фашист зандалчдын гарт бус, харин ЭАМ-ийн грек улаан отрядуудад шилжүүлэхээр хүлээж байжээ. Ийм ч учраас грекийн тамхины үйлдвэрийн ажилчин олон цэргийн ажиллагаанд тус дэмжлэг үзүүлжээ. Цэргүүдтэй хамт саравчтай малгайтай, мөн улаан тууз зүүсэн энгийн нэг хүн явааг бодвоос нутгийн хүн бололтой. Харуулуудыг түрүүчийн тэрэгний харалдаа ирэхэд Костов: 

	— Хүүхэд минь юу болж байна даа? гэж асуув.

	Цэргийн нэг нударга зангидан өргөж: 

	— Фашизм сөнөтүгэй!.. Ард түмэн мандтугай!.. Та нар чинь болгар улс уу? гэв.

	— Тийм ээ.

	— Талийгаач юун хүн бэ?

	— Нэг худалдаачин

	— Та нар юун улс вэ?

	— Хань нөхөд нь 

	— Явцгаа!.. Шалавхан нутаглуулаад, Болгар луугаа буцацгаа хэмээн нөгөө цэрэг нөхөрсөг хэр нь захирч тушаангуй хэлсэнд Костов: 

	— Биднийг яах ч үгүй байгаа даа? гэв.

	— Яах ч үгүй. Харин зам зуурт чинь цагаан андартууд тааралдаж мэднэ шүү... Ямар унаагаар явцгаах вэ?

	— Суудлын тэргээр.

	— Оройхон тийшээ арын албаны ачааны хоёр тэрэг явна. Тэдэнтэй явцгаана биз дээ.

	— Баярлалаа, хүү минь.

	— Зүгээр нөхөр минь.

	Ирина, Костов хоёр бие биес рүү хяламхийв. Саяны цэрэг сайхан ааш зантай ингэж ярилцсан боловч ярианы нь өнгөөр хуучин ертөнц ямар ч яриангүй мөхөж байгаа нь тодорхой боллоо. Харуулуудыг өнгөрөөд явсан хойно Костов: 

	— Эднийг байгаагүй бол ч грекчүүд биднийг чулуу модоор нүүлгэж тонилгох байсан шүү гэв.

	 

	 

	«Никотиан» пүүсийн ерөнхий захирлыг амьд ахуйд нь хэн ч өрөвдөж хайрладаггүй байсан шиг үхсэн хойноо ингэж хээгээ алдаж явахад нь хэн ч харамсаж гашуудсангүй. Хөрсөн сэтгэлт бэлэвсэн эхнэр нь хүүрийн нь хажууд хэнэггүй зогсож, голын хийтэй зууч эхнэр харамссан болж, согтуу зарц нь авс олж ирж өлсөж зовохын туйлд хүрч өөрөө ч Христ багшдаа итгэхээ больсон грек лам хойдхыг нь уншаад л гүйцээ шүү дээ.

	Ядуу лам талийгаачийн хойдхыг гүгэл, хөгц ханхалсан сүмд оруулалгүй, гадаа уншиж цаг товчиллоо. Өөрийн бие хумхаа өвчтэйг хэлэх үү, бойпортой сан даллаж, гуншаа дуугаар эртний грек уншлага уншиж байх зуураа өлсөж ядарсан хамаг бие нь хачин болж, хариугүй чичрэг эхлэх гэж байгааг мэдлээ. Тэгээд ч бас талийгаачийн ойр дотнын улс ч гэсэн халуунд халж, хүүрийн эвгүй үнэр, өөр бусад зүйлээс залхаж байгаа янзтай. Бэлэвсэн эхнэр нь нөхрөө үхсэнд нэг их сүйд болсон шинжгүй, буурал үстэй эр шал ондоо зүйл бодож яваа нь илт, улаан хүрэн царайлсан согтуу зарц нь гэж хаашаа л бол хаашаа өнхөрч унах нь холгүй хазалзаж, дайвалзаж явааг лам мэджээ. Энэ бүхнийг бодохоос өвчин нь хөдлөх дөхсөн ламын ухаан санаа үймэрч, болгарууд ер нь ингэж байвал таарна хэмээн бах тав болов. Яагаад гэвэл өөрийг нь өлсөж харангадахад хүргэж, өвчнөө дарах хина худалдаж авах ч чадалгүй болгосон цорын ганц гэм буруутай улс бол чухам энэ хэд санагджээ. Шашны томчуул, баян харчуулын аль алинд тоогддоггүй хөөрхий энэ лам өлсөж өлбөрөх шахсан үедээ тарган дэгдээхэйгээр хооллодог том толгой лам, тэргүүн хамба нарыг, Христ бурхан, тэнгэр, газар, ер нь юм бүхнийг хорсон занадаг ажээ. Тийм дээ ч талийгаачийн хойноос хэн ч харамссан янзгүйг мэдээд ёнхигор царай нь ёжтой болж, хоёр нүдэнд нь бурхан тэнгэрт тэрслэнгүй бах тав нь ханасан байдал тодорчээ.

	Хүүрийг нүх рүү хийж, шороогоор булж эхлэв. Хүүрийн таг дээрээс бух чулуу шорооны пижигнэх дуу улам бүдгэрсээр нүхний амсар газартайгаа тэгширлээ. «Никотиан» пүүсийн ерөнхий захирлын бээсэн хүүрийг хамаг хилэнц, хар амиа бодсон ховдог сувдаг сэтгэл, хүн бүхний толгой дээр жанжин суух гэсэн хүсэлтэй нь өмнөд нутгийн элс шороо бодож санах юмгүй залгисан нь энэ ээ. Овгор шороо, түүнд хатгасан загалмай хоёр л болж хувирах нь энэ ээ. Костов тэр загалмай дээр цэрдээр: 

	гэж бичлээ.

	Ядарч залхсан бэлэвсэн хүүхэн, уруу дорой царайлсан мэргэжилтэн, бах тав нь ханасан лам, согтуу зарц дөрөв оршуулах газрын хайсны гадаа хүлээж байсан бүхээгт тэргэнд орж суув. Майлс мод, булшнууд анир чимээгүй дүнсийх агаад дээд талд нь номин тэнгэр цэлийж, халуун нар хайр найргүй шарна.

	Бүхээгт тэрэг хотын зүг эргэж тоост замаар түржигнэхэд Костов лам руу харж, грекээр

	— Цэрдээр бичсэн нэр нь борооны усанд угаагдчих байх даа гэхэд цаадах нь: 

	— Зовох юмгүй!.. Тосон будгаар бичүүлчихнэ биз гэв.

	Харин тэгтэл хумхаа дахин хөдөлж гонзгордуу нүүр царай нь ёжтой болж, хоёр нүдэнд нь бурхан тэнгэрт тэрслэнгүй булай эвгүй харц тодров. «Дахиад наашаа зүглэнэ ээ, хол байна даа... Сүнсийг нь даатгах гэж ирнэ ээ, хол биз дээ... Нэр ус нь бороонд арилбал арилж л байна биз... Юу ч үлдэлгүй арилаасай бил ээ... Өлсгөлөн гуйланчлал, садар самуурал, өвчин тахал тарьсан өөдгүй энэ амьтад цөмөөрөө ингэж золигт гарвал таарна!..» хэмээн бодож явсан лам Костовын: 

	— Ламтан та даараагүй биз дээ? гэхэд: 

	— Би хумхаа өвчтэй хүн гэв.

	— Таныг бид жаахан юм ууж идэхгүй юу гэж залъя гэж бодсон юм сан.

	— Тэгвэл ч зүгээр л байна. Хэлэн дээр юм тавиагүй гурав хонолоо.

	Идэж уух юмны сургаар өөр шиг нь өлсөж зутарсан гэр орныхноо, зүсэм хар талх олж ирэх гэж герман цэргийн зугаа гаргадаг болсон том охиноо саналаа. Тэгээд бас охины нь гар хөл, хүзүү хоолой, хацар ам бузар муухай өвчний шинж тэмдэг улаан бэрсүүнд баригдсаныг санав. «Өлсгөлөн гуйланчлал, садар самуурал, өвчин тахал авчирч тарьсан өөдгүй муу амьтад цөмөөрөө, нэгд нэгэнгүй золигт гарвал таарна!.. Улаантнууд энэ төрийг нь устгаж, тэргүүн хамбын зооглодог тарган дэгдээхэйнүүдийг булааж авбал авч л байг!.. Том толгой лам нарыг сүм хийдэд нь дүүжилбэл дүүжилж л байг!.. Энэ дэлхий эрлэгийн эзний гарт орвол орж л байг!.. «Ламтан гэнэт сэхээ орж хирдхийн цочиж: «Бурхан тэнгэр минь аварч өршөө!.. Болохгүй муухай юм бодож эхэлж байна шүү...» гэж дотроо наманчлав.

	Нар бороонд гандаж өгөршсөн хуучин муу нөмрөг дотроо хургаж, бөмбөгнөн чичирлээ.

	— Энэ ер нь хаашаа янзын хачин лам бэ? гэж Иринаг аяархан асуухад Костов хайнгуудаар: .

	— Хоол ундгүй зовж зүдэрсэн л хүн байна гэв.

	— Идэж уух юмаа энэ хүн, эмч хоёрт хуваагаад өгчихвөл яасан юм бэ?

	— Хэний манаагүй л тэгж бодож байна

	Талбай руу дөхөж ирэхэд нь тэнд дахиад л хүн амьтан цугларсан харагдлаа. Грек ажилчид хэсэг бүлгээрээ бөөгнөрсөн, тэр дунд бас болгар цэргүүд байв. Костов хойшилсон цуглааны талаар санав. Цугларсан олны сэтгэл цухалдсан, юу ч болж, яаж ч мэдмээр харагдах боловч, харин хажуугийн хүний нүдэнд үл үзэгдэх ямар нэг зүйлд баригдсан байлаа. Ардын сэргийлэхийнхэн гэгч зэр зэвсэг агссан грек хүмүүс болгар цэргийн харуулуудыг дагалдуулан олны дундуур явж ямар нэг зүйл тайлбарлан улс амьтан учиргүй баяр хөөр болно. Бүхээгт тэрэг олны дундуур арай чамай л гэж зам гаргаж явна. Юугаа хийж талбай руу орж ирсэн юм бэ? гэж дургүйцсэн хүмүүс: 

	— Хаачиж явна вэ?.. Харахгүй байна уу, одоохон буц!..      

	— Хурал цуглаан болох гэж байхад юугаа харж яваа амьтад вэ?

	— Явган явж болдоггүй, яасан ч ямбатай юм бил ээ дээ гэлцэнэ. Тэгсэн чинь нэг хүн: 

	— Цөмийг нь гаргаад ир!.. Цаад болгар чинь «Никотиан» пүүсийн ерөнхий мэргэжилтэн гуай байхгүй юү гэсэнд олны дундаас хоёр хүн сүртэй догшин царайлан бүхээгт тэрэг рүү ухасхийсэн боловч зэр зэвсэг бүхий грек эр хориглон зогсоогоод: 

	— Нөхөд минь байзнаарай! Цаад улсаа өнгөрөө гэв. Тэгэхэд нь Костов грекээр: 

	— Бид хүн оршуулаад явж байна гэж тайлбарлав.

	Зэр зэвсэгтэй энэ грек хүн хэдхэн сарын өмнө «Никотиан» пүүст тамхи баглагчаар ажиллаж байсныг саналаа. Ажилд сайн энэ хүнийг нэг удаа болгарын засаг захиргааныхантай түнжин хагарахад нь Костов өмгөөлөн хамгаалсан бил ээ. Тамхи баглагч байсан энэ хүн тэр тусыг нь бодоод, жаахан талтай байх шиг, нам дуугаар ердөө л: 

	— Та чинь яваагүй байгаа юм уу? гэв.

	— Яваагүй. Эзнийг оршуулаад явж байна.

	— Үнэмлэх олж авсан биз дээ?

	— Үгүй.

	— Одоохон олж аваад, Болгар луугаа буц.

	— Хаанаас олж авах бил ээ?

	— ЭАМ-ийн комендантын газраас.

	— ЭАМ бидэнд үнэмлэх олгоно гэж үү?

	Грек эр жаахан бодсоноо: 

	— Хоёулаа очъё. Манай комендантын газар энүүхэнд гэв.

	Костов хамт явсан улсаа хариад хүлээж бай гээд, бүхээгт тэрэгнээс бууж баглагч ажилчинтай явлаа. Энэ хүний нэрийг Леонидес гэдэг гэж ч саналаа. Тэр хоёр хүмүүсийн дундуур шахалдсаар болгарын хотын захиргаа байсан байшинд байрласан ЭАМ-ийн комендантын газар луу явлаа. «Мянга мянган хүний хөлд хуучин ертөнц гишгэгджээ... Цагдаа нар шал дэмий л хүн амьтан алж, хүрээ хот шатааж, эрх чөлөөг нь хяхаж байсан хэрэг... Тэр бүхэн нь эргээд бидний толгой дээр бууж байгаа нь энэ» хэмээн бодож явсан Костов Леонидесийн: 

	— Ноён та намайг өөрсдийнхөө зандалчдаас аварсан. Харин та намайг тэр ач тусыг чинь хариулах гэж байна хэмээн бодож байж болох юм гэхэд: 

	— Үгүй, Леонидес минь... Тэгэхэд би чадах юмаа л хийсэн гэв.

	— Тэр худлаа, та чадах юм бүхнээ тэр болгон хийдэг байгаагүй. Та тэгэхэд намайг техник мэддэг, тамхины пүүст ашигтай хүн тулд минь л аварсан. Харин би таныг грекчүүдэд талх олгохгүй байхад олны дунд илэн далангүй дургүйцэж байхыг чинь нэг удаа дуулсан... Тэр чинь л аятайхан санагдсан... 

	Леонидесийн дуу олны шуугианд дарагдсанаа дахин дуулдах боллоо: 

	— Би болгар хэл бага зэрэг сурсан тулдаа юу ярьсныг тань ойлгосон юм... Та бол грекчүүдэд нохойноос дор, цөмийг нь турааж үхүүлэх хэрэгтэй гэж айлддаг зарим болгар шиг хүний үнэрээ алдсан амьтан биш... Тийм болохоор чинь л танд тусалъя гэж бодсон хэрэг шүү дээ...

	Костов юу ч хэлсэнгүй. Грек эр ЭАМ-ийн комендантын газрын гадаа шавааралдсан олон хүний дундуур чадал заан зүтгэсээр, үүдний манаанд ямар нэг бичиг харуулаад, явж орлоо. Байшинд ороход сэрүү татан, нам гүм оргино. Цагдан сэргийлэхийн ихэнх нь цуглаанд оролцохоор гарчээ. Грек эр гудамнаа түр зуур саатан зогсож, хэлэх гэсэн зүйлээ нам дуугаар, гар хуруугаа хөдөлгөн зангаж гүйцээж ярьсан нь: 

	— Танайхан дотор өөдгүй улс цөөнгүй... Хамгийн түрүүнд наашаа ирж, улс амьтны дургүйг хүргэн, танай худалдаа олз ашиг олоход саад тарьсан тэднийг та ч гэсэн зүхэж, «шүхэрчид» гэж нэрлэдэг шүү дээ... Тэд хэн байсан бэ гэвэл, том, жижиг худалдаачид, хотын даамал, өмгөөлөгчид, нэг гартаа буу атгаж хүн амьтан айлгаж сүрдүүлэхийн зэрэгцээгээр нөгөө гараараа хээл хахууль авах гэж сарвайдаг цагдаагийн газрын тагнуул байсан... Тэд хамгийн түрүүнд амь зулбан зугтсан... Бид тэдэнд өштэй, тэгэхдээ танд бол арай өөр л дөө... Та нар бол хамгийн их болохгүй юм хийж байсан улс өршөөгөөрэй ноёнтон!.. Хэдэн хүний үнэмлэх хэрэгтэй вэ?

	— Талийгаачийн эхнэр, манай зарц, бид гуравт гээд, Костов тэмдэглэлийнхээ дэвтэр гаргаж, гурвуулынхаа овог нэрийг грекээр бичиж өгсөнд Леонидес: 

	— Эндээ байж байгаарай гээд, өөрөө гаднаа автомат барьсан манаатай хаалгаар орлоо. «Энэ грек над өштэй байх нь аргагүй... Эднүүс ер нь барьж аваад алчхаж магадгүй юм шүү. Болгарын комендантын газар луу очдоггүй, дэмий л наашаа ирж» гэж Костов бодсон боловч, тэр даруй: «За даа яасан ч яах вэ дээ» гэж тайвширлаа. Леонидес удсангүй, гурван үнэмлэх барьсаар гарч ирээд: 

	— За май гээд Костовыг авахад: 

	— Уншаад үзэж болно гэв.

	Грек хэлээр машиндсан бичиг байлаа. Доохно нь үзэг барьж сайн дадаагүй хүний эв дүйгүй гарын үсэг зураастай, ЭАМ-ийн тамга тодхон дараастай байлаа. Энэ гарын үсгийн эзэн өчигдөрхөн алх барьж, тамхины баглаа чангалж, аль эсвэл автомат барьж явсан бололтой. Ирина, Виктор Ефимович хоёрынх ердийн нэг үнэмлэх, нөгөө нэг нь үүнийг үзүүлэгч «Никотиан» пүүсийн ерөнхий мэргэжилтэн Стефан Костов нь ЭАМ-ын хариуцлагатай зүтгэлтнийг болгарын эрх баригчдаас өмгөөлөн хамгаалсан бөгөөд грекийн засаг захиргааны өмнө ямар ч гэм буруу үйлдээгүй гэсэн үгтэй байлаа. Дэндүү магтсан бөгөөд өмнөд нутгийнхны уудам сэтгэлийг илтгэсэн энэ үгст уярсан Костов, грек эрийн: 

	— Болгарт очсон хойно чинь ч хэрэг болж мэднэ гэхэд: 

	— Тийм юм байна. Тэгэхдээ харин... юу л бол. Миний амьдрал энд дуусна гэв.

	— Юу гэсэн үг вэ?

	— Болгарт очиж юу хийх вэ дээ.

	— Тэгээд эндээ үлдэх үү?

	— Үгүй, Болгар орно.

	Грек эр учрыг нь олохгүй харж, Костов инээмсэглэн гарыг нь атгаад: 

	— Леонидес минь, гялайлаа гэв.

	— Баярлах юу байх вэ дээ. Таныг жаахан гаргаж өгье. Харин хамт явж чадахгүй нь... Яагаад гэвэл нөхөр Макронис уулзаарай гэсэн.

	Тэр хоёрыг доош буухад Драм ордог замтай нийлдэг гудамжнаа хүмүүс шуугилдах дуулдав. Түдэлгүй бусад гудамж, талбайд байсан улс хашхиралдаж эхлэв. Мянга мянган хүн хөг нийлүүлэн цуурай хадууллаа. Комендантын газрын гадаа манаж байсан хүн ч үүрэг хариуцлагаа мартсан бололтой, хамаг чадлаараа

	— Ирж явна!.. Партизанууд маань ирж явна!.. гэж орилов.

	Гудамж талбайд багширсан олны толгой дээр улаан туг намирна. Костовыг гэртээ ирэхэд нар баруунтай гарч, сэрүү орсон үе байлаа. Тэнгэрийн өнгө улам ч цэнхэр болсон, тэнгис зүгээс сэрхрээ татна.

	 

	 

	Хотод грекийн партизан отрядуудын араас болгар цэргийн улаан дарцагтай хэдэн машин цувран орж ирлээ. Машинуудын нэгэнд цэрэг хувцас нь зохимж муутай, буурал сахалтай тарган эр явна. Шинэхэн мундир мөр, цээжийг нь барьжээ. Болгарын босогчдын армийн генерал энэ хүн хотын талбайд очиж үг хэлэх учиртайдаа сэтгэл нь догдлов. Грек ажилчид баяр хүргэж хашхиралдан генералын өвөр дээр хулслаг улаан цэгцүүхэй далайн саргай цэцэг унана. Цэцгээс авч, бодлогошрон үнэрлэж яваа генерал туслагчаа өөр лүү нь хазайж нам дуугаар.

	— Эрх дархаа олж авахад нь бид тусаллаа. Ингээд дахин алдчихгүй байж чаддаг л байгаа даа? гэхэд: 

	— Саад бэрхшээл ч бишгүй тохиолдоно доо гэв.

	 

	 

	Нар жаргаж, сэрүү ороод, тэнгисийн мандал алт, мөнгө хоёр хольж хайлсан юм шиг өнгөтэй болж, тэр зүгээс сэвэлзэх зөөлөн салхи эрэг хавийн замаг, далайн сарнайн үнэр авчирна. Аликсийн амьсгал хураасны дараахан грек эмч Кристалод гаръя гэж зангав. Костов ганцаараа үлдлээ. Аликсийг анх удаа харж байгаа юм шиг, энэ охины хувь заяа өөрт нь ямар ч хамаагүй юм шиг, энэ охиныг гэж эрвийж дэрвийхээрээ хөөцөлдөж явсан нь шал дэмий, илүү ажил байсан юм шиг санагдав.

	Сэтгэл санаа нь нэг л хачин, хөндий хоосон оргихын зэрэгцээ, өвчин эмгэгт нэрвэгдэж өлсөж зовсон өдий төдий хүүхдийн талаар өчүүхэн ч юм боддоггүй явсан мөртөө ганцхан энэ охины талаар ингэтлээ сэтгэл зовж явсан нь тэнэг зүйл мэт санагдан тархи руугаа шаамаар. Хүрэн хонгор үстэй бяцхан нүүрийг нь ажиглан бүдэг гэрэлтэй өрөөнд ганцаараа ингэж суухдаа: «Кристалогийнд дагуулж ирээгүй бол, грек эхнэр хинаар шахаж биеийг нь доройтуулчхаагүй бол үхэхгүй ч байсан байж юу магад вэ дээ... Архины лүү, арчаагаа алдсан Хераклигээс зургаан шил архи, хэдэн мянган левээр худалдаж аваагүй сэн бол яах байсан юм бол... Хашир худалдаачны арга хэрэглэж хуншгүй загнасан хэрэг шүү дээ. Хүүхэд багачуул төрөл төрөгсдөөс нь худалдаж авах эрх чамд хэн олгосон юм бэ?.. Тийм л дээ... Энэ охиныг чи өлсгөлөн зовлонгийн савраас аварна гэж өөрийгөө зөвтгөж байсан. Харин чи чухамдаа тиймэрхүү юм бодоогүй шүү дээ. Хөөрхий энэ хүүхдийг хар амиа бодож л хүн болгож авъя гэж шийдсэн. Уйтгараа гаргах тоглоом, хөгширсөн биедээ өмхөрч ялзарсан, хэнд ч хэрэггүй амьдралдаа чимэг болгох гэж л бодсон. «Никотиан» пүүсийн өгдөг сая сая мөнгөөр гучин жилийн турш гоёж гоодож, америк машин хэд хэдийг сольж, амаараа гартал наргиж явсан хүн бол чи шүү дээ. «Унион» зочид буудалд шөнөжин хөзөрдөж гучин мянган лев алдчихаад, хэнэггүй сууснаа санаж байгаа биз дээ? Тэр мөнгөөр чинь өнчин өрөөсний газрын бүх хүүхдийг хувцастай болгож болох байсан... Зоогийн газар баярхаж, согтуу худалдаачин шиг хөгжимчдийн духан дээр мянгатын дэвсгэр нааж байснаа мартаагүй биз дээ? Бүхэл бүтэн нэг айлын жилийн турш хэрэглэхээр мөнгийг ганцхан орой үрсэн... Дайллага цайллага, хувцас хунар, энээ тэрээ юм гэж хэчнээн их мөнгө үрлээ дээ... Үдшийн найрт явах болгондоо шинэ хувцас өмсөж толины өмнө удтал эргэлддэг, цамцаа муу индүүдлээ гэж уурлаж уцаарладаг, залуу бүсгүйчүүл харахаараа яаж сүйд болдог байснаа мартаагүй биз дээ? Сайдын авгай хүүхэн гэр орондоо авчирч, маргааш нь эр нөхөртэй нь загасанд явдаг байснаа санаж байна уу?.. Хэчнээн их мөнгө үрж, хэчнээн их хөл болж, хэчнээн их ойворгон загнадаг байсан гэж санана!.. Тэгэхдээ чи хэн нэг хүнийг ядуу зүдүү байдлаас нь ангижруулах юм сан гэж бодож явсан удаа байна уу, байхгүй... Олны нүд хуурч сайн хүн болох гэж хатан хаантны ивээлээр байгуулсан буян үйлдэгчдийн зах зээлээс юм худалдан авдаг морин уралдаанд цом барьж, Гармишийн тэмцээнд оролцох муусайн цаначдын замын зардлыг гаргадаг байсан. Өглөгч хүн гэж сонин хэвлэлд магтагдах гэсэн баян цэмцгэр, хээнцэр хүний л зан. Наймаа хонжоонд авьяастай. «Никиотиан» пүүст хичээнгүйлэн зүтгэж ирсэн тулдаа л адгийн муу болж гүйцээгүй яваа чинь энэ. Баян чинээлэг тулдаа худалдаа наймаа хийхдээ гүндүүгүй явсан л даа. Юун гэвэл чи бусад олон мэргэжилтэн шиг пүүсийнхээ хөрөнгөөс хумсалж, давхар харамж завшиж, өөрийн гэсэн үйлдвэртэй болтлоо хөрөнгө мөнгө хураагаагүй. Гэхдээ тэгж Пьер гуайд, Борис Моревт үнэнч явсан, сайд түшмэдийг хахуульдах, хүн ардыг доромжлон дарангуйлахад нь гар хөл нь болж явсны чинь хэрэг юу вэ?.. Сүрт ажил хаялтын үеэр түүнийг хатуу ширүүн дарах хэрэгт оролцохгүйг бодож, янаг хүүхэнтэйгээ Рилийн хийд рүү арилсан. Тэгэхдээ чи эзэн буулт хийнэ гэж ажил хаялтын хорооныхонд амлахаас буцаагүй шүү дээ. Чиний үгэнд хууртсан ажилчид арван таван хоног өл хоолгүй сууж, сүүлчийнхээ хэдэн зоосыг дуусгаад, арга буюу ажилдаа эргэж орохдоо амлаж байсан хэдэн зоосны нэмэгдлийг нь авч чадалгүй хоцорсон. Өдөрт найман цагаар хорт тоосоор уушгиа дүүргэдэг мянга мянган хүнийг тэгж баллана гэж байх уу даа?.. Хэд хэдэн хүнийг цагдаа нарын савраас салгасан. Тэгэхдээ өөрт чинь л аятайхан санагдвал нэг нь аятайхан царай зүстэй, нөгөө нь байр байдал зүгээртэй, өөр нэг нь сайхан инээдэг бол тэгдэг байсан. Чи бол зарчимч биш, «Никотиан» пүүст хахуульдагдсан сайд нар, өөрийг чинь ихэс дээдэстэй холбоо сүлбээтэй хүн гэж налигнаж долигонодог цагдан сэргийлэхийн байцаагч нарын өмнө нь сүрхий царайлдаг хүн. Шударга байя гэж бодовч ертөнцийнхөө үндэс тулгуур болсон баяжихын нүнжиггүй, хатуу ширүүн хууль зүйд агуулагдсан бузар булай бүхэнтэй тэмцэх зориг дутагдаад, өөрийгөө л хуурч явдаг байсан. Тэгээд ч сайн сайхан үйлс гэж санаж явдаг ажил явдал бүхэн чинь хүний нүд хуурсан, хэнд ч үр ашиггүй зүйл байжээ. Ер нь чи бол санаа сэтгэлээ засах, муу муухай юм болгоныг нууж хаацайлах, өөрийгөө бузар булай энэ амьдралын буруутай улсын нэг биш болгох гэж л боддог хүн... Чиний тэр сайн сайхан үйлс гэж боддог хэнд ч хэрэггүй хичээнгүйллийн дотроос хамгийн сүрхий нь гэвэл Аликсийн талаарх явдал шүү дээ. Тэгвэл чи амьсгал хураачхаад байгаа наад охиныхоо нүүр царайг сайн хар!.. Хүн болж төрөв үү үгүй юү л өлсгөлөн зовлон, өвчин эмгэгийн зууш болдог мянга мянган грек хүүхэд яг л ингэж өнгөрдөг шүү дээ гэж бодоод, сайн хар!.. Энэ охиныг чи юу болоод үрчилж авъя гэж бодсон бил ээ дээ? Хар амиа бодсондоо л, үймэрсэн санаа сэтгэлээ засах гэж л, өөрийгөө хүүхдэд өлсгөлөн, дайн, үхэл таригчдын өрөөсөн хөл байснаа гэнэт ухаарч айсандаа л болж тэр шүү дээ. Тийм ээ, чи бол бусдаас дутахгүй гэм буруутай хүн. Яагаад гэвэл чи амар тайван, аятайхан амьдралаас татгалзаж, бузар булай болгоны эсрэг хандаж зүрхлээгүй учраас буруутай хүн. Чиний энэ гэм бурууг Аликс бүү хэл, хэн ч юу ч цагаатгаж чадахгүй. Юу вэ?.. Уйлж байна уу?.. Харин чи Аликсийг өрөвдөж уйлаагүй байгаа биз дээ!.. Уйлж хайлж өөрийгөө хуураад юу хийх вэ. Уйллаа ч гэсэн гэм зэмээс мултрахгүй. Яагаад гэвэл чи чинь тарган цатгалан, үр ашиггүй амьдарч явснаараа л буруутай хүн. Чи бол хэнд ч хэрэггүй, хөгшин зөнөг, мөртөө хээнцэр зангаа тавиагүй, хөлтэй хөгжөөнтэй амьдралын буурин дээр хоцорсон хог новш. Чи ер нь ийм л байсан. Одоо мухардаж гүйцээд, хуучин ертөнц чинь хусагдсан учраас л уйлж байна. Энэ чинь арчаагаа алдсан хүний, юунд ч хэрэг болохгүй нулимс. Энэ өрөөнөөс одоохон гар!.. Чиний наад нус нулимс хөөрхий үүний хөрсөн биеийг бузарлахаас цаашгүй!.. Ингэж суухаа мэдсэн бол ид хүч чадалтай гялалзаж явсан тэр үедээ ажил хаясан улсын үр хүүхдийн талаар бодож явсан болоосой! Тэгж л их дайлж цайлдаг байсан ноёд түшмэд, хурандаа нартаа та минь, грекчүүдийг идэх талхгүй зовоогоод юу хийх вэ гэж зөвлөдөг, ядаж аливаа юмыг үнэн голоор нь ярьж зүрхэлдэг байсан болоосой! Тэгвэл өөр хэрэг сэн. Гэтэл чи ингэдэггүй, хэмжээгүй их цалин пүнлүүг нь, түүнээс гадна бас хувь, шанг нь хүртдэг байсан «Никотиан» пүүсийнхээ ашиг тусыг бодоод ингэж зүрхэлдэггүй байсан шүү дээ. Үнэнийг хэлбэл Борис Морев, фон Гайер, сайд, генерал тэргүүтэй тэр мөнгөнөөс өөр юм боддоггүй хэдхэн тооны томчуул нэг нүдээр үзэхээ больж, хангалуун сайхан амьдралаас минь салгачихна гэж айдаг байсан шүү дээ. Аливаа үйлсийн сайн сайхан нь чухам яагаад тийм юм хийх болсон шалтгаандаа биш, харин хожим хойноо ямар ашиг тустайг нь ухаарсандаа байдаг юм. Түүнээс бусад нь өөрийгөө хуурсан, өөдгүй зантайнх. Хамаг амьдрал чинь ингэж л өнгөрч дээ!.. Одоо чамд жинхэнэ үнэнийг ухаарах цорын ганц зам үлдээд байна. Хүн үхэж үрэгдэвч, амьдрал үргэлжилсээр, өөр болсоор, өөдөлсөөр байна. Эх захаа алдаж, баларч сүйрэхийг юман чинээнд бүү бод. Хуучин амьдрал чинь л баларч байна!.. За яаж байна?.. Жаахан онгойгоо биз дээ?.. Наад муу жаалынхаа яс, арьс хоёр болсон царайг, наад бяцхан хүүрээ, нээрэн ч хул өнгийн торгон хувцас аятайхан зохисон, тэгэхдээ та нарын бузар булай амьдрал ингэж өлсөж үхэхийн туйлд хүргэчхээгүй бол тийм хувцас өмсөж болох байсан наадхынхаа нүүр царайг ажиглаж болно. Толгойг нь нэг илбэл ил. Ердөө л илнэ шүү!.. Аликсийн үхэл бол мянга мянган өлсгөлөн хүүхдийн эсэргүүцэл гэж мэдэж ав. Өнгөрсөн шөнө замд чинь тааралдсан тэр улс бол тэдний л амь насны төлөө, тэднийг л идэх талхтай болгох гэж тэмцэж яваа улс шүү дээ».

	Тасалгаанд харанхуй бүрэнхий болж, амьсгал хураасан жаал охин сайн харагдахгүй болжээ. Хэн нэг хүн хаалга тогшиход Костов: «Ор ор» гэв.

	Грек эмч сэтгэл түгшсэн янзтайгаар: 

	— Ноёнтон таныг хуарангаас бололтой, утсаар ярья гэж байна гэв.

	— Одоо очлоо.

	Германы комендантын газраас буцах зам зуураа ороод гарсан болгарын гарнизоны хуарангийн дарга утасдаж байгаа биз гэж Костов бодлоо. Цэргүүд намын зөв зүйтэй шийдвэрийг удирдлага болгож, зарим дарга нараа тушаалд нь үлдээжээ. Тэдний нэг нь хагас цагийн дараа цэргийн ачааны хоёр тэрэг гарах гэж байна гэж дуулгав. Өөр хэдэн тэрэг өглөөний зургаан цагт гарах ажээ. Даргыг та нар өглөөний тэрэгнүүдтэй хамт гарсан чинь дээр биз дээ гэсэнд Костов зөвшөөрлөө.

	Костовыг харилцуур буцааж тавихад грек эмч сэтгэл зовнисон янзтай: 

	— Тусгүй юм болоогүй биз? гэв.

	— Үгүй, юу ч болоогүй.

	— Ямар нэг эвгүй юм болбол би тусалж чадах юу магад вэ... ЭАМ-д миний танил хэдэн хүн бий.

	— Эвгүй юм юу болох вэ дээ. Танд их баярлалаа.

	Костов доош буулаа. Түрүүхэнд талийгаачийг тавьсан урт ширээний хажууд грек лам сууж байв. Чичрэг нь намдаад, сардин загас, халуун шөл, цагаан талх үмхэлжээ. Хэтрүүлсэн учир гэдэс дотор нь базалж, дуу шуугүй бэгцийгээд, бузар өвчний шинж тэмдэг болох бэржгэр улаан эсэргэнэ нүүрээр нь шавсан том охиноо бодон суув. Өлсөж үхэхгүйн эрхээр герман цэргүүдтэй хавьтаагүй бол, баячуул ингэж хагартлаа гүзээлдэггүй байсан бол яалаа гэж тийм өвчин олох вэ дээ гэж лам бодно. Ингэж бодоход нөгөөх бурхан тэнгэрт тэрсэлсэн харц гялалзаад эхэлнэ.

	Ядуу грек лам гэдсээ язартал идэж авсан хэр нь энэ гэрт бас өдий төдий битүүмжилсэн загас, олон шил дарс, өчнөөн төчнөөн тос, чихэр, цагаан гурил үлдсэн агаад тэр бүгдийг Костов орж ирээд лам, Кристало, эмч гуравт хувааж өглөө. Түүнээс гадна бас машинд яагаад ч багтахгүй олон чемодан дүүрэн гоё сайхан хувцас хунар үлджээ. Энэ бүгдийг ганц бие хөгшчүүл асардаг газрын нэгэнд аваачиж өгч үзээрэй гэж эмчээс гуйв. Тэгээд эзэн нь хаяад явсан энэ байшинг хариуцаж үлдсэн хүнийг олж ир хэмээн Виктор Ефимовичийг илгээлээ. Ойрхон гэртэй тэр хүнийг орж ирэхэд нь Костов: 

	— Данс ёсоор шалгаж үзнэ үү. Байшинг, бүх юмтай нь хүлээлгэж өгье гэв.

	— Шалгаж үзээд байхын хэрэг юу байх вэ. Та бол худлаа хэлэхээргүй хүн... Харин энэ талын байшинд суугаа хурандаа шиг бол ч тусгүй шүү. Гэрийн эзний бүх модон эдлэлийг Болгар луугаа ачаад арилсан..

	Костов тэгээд өөрт нь хандаж сөөнгө дуугаар: 

	— Та охиныг нутаглуулах талаар бодно биз дээ? гэхэд эмч: 

	— Тэгэлгүй яах вэ. Ламтан гуай бид хоёр ярилцаж тохирсон гэв.

	Мэргэжилтэн халааснаасаа их биш мөнгө гаргаж, Кристало эмч, лам гуравт хувааж атгуулан:

	— Болгарын мөнгө үнээ нэг их алдахгүй байх. Банк алтаар сольж авна гэж зарласан гэхэд нь эмч: 

	— Ийм их мөнгө өгнө гэдэг чинь юу гэсэн үг вэ!.. Та арай дэндүү их юм өгч байна хэмээн мөнгийг нь буцааж өгөх гэж үзсэн боловч Костов: 

	— Манай пүүс эндхийн тамхинаас үүнээс ч их ашиг олж байсан... Бид өглөө эрт явна... За сайн сууцгаагаарай, сайхан нойрсоорой гээд гурвуултай нь гар барьж, их л эцэж ядарсан шинжтэй дээш өгсөв. Шатны дээд талбар дээр гартал нь зүрх, зүүн талын нь гар хатган янгиналаа. Харанхуйд халаасаа уудалж нэг ширхэг эм гаргаж амандаа хийв. Түүнийг гарсны дараа Кристалог: 

	— Энэ хүн удаан амьд явахгүй гэхэд нь зүгээр олдсон бөөн мөнгө, санаснаас нэг их баярласан шинжгүй халаас руугаа чихэж байсан эмч: 

	— Яагаад тэр вэ? гэнэ.

	Кристало эртний мэргэн төлөгч авгай шиг: 

	— Ийм хүн нэг их уддаггүй дэг гэлээ. 

	 

	 

	Ирина, тэр гурав өглөө эрт, Кавала дахь гарнизоны арын албыг хэрэгцээт зүйлсээр хангадаг байсан бөгөөд ойрын өдрөөс болгарын Македон, Цагаан тэнгис хоёрын хооронд зорчдог болсон болгарын цэргийн цувааны араас даган хөдлөв. Энэ бол яаруу сандруу зурсан шинэ тэмдэгтэй улаан дарцаг хатгасан ачааны арван машинаас бүрдсэн цуваа байлаа. Машин болгоны жолоочийн хажууд автомат буу, гар бөмбөг агссан нэжгээд цэрэг суусан, түүгээр ч, барахгүй эхний машин дээр пулемёт зоожээ. Цэргүүд цагаан андартууд дайрч магадгүй гэж болгоомжилж явсан бол төрсөн хот сууриндаа эргэн ирж байгаа ЭАМ-ийн нөхөрсөг отрядууд л тааралдан болгар цэргүүдтэй мэнд ус солилцон, харилцан баяр талархал хүргэнэ. Костов, Ирина, Виктор Ефимович гурвын лимузин ачааны машины араас аажуухан явлаа. Грекийн харуул тэднээс юу ч асууж шалгаахгүй өнгөрөөнө. Ялалтдаа баясан баярласан пролетариудын сэтгэл уужирч, сонор сэрэмж суларчээ. Ер нь ч тэгээд өрөөсөн гар нь мэдээгүй болсон хөөрхий эр, гашуудлын хувцастай бэлэвсэн хүүхэн хоёроос юугаа ч асууж шалгаах вэ дээ? Яршиг даа замаараа явж л байг!.. Улаан грекчүүдийн харуул манааг гар дохиход, хүйтэн царайтай хөдөлгөөнгүй харцтай хүүхэн машинаа цааш хөдөлгөнө.

	Харин болгарын хуучин хилийн ойролцоо нарийн байцаахад нь Костов Макронисын олгосон бичгийг гаргаж өгөв. Тэгээд бичиг баримт шалгасан партизаныг: 

	— Хаашаа явж байгаа улс вэ? гэхэд нь мэргэжилтэн: 

	— Софи руу буцаж явна гэв.

	Партизан жуумалзан: 

	— Айхгүй байна уу? гэнэ.

	— Бидэнд айх юм байхгүй, нөхөр минь... Худалдаачид, эх орончид л явж байна.

	— За тийм байж!.. Явж болно.

	Саяны хариулт, бичиг баримт партизанд хангалттай байлаа. Эх орны фронтын зааврыг яв цав биелүүлэх ёстой. Иймэрхүү улсын ч сэтгэл санааг тайвшруулах хэрэгтэй.

	Машин тэндээс хөдөлж, болгарын дэвсгэр нутагт нэгэнт орсон, цагаан андартууд тааралдах байх гэж айх зүйлгүй болсон учир цэргийн цуваанаас салж ганцаархнаа болов. Цагаан тэнгис рүү ирэхдээ Рупел, Креснээр дайрдаг байсан бол энэ удаа Местийн хөндийгөөр буцаж явлаа. Уулсын орой дараа дараагаар ар талд хоцрох тусам өмнө зүгийн нутгийн өнгө зүс өөрчлөгдөж, уур амьсгал сэрүүснэ. Үүл хараагүй хориод хоносон Ирина өнөөдөр л харлаа. Эхлээд Чамкорийн нам гүм байдал, нарсан ой, жирвэлзсэн од мичид, улмаар Софигийн эвдэрч нурсан байшин барилга, өнгө алдсан мод зүлэг санагдав. Үзэсгэлэнтэй сайхан өмнөд нутаг ар талд үлдэж хоцорсныг бодохоос гунигтай. Тасос арлын удамбар, анарын сүүдэрт сууж байхдаа Чамкорид очих юм сан гэж хүсдэг байсан бол энэ удаа Тасос арлыг хүсэн мөрөөдөж явав. Борис, фон Гайерийн болон Динкогийн үхсэнийг бодсондоо биш, харин өмнөд нутгийн үзэсгэлэнтэй сайхныг бодож ингэж гуньж явна гэдэг бол тун байж боломгүй хэрэг. Ийм хүн бол сэтгэл санаа нь ширгэж гэсэн үг шүү дээ гэж Ирина даанч ухаарсангүй. Ухаан бодол нь бахь байдаг хөшүүн, хүйтэн цэвдэг хэвээр. «Чамкори дайрч төмөр авдарт хийсэн үнэтэй цэнтэй зүйл, мөнгөнөөсөө жаал зугааг авъя... Түүнээс гадна паспорт хөөцөлдөх хэрэгтэй... Энэ чинь одоо явдалтай болсон зүйл дээ. Гэхдээ Павел байхад учир бий» гэж бодоод, өөр нэг зүйл санаанд нь ороход өөрийн эрхгүй инээв. «Худалдаачид, эх орончид болчхоод яваа гэж байгаа бил үү... Энэ Эх орны фронт гэдэг чинь ер нь сонин зүйл байх нь ээ!..» гэж бодож инээд нь хүрч л дээ.

	Зам уул өөд гарлаа. Ирина араа солиод: 

	— Энэ Эх орны фронт гэдгийг чинь англичууд байгуулсан юм биш биз дээ? гэв.

	Улс төрийн талаар даанч юм мэддэггүйд нь дургүй хүрсэн Костов: 

	— Үгүй. Англичууд, америкчууд аль аль нь түүнийг чинь эсэргүүцдэг улс гэв.

	— Тэгээд энэ чинь ямар учиртай зүйл байх нь вэ?

	— Коммунистуудын тактик.

	— Англи, америкчууд үүний нь мэдэхгүй хууртаж баймааргүй л юм даа?

	— Тэд мэдээд мэдээд яах вэ дээ.

	— Энэ «фронтыг» чинь хэн байгуулсан бэ?

	— Коммунистууд, ардууд.

	Костов муу гараа хөдөлгөх гэсэн боловч чадсангүй. Бараг мэдээгүй болжээ. Бие нь биш болж байгааг ухаарсан боловч «Ямар хамаа байх вэ» гэж бодов.

	Зам зуур уурхайчдын тосгон, тамхины төв тааралдана. Үүгээр партизанууд хүрч ирээгүй бололтой, хамаг юм хуучнаараа ажээ. Шинэ засаг тогтсон шинж тэмдэг мэдэгдэхгүй, ямар ч уриа лоозон харагдсангүй. Учрыг олохоо больсон даамал, үймэрч сандарсан цагдаа нар л юм асууж шалгаана. Цагаан тэнгист байгаа германчууд ямар амтай байна вэ? Тэр нэг шинэ «фау» гэдэг юм нь зөвлөлтийн цэргийг баллаж байна гэлцэх юм, үнэн үү? Англичууд, германчууд найрамдлын хэлэлцээр хийж байгаа гэдэг үнэн үү? Холбоотнууд Цагаан тэнгист десант буулгасан гэлцдэг үнэн үү?

	Хэдхэн мөнгөнөөс бие сэтгэлээ, хүн гэдэг нэрээ худалдсан энэ хүмүүсийн ийнхүү энээ тэрээ юм шалгаах нь яршигтай. Эрхшээлдээ оруулсан мунхаг амьтдын ертөнц энэ хүмүүсээс үмх талхны төлөө өөр бусдын амь нас бүрэлгэхийг шаарддаг. Костов улам ч уруу дорой царайлав.

	Уулын зам нэг үе харанхуй хавцлаар тахирлан байснаа нэг үе өнө эртний ой хөвчит хяр өөд өгсөж, цаад руу нь хүйтэн оргиж, сэрүү татсан чийгтэй жалга руу шааж орно. Нар үе үе өтгөн үүлний цаагуур нуугдахад байгаль дэлхий бараантаж, ой хөвч хад цохио, ганга жалга өнгө алдана. Нар дахин цухуйхад намрын хурц өнгө дахин тодорно. Налгар дулаахан, үзэсгэлэнтэй сайхан агаад нарсан ойн нь цоорхойгоор намрын цэцэг алагласан Пределийг ардаа хийлээ. Дахиад хэдэн жижиг суурин ар талд хоцорлоо. Үүгээр шинэ засаг тогтчихсон, цэцэг навчаар ёслолын зэл татсан гудамжаар нь партизаны отрядууд сүртэй жагсаалаар цуварна.

	Борис, Ирина, Мария, Пьер гуай болон үхэх нь үхэж, үхээгүй нь мөдхөн эрлэгийн эзнийд очих өөр бусад улсын төрсөн тэр жижиг хот ч ар талд хоцорлоо. Энд л Пьер гуай «Никотиан» пүүсийг үндэслэн байгуулж, эндээс л эхний баглаа тамхи гадаад орныг зорьж, энд л өдий төдий хүн, хүн шинжээ алдсан шүү дээ.

	Оршуулах газрын ойролцоогуур өнгөрлөө. Анир чимээгүй, гунигтай арзайж сэрзийх модон загалмайнууд дунд ганц хоёрхон гантиг хөшөө намрын тунгалаг цэнхэр тэнгэр дэвсгэр дээр цал мөнгөн юм шиг ёрдойн цайрна. Хамгийн сүрлэг том нь тамхины пүүсийн ажилчдын сүрт ажил хаялтын үеэр алагдсан хэсгийн цагдаагийнх байлаа. Хөшөөг хараад Иринагийн дотор эвгүй хачин болов. Энэ хөшөөг Чакырийн бэлэвсэн эхнэр охиныхоо илгээсэн мөнгөөр босгосон бил ээ. Чакыр шиг хүнд хэт гоёдсон, түүний хийж явсан ажил төрөл, хэргэм зэрэгтэй нь тохироогүй энэ хөшөө гэнэт баяжсан улсын гэр орон шиг нэг л царайгүй харагдаж, «Никотиан» пүүсийн эздийн гэр бүлийн явдлыг санагдуулан инээд хүргэм ажээ.

	«Никотиан» пүүсийн талаар бодож санах хүн ганц ч үлдсэнгүй. Босогчид орж ирээд хэдхэн хоноход хотын амьдрал хэвдээ оржээ. Цагдаагийн газар байсан байшингийн тагт дээр Эх орны фронтын бүрэлдэхүүнд багтдаг намуудын туг далбаа намирна. Аяны цүнх, автомат буу, дайзтай сумнаасаа хараахан салаагүй партизануудыг суулгасан цэргийн машин зөрөлдөнө. Танил гудамж тэр үеийн юмыг санагдуулна. Ирина Борис хоёрын уулздаг байсан зуушны газар тэр байна. Үзмэрийн цонх нь тоос шороонд дарагдаж гүйцсэн, бараг хоосон шахуу, амттан шимттэн байдаг байсан бол одоо ердөө хулууны самар л дэлгэжээ. Зэргэлдээх талхны газрын гадаа олон хүн цуварч зогсоно. Энэ жижиг хотод Ирина хэдэн ч өдөр, сар жилийг баярлаж, гомдож, гуньж, итгэж, жаргаж, мөрөөдөж, өөрийгөө тоож, зэмлэж өнгөрөөлөө дөө!.. Одоо ямар болчхоод явна вэ? Сайн, муугийн талаар санаж бодох юмгүй, ердөө л нэг голтой, гуниг зовлонд автаад явж байна.

	Костовын сөөнгө, больчихсон дуу гарав. Ирина одоо түүнийг өөр бусад юмны адил тээршээж явсан учир: 

	— Борисын эцэг, эхийнхээр ороод гарах юм биш үү? гэхэд нь ердөө л: 

	— Үгүй гэв.

	— Ээжийнхээрээ орох юм байгаа биз дээ?

	— Үгүй, энэ удаа чадахгүй.

	Ирина гол гудамжаар давхиж явахдаа шалавхан шиг л Чамкори орох юм сан гэж бодно. Сэтгэл санаагаар ядарч, энэ дэлхий дээр юу болж байгааг хэрэгсэхээ больсон түүний хамаг бие нь амьгүй юм шиг санагдана. Жижиг нуур хүрч, Чамкори ордог замаар ташихад нь Костов юу ч хэлсэнгүй. Иринаг Чамкорид орхиод, цааш Виктор Ефимовичтой хамт Софи орно. Софи очиж бичиг цаасаа янзалж устгахыг нь устгана гэж Костов бодож явлаа.

	«Никотиан» пүүсийг төрүүлсэн жижиг хот ч ар талд хоцорлоо. Энэ хотод харин чухам «юу болж байсныг огт мэдэлгүй өнгөрөөд гарчээ.

	 

	 

	Хотод партизаны отряд орж ирээд гурав хоносон, тэднийг «Никотиан» болон Германы папирос тамхины үйлдвэрийн гар хөл болсон герман - болгарын бусад пүүсийн тамхийг боловсруулдаг мянга мянган хүн баяр хөөртэй угтсаныг тэр гурав мэдсэнгүй.

	Эх орны фронтын хороо ажилчид болон партизануудын хүчинд тулгуурлан хотын засаг захиргааны эрх мэдлийг гартаа тайван, бат оруулаад байгааг ч мэдэлгүй өнгөрчээ.

	Хотын гол гудамжаар Павел Моревийн бригадын сахал үсэндээ баригдсан, хар бараан царайтай, хувцас хунар муутай байлдагчдын цуваа орж ирж, тэднийг амьд цэцэг шидлэн угтаж, партизан хүүхдүүдээ таньсан хөөрхий нэг авгай тэднийгээ дуу тавин тэврэн авч, баярласандаа зүрх нь хагарч үхсэн, хэдэн жилээр бараагаа хараагүй эхнэр, нөхөр хоёр, эгч дүү нар тэврэлдэн энд тэндгүй үнсэлдэж үнгэлдэж байсан зэрэг сэтгэл догдлом зүйлийг ч мань гурав мэдэлгүй өнгөрчээ.

	Отрядын хамтаар бас партизаны бригадын штаб орж ирснийг, латин хэлний багш агсан хүний гэрт хачин сонин явдал тохиолдсон тухайлбал эцэгтэйгээ хорин жил уулзаагүй коммунист Павел Моревийг: «Аав минь та, сайн сууж байв уу даа?» гээд дөхөж очиход нь Сюртуг өөдөөс нь нулимж: «Миний гэрээс одоохон зайл, хар тэнэмэл минь!.. Чи бол эцэг эх, гэр оронгүй хүн... Би Борис гэдэг ганц хүүтэй» хэмээн хөөсөн. Тэгэхэд нь коммунист Морев аргад ордоггүй гөжүүд эцгээ элэглэж, ээжтэйгээ аминчлан ярилцсаны эцэст, «Өвгөн бүр зөнөж гүйцжээ!.. Өнгөрсний өмхөрсөн үлдэгдэл!» гээд гарч явсныг ч тэр гурав мэдэлгүй өнгөрчээ.

	Средорекийн ядуу тариачин Стоичко Данкин хүүгээ Ардын Армийн дэд хурандаа болчихсон явна гэж дуулаад баярлаж хөөрсөндөө учир зүггүй уйлж, ээрдэг болсныг, Стоичко Данкин тэгээд тосгоныхон нь ард түмний дайсан хэмээн баривчилж шоронд хорьсон Жонийн талаар өршөөл гуйх санаатай хот орсон, Эх орны фронтын хотын хороонд орсон даруйд нь Жонийг суллах тухай бичиг хийж өгсөн, учир нь Жони баривчлагдахаасаа гурав хоногийн өмнө, «Звено» гэдэг бүлгийн гишүүн болсон байсныг ч мань гурав мэдээгүй ажээ.

	Болохгүй хэрэг үйлдэж ардын шүүхийн өмнө гарцаагүй очих болсон хэд хэдэн дарга, цагдаа амиа хорлон үхсэн, улс төрийн хэрэгтнүүдийг эрүүдэж, гарыг нь хугалан, цахилгаан гүйдлээр тамладаг хавагнасан царайт тагнуул амиа хорлож зориглолгүй, дөрвөн хөллөж өршөөл гуйсныг ч мэдээгүй өнгөрчээ.

	Энэ хотдоо хамгийн болдоггүй нэртэй арваад зальхай хүн ганцхан шөнийн дотор л коммунистууд, газар тариалангийн холбооны гишүүд болж хувирсан, Баташки ч бас эсгий малгайгаа саравчтай малгайгаар сольчхоод, хүн болгоныг «нөхөр» хэмээн дуудаж, германчуудтай явдалтай байснаа битүүхэндээ гэмшин, хэн ямар ямар хүн хэд хэчнээн хэмжээний тамхи Германы папирос тамхины үйлдвэрт худалдсаныг хүн бүхэнд ярьж явдаг болсныг ч мань гурав мэдсэнгүй.

	Энэ бүхнээс гадна хотод өөр бусад их, бага хэрэг явдал болсныг ч мэдээгүй ажээ. Мэдлээ ч гэсэн сайн, муу аль алины нь талаар юм бодохоо больсон тул яав л гэж шүү дээ.

	
XVI

	Ирина Чамкорийн харшдаа ганцаар үлдэж, Костов, Виктор Ефимович хоёр цааш Софи орохоор явлаа. Хэн хэнийхээ талаар санаа тавьж байгаа юм шиг сайхан царайлах боловч нэг л эвгүй салжээ. Ирина Костовт ингэж эмх замбараагаа алдчихаад байгаа үед биелүүлэхэд бэрх хэдэн зүйл зөвлөж, мэргэжилтэн хариуд нь Чамкорид ингэж ганцаараа үлдэнэ гэдэг чинь аюултай юм биш биз дээ хэмээн санаа зовсон царайлав. Хэн хэнийх нь хоосон ам, сайхан үгээс цаашгүй зүйл байлаа. Ирина, Костов хоёр эхний үед хэн хэнээ хүндэтгэдэг байсан бол «Никотиан» пүүсийн амьдрал яваандаа хар амиа бодсон, ханш муутайхан танил болгож хувиргажээ. Костовын хувьд Ирина бол амархан баяжсан завхай хүүхэн, Иринагийн хувьд Костов бол зөнөж яваа хөгшин толгой санагдана. Хэн хэн нь тарган цатгалан амьдралд залхаж гүйцжээ. Арван хоёр жилийн турш цэнгэж жаргахаас өөр юм хийлгүй амьдарсан хэн хэний нь сэтгэл санаа хоосорч хөндийрч гүйцээд хүсэл мөрөөдөл, хайр халамж, хөөр баясал, ер нь юунд ч дарагдашгүй уйтгар гунигт автжээ. Яг л Борис гэсэн үг, мөхөж байгаа ертөнцийнхөө үнсэн дунд өнчирч хоцорсон нь энэ бил ээ. Машины бараа тасарсан хойно Ирина ердөө л «Ингэхэд ер нь Софи орж юугаа хийнэ дээ» гэж бодсоноо, үгүй бас тэгээд Чамкорид үлдэж ч юугаа хийх вэ дээ, түүнээс гадна түргэхэн шиг очиж, «Никотиан» пүүсийн хамаг балгийг дэлгэж мэдэх бичиг цаасыг устгая гэж яараа байлгүй гэсэн ухаан төрөв.

	Ирина зуныхаа ордонд, Марияг амьд ахуйд нь хааяагүй дагадаг байсан шигээ одоо өөрийг нь юу л гэнэ үг дуугүй биелүүлэхээр бөгөөд үнэ бүхий зүйл, мөнгөтэй ширэн чемоданы нь хадгалж хамгаалдаг болсон үнэнч зарц хүүхэнтэйгээ найм хонолоо. Зарц нас нь ч явж, хөх нь шолхойж унжсан, шаргалдуу царай жирвэгэр хар сахалтай хөгшин авгай болжээ. Мариягийн орноос холдолгүй найман жилийг авахдаа зожиг зантай болсон энэ эхнэр Иринад сүүлийн үед сүрхий дотно болсон юм. Өөрийн гэсэн орон байртай хэр нь өөртөө таарсан ямар нэг дорд түшмэдтэй амьдрал холбоё гэж санадаггүй явсаар сүүл сүүлдээ бүр харчуулыг бодохоос дургүй нь хүрдэг болжээ.

	Намар цагт Чамкорид ер нь ямар л байдаг бил ээ, яг л тийм бороотой, хүйтэн нойтон, гунигт өдрүүд үргэлжилсээр. Үүл суугаад, бороо зүсэрчээ. Уулын орой будантаж, цонхны цаана ус урсгуурын хоолой нулимс асгаруулах мэт. Ирина бүр больжээ. Нойрны эмийн хүчээр нүд хамхиад, орой сэрж, тагнуулын тухай ном зохиол барьж анхаарал шилжүүлэн алмайртлаа уншина. Ингэж л гэмээж нь өнгөрсөн юм болгоны тухай, эзгүй хоосон шахуу энэ байшинд эргээд босоод ирсэн юм шиг санагдах Мариягийн тухай шаналгаант бодлоос сая нэг ангижран сална. Өдөр, орой доошоо орж, зарц хүүхэнтэйгээ хамт хоол унд идэж уухад нь сүнс байдаг гэж итгэдэг цаадах нь элдэв юм үзэж харснаа ярина. Мариягийн төгөлдөр хуур нэг орой өөрөө сөхөгдөн дуугарч эхэлсэн, талийгаачийн том хөрөг хэн ч хүрээгүй байтал өөрөө хөдөлж шалан дээр унасан гэнэ. Шөнө дундын үеэр шатны гишгүүр шажигнаж дуулддаг гэнэ. Зарц бас Эх орны фронтын тушаал шийдвэр, зуслангийн сууринд сонин хачин ямар явдал болсон талаар ярьдаг байв. Сүү түгээдэг Мичкин гэгч гурван жилийн өмнө «Ойнхонтой» нийлээд, одоо уулнаас бууж ирсэн, их л том хүн болсон гэнэ. Жийп хэмээх машинтай давхиж явдаг болсон түүнд цагдаа сэргийлэх тэр чигээрээ захирагддаг болжээ. Өнөө өглөө хурандаа, ахмад хоёрыг баривчлан хөл гарт нь дөнгө зүүж, Софи руу хүргүүлсэн гэнэ. Арван нэгэн коммунистыг дураараа буудсан улс юм байх аа. Намын нууц ажилтнуудыг цагдаагийн газар зааж өгсөн гэсэн баримт бичиг партизануудын гарт орсон учир ойн цагдаа боож үхжээ. Коммунистууд гэдэг чинь цөмөөрөө ч сүсэг бишрэлгүй улс биш ажээ. Мичкиний эхнэрийн сүмд залбирч байхыг нүдээр үзсэн эмгэн бий гэнэ.

	Ирина энэ бүх дэмий яриаг нь хааш яаш, чагнасан болж сууж хоол унд идэж уугаад, дээшээ гарч дүйнгэ юм шиг дүнсгэр царайлж эхэлнэ. Ийнхүү гэрээс гарахгүй суухдаа бүхэл бүтэн улс орныг донсолгосон нүргээнт үйл явдлын бөглүүхэн цуурайг бүүр түүр сонсдог байлаа. Нэг өдөр цайгаа уухаар доош ороход нь сандарч тэвдчихсэн зарц нь: 

	— Бүх айлын зусланг бүртгэж байна гэнэ. Зөвлөлтийн цэргүүдийг оруулах юм байх... Манайд штаб нь орох юм гэнэ гээд Иринаг тоосон шинжгүй: 

	— Софи руу л явцгааж дээ гэсэнд:

	— Юугаар явах вэ? гэж гайхав.

	Ирина нээрэн тийм шүү гэж санав. Софид машинтайгаа үлдсэн Борисын жолоочоос сураг чимээ байдаггүй. Костов өчигдөр нэг баримт бичгийн талаар утсаар ярихдаа машины нь армийн мэдэлд шилжүүлнэ гээд хураасан гэж ярьсан. Мөхсөн төрийн томчуул цөм баривчлагдаад, тэдний үйлдсэн гэмт хэргийг радиогоор өдөр болгон ярьдаг болсон. Айл хөрш баячуул амь аминдаа нуугдаж, алга болсон. Иринагийн хувьд тусалчихаар хүн даанч байхгүй болжээ. Хуучин ертөнц мөхөхөд хаашаа ч үгүй мухардсанаа Ирина ингэж л нэг мэдлээ.

	Тэгээд бодож байснаа: 

	— Мичкинийг хүрээд ир гэж байна гээч гэхэд нь зарц эхнэрийн нүд орой дээрээ гарчих шахан: 

	— Мичкинийг үү дээ? Улс амьтан их л муу хүн болсон гэлцэх юм... Коммунист шүү дээ гэнэ.

	Ирина дахиад л: 

	— Хүрээд ир гэж байна гээ гэв.

	Өрөөндөө буцаж ирж, тагнуулын тухай дөнгөж эхэлсэн романаа дуртай дургүй хоёрын хооронд барьж авлаа. Бүрэнхий болж байсан үе. Намрын жихүүн салхи уулсын өврийн бөөн бөөн буданг хөөн туух агаад цэцэрлэгт нарсны мөчир сэрчигнэнэ. Бороо үе үе шивэрнэ.

	Өрөөнд харанхуй оргиж, цахилгаан гэрэл унтарсан учир юун ном уншихтай манатай, хамхиж тавив. Харанхуй бүрэнхий өрөөний булан, шүүгээ сав, цэцэг чийдэн, хана туурга хааяагүй амь орж, аав, Мария, Борис, фон Гайер нар болон «Никотиан» пүүсийн манаачийн буудаж алсан тэр нэг танихгүй залуу үзэгдэх шиг болов... Ирина айгаад сууж чадахаа больж, өрөөнөөс гүйж гарлаа. Хоолны өрөөнд оройн хоол зэхчихсэн зарц нь керосин дэнгийн гэрэлд сүнс, буг чөтгөрийг бичсэн ном бариад сууж байв.

	 

	 

	Мичкин маргааш орой нь бороонд нэвт цохиулчихсан, Ирина дахиад л ямар нэг юм гуйж гувших нь шиг байна, би бол намын хүн боловч энэ хүүхнийг эртнээс аваад хүндэтгэж явдаг мөн ч хэцүүеэ дээ гэж бодсоор базаахгүй царайтай орж ирлээ. Зэгсэн мах суучихсан, сахал самбайгаа мөлчийтөл хусчихсан, оготор дээл, саравчтай шинэхэн малгай өмсжээ. Нам чухал ажил итгэн хариуцуулж, эрх тушаал олгосон явдалд урам зориг орсон мань эр хурал цуглаан дээр зоримог илтгэж, эсрэг ангийн хүмүүстэй эелдэг боловч их зантай харилцдаг болжээ. Иринаг зуслангаа битгий хураа гэж гуйх гэсэн биз гэж бодсон учир шуудхан: 

	— Танай энэ зуслан армид хэрэг болоод байна... Яах ч арга алгадаа, эмч минь гэж мэдэгдэхэд нь Ирина инээмсэглэн: 

	— Суу, шарз балга гэв.

	Мичкин удаан хуралдаж, дөнгөж тараад явсан тул жүнз шарз уумаар байсан ч эрс татгалзав. Энэ хүүхэнтэй ингэж эн зэрэгцэн ярих эрх дархтайгаа бодохоос сэтгэл хангалуун байв. Гэтэл бас энэ бол аргагүй л ард түмний үр хүүхэд, зөөлөн салхинд халиуран ганхсан алтан шаргал тарианы түрүү шиг ариун сайхан бүсгүй гэж бодогдон арга нь олдвол туслах юм сан, орон байрнаас нь салгахгүйн тулд чадах бүхнээ хийх юм сан гэж санагдав. Гэхдээ энэ бол намын хүний үүрэг хариуцлагын тухай ойлголттой нь эсрэг тэсрэг бодол байлаа. Нөхөд маань юу гэх вэ? «Мичкин маань хөрөнгөтний авгай хүүхэнд гар хөлөө баглуулчихжээ» гэнэ шүү дээ. Тэгэх нь хэр гэж бодсон мань эр өөрийн мэдэлгүй ширүүн дориун, хорсолтойгоор: 

	— Шарз балгаж явах зав даанч алга даа, эмч минь. Ийм л байна!.. Танай байшинг ямар ч байсан авна гэв.

	Ирина харин тайвнаар: 

	— Чамайг ер нь байшингийн тухайд дуудсан хүн байхгүй гэнэ.

	— Тэгээд юу гэж дуудсан бэ?

	— Өөр юм гуйх гэж дуудсан юм.

	Мичкин хөмсөг зангидан: 

	— Бид ер нь хөрөнгөтөн баячуулд үйлчлэх гэж фашизмтай тэмцсэн улс биш шүү гэв.

	Ирина хэнэггүй, хүйтэн инээж, Мичкинийг: 

	— Тэгээд юу гэх гэсэн юм бэ? гэхэд: 

	Юу ч гэх гээгүй. Явж болно. Цагийг чинь гарздуулсныг өршөөгөөрэй гэв.

	Мичкин харин явсангүй. Басамжлагдаж доромжлуулсан санагдаж, түшлэгт сандалд суув. Өвлийн цасан шуургатай, хүйтэн тэр нэг үдэш шинэ жилийн найр наадмаа орхин явж, үхлүүт ач хүүг минь үзэж өгсөн энэ хүүхэнд ач тусыг нь хариулж чадах атлаа ингэж татгалзана гэдэг эвгүйеэ дээ гэж бодогдоно. Гэхдээ Мичкин эвгүй энэ байдлаас зоригтой гарч, том гараа зангидан, толгойгоо бух шиг гилжийлгэн байж: 

	— Эмч минь, аа гэж бай! Миний хийж чадахааргүй юм гэж бас байх шүү дээ. Намаа бодоод, нэр нүүрээ бодоод, амь үрэгдсэн нөхдөө бодоод яасан ч хийж чадахааргүй юм бий... Танай зусланг хураахгүй байж чадахгүй... Харин өөр талаар сүүлд нь зэмлүүлсэн ч хамаагүй туслахыг бодъё... Мэдэж байна уу? За тэгээд юу хэрэгтэй юм бэ? гэв.

	Ирина гайхан харж, хэнэггүйгээр «Сүрхий эр байх нь ээ» гэж бодоод: 

	— Хадам ахтайгаа утсаар ярья гэж бодсон юм аа гэв.

	Ийм ялих шалихгүй юмны төлөө ингэж ажил удаж байх гэж хэмээн ярвайж: 

	— Хадам ахтайгаа гэнэ ий?.. Танай хадам ах чинь хэн гэгч вэ? гэхэд нь Ирина шал өөр царайлж: 

	— Чи чинь мэддэггүй юм уу? Танайхны л хүн шүү дээ. Яагаа вэ, Павел Морев гэв.

	Тэгээд Мичкинийг өөдөөс нь мэл гайхаж: 

	— Байз хөө, Борис Морев гэдэг чинь... гэхэд Ирина үгийг нь тасалдуулж: 

	— Тийм ээ. Борис Морев, Павел Морев хоёр ах дүү улс шүү дээ гэв.

	Мичкин баахан шогширч, энэ байшингаас холгүйхэнд Павелийг хүлээж байсан тэр нэг шөнийн явдлыг нэгд нэгэнгүй дурсан бодож сууснаа: 

	— Тэгээд шууд утасдах чинь яасан юм бэ? гэв.

	— Хаана байгааг нь яаж мэдэх вэ дээ.

	— Цэргийн яаманд л байхгүй юү... Өөр ер нь хаана байж таарах вэ дээ?.. Аль вэ хөө, наад шарзнаасаа нэг хийчих!

	Мичкин тэгээд утасны хорооныхноос шавдуулан шаардаж, намын өмнө ямар ямар гавьяа байгуулснаа мэдээж хэрэг сэтгэл хангалуун тоочиж байж, нөхөр Моревийн өрөөний утсанд сая нэг залгуулмагц харилцуурыг тэр даруй Иринад шилжүүлэв. Ажил ихтэй үед нь утас дуугарсанд дурамжхан байгаа бололтой хүний огцом дуу цаанаас сонсогдоход Ирина: 

	— Бэр чинь ярьж байна!

	— Тийм үү?

	— Та намайг таньж байгаа биз дээ? Та, бид хоёр нэг удаа уулзсан шүү дээ... 

	Цаад хүн үгийг нь хайхрамгүй тасалж: 

	— Тийм ээ! Та тэгээд юу гээ вэ? гэнэ.

	Жолооч маань хаачсан ч юм бэ ирсэнгүй, автобусаар явах пиу олж авна гэж санах юм биш хэмээн Иринаг учраа хэлэхэд: 

	— Та хаанаас ярьж байгаа юм бэ? гэв.

	— Хаанаас байх вэ дээ, Чамкоригоос... 

	— Маргааш машинаа явууламз.

	Ингэж хэлээд харилцуураа тавьчихад нь Ирина мэл гайхаж, уур нь хүрсэндээ уруул нь өмгөнөн чичрэв.

	Тэгээд Мичкинийг: 

	— Яав?.. Замаас чинь тасалчхав уу? гэхэд Ирина: 

	— Үгүй. Өөрөө л ажил ихтэй байгаа бололтой гэв.

	Мичкин жүнзтэй шарзыг шавхаж, бодлогоширсон янзтай: 

	— Тийм ээ, одоо чинь Сайд нарын Зөвлөлийн дөрөвдүгээр тогтоолын эсрэг тэмцэл ширүүсээд байна гээд Иринаг хайнгуудхан: 

	— Юун тогтоол бэ? гэхэд нь: 

	— Биднийг амь үрэгдсэн нөхдийнхөө өмнөөс хэнийг ч хэрэгт татаж болохгүй гэж хориглосон тогтоолдоо гэв.

	Маргааш өглөө нь штабаас урд талдаа улаан дарцаг хатгасан мундаг хүчтэй тэрэг давхиж ирлээ. Түүнээс цэрэг жолооч, энгэртээ партизаны тэмдэг хадсан, гоолиг нуруутай бага дарга хоёр бууж зусланг зэвүүтэй ажиглаж байснаа их хаалганы нь гадаах хонхны товчийг дарав. Иринаг гарч, юм идээд хөдлөхгүй юу гэж урихад, завгүй хэмээн татгалзав. Нөхөр Моревт унаа хэрэгтэй учир түргэн буцаж ирээрэй гэсэн гэнэ. «Хоригдол шиг л явах нь дээ. Гэхдээ автобусанд сэгсрүүлж явснаас арай дээр юм биз дээ» гэж бодсон Ирина Павелд улам ч уурлана.

	Хоёр хүүхэн машинд орлоо. Үнэ цэнтэй юмтай жижиг чемоданыг зарц эхнэр өвдөг завсраа хийж суув. Энэ үеэр хаашаа ч юм бэ яарч яваа Мичкин ирж, Ирина түүнтэй гар барин мэндлэв. Тэгээд танай байшинд маргаашийн дотор хүн оруулна даа гэхэд нь Ирина огт харамссангүй. Яагаад гэвэл энэ зусланг өөрийн юм гэж хэзээ ч бодож яваагүй бөгөөд Мариягийн сүнс байнга хоргодсон юм шиг санагджээ. Машин ч хөдөлж, Мичкин зуслангийн үүдэнд нэг цагдааг манаанд зогсоолоо.

	Намрын сэрүүн салхи сэрвэлзэн, тал хөндийгөөр будан манан суунаглан, эргэн тойронд хүйтэн жихүүн, уйтгар гунигтай. Салхи хааяа намдахад бороо шивэрнэ. Каракуль дээл тунтайлж нөмөрсөн Ирина бодвоос Павелийн бие хамгаалагчдын нэг байж таарах партизан цэргийн бага даргатай яриа үүсгэх санаатай, гадаадын сэнгэнэсэн үнэртэй янжуур гаргаж тамхилав. Бага дарга тоомсоргүй харснаа: үнэ хямдтай өөрийнхийгөө гаргаж ирээд хүйтнээр: 

	— Зөөлөн тамхи татдаггүй дээ гэв.

	Энэ бол ширүүн дориун царайтай, дуу шуу багатай, гар дээрээ элдэв юм шивснийг нь харвал ажил эрж яваагүй газар ховор бололтой эр байв. Ирина тэр шивээсэн дундаас «Bahia,1934 он» гэсэн үг уншиж амжаад: «Тэнэмэл самуунчдын зан юм байх даа... Павел л Өмнөд Америкт хамт байхдаа коммунист үзэл санаагаа халдаачихсан хэрэг байх» гэж бодов. Ингээд энэ хүнээс Павелийн талаар элдэв юм асууж мэдье гэж оролдсон боловч амжилт олсонгүй. Бага дарга энэхэн тэрхнээр дүйвүүлэн өнгөрөөнө. Ирина тэссэнгүй:.

	— Би нөхөр Моревийн бэр... Түүнийг зусландаа нууж байсан юм гэв.

	Бага дарга огт тоосон шинжгүй: 

	— Мэднэ гэнэ.

	Ирина тунирхаж дуу шуугүй болжээ. Машин тал руу орж явлаа. Хажуугийн нь шавар шавхайтай замаар америк, англи, зөвлөлтийн далбаа хийсгэсэн цэргийн машин давхилдана. Бараантан харагдах тариалангийн талбай дээгүүр баахан турлиах гунигтайяа гуаглан эргэлдэнэ. Ирина янжуур угсруулан баагиулж, зарц, эхнэр үнэ цэнтэй юмтай чемоданаа өвдгөөрөө хавччихсан зүүрмэглэж явна.

	Софи орсон хойноо Орловын гүүрний наана хэсэг саатав. Савхин гутал, цэрэг хувцас, зууван малгайтай орос бүсгүй замын бэлчир дээр хөдөлгөөн зохицуулна. Евлогий Георгиевийн гудамжаар зөвлөлтийн танкны цуваа тэнгэр газар донсолгон өнгөрлөө. Ийм сүр бараатай, дуу чимээтэй машин Ирина насандаа үзээгүй бил ээ. Бүх биеийг нь бар шиг эрээлүүлэн будсан тэдгээрийн ган төмөр цамхгаас бууны гол гулдайн, тос шороо болсон жолооч нар бүслэхээсээ дээш цухуйсан харагдана. Дөчин нэгэн оны хавар энэ гудамжаар германы танк цувж, ажилгүйчүүд аальгүй хүүхнүүд цэцэг чулуудаж байж билээ. Тэгвэл бороо шивэрсэн намрын энэ өдөр зөвлөлтийн танк цувж, ажилчид нударгаа дээш өргөн ёсолж баяр хүргэж байх юм. Түүхийн дугуй гэдрэгээ эргэж «Никотиан» пүүс, Германы папирос тамхины үйлдвэрийн ертөнцийг хамх хэмх дайрсан нь энэ бил ээ. Ирина гэнэт танкны цэргийн түрүүч Ценкерийг бодож өөрийн эрхгүй ичсэндээ нүүр нь улайв.

	Танкны цуваа шувтрахад, орос эмэгтэй гүүрний хоёр талаар эгнэн зогсох машинуудад явж. болно гэсэн дохио өглөө. Ирина хажуугаар нь өнгөрөхдөө тэр бүсгүйг сайн ажиглаж амжив. Гоолигхон биетэй, цайвар үстэй, нүүр царай нь борогшсон, шантгардуу хамар, сэргэлэн хоёр нүдтэй бүсгүй ч машинд яваа сайхан хүүхний хойноос дагуулан харав. Дэргэдүүр нь үзээгүй хараагүй араатан амьтан аваад явсан юм шиг сонжуур байр байдал царайд нь тодорчээ. Өрнөдөд гоёж гоодохоос өөр ажил хийдэггүй хүүхнүүд байдаг гэж дуулсан ажээ.

	Ирина бөмбөгөнд ухагдсан зам, хугарч унасан мод, эвдэрч шатаад, цонхнууд нь онгойж харласан хохимойн толгой шиг байшин барилгаас харц буруулан духайж явлаа. Бүрэнхий болж байв. Үүргэвчтэй улс нааш цааш зөрөлдөн энд тэнд ганц хоёр чийдэн ёлтойно. Эвдэрч шатсан Софи хот хэзээ ч ийм гунигтай, хөөрхийлөлтэй байгаагүй бил ээ. Машин явж байгаа гудамж Иринад танил ч юм шиг үгүй ч юм шиг санагдах бөгөөд сайн мэддэг байсан байшин барилга нь байхгүй болж, арзгар сарзгар төмөр, хагарч бутарсан бетон үлджээ.

	Машин нэгэн барилгын үүдэнд ирж зогслоо. Юун «барилга бил ээ?.. Манайх байна шүү дээ!.. Сэрүүн асар, өвлийн цэцэрлэгтэй зүүн жигүүр нь бөмбөгөнд нурсныг Ирина мэднэ. Харин бүрэн бүтэн хэсэгт нь хүн суужээ. Нэгдүгээр давхрын гэрэлтэй цонхны цаана Брюсселийн сүлжмэл хөшиг, зандан тавил сэлт байна. Гадаа үүдэнд нь харуулын цагдаа,. ер бишийн байдалтай цэргийн хамт зогсож байлаа. Энэ бол босогчдын армийн байлдагч бөгөөд шинелиэ мөрөн дээгүүрээ тохсон, таван хошуутай, саравчтай малгайтай, ахимаг насны, сахалтай хүн байв.

	— Нөхөр Морев байгаа юу? хэмээн Иринаг асуухад тэр хүн хөмсөг зангидан: 

	— Мэдэхгүй гэв.

	Бүжигт үдэшлэгийн платьтай авхай хүүхэн, ар хормой урт хувцастай харчуул орж гардаг байсан том хаалганы дээд талд алх, хадуур хоёр зөрөлдүүлэн зурж, «Гвардийн 8 дугаар бүлгийн штаб» гэж муруй хазгай бичсэн үгтэй хаяг хаджээ. Хана туургыг нь ухаа занднаар доторлосон уудам том үүдний өрөө «Никотиан» пүүсийн ерөнхий захирал сайд, депутат, гадаадын хүмүүс дайлж цайлдаг үеийнх шиг бүдэг гэрэлтэй боловч хивс, царсан шалаар нь дүүрэн шавар шавхай болсон, тамхи, гутал, нафталин ханхална. Борисын өрөөний хаалган дээр «Штабын дарга» гэсэн сүртэй нэр, хажуугийн нь зочид хүлээж авдаг жижиг өрөөнийх дээр «Туслагч» гэсэн нэр хаджээ. Энэ өрөөний үүд дэлгээтэй, наана нь автомат буу барьсан нэг хүн түшлэгт сандал дээр зүүрмэглэж сууна. Цаана нь бичгийн машин шажигнана. Автоматтай хүн хоёр хүүхний бараагаар шалавхан босоод, хаалга тогшин: 

	— Нөхөр дэд хурандаа!.. Нөгөө улс чинь ирлээ гэж мэдэгдэв.

	Цайвар үстэй, таарсан зохисон гэдэг нь яриангүй шинэ мундиртай залуу гарч ирэв. Хувцас хунарыг нь харахад эзнээ төлөөлж: «Би цэргийн дунд сургууль төгсгөсөн хүн. Цэргийн дарга хүн ямаршуу байх ёстойг мэдэхгүй яах вэ дээ» гэсэн янзтай. Ухаалаг боловч хүүхдээрээ царайтай энэ даргыг Ирина өсгий тав хийтэл хавсран номхон зогсоно гэж бодсон нь цаадах нь тун хүйтнээр: 

	— Дэд хурандаа Данкин гэж нэрээ хэлэв.

	Ирина дэд хурандаад бүр ч таалагдаагүй бололтой инээмсэглэхээ барьж ядан: 

	— Таныг хаана харлаа даа байз! гэснээ, хаана харснаа гэнэт санаж царай нь хувьсхийн, — Аа тийм, өртөөний тэнд биднийг саатуулсан отрядад харсан юм байна гэв.

	Дэд хурандаа Данкин түрүүчийн хэвээр хүйтэн царайлж, албаны байдалтайгаар: 

	— Тийм байх. Нөхөр Морев та нарыг хоёрдугаар давхарт оруулаарай гэж утасдсан. Өөртөө ердөө л ганц өрөө үлдээж авсан гэв.

	— Ноёнтон дэд хурандаа танд баярлалаа.

	— Ар талын хаалгаар орж гарч байгаарай... Штабын байраар нааш цааш сэлгүүцэж болохгүй.

	Ирина адарснаас өөрцгүй, тохуутай уриалган царайлж: 

	— Ноёнтон дэд хурандаагийн тушааснаар байя гэв.

	Хоёрдугаар давхар өөд өгсдөг шатны наад ёроолд хөл арчих олбог хивс дэвсэх ухаан хэн нэгний нь толгойд орсон агаад шат цэвэрхэн гэж хэлэхэд болохоор байлаа. Ирина дээш гарах зуураа ганцаараа инээж, «Хувьсгалт арми гэдэг нь энэ байжээ!.. Энэ дэд хурандаа лав хорин тав ч хүрээгүй хүүхэд бололтой» гэж бодов. Ууртаа царай нь барайсан дэд хурандаа Данкин өрөөндөө ороод, миномёт, танк эсэргүүцэх их буу анги салбарт хуваарилах тушаал цааш машиндаж эхлэв. Иринагийн тохуу хийсэн үгийг бодохоос уур нь хүрч, хариуд нь ямар нэг хорон зохисон нэр хоч бодож олох гэж хичээвч миномёт, танк эсэргүүцэх их буунд хамаг анхаарал нь явчхаад, «хөрөнгөтний хорт могой» гэхээс өөр хорон нэр бодож олсонгүй.

	Дэд хурандаа Данкиныг ингэж байж ядартлаа уурлаж суух завсар Ирина хоёрдугаар давхрын өрөө өрөөгөөр орж, гэрлийг нь асааж явав. Юм бүхэн бөмбөгдөлтөөс өмнөх энх амгалан үеийнх шигээ харагдаж айлд орсон юм шиг хачин санагдана. Нэгдүгээр давхрын хамаг юмыг хааш яаш болгож, хивс царсан шалаар нь дүүрэн шавар шавхай, гутал, хямд тамхины үнэр утах зэрэгт Иринагийн сэтгэл гонсойгоогүй бил ээ. Сэрүүн асар, өвлийн цэцэрлэг бөмбөгөнд эвдэрч нурсныг хараад ч огт тоогоогүй ажээ. Энэ байшинд хэзээ ч, эзэгтэйн ёсоор эрх зоргоороо байгаагүй юм шиг санагджээ.

	Ингээд бодоход энэ байшин нээрэн ч өөрийнх нь биш санагдав. Энэ бол Борисынх ч биш, Мариягийнх ч биш, Пьер гуайнх ч биш, харин халуунд халж хүйтэнд хөрж тамхи хураадаг тариачдынх, тэр тамхийг боловсруулж янзалдаг ажилчдынх. Пьер өвгөн, Борис, Ирина өөрөө ч гэсэн энэ байшинг жинхэнэ эзэд болох ажилчид, тариачдаас булаасан дээрэмчид шүү дээ. «Никотиан» пүүс ердөө л ийм хэдэн дээрэмчний үүр байжээ. Үүнийг гэрчлэх зүйл гэвэл өөрийн нь бузар булай амьдрал, үрэн таран хийсэн өөр бусдын амьдрал, өдий төдий хүнийг хуурч, хахуульдаж авсан явдал юм. Тэр бүлэг дээрэмчин одоо тараагдан хөөгдөөд, үхэх нэг нь үхэж, үлдсэн хэд нь орох нүхгүй болжээ. Мэхлүүлсэн, дээрэмдүүлсэн тэр олон хүн, хүч хөдөлмөр, хөрөнгө мөнгөөрөө босгосон энэ байшингаа эргүүлж авчээ. Тэгээд ч одоо жинхэнэ эздийн ёсоор доод давхарт нь штаб байрлуулж гутал, хямд үнэтэй тамхины үнэр танараар дүүргэжээ. Аргагүй л тийм юм даа!.. Ухаалаг ултай тунгаан боддог, сэргэлэн төрсөн Ирина энэ бүхнийг хэнээр ч хэлүүлэлгүй ухаарсан учир юу болж, ямар янзтай байгааг хараад уурлаагүй тоогоогүй ажээ. Гэтэл эрх дураараа байсан хэдэн зуун авхай хүүхэн, үнэтэй сайхан хивсэн дээгүүр нь цагдаа нар шавар шавхайтай гутлаар туучиж, орд харшид нь орон гэргүй улс орууллаа гэж хүүхэд шиг уйлж бархирч, хийрхэн унаж байсан цаг бил ээ. Энэ бол амьдралын өөр хоорондоо уялдаатай, тойрч гарахын аргагүй урсгал учраас ч нэг хэсгийн нь эрх ямба нөгөө хэсгийн уур хилэн, эсэргүүцлийг зайлшгүй төрүүлдэг гэдгийг ухаараагүйнх биз ээ.

	Үйл явдал зүй ёсоор шувтрах тийшээ хандаад, өөрийн бие бусдын замаас зайлах хэрэгтэй болсныг Ирина ухаарчээ. Нэг газар бүтэлгүйдсэн аливаа зальхайн нэгэн адил өөр газар очиж азаа үзэхээс өөр замгүй болжээ. Гэтэл нэг л хачин ядраад сэтгэл санаа нь хөндий хоосон, учир нь олдохгүй хямраад аз сорихтой манатай болов. Перс нутгийн сайхан хивс дээгүүр нь шавар шавхайтай гутлаар туучсаныг харж, «Никотиан» пүүс, мөхөж, хамаг юм хураагдсаныг бодоход Иринад эвгүй байлаа. Энэ бол Иринаг эд хөрөнгө, эрх мэдлээс нь, адайр аяыг нь үг дуугүй дагадаг долигонуур харчуулаас нь хагацаасан хэрэг бил ээ. Гэхдээ зальт этгээдийн нэг адил хэзээ нэгэн цагт ийм юм болж мэднэ гэж муу санаалж гадаадын банканд мөнгө гуйвуулж хэрэг тохиолдоход тийшээ очиж, амьдралаа үргэлжлүүлэхийн ухаан төржээ. Гэтэл амьдралаас залхаж ханаж цаджээ!.. Гурван янжуур угсруулан татахад дараагийнх нь амт шимтгүй санагддаг. Хоёр шөнийг янаг амрагийн жаргалд умбаж өнгөрөөхөд дараагийнх нь уйтгартай санагддаг. Гэтэл Ирина бол арван хэдэн жилийн турш нэг янзын янжуур татаж, энэ хугацаанд өдөр, шөнийн аль алиныг зугаатай сайхан өнгөрөөсөн хүн. Зугаацуулж цэнгүүлдэг хүн нь өөр өөр үү гэхээс биш, арга барил нь нэг л байсан бил ээ. Тийм ч учраас одоо ингэж санаа сэтгэлээр унаад, сайн муу юу ч болж байсан түүний хувьд хамаагүй болжээ. Тийм дээ ч болоод ингэж баярлах, гомдохын аль алиныг ч мэдэхээ больж хүйтэн хөндий болж хувирчээ.

	Амьдрахын төлөө тэмцэлд ялж дийлсэн хүн гэж Борис шиг өөрийгөө хуурч явснаа, амьдрал өөрийг нь баллаж сэтгэл зүрхэнд нь өчүүхэн ч баяр хөөр үлдээлгүй хоосолж, уйтгар гунигт унагасныг Ирина одоо л нэг ойлголоо. «Никотиан» пүүсийн ертөнцөд өнгөрүүлсэн амьдрал, амжилт ялалтын нь үр дүн гэвэл энэ.

	Ийм бодолд автаж, дээд давхрын бүх өрөө тасалгаагаар орж гарч гэрэл гэгээг нь дэмий асааж явсаар халуун усны өрөөний үүдэнд ирлээ. Ус гоождог цоргонуудын нэгний хажууд барааны савангийн хэлтэрхий байх агаад далдавчийн цаанах жижиг ширээн дээр хуучин, хямд үнэтэй алчуур хаяжээ. Ирина «нөхөр Моревийн» алчуур, саван юм байхдаа, партизаны штабын газар гэрт олон сар жил болсон хүнд халуун усанд орох хэчнээн сайхан байгаа бол» гэж бодов. Шүүгээ онгойлгоод гар нүүрний саван, цэвэр цагаан даавуу, угааж индүүдсэн алчуур авах ухаан төрсөнгүй еэ дээ гэж бодоод инээд нь хүрлээ. Хөрөнгө хураалт дүү, бэр хоёрын нь хогшилд хамаагүй гэж үзээд, ууланд хэрэглэж байсан алчуур, савангаараа болоод л байгаа биз ээ. Аль эсвэл ажилдаа дарагдаад, шүүгээ онгойлгож үзэх санаа төрөөгүй юм бол уу?

	Ирина ийнхүү Павелийн талаар аар саар, зугаатай юм бодсоор сэтгэл санаа аягүй байснаа мартагнажээ. Аль өрөөнд унтдагийг нь мэдмээр санагдав. Хоёрдугаар давхраар ингэж явахдаа нэг л хачин, эвгүй санагдаад, Борисын өрөөний үүдийг нь татаж ч шагайсангүй. Шатны хажууханд байдаг чухамхүү тэр өрөөг Павел сонгосон байж таармаар санагдаад, тэр даруй шалгаж үзэх дур хүрэв. Өрөөний юм хум эмх замбараагаа алджээ. Шөнийн гэрэл асаадаг явган ширээн дээр автомат буу, дайзтай сум, бичгийн ширээн дээр зөвлөлтийн сонин сэтгүүл, Сталины хэдэн ном тарааж хаяжээ. Ор дэвсгэрээ хураагаагүй, урт зөөлөн сандал дээр улаан халзтай өмд генералын погоонтой китель тайлж чулууджээ. Явган ширээн дээрх буу, сумыг үзвэл Морев Эх орны фронтын найдвар барагтай зарим холбоотонд нэг их итгэдэггүй бөгөөд хэрэв шөнийн цагаар гэнэт эргэлт гаргах гэж оролдвол гар мухардахгүй бэлэн байдаг бололтой. Китель цамцаар нь бодвоос эзэн нь хошууч генерал ажээ. Данкин шиг залуу дэд хурандаа болчихсон явахад аргагүй л юм даа гэж Ирина бодов. Тэгвэл хэн нь маршалд хүрэх вэ? Тийм цол одоохондоо хэнд ч олгоогүй биз дээ. Ирина ингэж. бодоод хөгжилтэй, цовоо сэргэлэн инээв. Энэ бол «Никотиан» пүүсийн ерөнхий захирлын бэлэвсэн гэргийн нүүр царайд огт зохихгүй зүйл байлаа. Перс хивсэн дээгүүрх шавар шавхай гаж буруу боловч баяр баясгалантай, хүний үнэр, илч шингээсэн аятайхан зүйл санагдаж, уйтгар гунигийг нь хэсэг зуур мартагнуулжээ. Энэ бол шинэ сэргэг хүсэл эрмэлзлийн эх үүсвэр, гүн харанхуй уйтгар гунигийн нь дунд ёлтосхийсэн гэрэл төдий зүйл байв. Гадаа үүдэнд байгаа сахал самбайндаа баригдсан партизан цэрэг, дэд хурандаа Данкины хүүхдээрээ нүүр царай, урт зөөлөн сандал дээр харсан генералын китель аль алин нь амьдралын баяр баясгалан шингээсэн юм шиг санагдав. Чамкорид өнгөрөөсөн тэр нэг шөнө л сэтгэл нь ингэж хөдөлсөн, хуучин ертөнцийн бусад хүүхэн хэрхэвч ингэхгүй гэдгийг Ирина мэдэж байв. Ингээд бодоход энэ удаа бас Ирина «Никотиан» пүүсийн ертөнцөд цагааны хүн байсан, тэр пүүсийн сүйрэл мөхөл өөрийн нь хувьд огт падгүй юм шиг санагдлаа.

	Ингээд элбэг дэлбэг, эрх дураараа байдгаас болж бараг мартах шахсан эмэгтэй хүний төрөлхийн араншин нь гэнэт хөдөлж өрөөний доторхыг цэгцэлж эхлэв. Ор дэрийг нь хурааж, ширээн дээрхийг янзлаад, генералын китель цамц, улаан халзтай өмд хоёрыг нь эвтэйхэн эвхэж тавив. Энэ бүхнийг хийсээр сэтгэл санаа нь бүр сэргэжээ. Павелийн өрөө тасалгааг цэвэрлэж байхаас сайхан юмгүй гэлтэй. Гэтэл нэг хүний ширүүн дуу хадаж, хөшсөн юм шиг болгов.

	— Генералын өрөөнд хэний зөвшөөрөлтэйгөөр орсон бэ?

	Эргэн харахад нь Данкины эрдэнэ шишийн залаа шиг цайвар шар толгой нүдэнд нь өртөв. Дэд хурандаа усан үзэмтэй хүүдий, бор талх, бяслаг барьжээ. Цэнхэр сувс шиг онигор нүд нь ууртай гялалзан Иринаг: 

	— Тусгай зөвшөөрөл авч орох хэрэгтэй байсан юм уу? Цэвэрлэж янзлах юм уу гэж орж ирсэн юм гэхэд: 

	— Танд хамаагүй зүйл. Генералын өрөөнд надаас өөр хэн ч орох эрхгүй гэв.

	Тэгээд талх, бяслаг, усан үзмээ бичгийн ширээн дээр тавиад, ууртай нь аргагүй халаасаа уудалж юм эрж эхлэхэд нь Ирина: 

	— Та наад идэх юмаа бичгийн ширээн дээр орхих гэж байна уу даа? гэв.

	Нас залуу дэд хурандаагийн уурлаж байгааг, хүүхдээрээ царайг харахаас зугаатай ажээ.

	Данкин «хорт могой» руу хүйтнээр хяламхийж, Ардын армийг хүндэтгэдэг болгох санаатай, их л учиртайгаар: 

	— Энэ бол генералын өглөөний зууш гэв.

	— Та намайг идчихнэ байх гэж байгаа юм биш биз дээ?

	Данкин егөөдөх мөчийг алдалгүй ёжтойгоор: 

	— Юу боллоо гэж айх вэ дээ!.. Ийм юм тоох дээрээ арай ч хүрээгүй яваа байлгүй дээ гэв.

	Ингээд Иринагийн хор шарыг улам маажих санаатай бичгийн ширээний дунд шургуулгыг онгойлгосон байж магадгүй хэмээн шалгасан янзтай угзрав. Халаасаа дахин ухаж эхэлсэн боловч эрсэн өрөөний түлхүүр хаалганд шургуулаастайг хармагц Иринад итгээгүйгээ мэдэгдэх гэсэн янзтай шалавхан очиж, сугалж аваад гадна талаас нь шургуулж, хорсолтойгоор: 

	— Өрөөнөөс одоохон гараарай!.. гэж шаардав.

	— Та намайг ширээг нь уудалсан байж магадгүй гэж муу санав уу?

	— Миний юу гэж санасан танд хамаагүй.

	Ирина гунигтай, тэгэхдээ уургүй инээмсэглэн: 

	— Миний хувьд өнгөрсөн, өнөөгийн юм аль нь ч ялгаагүй. Аль алиныг нь сонирхохоо больсон хүн шүү дээ гэв.

	— Тийм хүмүүсийг бид дайсны тоонд оруулдаг.

	— Зөв замд нь оруулж авах ч гэж бодсонгүй юу?

	— Одоохондоо тэгж байх зав алга. 

	«Аргагүй л нэг хариулж байх шив. Мөдхөн генерал болох байх шүү» гэж Ирина бодов. Данкины хүүхдийнхээрээ царайг ажиглаваас Павел санаанд нь орж, сэтгэл санаа нь дахин сэргэв. Уур нь огтхон ч хүрэх янзгүй гарлаа.

	Данкин өрөөг түгжиж, түлхүүрийг нь халаасандаа хийгээд, дэд хурандаа хүний ёсоор яаралгүй, намбатай явж шатаар уруудав. Тэгснээ Иринад харагдахааргүй далд орсон хойноо хөдөлгөөн нь хөнгөн шингэн аргагүй л хорьхон настай хүүгийн байр байдалтай боллоо. Хэн нэг хүн харчхаад яасан томоогүй амьтан бэ гэж магадгүй хэмээн сэрэмжлэнгүй ийш тийшээ хулмалзсанаа шатны өнгөлмөл ялуу дээгүүр бэлхүүсээрээ тээж хар хурдаараа гулсан зүймэл царсан шалан дээр чадмаг үсрэн буув. Үүнийг нь хэн ч харсангүй. Харсан байлаа ч гэсэн инээмсэглээд л өнгөрөх шүү дээ. Хувьсгалт залуучуудын эвлэлийн гишүүн Данкин тэмцэл, хүнд хэцүү амьдралд хүүхэд цаг нь өнгөрч наад захын наадаж тоглохыг бараг мэдэлгүй өнгөрчээ.

	Түүнийг явсан хойно Ирина зарцаа дуудаж, Чамкоригоос авчирсан идэж уух юмаараа оройн хоол бэлтгэлээ. Хоол болох хооронд Павел ирж, хамт хооллоно гэж Ирина боджээ. Харин Павел ирээгүй учир урьд өмнө Бористой удтал дуу шуугүй суудаг байсан жижиг өрөөнд ганцаараа хооллов. Санаа сэтгэл нь дахиад хачин болж, эргэн тойрондоо юу болж буйг хайхрахаа болив. Павелтай уулзаж ер нь яах вэ? Данкин шиг ийм хүйтэн, хуншгүй царайлна шүү дээ.

	Үүдний өрөөнд байсан автомат буутай харуул, генерал намын хуралд явсан гэж зарц эхнэрт ам алджээ. Павел толгой өөд татах завгүй ажилтай биз, тэгээд ч Чамкорийн зусланд анх танилцсан тэр нэг шөнийнхөө гунигтай боловч аз жаргалтай мөчийг санахтай манатай яваа биз гэж бодсон Иринагийн сэтгэл саяхан догдолж байсан бол бүр тайвширлаа. Санаа сэтгэл нь түнэр харанхуй шөнө шиг тээртэй, зовуурьтай болов. Цээжин биеийг нь тугалгаар дүүргэсэн юм шиг гол руугаа шархиран өвдөнө. Энэ бол талаар өнгөрөөсөн амьдрал, танагаа алдсан санаа сэтгэл, ер нь эргэлтгүй хаяж одсон юм болгоны хойноос харамсан гашуудсан уйтгар гуниг бил ээ.

	Хоол идсэн болж дараа дараагаар нь хэдэн янжуур татав. Тэгээд Павелд бэлдсэн төмстэй шарсан өндөг, гадаад улсын лонх дарс хоёроо Данкин, автоматтай хүн хоёрт аваачиж өг гэж зарцаа явуулав. Данкин хоол идчихсэн гэж худал хэлээд буцаалаа. Хөрөнгөтнүүдтэй ингэж ойртохгүй гэж боджээ. Автоматтай хүн жаахан хээгүй тулдаа хайрсан өндгийг нь амтархан идэв. Энэ бол Данкинаас ч илүү өлсөж цангаж яваа хүн шүү дээ.

	Ирина унтлагын өрөөндөө ирсэн хэр нь Павелийг ирэхээс нааш орондоо орохгүй гэж шийдэв. Ингэж хүлээнэ гэдэг бол гунигтай, горьдлого багатай зүйл байлаа. Павелтай уулзвал сэтгэл санааг нь сэргээж мэдэх найдвар багатай боловч цорын ганц эм шиг санагдана. Ном унших гэж оролдоод болохгүй болохоор нь цаг нөхцөөхийн тулд бичиг цаасаа онгичиж эхлэв. Устгахаар юм ч алийг тэр гэх вэ. Борисыг гадаад улс оронд удаан хугацаагаар явсан хойгуур Чамкори болон Варнад хамт цаг өнгөрөөдөг байсан нууц амрагуудынхаа нялуун сайхан үгтэй тэр олон захидал, ар талд нь андгай тангаргийн үгс бичсэн харчуулын зураг, хэд хэдүүлээ авхуулсан хээнцэр ганган харчуул, авхай хүүхний тэр олон зургийг юугаа хийж хадгалж байх вэ дээ. Энэ олон захидал, зураг хөргийг эгнүүлэн тавивал «Никотиан» пүүсийн амьдралд хөл тавьсан тэрхэн мөчөөс аваад тэнгэрт гартлаа суга үсэрсэн хөлсний эмийн амьдралыг харуулсан баримтат кино гэсэн үг. Эхний үед Борист, дараа нь фон Гайерт хайр сэтгэлтэй байсан Ирина «Никотиан» пүүс Германы папирос тамхины үйлдвэрээс хэмжээгүй их хувь хүртдэг болсон өдрөөсөө эхлээд хайр сэтгэлээ хэн хүнд хамаагүй тун чадамгай, нарийн тооцоотой худалддаг болж, тийм тулдаа ч одоо гадаадын хэдэн саяар яригдах хөрөнгө зөөрийн эзэн болжээ. Энэ олон захидал, зураг хөргийн эздийн ихэнх нь уг хар хэрэгт гар бие оролцсон тул одоо цөм л ардын шүүхийн өмнө ялаа хүлээж таарна. Ирина эртний сайн түншүүдийнхээ үлдээсэн эдгээр дурсгалт зүйлийг зад-гай зуух руу гуниггүй цацаж суулаа. Түдэлгүй зуухны хөндий хумхиж базсан цаас, зургаар дүүрэхэд чүдэнз хавирч захад нь барив. Дөл оволзож, цаас үрчийн хорчийн, тэдний хамт тэр хүмүүсийн тухай дурсамж шатаж дууслаа, Гэлээ ч гэсэн захидал, зураг үл мөргүй устаж алга болсонгүй, зуухны сараалжин дээр бөөн үнс болжээ. Өнгөрсөн амьдралаас үлдэж хоцорсон яг ийм үнс бас Иринагийн сэтгэл санаанд үлджээ.

	Дахиад нэг шургуулга онгойлготол горьдлого төрүүлж мэдэх ганц зүйл нь олдлоо!.. Энэ бол анагаах ухааны дээд сургуулийг дотрын өвчний мэргэжилтэй болж төгссөн диплом нь байв. Хар ногоон өнгийн даавуу бүрээстэй хатуу цаасаар хийсэн бортгон саванд хадгалаатай хэвээр байв. Энэ баримт бичгийн ачаар одоо хүртэл Борисоос, улмаар «Никотиан» пүүсээс болсон хүний зэрэгтэй амьдралдаа эргэж орох боломж Иринагийн хувьд нээгдэв. Бас нэг боодол захиа!.. Энэ бол оюутан байх үед нь эргүүлдэг байсан залуусын хайр дурлалын захидал. Зарим нь галтай цогтой, зарим нь эелдэг сайхан, зарим нь гунигтай үгсээр дүүрсэн эдгээр захидлын эзэд бол амархан баяжих юм сан гэж боддог, ариун шударга хөдөлмөрөөрөө амьдрах зам сонгосон ухаалаг, тохитой томоотой залуус байсан сан. Ар талд нь гарын үсгээ зуран дурсгасан дотрын эмч профессорын зураг ч гарлаа. Оюутнуудад тун хатуу ширүүн хүн байж бил ээ!.. Харин Иринагийн хувьд бол хүйтэн, муу юм шиг царайлж байгаад хүн хүнээс өөр, энхрий дотно байдаг байжээ. Ирина үүнийг нь хааяа хамт цай ууж суухдаа нүдний нь харц, дууны нь өнгөөр гадарладаг байсан сан. Баян гэдэг нь жигтэйхэн гань бие хөгшин коммунистуудыг үнэн голоос үзэн яддаг бөгөөд Иринаг энэ тэр залуутай хардана. Энэ бүхнийг дурсан бодохоос амьдрал нь нэгэнт баларч арчаагаа алдсан энэ үед нь ч гэсэн сэтгэл зүрхийг нь шимшрүүлсэн тэр цагийн юм нүдэнд нь харагдах шиг болов. Харин тэгэхдээ санаанд нь орохгүй ямар нэг юм сарниж алга болоод байлаа. Хүнийг хүн гэж тоохгүй, гоёж гоодохоос өөр юм бодохгүй явахдаа, амьдралаас хэзээ ямагт ямар нэг юм хийдүүлэн өнгөрч, зарим нэг зүйлийг өөрөө түлхэн зайлуулж явахдаа залуу халуун насны жирийн баяр хөөрийн талаар ердөө л юу ч мэдээгүй өнгөрчээ.

	Гадаа үүдэнд машин ирж зогсов. Ирина дипломтой хайрцгаа таглаад, ум хумгүй босов. Цаг харвал шөнө дунд өнгөрчээ. Павел сая л нэг юм ирэх шиг боллоо. Түдэлгүй түүний дуу холоос болоод ч тэр үү, танихгүй хүнийх шиг дуулдаж, хаалганы цоож түлхүүр шаржигнав. Павелтай хамт Данкин дээшээ гарч иржээ. Тэр хоёр юуны ч тухай юм бэ, шивэр авир ярилцана. Дэд хурандаа өрөөг нь яагаад цоожилсон тухайгаа тайлбарлав бололтой, Павел тоомжиргүй инээх нь дуулдав. Тэгээд Данкиныг доош буухад Ирина өрөөнөөсөө гарч Павелийн өрөөний үүдийг тогшив. Павел цаанаас нь дурамжхан янзтайгаар: 

	— Ороорой гэв.

	Хошууч генералын хувцастайгаа бичгийн ширээний цаана суусан түүний энгэрт зөвлөлтийн одонгийн олон лент ярайна. Данкиных шиг сайхан зохисон гэдэг нь аргагүй, шинэхэн хувцас нь түүний байр байдлыг үймээн дэгдээгч биш, баяр ёслолд бэлдсэн жирийн нэг хүн гэлтэй болгожээ. Гэхдээ энэ хувцас нь Өмнөд Америкаар тэнүүчилж, испанийн дайнд оролцож, Зөвлөлт Холбоот Улсын цэргийн сургуульд суралцах хугацаанд нь хүдэр чийрэг болсон биед нь өөлөх зүйлгүй таарчээ. Ар тийш нь толийтол самнасан тас хар үс нь буурал суусан шинжгүй. Өргөн магнай, талбиун харцтай хоёр хар нүд нь мартагдашгүй тэр шөнийнх шигээ ухаалаг, зоригтой төрснийг нь илтгэх агаад нимгэн хоёр уруулын нь жимгэр нугалааг харваас тийм ч их хүйтэн цэвдэг хүн биш байх гэлтэй.

	Иринагийн сэтгэл эхлээд бага зэрэг хөдлөв. Сайхан эр харах болгондоо ингэж сэтгэл нь хөдөлдөг атлаа энэ удаа эвгүй санагдав. Тэгээд ч тэр даруй гуниглаж эхлэв. Амьдралынхаа туршид хүсэн мөрөөдөж явсаар Чамкорид Павелтай анх нүүр учирсан тэр нэг шөнө олж харсан бүтэшгүй нэгэн зүйлийнхээ талаар гэнэт бодон ингэж гунигласан хэрэг. Павелийн царайг ажиглан зогсох энэхэн зуур сэтгэл зүрх нь Борис, фон Гайер, таньдаг мэддэг харчуулын нь хэн нь ч ингэж цочроохгүйгээр хачин болжээ. Павелийн нүүр царай, бүхий л байр байдал цог жавхлан төгөлдөр, үзэсгэлэнтэй сайхан харагдаад, Ирина төрөл арилжиж шинэ амьдралд хөл тавьж байгаа юм шиг санагдав. Гуньж гутарсан сэтгэл нь сэргэж шал ондоо боллоо. Гэхдээ энэ бол анх Бористой танилцах үеийн нь юм үзээгүй бүсгүйн гэнэн хонгор сэтгэл хараахан биш, нас бие гүйцсэн хүүхний хашир догь, халуу дүүгсэн хүсэл байлаа. Энэ бол бие сэтгэлийг нь өнгөрсөн ариун цагаан амьдрал руу нь тэмүүлүүлсэн баяр баясгалангийн гэгээ туссан хэрэг юм. Ингээд бодоход өнгөрсөн амьдрал нь хэрэггүй ч өнгөрөөгүй санагдав. Яагаад тэр вэ гэвэл «Никотиан» пүүсийн ертөнцөд бие сэтгэлээ баллуулж, санаа сэтгэлээр унаж гүйцээд яваа биш сэн бол одоо ингэж баярлах нь л юу бол. Ингэтлээ дор орж, эргэж буцах замгүй болоод яваа биш сэн бол энэ эрийн барааг хараад ингэж ухаан жолоогүй хүсэлд автахгүй байснаа ойлголоо.

	Павелийг харж зогссон хоромхон зуурын хугацаанд учир тоймгүй ийм бодол дотор нь үймэрч цэвцгэр цагаан царай нь час улайжээ. Харц нь дуниаран гэрэлтэж, цээж нь оволзон, нүүр царайд нь эелдэг инээмсэглэл тодрохыг ажиглаваас: «Чамайг л гэж бодож явлаа!.. Чамкорид анх уулзахдаа тэр үеийнхээ амьдралын намагт шигдээд, чамайг чинь ердөө л бидний эрх дарх, сүр хүчийг ялан дийлнэ гэж хоосон санаа агуулсан үймээнчээс цаашгүй гэж боддогтоо юу ч ойлгодоггүй байжээ... Тэгэхэд чи надад аятайхан л эр харагдсан... Харин одоо нөмөрт чинь хоргодож болохоор сүрлэг сайхан бөгөөд нарны туяанд гэрэлтсэн халил хад шиг байна» гэж хэлэх гэсэн янзтай. Тачаал, итгэл, найдвар, горьдлогоор дүүрэн харцтай хоёр нүдээ чавчралгүй ширтэх нь: «Туслаач дээ, авраач дээ!..» хэмээн гуйж мөргөж байгаа юм шиг: 

	Гэтэл цаад хүн хүйтэн, хэнэггүй царайлж айлгав. Хархан хоёр нүд нь үл цавчина. Харц нь хурц, хайр найргүй нэвт шувт цоргих нь холгүй, шинжиж сорьсон байдалтай. Борис ид гялалзаж явах үедээ яг л ийм харцтай бил ээ. Ах, дүү хоёрын өөр нэг адил зүйл гэвэл үл мэдэг тодрох энэ хорсолтой инээмсэглэл. Павел сэтгэл догдолсон байр байдлыг нь ажиж мэдээд ингэж инээмсэглэж байгаа юм шиг Иринад санагдав. Гэхдээ Борисын харц нэг л мулгуу, хуурамч хүнийг дэндүү хайрладаггүй шинжтэй бол Павелийн энэ тунгалаг харцанд тийм хэрцгий, хуурамч байдлын шинж тэмдэг өчүүхэн ч үгүй ажээ. Хүйтэн, нэвт шувт ширтсэн, хорсолтой сэргэлэн харцтай энэ хүн бол хүмүүсийг өрөвдөх сэтгэлгүй балладаг дээрэмчин шиг том дүүгээсээ шал өөр, хүнлэг сэтгэлтэй хүн байлаа.

	Павел бичгийн машинаар юм цохиж байснаа болиод, суудлаас өндийв. Иринагийн мэндийн хариуд найрсаг боловч сэтгэл өчүүхэн ч догдолсон шинжгүй мэндлэв. Чамкорид тэгж сонин тохиолдлоор сайхан танилцаад, одоо ийм царайлж байгааг нь бодохоос гомдмоор.

	Павелийг тэгээд: 

	— Та надад юм хэлэх гээ юү? гэхэд Ирина сулхан дуугаар: 

	— Тийм ээ гэв.

	Өөр шиг нь хэнэггүй ярилцъя гэж бодсон хэр нь чадсангүй. Ингэж хүйтэн угтах юм гэж даанч бодоогүй байжээ. Ирина гэнэт ихэс дээдсийн хэвлүүн байдлаа алдаж, арчаагүй царайлан: 

	— Танд оройн хоол хийсэн юм сан гэв.

	Павелийн нүдэнд дахин хорсолтой инээмсэглэл тодорч, дуу шуу нь ч тохуутай болж: 

	— Баярлалаа!.. Би яамны гуанзанд хооллочихдог гэв.

	Ирина сая нэг юм биеэ барьж, хэнэггүй царайлан: 

	— Ажил ч аргагүй л их байдаг биз дээ? гэж асуув.

	— Тун их. Дөнгөж сая хурлаас ирээд сууж байна. Өглөө болтол илтгэл гараас гаргах хэрэгтэй болоод байна.

	Павел дүүгийнхээ хэзээ яагаад үхсэн талаар, Ирина ээжтэй нь уулзсан эсэх талаар асуусан ч үгүй: 

	— Та бид хоёр маргааш үдээс хойш уулзаж ярилцаж болох юм даа гэв.

	Павелийн хархан хоёр нүд ажиж шинжингүй, хүйтэн, хорсолтой ширтэнэ. Чамкорид анх уулзсан тэр шөнийн төөнөм халуун гал цог шиг харц огт биш байлаа. Яг л Данкин шиг байх шив дээ, энэ хоёр хүний зан араншин нэг зүйлд захирагддаг бололтой гэж Ирина бодов. Ингэж бодохоос өмнө нь нөхрийн нь төрсөн ах, залуу халуун насны нь хүсэл мөрөөдөл болсон тэр хүн биш, харин коммунист генерал сууж байгааг сая ухаарлаа.

	Ирина сайхан нойрсоорой гээд, үүд рүү сэмээрхэн хөдлөв. Энэ үгийг нь дуулаагүй Павел баяртай ч гэлгүй гараад явах нь байна шүү гэж бодсон боловч огт гонсойсон шинжгүй хоцров. Ирина гарч үүд хамхих зуураа дахин харав. Павел бичгийн ширээний цаана духайн сууж, хуруу нь бичгийн машины товч дамжин ойж бууж эхлэв.

	Ирина, өрөөндөө ирж нойрны эм уугаад, өглөө нь толгой тархи нь даагдахгүй, мухардаж гүйцээд уруу царайтай сэржээ. Үүл хурсан тэнгэрээс намрын бороо шивэрч, хар саарал өнгөтэй болсон засмал зам, гадаа цэцэрлэг доторх шиваантиг цэцэг сэлтийг хөх саарал хөшгөөр хучна. Доод давхраас утас зогсоо зайгүй хангинан олон хүн чанга чанга ярилцах, орж гарах чимээ сонсогдоно. Гол хаалганы гадаа штабын жижиг машин шинелийнхээ гадуур нэхий хантааз өмссөн мотоциклтэй улс байн байн ирж зогсоно. Цэцэрлэгийн төмөр хайснаас уясан эмээлтэй морьд цэцгийн мандал цавчилж сүйтгэнэ. Хүйтэн бороотойд даарч хөрж улаан царайлсан нэг цэрэг морьдоос унаж ийш тийшээ давхиж одсоноо буцаж ирнэ. Партизаны штаб ажил алба ихтэй, хуучин ертөнц мөхөөд, дахин толгой өндийх чадал барагдсан нь юм болгоноор тодорхой байлаа.

	Ирина цонхны хөшгийг буулгаад, хоолны өрөөнд ирж аяга кофе ууж печень идлээ. Толгой тархи нь жаахан намдах янзтай. Павел үдээс хойш уулзаж ярилцъя гэсэн шүү дээ гэж бодоход дахиад горьдлого төрлөө. Өчигдөр ажилдаа болоод ааш зан нь тийм байсан байж болох юм. Анх уулзаж учирснаа санаж бодох зав нь болохгүй явж ч мэдэх шүү дээ гэж бодогдоно.

	Ирина халуун кофе бага багаар оочилж, зарц хүүхнийхээ хэрэгтэй хэрэггүй юм ярихыг хааш яаш чагнаж суух зуураа Костов өнгөрсөн долоо хоногт Чамкори руу утасдахдаа асуусан тэр бичгийг ч устгах хэрэгтэй гэж санаа авав. Оо энгэсгээ хийдэг ширээн дээрх том толины нь ар талын туурганд шигтгэсэн шатдаггүй шүүгээнд байдаг тэр бичиг сэлтийн дотор худалдааны гэрээ, «Никотиан» пүүс, Германы папирос тамхины үйлдвэр хоёрын нууц бичиг, сайд түшмэдийн хээл хахууль авдгийг гэрчлэх баримт, нэг үгээр хэлэхэд Борис хүмүүсийг хэрхэн яаж дуулгавартай зэвсэг болгодог байсныг гэрчлэх баримт бүхэл бүтэн архив бий. Энэ бол хээл хахуульд дуртай улсын үнэн нүүр царайг илрүүлээд зогсохгүй, ашиг олзоо арвижуулахын тулд, эрх дархаа нэмэгдүүлэх, фон Гайераар дамжуулж Германы папирос тамхины үйлдвэрийн захиалгыг пүүст нь өгдөг царайлаг цэвэрхэн, цадиггүй завхай эхнэрийнхээ адайр аашийг аргацаах гэж тэднийг хахуульддаг байсан хүний ч хар хэргийг илчлэх баримт байлаа. Ингэж бодсон Иринагийн хамаг бие хачин болов. Энэ чинь өөрийн нь нэр төрд халтай зүйл гэсэн үг шүү дээ. Ирина өөрөө ч гэсэн «Никотиан» пүүсийн эд хогшил, Борис Моревийн хувийн өмч байжээ. Гэхдээ эдгээр баримтыг одоохондоо хэн ч үзээгүй. Энэ шүүгээг Борис л өөрөө онгойлгодог, түлхүүрийг нь биеэсээ салгадаггүй байсныг Ирина сайн мэднэ. Кавалад эргэж явах зам зуураа талийгаачийн халааснаас түлхүүрийг нь авчээ.

	Ирина өрөөндөө ирж, зарц хүүхэнтэйгээ хамсаж байж оо энгэсгийнхээ ширээг зайлуулав. Нууц шүүгээнийхээ хаалгыг ханатай нь адилхан өнгийн цаасаар таглаж наажээ. Цаасыг нь хуу татахад шүүгээний хаалга унав. Мэл гайхаж цэл хөхөрсөн Ирина онгорхой шүүгээг сэтгэл түгшин ширтэж хэсэг зогслоо. Шүүгээ бараг хөндий хоосон, баглаатай хэдэн бичиг үлдэж, гэрээ хэлэлцээр, нууц бичиг баримт байдаг танил хавтас алга болжээ. Хэн нэг хүн нууц шүүгээг онгойлгож, дотор нь байсан бичиг баримтыг аваад, хааж чадалгүй орхижээ. Костов асуусан, авсан юм байлгүй гэж бодоод дотор нь онгойсон боловч мэргэжилтэн маань энэ шүүгээний талаар юу ч мэдээгүй шүү дээ гэж санаа авлаа. Ингээд өөрийн эрхгүй гараа явуулж, үлдэж хоцорсон бичиг баримтыг авлаа. Баглаатай бичиг баримтад «Нэргүй хүмүүсийн захидал» гэсэн зурвас хавсаргажээ. Борисын гарын үсэг мөн байв. Борис ер нь арчаагүй амьтдын нэг адил бичиг цаасаа онгилж, архивын хүн шиг эмх цэгцтэй хадгалж сурсан хүн байжээ. Харин тэгэхдээ нэргүй хүмүүсийн захидлыг нэг их юманд боддогийн учир нь юу байв аа? Ирина зарц хүүхнээ гаргаж, эхний дугтуйг яаруу задлав. Машиндсан богинохон зурвас бичсэн хүний нэр усгүй байлаа. «Фон Гайертай хуваалцдаг эхнэрийнхээ тусламжтайгаар «Никотиан» пүүсийн ажил хэргийг явуулдгийг тань тохитой томоотой хүн болгон мэднэ. Эр хүний нэр хүндээ барсан таныг эрх биш юм бодоосой гэж хэлэх гэсэн юм. Германы папирос тамхины захиалгыг авахын төлөө таны хэрэглэж байгаа шившигтэй арга шударга худалдаачин хүн болгоны жигшил зэвүүг хүргэж байна. Мөдхөн бидэнтэй мөргөлдөх вий» гэсэн энэ зурвас 1942 онд бичигджээ. Дараагийн урт захидлыг гэнэн хонгор, цайлган сэтгэлтэй нэг хүн бичжээ. Зөнөглөж гүйцсэн өвгөн, 1941 оны зун фон Гайер түрээсэлж авсан Варнагийн хавийн тэр зуслангийн эзэн бичсэн бололтой. Алтан хошуу өргөгч Борисыг үнэнч шударга хүн гэж болгар бүсгүйчүүлийн нэрийг гутаагч эхнэрээ жаахан захирах хэрэгтэй. Үүнийг л танд зөвлөе гэж бодсон юм гэжээ. Эх оронч үгээр хуучны маягаар бичсэнийг нь бодвоос эзэн нь ямар нэг бэлтгэл генерал, эрд гарах нас бие гүйцсэн охины эцэг хүн бололтой. Дараачийн нэг нь алдаа мадагтай, эрээ цээргүй бичсэн захидал ажээ. Сайн санааны үүднээс зөвлөсөн ч биш, жигшиж зэвүүцсэн ч юмгүй, ердөө л нэг бусдын ул шагайж, бушуухан шиг алтан хошуу өргөж, түүнийгээ улаан цайм баримтаар батлах гэж яардаг булай ховчийн бузар мэдүүлэг гэж үүнийг хэлдэг бил ээ. Ирина түүнийг базаж чулуудав. Бусад захидлыг нь хорон санаат хүүхнүүд бичсэн бололтой. Тэд Иринагийн учирч танилцсан хүмүүсийн талаар Борист тайлагнадаг байжээ. Чамкорид байх хугацааны нь байр байдлыг аль муухайгаар нь гуйвуулж мөшгөн бичжээ.

	Ирина захидлыг шүүгээнд буцаан хийж, хаалгыг нь хамхих зуураа Германы папирос тамхины үйлдвэртэй байгуулсан гэрээ, нууц баримт бичгийг энэ шүүгээнээс чухам хэн авсныг бодож олохыг хичээв. Гэнэт аймаар нэг зүйл бодогдлоо. Павел авсан байж таарах нь!

	 

	 

	Гэнэтхэн ингэж бодогдоод, хамаг бие нь хачин болж, хоосорсон шүүгээний өмнө хөшсөн юм шиг зогсов. Павел! Тийм шүү, Павел л авсан байх нь!.. Нууц шүүгээг онгойлгож, хэрэгтэй баримт бичиг бүхнээ авах аргагүй л эрхтэй хүн бол Павел, Борисын төрсөн ах юм чинь аргагүй л эрхтэйгээс гадна ардын засаг бас тийм эрх олгожээ. Тэгэхлээр чинь хамаг юм онгичиж нууц амрагуудыг нь захидал зураг хөргийг цөмийг нь өөрөөр хэлбэл нэр нүүрийг нь шатаах өөдгүй амьдралын нь ул мөр болгоныг үзсэн байж таарна. Гэхдээ дүүгийнхээ хар хэргийн талын баримт бичгийг л сонирхсон учир Иринагийн захидлуудыг хэрэгсэж үзэлгүй хуучин байранд нь орхисон бололтой. Завхай зайдан хүүхний юу хийж яаж явсныг сонирхох завгүй байжээ. «Никотиан» пүүсийн ард түмний эсрэг үйлдэж байсан бузар хэргийн гэрч болж өгөх Германы папирос тамхины үйлдвэртэй байгуулсан гэрээ хэлэлцээрийг л олж үзэх явдал юунаас ч илүү чухал биз ээ. Тэгэхдээ харин тэр бичиг баримтыг эрж байгаад Иринагийн өнгөрсөн амьдрал, биеэ худалдаж баларч явсан түүх, нууц амрагууд, эрээ цээргүй явдлын талаар санаандгүй олж мэджээ. Тэгээд ч Чамкорид өнгөрүүлсэн тэр шөнийнхөө талаар ор тас мартсан биз ээ.

	Гэвч Ирина баримт бичиг Костовын гарт орсон байх гэж сэтгэлээ хуурч эвгүй энэ бодлоо хөөж зайлуулахыг оролдов. Костов авсан гэж итгэхэд тун хэцүүхэн байсан ч усанд унасан хүн дэрснээс зуурдгийн адил шүүрч авч чухамхүү ингэж л бодохыг хичээж, утас руу ухас хийлээ. Виктор Ефимович харилцуур авч, эзний бие тааруухан, унтлагынхаа өрөөнд л орсон, юугаа ч хийгээд байгаа юм бэ мэдэхгүй л дээ гэж яршигтай бувтнав. Тэгэхэд нь Ирина одоохон очно гэлээ.

	Ингээд тэр даруй гарч бөмбөгөнд сийчүүлсэн гудамжаар орж Костовынд очихоор явлаа. Гудамжаар нурсан тоосго, бетон, тасарсан төмөр утас хөглөрсөн янздаа. Бороотой, үүл нь ялимгүй сийрсэн бараан хар тэнгэрийн доор эвдэрч нурсан байшин барилга бүр ч гунигтай, Зарим барилгын үүдэнд цагдаа, автомат барьсан орос цэрэг зогсоно. Модот гудамжаар мотоциклтэй улс, улаан дарцаг хатгасан цэргийн машин цуварна. Өмнөөс нь хувцас хунар муутай хүмүүс хэсэг хэсгээрээ хөгжилтэй ярьж хөөрөлдөн өнгөрнө. Эргэн тойронд намрын сэрүүн орж, хүйтэн салхинд хүмүүс хуучин муу пальтоныхоо захыг босгох боловч тэдний царай зүс хөгжөөнтэй, баяр хөөртэй ажээ. Хувь заяандаа эзэн сууснаа нэгэнт ойлгож мэдсэн энэ хүмүүс өлсөх цангахын зовлонг өчүүхэн ч тоохгүй явна.

	Ирина Костовын суудаг хоршооллын сууцны том байшин руу дөхөж явав. Баримт бичиг хаашаа алга болчхов оо гэж замын турш зовж явлаа. Павелийн сэтгэлийг дахин татаж чадаж юу магад гэсэн горьдлого нь тасарсангүй. Тэр баримт бичгүүдийг Костов л авсан байгаасай гэж бодохоос шалавхан уулзаж асуумаар санагдан өөрийн эрхгүй яарч явав.

	Цахилгаан шаттай учир гуравдугаар давхарт дорхноо гарлаа. Хонхыг нь гурав дахин дартал Виктор Ефимович хаалга сая нэг юм онгойлгов. Мал болтлоо уучихсан мань эр гуйвж дайваад баргар царай нь үхсэн хүнийх шиг хөх туяатай болжээ. Ирина уурлаж: 

	— Яаж байгаа чинь энэ вэ!.. Даанч дэндүү юм биш үү?.. Яасан ичдэггүй юм бэ!.. Эзнийхээ биеийг тааруухан байхад тааруулж ууж болмоор л юм даа гэж зэмлэв.

	Виктор Ефимович юу ч ойлгосон шинжгүй, мансуурсан хоёр нүдээ байдгаар нь бүлтийлгэв. Тэгснээ ам нь сая нэг ангайсан боловч долоовор хуруугаа уруулдаа ойртуулж матийлгав.

	Ирина бүр ч уурлан: 

	— Мэдлээ!.. Юм ярих чадал алга байх шив дээ?.. Харж байна!.. Та ер нь эзэндээ яасан халамжгүй хүн бэ... гэж үглэв.

	Виктор Ефимович тэнэг юм шиг өөдөөс нь гөлөрч, долоовор хуруугаа дахин учиртай, зэвүүн хөдөлгөв.

	— Юу гээд байна аа?.. Эзний чинь хоолой өвдөө юү?

	Виктор Ефимович юу ч хэлсэнгүй, харин хоолой нь эвгүй муухай, гаслантай хүржигнэв.

	— Эзэн чинь хаана байна вэ? хэмээн Ирина дуу алдав.

	Виктор Ефимович долоовор хуруугаа дахин эвгүй гозолзуулж, унтлагын өрөө рүү зангав. Үүд нь дутуу хаагдсан тэр өрөө рүү Ирина ухасхийлээ. Өрөөнд харанхуй бүрэнхий, ажлын өрөөнөөс авчирч тавьсан бичгийн ширээн дээр цайвар шар бүрхүүлтэй шөнийн гэрэл асаажээ. Урт торгон халаад өмссөн Костов ширээний наана буруу хараад сууна. Өрөөнд тамхи татаагүй удсан бололтой агаад үнэртэй усны содон үнэр, хөгширч доройтсон хүний биеийн эвгүйхэн үнэр үл мэдэг ханхална. Оройноос хойш өрөөнд салхи ороогүй бололтой. Дэнгийн гэрэлд өрөөний доторх модон тавил шаргалдуу өнгөтэй болжээ. Бүдэгхэн гэрэлд Костов зөв зүгээр байгаа юм шиг санагдсан боловч жаахан азнахад нэг л эв хавгүй, хачин тонгойж суугаа юм шиг харагдав. Ирина сөөнгө дуугаар: 

	— Костов! гэж дуудав.

	Костов дуугарсангүй, түрүүчийн хэвээр хөдлөхгүй сууна. Анир чимээгүй байтал ямар нэг хэржигнэх чимээ гарсан нь хэн нэг хүн цурхирах шиг санагдав. Энэ бол Виктор Ефимовичийн хоолойноос гарсан дуу байв. Уйлж байгааг нь Ирина сая мэдлээ. Тэгээд Костов руу гүйн очиж нүүр царайг нь ажиглав. Амнаас нь цус хөөсөрч, завж руу нь урссан, шалан дээр, торгон халаадны нь хормойн хажууд гар буу хэвтэв. Бичгийн ширээн дээр хэдэн захидал харагдлаа.

	Энэ явдал хагас цагийн өмнөхөн, Иринаг утасдсанаас хэдхэн минутын дараа болж өнгөрсөн бололтой. Зочдын өрөөнд буцаж ирэхэд нь Виктор Ефимович түшлэгт сандалд лаглайгаад суучихсан, шарз балгаж байв. «Тэнэг адгуус! Ингэж мал болтлоо уугаагүй бол юу хийх гэж байгааг нь гадарлаж, хориглохгүй юү дээ» гэж Ирина бодсоноо Костов ерөөсөө амьд явах хүсэлгүй болсон ер нь ч амьд явахын хэрэггүй болсныг нь санав. Ингээд өөрийгөө бодоход нь хамаг бие нь хүйт даалаа. Ингэхэд ер нь миний хувьд ч амьд явах хэрэг юу байна даа гэж бодогдоно.

	 

	 

	Ирина сэргийлэхэд очиж байцаагдаж байцаагдаж орой болсон хойно ирлээ. «Никотиан» пүүсийн мэргэжилтэн амиа хорлосон явдал их сэжиг төрүүлсэн ажээ. Ирина хэсгийн сэргийлэхэд хонохгүйн тулд Павелтэй садан төрлийнхөө талаар үг цухуйлгаж гвардийн ангийн штаб руу утасдаж өгөөч хэмээн даргаас гуйжээ. Тэгээд л Данкин ирж, нөхөр Моревийн бэр мөн нь үнэн, фашист ажиллагаанд илт оролцож яваагүй хэмээн дуртай дургүй мэдэгдэж даалтаар гаргаж авлаа.

	Бороо шивэрсэн хэвээр, гудамжны чийдэн хөх саарал мананд бүрхэгджээ. Ирина амьдралынхаа сүүлчийн арван жилийн хугацаанд анх удаа бороонд явган явж, үс гэзгээ норгож үзлээ. Машин нь хураагдсаныг сая санаад «үсчинд очъё гэсэн ч явган явах хэрэгтэй болжээ. Оюутан байхдаа гоё шаахай, оймс авах гэж юм юманд мөнгөө нарийлж байсан шигээ л болж байх шив дээ» гэж харамсан бодов. Гэнэт сэтгэл нь сэргэж, бага залуугийн нь юм санаанд нь орж ирлээ. Намар болж бороожиж эхлэхэд хичээлийн шинэ жилтэй золгохын баяр болдог байж бил ээ. Энэ удаа харин Павелийн өрөөний цонх гэрэлтэйг хараад л ингэж сэтгэл нь хөдөлжээ.

	Дээшээ гарч, хувцас хунараа солиод, бороонд норсон үс гэзгээ янзалж, Павелийн өрөөний үүдийг аяархан тогшив. Павелийн танил баргил дуу өчигдрийнхөөсөө арай аятайхан байх шиг санагдлаа.

	Харин Иринаг хармагц царай нь хувьсхийв. Намайг биш, Данкиныг юм уу, өөр хэн нэг хүнийг тогшлоо гэж бодсоныг нь Ирина мэдэв. Павел хэзээ язааныхаараа сахлаа мөлчийтөл хусаж, халимгаа ар тийш нь толийтол самнасан учир өндөр дух нь малийна. Харц нь ширүүн, тас жимийсэн уруул нь бүр ч эрэмгий зоригтой болгожээ. Босоо зах дээрээ далдууны алтан мөчиртэй китель, улаан халзтай урт өмд өмссөн агаад өмдний шуумаг дотроос гялалзтал нь арчсан хар шаахай цухуйна. Аль нэг улсын элчин сайдын яамны хүлээн авалтад очих гэж байгаа бололтой байв. Дээдсийн дотор эргэлдэж явсан Ирина цэмцгэр, чийрэг харчуулыг хашин хойрго, шалиг хүмүүсээс харсан даруй ялгаж сурсан учир Павелийн аятайхан харагдах байдлыг тэр даруй ажжээ. Харин тэгэхэд шинэ ертөнц гэдэгт маань үзэмж, өнгө зүс бас харш зүйл биш болох нь гайхалтай санагдав. Ингэж гайхсанаа аль болохоор нууж: 

	— Та хүлээн авалтад явах нь уу? гэж асуув.

	Павел духаа үрчийлгэж, дурамжхан: 

	— Есөн цагаас ажилтай гээд, бугуйнхаа цаг руу харснаа, — Цаг хангалттай байна гэв.

	Дэндүү тоомсоргүйд нь гомдож, уурласан Ирина түшлэгт сандалд суугаад, жижиг мөнгөн хайрцагтай янжуураасаа нэгийг гарган, Павелийн чүдэнз зурахыг хүлээв. Тэгээд чүдэнз зурах байтугай харах ч үгүй болохоор нь өөрөө ууртай нь аргагүй тамхиа асаав.

	Павел ямар нэг бичиг ширээнийхээ нүдэнд хийх зуураа хэнэггүйгээр: 

	— Та сэргийлэхэд яагаад дуудагдаа вэ? гэв.

	— Пүүсийн маань мэргэжилтэн амиа хорложээ.

	— Ямар нэг болохгүй хэрэг хийсэн хүн юм байж л дээ.

	— Үгүй. Амьд явах ямар ч хэрэггүй болоод л тэр.

	Ирина Костовын намтрыг товч тодорхойлоод, Аликсийн талаар ярилаа. Павел тайван чагнаж сууснаа: 

	— Бид уг нь муу юм хийхгүй л байсан юм даа гэв.

	Хэн хэн нь дуу шуугүй боллоо. Бороо дээвэр балбах нь тодхон бөгөөд гунигтай дуулдана. Павелийн хөдөлгөөнгүй царай хүйтэн оргиж, хамаг горьдлогыг нь тасална. Ирина биеэ барих чадал нэгэнт үгүй болж, шуудхан: 

	— Миний унтлагын өрөөнд байдаг нууц шүүгээг та онгойлгосон уу? гэж асуув.

	Павел сая нэг муухан инээмсэглэж, янжуур гаргаад: — Тэгсээн гэв.

	Ирина: 

	— Танд тийм эрх хэн олгосон юм бэ? гэнэ.

	— Ард түмэн олгосон юм.

	Ирина зориг орж: 

	— Та нарын бамбай хийдэг ганц үг чинь энэ шүү дээ! гээд хэсэг дуугүй байснаа, — Танд юу хэрэгтэй болсон юм бэ? гэв.

	— Дүүгийнхээ өнгөрсөн амьдралын талаар мэдэх хэрэг гарсан юм.

	Павелийн царай барайж, харц нь хурц, хүйтэн, хэрцгий шинжтэй болов. Яг энэ үед нь харахад яах аргагүй Борисын нүд гэсэн үг.

	Тэгээд Иринаг: 

	— Германы папирос тамхины үйлдвэртэй байгуулсан гэрээ, нууц баримт бичгүүдийг нь устгасан уу? гэхэд нь: 

	— Үгүй. Намын Төв хороонд шилжүүлсэн гэв.

	Павел одоо яг л том дүү шигээ шинжгүй санагдав. Тэгэхдээ харц нь Борисынх шиг гунигтай хорон муухай гялалзахгүй нь арай өөр ажээ.

	— Дүүгээ үхсэнд баярлаж яваа хэрэг шив дээ гэхэд нь Павел: 

	— Үгүй!.. Юунд нь баярлах вэ! Уг нь амьд байж Ардын шүүхийн өмнө ялаа хүлээх ёстой. Энэ удаад дууны нь өнгө ууртай болов.

	— Та харин аврахгүй байсан юм уу?

	Хорсон занаж байгаагаа нууя гэсэн ч чадахаар биш Павелийн царай хувьсхийж: 

	— Хамгаалж өмгөөлөх бүү хэл хамгийн хүнд ял тулгах байсан. Стефаныхаар барахгүй, ажил хаялтын үеэр алагдсан ажилчдын ч амь насыг нэхэх байсан. Төрсөн дүүгээ тийм бузар булай хэрэг үйлдэнэ гэж даанч бодоогүй явсан юм сан гэв.

	— Тэгэхдээ чамд тусалж, нууц байдалд ороход чинь нууж хааж байсан шүү дээ?

	— Бузар амьтан арга заль хэрэглэж байсан нь тэр... Германчуудын аз тохиолдсон бол үг дуугүй бариад өгчихөөр хүн гэж та ч өөрөө хэлсэн биз дээ?

	Дахиад хэн хэн нь дуугүй болоход бороо дээвэр пижигнүүлж дуулдав. Намрын шөнө гунигтай, харанхуй агаад Ирина жихэрч дал мөрөө хавчин: 

	— Энэ бүхнийг бодохоос яасан ч аймаар юм. Тун аймаар юм аа гэв.

	Павел тэгэхэд нь хүйтнээр: 

	— Аймаар боловч амьдрал ахин давшиж байгаа нь энэ дээ гэлээ.

	Динко ч яг үхэхийнхээ өмнө ингэж хэлснийг Ирина гэнэт санав. Анагаах ухааны дээд сургуулийн ядуу даржин оюутнууд ч морьт цагдаа нарт ташуурдуулахаа мэдсэн атлаа хурал цуглаанд явах болгондоо ингэж ярьдаг сан. Ирина өөрөө ч гэсэн одоо бүүр түүрхэн, итгэлгүйхэн хэр нь ингэж бодож суув. Энэ үгийн утга ой тойнд нь хүрсэн боловч, санаа сэтгэлийг сэргээх, хөгжөөх юмгүй нь тун гайхалтай. Павелийн асаагуураа хавирах чимээгээр давхийн цочоод: 

	— Та бусад зүйлийг нь уншсан уу? гэв.

	Павелийн хоёр нүдэнд юу гэж хэлэхээ мэдэхгүй тээнэгэлзсэн харц тодорсноо алга болж, хэнэггүйгээр: 

	— Манай дүүгийн хувийн захиа занаа надад ямар ч хамаагүй гэв.

	— Зарим нь ... миний талаар, надтай холбоотой байсан юм л даа гэхэд нь Павел: 

	— Мэдэхгүй л дээ гэв.

	Худал хэллээ гэж Ирина мэдэж байв. Цайлган цагаан сэтгэлтэйдээ намайг шаналгаад юу хийх вэ гэж бодсондоо магадгүй хоёулхнаа ингээд ярилцаж суусан тэр нэг шөнийг санаад энэ биз гэж бодоход нь хэн хэний нь хувьд хэзээ ч мартагдашгүй сайхан зүйл эргэж санагдах шиг. Тэгээд худлаа хэллээ гэж мэдсэн янзтайгаар: 

	— Яалаа гэж уншаагүй байх вэ дээ!.. Яриангүй уншсан байж таарна... Та намайг өршөөж уучлах гэж бодсондоо л худал хэлж байна... Та намайг завхай зайдан, баларсан амьтан гэж мэднэ... Миний төлөөнөөс л болж фон Гайер «Никотиан» пүүст хэмжээ дамжаагүй их захиалга өгдөг байсан юм... Би гэдэг хүн амьдралаараа даанч ухаангүй тоглож, сүүл сүүлдээ тэнэг юм үйлддэг болсон... гэхэд нь Павел хүйтнээр: 

	— Тийм үү, мэдээгүй шүү гэв.

	— Одоо мэдэж аваа биз дээ?

	— Мэдэхийн шаардлагагүй юм шиг санагдаж байна. Бахь байдаг хүйтэн, хэнэггүй дууны нь өнгө улам бүр шаналган ямар ч зэмлэлээс илүү зовоох учир Ирина гэнэт бага залуугийнх шигээ, Борисоо «Никотиан» пүүст эргэлт буцалтгүй булаалгаснаа мэдсэн тэр өдрийнх шигээ гашуудан уйлав. Энэ удаад Павелийг бас булаалгажээ. Мөхөж байгаа ертөнцийн мянга мянган хүнийг хуурч мэхэлсэн ноён нуруу «Никотиан» пүүсийн булай муухай сүнс булаан авчээ. Тэсэж тэвчихийн аргагүй, хэцүү байдалд орсноо улам бүр ухаарахдаа муужирч унахгүйг хичээн үл мэдэг дуу алдаж, гараа өвдтөл хазав. Тэгээд Павел өөд гэмших, ичиж зовох хослон хяламхийвэл цаадах нь тамхиа баагиулан дуу шуугүй сууна. Өчүүхэн ч тоосон, хайхарсан шинжгүй шүү.

	Партизанчилж явахдаа үүнээс илүү юм үзэж харахаараа л нэг болоо биз дээ гэж Ирина бодов. Миний дэргэд үнэнч шударга, ариун цагаан амьдралтай бүстэй, бүсгүй олон хүн дайсантайгаа зоригтой тулалдаж, осгож, өлсөж, цанган, шархны халуун болж үхэж үрэгдэж байхыг харахаараа л болоо шүү дээ. Тэдний дэргэд би гэдэг хүн хэн бэ, нүгэл нь нүдээрээ гарсан бүтэлгүй хүн. Тэгээд ч ер нь над шиг садар самуун эм Павел шиг дотуур тамиртай, буурь суурьтай эрийн дургүйг хүргэхээс цаашгүй. Павелийг өөрийн болгож яасан ч чадахгүйгээ, үл мартагдах тэр шөнө хайр сэтгэл хаагуур ч юм бэ, холуур тойрч гарсныг одоо л ухаарлаа. Энэ хүнээс ер нь амьдрал, ирээдүйгээс юу ч хүсэж хүлээсний хэрэггүй юм байна... Сэтгэл зүрхний нь угт авралын цог шиг улалзаж байсан цорын ганц найдвартай, хайр дурлал өнгөрсөн амьдралын бараан сүүдэрт халхлагдан эгнэгт унтрах нь энэ ээ? «Никотиан» пүүс мөхсөн хэр нь л хоёрын сэтгэлийг холдуулан салгасаар байдаг байна шүү дээ.

	Хаачих ч замгүй болсон Ирина гарахаар завдсан боловч Павел гэнэт: 

	— Та одоо тэгээд яая, юу хийе гэж бодож байна даа? гэв.

	— Мэдэхгүй байна.

	— Мөнгөтэй юү?

	— Мөнгө үү?.. гээд, учрыг ололгүй, ухаан солио хүн шиг харахад: 

	— Тийм ээ, мөнгө... Мөнгө хэрэгтэй юм биш биз дээ? гэхэд нь: 

	— Мөнгө бий гэв.

	Үнэндээ ч гадаадын банканд бишгүйдээ л мөнгө. Борис, фон Гайер хоёроос сорсон бузгар хар мөнгө зөндөө л бий. Харин одоо мөнгөөр юу хийх вэ? Швейцарын жижиг хотын нэгэнд очиж нян хорхойнх шиг бузар амьдралаа үргэлжлүүлье, хүн дүрсээ бүрмөсөн алдъя нас дээр гарч өнгө зүсээ алдан, хайр дурлал гэдэг зүйл хэрэгцээ хангах тачаалаас цаашгүй болж хувирахын үед Спиридонова авгай шиг эр хөлсөлж суудаг болъё гэвэл л хэрэг болж мэдэх юм биз. Тэгвэл тийм амьдрал надад хэрэггүй, тэр их мөнгө ч хэрэггүй. Энэ хүн цорын ганц аятайхан үг хэлдэг ч болоосой, нэр усгүй тэр олон захидал зурвасын талаар юу ч мэдээгүй, үзэж хараагүй байгаасай, тэгвэл нь хамаг байдгаа барих юм сан. Павел ямар нэг юм ярьж байв. Аятайхан ганц үг одоо л нэг дуулдах нь уу?.. Үгүй нь ээ. Бахь байдаг хүйтэн хөндий, жигшин зэвүүцсэн өнгөтэй дуу нь сургангуй, захирч тушаангуй дуулдана. Нийгмийн өмнө хүлээсэн үүрэг ч гэх шиг, ажил хөдөлмөр ч гэх шиг, аль нэг үйлдвэрийн газар эмч болж болно ч гэх шиг.

	Ирина тэгэхэд нь гүйцэд сонсолгүй: 

	— Та гадаадад явах бие үнэмлэх олж өгч чадахгүй юу? гэв.

	Павел гайхсан янзтай харж: 

	— Чадахгүй, энэ талаар ярьдаггүй гэв.

	— Гадаадад миний хөрөнгө их бий шүү. Ач тусыг чинь муугүй хариулна гэж мэдээрэй хэмээн онгироход нь Павел бүүр гайхсан, зэвүүцсэн янзтай харав. Ирина нүүр царайны нь байдлыг ажиглан бах нь ханаж: Мөн дөө!.. Улам л дургүй нь хүрэг. Биеэ худалдаж баяжсан гэдгийг минь сайн мэдэж ав. Мөхөж байгаа ертөнцийн хөлөөр хөглөрсөн новшийн дунд арчаагаа алдаад атилзаж байгаа нян хорхой байна гэж мэдэж ав!.. Маш сайн байна!.. Ингээд дайн дажны далимаар баяжаад хогшил хөрөнгөөсөө салсан жижиг пүүсийн юм мэдэхгүй эзний эхнэр, жирийн нэг хар бор амьтан шиг намыг нь, коммунистуудыг өөрсдийг нь элдэв муухайгаар зүхэж гарав. Тэгснээ дахиад л гадаадад явах бие үнэмлэхийн талаар, алт мөнгөө гадагш гаргах арга сүвний талаар яриа дэлгэж, Павелийг хүртэл гар бие оролцуулах гэсэн гэнэн боловч бузар муухай юм ярьж эхлэв.

	— Та өөрөө л юм уу, танайхны хэн нэг аваад гарч болно... Болохгүй юм юу байна? Дипломат юм уу, албан үнэмлэхтэй хүний ачаа тээшийг шалгах биш гэж ятгав. Павел эхлээд мэл гайхан харж, тэгснээ инээж, эцэст уурлан: 

	— Дуугаа тат!.. Та чинь солиорч байна уу? гэв.

	— Солиороогүй. Эв эрүүл сав саруул байна.

	— Тэгээд юугаа яриад байгаа юм бэ!..

	— Танд ч гэсэн ашигтай хожоотой юм ярьж байна.

	Павелийн зэвүү туйлдаа хүрсэн бололтой: 

	— Миний өрөөнөөс одоохон тонил!.. гэж зандрав.

	— Үгүй ерөө!.. Хэдийдээ таных болчихсон бэ?..

	Павел өөрийг нь үнэхээр солиорч байгаа юм биш байгаа гэсэн янзтай ажиглана. Нүүр царай нь хачин хачин болж, нүд нь орой дээрээ гарчих шахсаныг харсан Иринагийн бах улам ханаж: Болж байна!.. Одоохон чи намайг нэг нүдээр үзэхээ болино. Олиггүй эм гэж зүхэх болно. Хайр сэтгэлгүйг чинь сайн мэдэж авбал хавьтах ойртох найдвар нэгэнт тасарвал, энэ амьдралаас хагацаж чадахгүй эргэлзэж тээнэгэлзээд байх татгалзаа чангаалтгүйгээ мэдэж авбал зовоогоод байх өөр юм юу байх вэ гэж бодож суув. Тэгээд л хөөрхий чинь бодож санах, үзэж харах зовох шаналах ч юм байхгүй, мөнхийн нойронд дарагдана биз... Ирина ийнхүү өнгөрсөн ертөнцийн өчүүхэн нэг тасархай, өвчин эмгэгт баригдаж, өнгө зүс алдсан Костов өнөөдөр гар бууны ганц сумаар замаа олж очсон жаргалын тэр оронд түүний хойноос шалавхан очно гэж өөрийн эрхгүй яарч байв.

	Гэтэл Павелийн царай гэнэт өөр болоод явчхав. Ууртай ширүүн догшин байсан хаа байх вэ, их л бодлогоширсон янзтай болж, хамгийн гайхалтай нь гэвэл босож ирээд гарыг нь атгав. Ямар ч хүний доторхыг нэвт шувт харах адил мэддэг цогтой сэргэлэн, хянуур харц ухаалаг гэрэлтэх нь ямар нэг зүйлийг тодруулах, учрыг нь тунгаахаар шийдсэн янзтай. Өштэй дүүгийнхээ бэлэвсэн хүүхнийг өрөвдөх сэтгэл төрсөндөө энэ үү, эсвэл эргэлзэж эргэлзэж эргэж буцах нь энэ үү? хэмээн гайхсан Ирина «Ээ дээ тэр ч хол байх!» гэж бодов. Ийнхүү учрыг нь олохгүй гайхан шаналж байтал нь Павел: 

	— Та Дитрих авхайг таних уу? гэв.

	Ирина саяхны шийдвэрээсээ буцах завдалгүй: 

	— Танихаар барах уу, тун дотно явсан хэмээн худал хэлэв.

	— Павелийн харц зальтай, бахтай гялалзан: 

	— Та түүнд юм хэлдэг байсан уу гэхэд: 

	Ирина ууртаа болж чангаар: 

	— Байсан!.. Бүгдийг хэлдэг байсан!.. Хааны ордныхны яриа хөөрөө, англичуудын талынхны хурал цуглаан, Борисын Эх орны фронттой ямар Холбоотой байсан бүгдийг нь ярьдаг байсан... Ёстой нэг юу ч нууж хаалгүй мэдээлдэг байсан гэж байгаа даа!.. гэв.

	— Хэн болохыг нь та мэддэг байсан биз дээ?

	— Мэдэхээр барах уу... Гестапогийн тагнуул байсан.

	— Тэгээд биднийг засгийн эрх гартаа авч тэр бүгдийг чинь мэдвэл юу болох вэ гэдгийг боддоггүй байсан гэж үү?

	— Боддог байсан!.. Баривчилж Ардын шүүхэд өгнө гэдгийг чинь мэддэг байсан.

	Павел гэнэт инээв. Түрүүчийнх шигээ хүйтэн, зэвүүтэй биш, харин хөхиүн инээж: 

	— Дитрих авхайн бүх архив бидний гарт орсон шүү дээ гэнэ.

	Павелийг сая нэг сайхан хуурч, итгүүлж чадлаа гэж бодохдоо бах нь ханасан Ирина галзуу юм шиг: 

	— Тэр дээ!.. Тэгээд одоо баривчлаач дээ! Хамаг хэргийн минь баримтыг гартаа оруулчхаад байж баривчлахгүй юугаа хийгээд байгаа юм бэ? гэж шаардав.

	Гэнэт ухаан нь балартаж, Павелийн өвөр дээр уналаа.

	Павелийн утсаар дуудсанаас хойш арваад минут болоод Лила албаны машинаар хоёр хүн дагуулан ирлээ. Бие хамгаалагч хоёр хүн доод давхарт үлдэв. Хар ноосон плать өмссөн Лила хонгор гэзгээ, аятайхан боловч хааш яаш гөрөн овойлгожээ. Оо энгэсэг хүргэж үзээгүй нүүр царай нь өмнө зүгийн уул нурууны нар салхинд борлосон хэвээрээ агаад цогтой сэргэлэн харц нь дөлгөөн гэрэлтэнэ. Лилаг хэн ч тун царайлаг боловч хүйтэвтэр ширүүн зантай гэх биз. Партизанчилж явсан, одоо тэгээд өндөр алба ажилтайг нь дуулсан харчуул ер нь ингэж бодно. Царайлаг өөр бусад хүүхнийг хардаг шигээ тийм харцаар Лилаг харах зүрхтэй эр энэ хавьд л лав байхгүй.

	Өрөөндөө байсан Павел Лилаг ороход ууртайдуухан янзтай: 

	— Цаад ивээгчтэй чинь наана цаана болж байх зав алга, Ирина тийм хэрэгтэй юм бол өөрөө л чи минь санаа тавьж үз гээд Лилагийн гайхан харж: 

	— Чамайг би гайхаж байна! гэсэнд: 

	— Юуг нь тэр вэ? Иринад хайр сэтгэлтэй байх дургүй байгааг минь үү? Аль эсвэл намайг сорих гэв үү? гэхэд нь Лила инээж: 

	— Яалаа гэж дээ!.. Ер нь туршъя ч гэсэн одоохондоо тийм зав алга. Чамайг туршихаас хавьгүй чухал ажил зөндөө байна... Харин Иринаг хэнд ч хэрэггүй, юу ч бодож санахаа больсон хүүхэн гэж боддог чинь буруу... Лукан, бид хоёроос ч ухаантай байж мэднэ гэж үүнээс өмнө би чамд хэлсэн. Хүний үнэрээ алдаж гүйцсэн эсэхийг нь мэдэж, туслах гээд оролдох хэрэгтэй гэв.

	— Ариун цагаан буян үйлдэхэд чинь би хувьд оролцож чадахгүй шүү... Хөрөнгөтөн баячуулын эхнэр хүүхэн хүмүүжүүлэх ажилд чинь оролцож байх тийм чөлөө зав алга.

	— Энэ бол миний үүрэг. Хөрөнгөтний хүүхнүүдийг засан хүмүүжүүлж авах ажил бол коммунист эмэгтэйчүүд бидний эн тэргүүний үүрэг.

	— Тийм ээ, тэгэхдээ баяд ноёдын эхнэрээс эхлэх ёсгүй.

	Лила тэсэлгүй уурлан: 

	— Чи чинь ер нь юу болчихоо вэ!.. Гестапогийн архив юу болсон бэ?.. Цагдан сэргийлэхийнхэн уншиж танилцаа юу? гэв.

	— Танилцсан. Дитрих авхайн нэг илтгэлд Иринаг сүрхий саад хийж байна гэсэн цухас үг байсан... Ирина түүнийг нэг удаа босгоо ч алхуулалгүй хөөж гаргасан гэнэ... Дитрих авхай тэгээд «Никотиан» пүүсийг Эх орны фронттой холбоо сүлбээтэй, холбоо барьдаг хүн нь Ирина гэж хүртэл сэжиглэдэг байсан юм байна гээд Лилаг баяр хөөртэйеэ: 

	— Тэр шүү дээ!.. гэхэд Павел: 

	— Юу тэр гэж? гэнэ.

	— Ирина ард түмнийхээ эсрэг ажилд гар бие оролцож яваагүй биз дээ?

	— Тэгвэл нь эсэргүүцлийн хөдөлгөөний зүтгэлтэн гээд тоолчих хэрэг шив дээ!

	Лила инээнэ. Ийнхүү инээхэд нь хорсож занасан өчүүхэн ч шинжгүй. Төв Хорооны ажил төрөлд толгой өөд татах чөлөөгүй дарагдаж, Эх орны фронтын итгэл муутай, хоосон сайхан үг яриатай холбоотнуудтай эх адаггүй хуралдсаар ядарсан Лилагийн хувьд Павелийн тоглоом тохуу нэг ёсны амралт цэнгэл байлаа.

	Тэгээд хүзүүгээр нь тэвэрч: 

	— Бушуухан орой болоосой гэж хэчнээн яарч байгааг минь чи мэддэг болоосой!.. хэмээн шивнэхэд нь Павел ч сэтгэл дүүрэн: 

	— Мэдэж байна!. Би ч ялгаагүй, цаг үргэлж хүлээдэг гэв.

	Уулаас буусан үерийн ус өргөн тал руу мэлтийн буух адил эцсийн бүлэгт сая нэг амар тайван, аз жаргалаар бялхсан амьдралынхаа амтыг авч ийнхүү хэн хэн нь баяр баясгаланд умбах зуураа хоёр биеийг нь холдуулсан хаалт хашлаганы талаар дор бүрдээ бодож байлаа. Юун гэвэл хэн хэнд нь намын ажилд толгой дарагдан, хайр сэтгэлээ хуваалцах зав чөлөө хараахан бас олдохгүй юм.

	Лила гэнэт: 

	— Ирина хаачсан бэ? гэв.

	— Өрөөндөө байгаа.

	— Хоёулаа очъё!

	— Байз!.. Чамд хэлээгүй юм байна шүү... Бие нь базаахгүй байгаа.

	— Базаахгүй байгаа?

	— Тийм ээ, ухаан алдаж унаад, одоо жаахан гайгүй. Лилагийн зэвүү хүрч: 

	— Чи тэгээд одоо болтол хэлдэггүй чинь юу вэ?.. Нээрэн бүр гайхаж байна!.. Эмчид явуулсан уу? гэв.

	— Гвардийн батальоны эмчийг дуудаж ирүүл гэж Данкинд тушаасан.

	— Ал.ь вэ, бушуул, одоохон оруул!..

	Лила ууртайгаар зэвүүцэнгүй харна. Павел дотроо инээд нь хүрч, мань хүн намайг чулуу шиг зүрхтэй юм гэж бодох шиг бололтой, гэхдээ Ирина надад ямар ч хамаагүйг одоо л нэг үнэмшээ биз гэж бодов. Харин үүнийгээ үнэмшүүлэх гэж ийм арга хэрэглэсэн нь Лилагийн хувьд жигшүүртэй зүйл болохыг сая ухаарч, Иринагийн өрөө рүү явах зуураа: 

	— Иринад намайг яагаад ийм муу гэж санаж байна даа? гэж асуув.

	— Яагаад тэр вэ?

	— Партизаны штабт шал дэмий зэмлэдэг байжээ гэдгийг мэдэж аваг гэж... 

	Лила инээмсэглэн хараад: 

	— Тэнэгхэн минь!.. Чи намайг одоо болтол ойлгоогүй л яваа гэж боддог уу? гэхэд нь Павел юм хэлсэнгүй. Хэсэг дуугүй явснаа: 

	— Ирина уг нь замаа алдаж гүйцсэн хүн ч биш л дээ. Гэхдээ цагаатгаж хэрхэвч болохгүй. Сэтгэл санааны хувьд хэцүүхэн байгааг мэднэ... Харин миний бодоход өөр бас нэг шалтгаан бий бололтой гэхэд нь Лила

	— Юу вэ? гэв.

	— Надад ухаан жолоогүй сэтгэлтэй бололтой. Тэгээд ч улам дургүй хүргээд байх юм.

	Лилагийн харц гэнэт ширүүн болсон боловч түдэлгүй

	гэрэлтэн цэнхэртэж, нам дуугаар: 

	— Надад ингэж хэлдэг чинь тун сайн гэв.

	— Чи харин уурлаж байгаа юм биш биз?

	— Яалаа гэж! Чи, бид хоёр бол хүний сэтгэл зүрх гэж юу байдгийг ойлгодог коммунист улс.. Чамайг бас Иринад сэтгэлтэй байлаа ч уурлахгүй.

	— Жаахан залчихлаа, тэр ч яах вэ... Би даанч сэтгэлгүй... Ер нь Ирина жирийн нэг эмэгтэй байлаа ч гэсэн миний сэтгэлийг татахгүй.

	— Чи л ёстой залчих шиг байна. За тэр ч яах вэ.

	— Үгүй, Лила минь!.. Чи бид хоёр хэн хэнээ хэзээ ч мэхэлж чадахгүй болоод л хоёр биедээ хайртай... Тийм биз дээ?

	— Тийм дээ, хонгор минь.

	Доороос хөлийн чимээ гарахад эргэж харвал Данкин Цэргийн эмчийн хамт шат өөд өгсөж явав.

	Ирина нүдээ нээж орондоо орчихсоноо, орны нь өмнө Павел, өөрийн нь шивэгчин, эрдэнэ шишийн нүцгэн булцуу шиг хөвсгөр шар халимагтай дэд хурандаа Данкин гурвыг хараад гайхав. Түдэлгүй хаанаас ч юм бэ, дарга хувцастай, духан дээр нь улаан таван хошуу гялталзсан хавчиг малгайтай хүн хүрч ирлээ. Шахуурга барьсан тэр хүн гарт нь тариа хийв. Тэгээд шахуургаа ширээн дээр тавиад, бусад улсыг жаахан холдоорой гэж дохино. Малгайдаа таван хошуутай, эмнэлгийн албаны хурандаагийн погооноор нь Ирина доод давхарт штаб нь байрласан партизаны отрядын эмч байх нь гэж таав. Нар салхинд борлосон, шанаархаг хүрэн бор царай, бүйлсний өнгөт бөлцгөрдүү жийтгар нүдтэй энэ хүний ер бишийн царай нэг л үзсэн юм шиг санагдав. Монголжуу царайтай энэ хүнийг хаана харсан бил ээ? Бодож ядаад, хаана хэзээ харснаа саналгүй, танихгүй хүн андуурч байх шиг байна гэж шийдэн: 

	— Би юу бол оо вэ? гэж шивнэхэд нь партизаны эмч: 

	— Сэтгэл санаа их үймэрсэндээ болжээ... Одоо зүгээр. Зовохын хэрэггүй! гэв.

	— Одоо ч гайгүй л байна шүү дээ.

	— Танд би тариа хийсэн, зүрхний чинь ажиллагааг хэвийн байлгах хэрэгтэй. Одоохон тайвшруулах эм өгнө... Та унтахыг бод.

	— Сайн байна... Саридон байвал өгч үз.

	Эмч шилэн аягатай усанд уусгасан өөр эм өгөв. Цэргийн эмийн санд саридон байсангүй. Эмч бусад улс руу хандаж: 

	— Өвчтөнийг тайван байлгах хэрэгтэй гэв.

	Шивэгчин хүүхэн, Данкин хоёр гарлаа. Эмч эхлээд Ирина руу, дараа нь Павел, Лила хоёр луу хараад, ямар нэг зүйл гадарласан янзтай, аяархан: 

	— Ярилцаж тун болохгүй шүү! гэв.

	— Мэдлээ, эмч минь... Яриангүй л энэ явдлаас боллоо.

	— Тийм ээ, сэтгэл санаа нь үймрэх юм их бий. Биеийг нь гайгүй болмогц ээж рүү нь явуулъя.

	— Ёстой л тэгье. Эмчийг үүд рүү зүглэхэд, Павел Лилагийн хажууд очиж: 

	— Би өрөөндөө очоод хүлээе гээд эмчийн хамт гарлаа.

	Лила Иринагийн орны өмнө ганцаар үлдэв. Ирина юм харахаа больсон нүдээ дутуу анин хий гөлөрч жигдхэн амьсгална. Лила нүүрийг нь хажуугаас ажиглан элдвийг бодож зогслоо. Хамар нь хянгандуу, хоёр завжны нь нугалаа их гүн болжээ. Өтгөн хар үс нь мяндас адил зөөлөн агаад хоёр мөр, цээжин биеийг нь харахад эрт балар цагаас аваад эрэгтэйчүүдийг эмэгтэйчүүд рүү тэмүүлдэг болгосон тэр далдын увдист хүч шингээсэн санагдана. Чамкорид Павелийг чухамхүү энэ хүч цочоосон байж таарна. Гэхдээ тэр бол хэсэгхэн зуурын доройтол, өөрийн мэдэлгүй цочрол байжээ. Түүнээс биш Павел шиг эр Иринаг тоохгүй нь аргагүй юм гэдгийг Лила сая ухаарлаа. Одоогоос нэг жилийн өмнө нууц байдалд амьдарч, нойр хоолгүй тэнэж, германы гестапо, болгарын цагдаа нарын гарт орох аюулаас аль болохоор зайлсхийж зовж зүдэрч явсан Павелийн сэтгэл зүрхийг ялимгүй догдлуулсан биз ээ. Оюун санаа, ухаан бодол нь самуурч, зориг мохсон Ирина бол өнгөрсөн амьдралын өчүүхэн тасархайгаас цаашгүй болжээ. Хилэнц нүгэл, сувдаг амьдралдаа эвдэрч хүн дүрсээ алдаж, ингээд зүйл дуусах замдаа эргэлт буцалтгүй оржээ. Энэ бүхэн нүүр царайд нь бичээстэй юм шиг илхэн агаад өнгө зүсээ алдсан үзэсгэлэнт царай нь хэний ч дургүй хүргэнэ үү гэхээс биш, хайр татахааргүй болжээ.

	Ирина түдэлгүй нойрслоо. Лила дахин нэг ажиглаад өрөөнөөс нь гарав. Шөнийн дэнлүүний бүдэг гэрэлд Иринагийн царай үхсэн хүнийх шиг атлаа, ер бишийн цэвэрхэн хэр нь нэг л эвгүй харагдав. Иймэрхүү үед нь харсан Лилад өөрийн эрхгүй өрөвдөх, арван жилийн өмнөх ач тусыг нь бодох сэтгэл төрөв.

	Ирина ганцаар үлдлээ. Гадаа намрын үдэш болж, борооны дусал цонхны шил тогших нь эрлэг ирээд ээлжит хүнээ дуудах мэт.

	Лила Павелын өрөөнд орж ирэхдээ бодлогоширсон царайтай: 

	— Сая л нэг сайн харж авлаа шүү! гэв,

	— Миний хэлдэг үнэн байгаа биз дээ?.. Яаж шаналж байгааг нь ойлгосон ч зэвүү хүрээд тун ч болохгүй юм... Нэг байшинд хамт байх ч хэцүү байна... Энд чинь штаб байрласан газар... Нөхөд минь ч юу гэж бодох юм бил ээ.

	— Ямар ч гэсэн чи арай аятайхан хандах хэрэгтэй л дээ.

	— Аятайхан хандахыг хичээе. Харин хойшдын хувь заяаг нь чи минь надгүйгээр бодож үзээрэй.

	— Засарна гэж чи бодож байна уу?

	— Засрахгүй.

	— Харин би хүнд хэзээ ямагт итгэдэг.

	— Би ч гэсэн итгэдэг. Гэхдээ урьд өмнө ямар байсны нь мартаж болохгүй. Одоо бол ямар янзтай болчхоод байна? Гаслан зовлонд дарагдаад ганц л түрүүчийнхээ амьдралын хүчинд торж тогтож байна... Яваандаа чухам юу болсны учрыг ухаарсан хойноо хор шар нь буцалж, бидний шинэ байгууллыг харааж зүхнэ... Магадгүй хорлон сүйтгэгчдийн гар хөл болж ч мэднэ.

	— Урьд өмнө болоогүй явсан юм, арай ч үгүй биз дээ.

	— Урьд өмнө бол өөр хэрэг. Фон Гайер, манай дүү хоёрын хөрөнгө мөнгөөр туйлж явсан хүн... Хөрөнгөтнүүд коммунистуудтай тэмцэхдээ шүүрч авдаг тэр бузар ажиллагаанд гар бие оролцоогүй гэхэд тарган цатгалан, эрх дураараа байсан даа л тэр... Харин одоо хуучин ертөнц нэгэнт мөхсөн хойно идэвхжиж мэдэх л байх.

	Лила юм бодон гөлөрч сууснаа гэнэт: 

	— Би туслах ёстой хүн! Өөрт минь яаж тус болсны нь яасан ч мартахгүй. Хэрэв надад туслаагүй бол нь өдийд би сарий мурий гартай дутуу тахир байх байсан гээд Павелийн: 

	— Тэгээд би чамайг тоохооргүй байсан хэрэг юм биз дээ? гэхэд нь инээмсэглэж: 

	— Үгүй дээ! Чи минь намайгаа ямар ч байсан голохгүй. Би сайн мэдэж байна гэв.

	Ингээд хоёр биеийг талимааран харалцаж, Павел тэвэрч авлаа. Лила хариу озож, аяархан түлхэж хөндийрүүлээд, сандлын түшлэг дээр тохоостой байсан пальто руугаа сарвайв.

	— Чи явах нь уу? гэж Павелийн урамгүй дуугарахад: 

	— Өнөө шөнө Төв Хороо хуралдана гэв.

	 

	 

	Ирина маргааш нь бараг үдийн хэрд сэрлээ. Партизаны эмчийн өгсөн үхлүүт хэцүү шархадсан байлдагчдын шаналгааг дарах гэж өгдгөөс биш зүгээр нэг унадаг хүүхнүүдэд өгдөггүй унтуулах хүчтэй эм уусандаа болж толгойгоо даахгүй, уруу дорой хэвтжээ. Доод талын давхраас штабын ойрноос овоо ижил дасал болсон дуу чимээ сонсогдоно. Утас хангинаж, тахтай гутал таг таг дуу хадааж, гадаа машин бүрээдэн мотоцикл хүржигнэнэ. Цонхны торон хөшигний цаанаас ёлгор гэрэл тусах нь тэнгэр муухай байгааг илтгэнэ..Орондоо хэвтэхэд нь орж ирсэн шивэгчин хүүхэн цай унд авчирч өгсөн боловч Ирина хар тамхитай эм уусандаа бөөлжис нь цутгаад идэж уух сөхөө байсангүй. Монголжуу байрын борлосон царайтай, хавчиг малгайндаа улаан таван хошуутай партизаны эмч орж ирлээ. Ирина ажиглан харах зуураа энэ хүнийг нэг л их.үзсэн юм шиг бодож хэвтсэнээ: 

	— Дотор базаахгүй байна гэв.

	— Эмээс болоо биз... Та өөрөө эмч хүн, мэдэж байгаа биз дээ?

	— Эмч байх нь байсан.

	Партизаны эмч юм хэлсэнгүй. Түүх намтрыг нь мэдэхгүйдээ юу гэж хэлж байгаагийн нь учрыг ойлгоогүй байж болохоос гадна их эмчийн дипломтой ийм хүүхэн Германы папирос тамхины үйлдвэрийн захиалгын төлөөнөөс фон Гайерт биеэ худалдаж нууц янаг нь болчихсон байна гэж ухаанд яаж орох вэ дээ. Арван хоёр жил амьдралаар туйлахдаа анагаах ухаан гэгчээс мэдсэн сурсан бүхнээ бараг алга болгож орхисон хүн гэж яаж мэдэх вэ дээ.

	Тэгээд хэсэг дуугүй байснаа: 

	— Та эр нөхөрт гараад л эмнэлэг хаяа биз дээ? гэхэд нь Ирина:

	— Тийм ээ гэв.

	— Мартсан зүйлээ сэргээх хэрэгтэй... Социализм байгуулахад маань боловсон хүчин чухал.

	— Тэр бүтэхгүй.

	— Юу тэр?

	— Мартсанаа сэргээнэ гэдэг.

	Эмч гэнэт хөгжилтэй болж: 

	— Яагаад тэр бил ээ? Ганцхан жил сайн уншиж, эмнэлгийн газар ажиллаад л болоо шүү дээ гэв.

	— Миний хувьд давдаггүй даваа.

	— Би өөрөөрөө жишээд ярьж байна... Эмнэлэг гэдгийг бүтэн таван жил мартсан хүн би байж байна.

	— Яагаад?

	— Улс төрийн хэргээр шоронд суугаад л тэр.

	«Сүрхий эр байх нь ээ» гэж бодсон Ирина бөөлжис цутгуулаад байгаа унтуулах эм өгсөнд нь уурлахгүйг хичээн инээмсэглэв.      

	— Генерал чинь хаана байгаа вэ?

	— Саяхан юманд явсан. Таны бие ямрыг утсаар мэдэгдэж байгаарай гэж тушаасан.

	— Тийм бол зөв зүгээр байна гээрэй.

	— Үгүй, хэлэхгүй.

	— Яагаад?

	— Яах юу байх вэ, таны бие зөв зүгээр болчхоогүй байна шүү дээ... Таны бие тун дорой байна. Өнөөдөр элдэв юм санаж бодож хэрхэвч болохгүй.

	— Элдэв юм ий? Тэр чинь юу гэсэн үг вэ?

	Өнгөрсөн амьдралын минь тухайд мэддэг ч юм уу, аль эсвэл гадарлаж байгаа хэрэг үү гэж бодоод ичсэндээ нүүр нь улайв. Үүнийг нь ажиж мэдсэн эмч: 

	— Аливаа юмыг аль болохоор хөгжилтэй талаас нь бодох хэрэгтэй гэв.

	— Тан шиг тэгж хөгжиж баясах чадал даанч алга.

	— Гэлээ гэхдээ санаа сэтгэлээ сатааруулж болно шүү дээ... Тэргүй бол дахиад хөдөлнө.

	— Болж өгөхгүй л юм байна шүү дээ.

	Ингэж санаандгүй үнэнээ хэлсэндээ гайхаж, гар нь салганаж байгааг мэдлээ.

	— Болж өгөхгүй байна гэсэн чинь юу гэсэн үг вэ? Та ер нь баашилж байх шиг байна.

	— Баашилж байх шиг ий?

	— Тийм ээ. Шаркогийн үед бол ингэдэг өвчтөнийг чинь алгадаж эдгээдэг байсан юм.

	— Та тэгээд одоо намайг тийм аргаар эмчилж үзэх гэж байгаа юм биш биз дээ? Одоо хэр нь бөөлжис цутгуулаад байгаа унтуулах эмээс чинь ялгаагүй эмчилгээ болох байх.

	Ингээд инээж, гар нь салганахаа больсныг мэдээд: «Энэ чинь мэддэг эд байх нь ээ. Аль болохоор л инээж хөхөрч байх хэрэгтэй юм байна» гэж бодон: 

	— Та чинь ингэхэд юу өгсөн хэрэг вэ? гэж асуув.

	— Хар тамхи!.. Цүнхэнд минь өөр юм даанч байгаагүй. Отгохынхныгоо нэг тосгонд фашистуудтай үзэлцэж байх зуур эмийн сангаас олсон... Харин маргааш л гэхэд манай цэргийн батальоны эмч болгон орчин үеийн эм тантай болно... Таныг дахиад муужирчихгүй бол ямар нэг шинэ эм өгнө л дөө.

	Ирина инээж «Чи чинь тийм ч юм мэддэггүй толгой биш байх нь ээ... Юу ч мэддэггүйдээ болоод л хар тамхи өгсөн юм байх гэж бодож байлаа» гэж бодов. Оюутан ахуй цагийг нь бүүр түүр санагдуулахыг бодвол урьд өмнө нэг биш удаа олж харсан байж таарах онигордуухан энэ хоёр нүдний харцанд амгалан, эрүүл саруул хүний цог жавхаа шингэснийг ухаарч мэдлээ. Харахад ширүүн дориундуу энэ эр уг нь элэгсэг сайхан зантай хүн юм, би урьд үзсэн боловч тоодоггүй байж дээ гэж бодоод, сая л нэг зүрх гаргаж: 

	— Нэг тэнэг юм бодогдоод болж өгдөггүй шүү... Та бид хоёр танил яваагүй байгаа даа? гэвэл эмч жаахан хулгасхийн: 

	— Тийм шүү дээ, танил явсан... Та бид хоёр чинь нэг ангийн хоёр гэв.

	Ирина өөрөө ч мэдэлгүй ичиж: 

	— Тийм бил үү? гэв.

	Бүүр түүрхэн бодол санаа нь тодрон тодорсон нэгэн танил хүний дүр болж ирлээ. Ингээд бүр чи би дээ хүрч: 

	— Нээрэн тийм шүү дээ... одоо л танилаа. Чамайг чинь Чингис гэдэг байсан... Чи тун гарамгай илтгэдэг, илтгэл болгон чинь зодоон цохионоор шувтардаг байсан... Би хүртэл заримдаа илтгэлийг чинь чагнаад сууж байдаг байсан. Уг нь би улс төрд үнэн голоос дургүй хүн гэв.

	— Тийм шүү, улс төрийн хувьд төвийг сахидаг байсан.

	— Одоо хэр нь чамд долигонохгүй гэж байгаа шүү.

	— Тийм л байх. Чи ер нь долигонуур хүн биш л дээ.

	— Тэр ч харин юу л бол гэснээ дуугүй болж хөмсөг атируулан хэсэг байснаа - Чи тэгээд хэн болохоо шууд хэлдэггүй яасан хүн бэ? гэж асуув.

	— Чамтай элдэв юм ярьж, сэтгэл санааг чинь үймрүүлж болохгүй байсан.

	— Чи лав миний түүх намтрыг мэдсэн биз дээ?

	— Мэдээгүй, юу ч мэдээгүй юм байна.

	Чингис уулаас аль ч хүний сэтгэл зүрхний шархыг хөндөж суухааргүй төв шударга төлөв зантай хүн гэдгийг сая санаж, ингээд хоёулхнаа байхад нь их сургуулийн оюутан байсан үеийн нь эрх танхил амьдрал нь улам ч илтхэн бодогдов. Борист хууртаж гуньж гутарсан хир нь өөрийн бие өө сэвгүй, сэтгэл санааны хувьд Борисоос хавьгүй хүчтэйгээ ойлгож омог бардам, ариун тунгалаг бүсгүй явснаа санав. Борисыг тоохоо больж, амьдралын өөр зам сонгон, журамт хүний жирийн боловч аз жаргалтай амьдралдаа сэтгэл дүүрэн явдаг байснаа эргэцүүлэн бодов. Тэр бол хүний оюун ухааны хязгааргүй гүнд хүргэх ажил хөдөлмөр, эрдэм мэдлэгийн саруул сайхан зам байсан бөгөөд Ирина ч тухайн үедээ сэтгэл зүрх амгалан тайван, оюун ухаан саруул тунгалагхан алхалж, амьдрал нь эрэг дүүрэн устай гол шиг дөлгөөн урсгалаар мяралзан, өдөр нь ажил төрөл гэсээр байгаад өнгөрдөг бол үдэш орой нь одоогийнх шиг ингэж уйдаж үхэх шахдаггүй, амьдралын баяр баясгалан, аз жаргалыг амсдаг байжээ. Тэр хэдэн жилийнхээ амьдралыг бодохоос эцгийн голомтын цагаан шохойтой жижиг өрөө, саглагар мөчирт шид мод, цонхны цаана шоржигнон урсдаг горхи, ер нь юм юм санаанд нь орж өр зүрхийг нь шимшрүүлнэ. Хавар эрт цагаар хамаг бие сэтгэлийг нь хөгжөөн баясгаж, тэжээн тэтгэдэг анхилам сайхан агаар хамар өөд нь цоргих шиг болж, гудамж, талбай барагшин, бензиний үнэр үл ялим ханхалдаг халуун зун, ажил руугаа очихоор трамвай руу яарч явдаг байсан намар цагийн нарлаг боловч сэрүүн, тунгалаг цэнхэр униар суунагласан эрт өглөө сэтгэлд нь ургах шиг. Ер нь юм болгон, дуу чимээ, өнгө үнэр бүхэн амьдралын аз жаргал эдлүүлдэг байжээ. Аз жаргалын эх сурвалж болдог байсан ариун цагаан амьдрал, ажил хөдөлмөр, амгалан тайван санаа сэтгэл, нэр нүүр, ер нь юм болгоны нь түдэлгүй «Никотиан» пүүсийн амьдрал үрэн таран болгосон хэрэг шүү дээ. Хэрэв Бористой нөхцөөгүй бол ийм юм болохгүй ч байсан байж мэднэ. Ингээд өнөөгийн өдрийг хүртэлх хугацаанд өөр замаар явсан бол амьдралын үнэн учир, зөрчил тэмцлийг ухаж мэдэн, сэтгэл хангалуун ч бай, дундуур ч бай, залуухан ч бай, яагаа ч үгүй хөгширсөн ч бай ямар ч л гэсэн хүн шиг яваа юу гэхээс биш, хүн бүхний ой гутаасан, хэнд ч хэрэггүй хүүхэлдэй болчхоод ингэж хэвтэхгүй л байсан шүү дээ. Нэр нүүрээрээ сольж авсан тэр их хөрөнгө мөнгө, эд хогшил ямар ашиг өгөв? Ямар ч ашиг өгсөнгүй. Шинэ ертөнцийнхөн бол хөрөнгө мөнгө гэхээс ярвайдаг улс юм. Садар самуун эрсийн ухаан тавих шахуулдаг энэ тарган цатгалан, өнгө зүстэй сайхан бие, зааны соёо шиг ганц ч үрчлээ суугаагүй толигор сайхан арьс хэнд хэрэг байна? Ухаан жолоогүй эрэн хайж явсаар эцсийн бүлэгт арай чамай нэг олж уулзсан хүн маань тоох ч шинж алга, ингэхлээр чинь ер нь хэнд ч хэрэггүй новш болж гүйцжээ. Чадал тэнхээ минь ч барагдаж гүйцэж. Костовын сонгосон шиг зам сонгохоос өөр газаргүй болж. Муу муухайгаа дэлгэж шившгээ тарилгүй шиг өнгөрч болох цорын ганц арга зам энэ байж мэднэ.

	Ингэж бодож шийдэхэд гар нь дахин салганасныг бас ажсан Чингис: 

	— Чамтай дэмий л хуучиллаа... Чи их ядарч байна гэсэнд Ирина: 

	— Яалаа гэж дэмий байх вэ... Чи хойшид яах ёстойг минь хэлж өглөө гэв.

	Чингис онигордуу хархан нүдээрээ шинжин ажиглав. Үзэсгэлэнтэй сайхнаараа хэр нь өөрийн гэх тодорхой зорилгогүй, амьд явах итгэл, зориг алдсан хүний, өнгө зүс нь өөрийн нь хувьд дарамтаас цаашгүй болсон хүүхний энэ мэнэрсэн царайд санаа сэтгэлээр больж яваандаа солиорч ямар ч гарцаагүй насан эцэслэхийн шинж тэмдэг нэгэнт суужээ.

	Сэтгэл түгшсэн Чингисийн: 

	— Тэгээд чи минь яана, юу хийнэ гэж бодож байна? гэхэд Ирина яриангүй үнэмшинэ гэж бодоод аятайхан худал хэллээ.

	— Эмнэлгийнхээ ажилд эргэж орно.

	— Тун сайн. Одоохондоо энэ талаар бодохын ч хэрэггүй.

	Чингис итгээгүй боловч гарахаар завдаж улаан таван хошуутай хавчиг малгайгаа өндөг шиг толгойдоо углахад нь Ирина ядарч сульдсан янзтай: 

	— Хаачих нь вэ? гэв.

	Чингис тэгэхэд нь хөгжөөх санаатай, оюутан ахуйнх шигээ хошигнон: 

	— Армийн эмнэлгийн далай ламд бараалхъя... Ангидаа машин дээр зоосон рентген олж ирэх санаатай гэв.

	Их л хөгжилтэй царайлах гэж хичээсэн хэр нь хоолой нь чичгэнэсэнд, машин дээр зоолттой рентгений байгууламжид юун ч их юм болно вэ дээ гэж гайхсан Ирина: 

	— Заавал олж авчрах хэрэгтэй юм байна даа гэв.

	Чингис дахиад сэтгэл зовонгуй хяламхийв. Юун гэвэл Иринагийн саяны дуу ханат гэр нь холдож хадан гэр нь ойртсон хүний хааш яашхан харьж, цөхөрсөн шинжтэй сонсогджээ. Өмнө нь үеэ өнгөрөөсөн хуучин ертөнцөөс хоцорсон, ёстой л нэг голтой амьтан байна.

	Арван хоёр жилийн өмнө залуухан бүсгүй байсныг нь дурсан бодоод, өөрийн эрхгүй өрөвдөв. Босго алхахын өмнө эргэж хараад: 

	— Бие сэтгэлээ барьж, ажил хөдөлмөр, мэргэжилдээ эргэж ордог хэрэг... Тэгж л гэмээж нь зөв зүгээр болно гэв.

	Ирина нэг л хачин, өөрийн биш дуугаар: 

	— Тэгнээ, тэгэлгүй яах вэ гэсэн боловч хэлсэндээ хүрч хэзээ ч чаддаггүйгээ дахин бодож, гар нь салганав.

	Үдийн хоолны дараахан Лила орж ирлээ. Хонгор үс, цэнхэр нүд, цэвэрхэн боловч хүйтэвтэр царайтай түүнийг Ирина хармагцаа таньжээ. Яагаад гэвэл бага сургуульд хамт байхаасаа энэ нүүр царайг нүдэлж тогтоосон байлаа. Бүр тэр үед ч гэсэн энэ царайг харахаас шулуун шударга, хүч зориг нэвт шингээсэнд нь өөрийн эрхгүй гайхан биширдэг байсан. Одоо ч гэсэн яг л тэр хэвээрээ, ялимгүй дулаан болсон юм шиг. Амьдралын туршлага суусан, ялж дийлсэндээ баяртай хөөртэй явдаг болсондоо ингэж дулаан зөөлөн байж болох юм. Ган төмрийн өнгөтэй хоёр нүд нь улам ч цэнхэр, жимбэгэр нимгэн уруул нь улаан, ягаан болж аль аль нь аргагүй л гуч эргэм насны эмэгтэйн гоо үзэсгэлэнг илтгэнэ. Ирина түүнийг өөрөөсөө сайхан хүүхэн харсан үзэсгэлэнт хүүхний дурамж боловч сонжууч байдлаар ажиглана.

	Лилагийн оо энгэсэг тавьдаггүй нүүр царай аргагүй л амьд, ариун тунгалаг гэрэлтэнэ. Гэзгээ ар тийш нь толийтол самнаж, хааш яашхан янзалжээ. Элдэв маяггүй, энгүүний байр байдалтай харагдах гэж албаар ингэж янзалсан хэрэг биз. Ер нь ч тэгээд зөв тэгтэй аятайхан царайд нь аргагүй л зохиж шүү. Жирийн хийцтэй хар плать өмссөн нь үс гэзгийг нь улам ч цайвар юм шиг болгож, нүүр царайг нь улаан шаргалдуу туяатай. харагдуулна. Лилагийн хамаг биеэс эрүүл саруул, амгалан тайван амьдрал, аз жаргалын амт үнэр сэнгэнэх шиг.

	Иринагийн уур гэнэт хүрэв. Энэ хүүхэн яах гэж ирэв ээ? Эрх мэдэл, амжилт ололтоороо сайрхаж, ингэх тэгэх хэрэгтэй л гэх гэж ирээ биз. Тэгэхдээ Чингис шиг галтай цогтой, гэнэн сайхан сэтгэлээс бус, харин хатуу ширүүн амьдралд хал бал үзэж хашир суусан ухаалаг, догь хүүхний буурь зааж, ёжтой нялуун зан гаргах нь мэдээж шүү дээ. Ярилцаад, ятгаад үзэг л дээ!..

	Ирина ингэж бодож хэвтсэнээ Лила руу хүйтнээр хяламхийж, хамгаалахад бэлтгэв.

	Гэтэл Лила дээгүүр ажил албатай хүний байр байдлаар шууд сургаад гарсангүй, сургуульд байх үеийн хүүхэд шиг зангаараа өрөөсөн гараа савчуулж: 

	— Хар л даа! Зөв зүгээр болсон байгаа биз!.. Чи чинь аргагүй л сайн бариач байдаг шүү! гэв.

	Ирина хүйтнээр, ялимгүй гайхсан янзтай хараад Лилагийн: 

	— Үгүй, энэ чинь чи минь намайгаа танихгүй байгаа юм биш биз дээ? гэхэд нь: 

	— Таних нь таньж байна гэв.

	— Миний гарыг санаж байгаа биз дээ?

	— Юун гар вэ?

	Лила яачихсан амьтан бэ гэсэн янзтай духаа үрчийлгэснээ тэр даруй цайлган царайлан инээж: 

	— Энэ чинь юу болж байна аа!.. Өрөөсөн гар минь хугарчхаад, өөрөө чи эмнэж эдгээж өгснөө санахгүй байна уу? гэнэ.

	Ирина хайхарсан шинжгүй: 

	— Санахгүй байна шүү. Ердөө ч санахгүй юм... Хаана тэр бил ээ? гэв.

	— Хөдөө, Динкогийнд байхдаа.

	— Тэднийхээр очих болгонд тэнд эндээс өвчтэй зовлонтой улс зөндөө л ирсэн. Хөл гар нь хугарсан хүн ч олон л тааралдсан, аль нь байсан юм бэ бүү мэд дээ.

	Лила орны нь ирмэг дээр суугаад: 

	— Дэмий юм ярих гэж! Эмчийнхээ ажлыг чи ямар хэдэн жил хийсэн биш, амьдралдаа арваад л хүн эмчлээ биз, намайг мартчихна гэсэн чинь юу гэсэн үг вэ? Үнэндээ мартчихсан гэж үү дээ? Тэр үед намайг эрж хайж байсан болохоор хэсгийн эмчид итгэх аргагүй байсан. Тэгээд л Динко чамд хэлсэн шүү дээ! гэхэд нь Ирина хэрэгссэн шинжгүй: 

	— Бүү мэд дээ. Тэгэхэд би чамайг чинь тэгж нуугдаж байгаа ч юм гэж лав бодоогүй байх гэв.

	Лила дээрээс нь тонгойж, духанд нь гар хүргэн: 

	— Юугаа яриад байгаа юм бэ! Тэр ч байтугай нуугдахад минь туслах гэж Динкогоор хувцас хунар өгч явуулсан шүү дээ... Чи тэгэхээс тэгэх гэж худал хэлж байна. Энэ ч яах вэ... Чи надад яагаад ийм хүйтэн хөндий байна вэ? Коммунистууд муу муу гэхэд ийм муу хүн гэж үү дээ? Надтай сайхан танилуудын ёсоор тав арван үг солихоос тэгж их дургүй чинь хүрээд байна гэж үү? хэмээн шалгаасан боловч Ирина хүйтнээр хяламхийснээс биш юу ч дуугарсангүй. Аливаа юмны үнэн учрыг олохоос нааш салдаггүй Лилатай ам нээж адаг сүүлд нь ингэж шалуулсандаа яаж ч чадахгүй болжээ.

	Тэгээд Лилагийн инээж: 

	— Айх хэрэггүй, чамайг би цагдаад тушаахгүй! Тэгээд бас сайрхах дээрэлхэх, энээ тэрээ юм хэрэгтэй байна уу гэж налигнах гэж ирсэн байх гэж битгий эндүүрээрэй гэхэд нь Ирина гэнэт: 

	— Хэрэгтэй юм бий шүү! хэмээн.дуу алдав.

	— Юу хэрэгтэй байна вэ?

	— Гадаадад явах паспорт! гээд Иринаг ууртай зэвүүн харахад Лилагийн дуу эрс өөр болсон боловч тэвчээр алдаж уурласангүй: 

	— Гадаадад явах паспортаар яах чинь вэ? гэв.

	— Та нараас, шалавхан холдох минь!

	— Бид тийм тусгүй улс байна уу?

	Хэн хэн нь дуугүй болоход Иринагийн нүдэнд сүүлчийн арваад. жилийн шаналгаатай амьдрал нь сүүдэр ший шиг жирэлзэх шиг, тэгэхдээ элдэв явдал ээлжлэн харагдах биш, гань бие ганцаардсан үедээ гансрал зовлонд автдаг байсан нь бодогдоно.

	Лилагийн гэнэт: 

	— Ирина чи урьдынхаа амьдралд хайртай дуртай байсан уу? гэхэд нь Ирина: 

	— Яриан юу байх вэ! гэв.

	— Чухам юунд нь тэр вэ? Саамганадаг байсан герман харчуулдаа тэр үү? Аль эсвэл Борис Моревийн нууц янаг байсаар жинхэнэ эхнэр нь болсондоо битүүхэн баярлаж бахархаж явдаг байсан даа тэр үү?

	Ирина цааш юм хэлүүлэлгүй, ширүүнээр: 

	— Саамганадаг байсан герман харчуул, Борис Морев аль алины нь талаар чи юугаа мэдэх юм бэ? гээд Лилаг тайвнаар: 

	— Цөмийг нь мэднэ ээ! Саамганадаг эр чинь тоогүй олон болчхоод нэгийг нь нөгөөгөөр сольж байдаг болсон шүү дээ. Тэгэхдээ чи бол урьд өмнөх амьдралаасаа ямар нэг юм эрж хайдаг байсан боловч түүнийгээ даанч ололгүй өнгөрсөн... Арван жилийн өмнө Динкогийн тосгонд очоод байхдаа юу гэж хэлснээ санаж байгаа биз дээ? гэхэд нь Ирина ууртайгаар: 

	— Санах ч хүсэл алга! гэв.

	— Чамайг ийм омог бардам зантайд чинь би хүндэтгэдэг... Бид чинь урьд өмнө гавьяатай юм хийж явсан гэж итгүүлэх санаатай элдвээр оролддог хүмүүсээс амар заяа үзэхээ болиод байна... Зарим нь тэр ч хүнийг коммунист гэж мэдсэн хэр нь цагдаад хэлээгүй өнгөрсөн гэх шүү дээ. Зарим нь тийм ч хүнийг буудаж алахад нулимс унагасныг минь харсан үзсэн хүн энэ гээд л гэрч дагуулж ирнэ... Гэтэл чи бол тэднүүс шиг хүн огт биш юм.

	— Ямар ч гэм буруу хийгээгүй юм чинь юундаа та нарын өмнө өвдөг сөгдөж байх вэ дээ.

	— Өвдөг сөгдөхөд хамаг учир байгаа юм биш ээ!.. Харин чи Чингистэй эвтэй сайн байгаа мөртөө надтай ерөөсөө нааш харах шинж алга.

	— Чингис бол их сургуульд байхын таалагддаг байсан юм.

	— Би бол таалагдахгүй байгаа юм биз дээ? Тийм үү? Яагаад тэр вэ, Ирина минь?

	— Яагаад гэвэл Коммунистуудад үнэн голоос дургүй!.. Одоо мэдэж авав уу?

	Лила тэвчээртэйгээр инээмсэглэн: 

	— Чи одоо бүр байж ядаж байх шиг байна. Энэ чинь цөхөрч гүйцжээ гэсэн үг. Ингэхэд ер нь коммунистуудад үнэн голоосоо дургүй юм бол Павелд яагаад сайн байв аа? гэж асуув.

	Иринагийн царай хачин баргар болж, гар нь салганан, зэвүү нь хүрсэн янзтай инээж: 

	— Хэн чинь тэгж хэлээ вэ? Чиний л өөрийн чинь хар санааных биз?.. Айх хэрэггүй! Павелийг чинь чамаас булаах гэсэн хүн алга гэв.

	— Айсан хүн алга! Павел бид хоёр аль эртний хоёр оо. Дэр нийлүүлэхээр нэгэнт шийдээд, иргэний гэр бүлийн талаар Засгийн газрын хууль батлагдахыг л хүлээж байна.

	— Тийм юм бол Павелд намайг сайн гэж юу ярив аа? Аль эсвэл цаадах чинь өөрөө тэгж онгиров уу?.. Тийм бол нь Салоникод үхсэн дүүгээс нь нэг их илүү гэж боддоггүй гэж байна гээрэй.

	Иринаг ингэж хэлээд эгдүүтэй зэвүүн инээхэд нь Лила: 

	— Хар санасандаа биш ээ, Ирина минь!.. Олон зүйлээр мэдсэн юм... Тэр дундаас надад хачин байдгаар чинь мэдсэн юм.

	— Хачиндаа ямар байна вэ?.. Өөрөөр яаж байх хэрэгтэй байсан болж байна даа?.. Барьж аваад үнсэж үнгэх ёстой байсан уу? гэхэд нь Лила сулхан дуугаар: 

	— Би чамд тус болох санаатай ирсэн гэв.

	— Тийм л юм бол гадаадад явах паспорт олоод өг! Тэгвэл чинь өрөөсөн гартай чинь өчнөөн төчнөөн хоног ноцолдсоныхоо ач тусыг үзлээ гэж бодъё. Чамаас, та нараас, цөмөөс чинь шалавхан салж гадаадад явах минь.

	— Гадаадад гараад юу хийх вэ?

	— Чиний хэлж байгаагаар энд яаж завхарч байснаасаа ч арав дахин илүү завхайрч мэднэ... Ер нь тэгээд юу хийх минь чамд падгүй.

	— Тийм биш. Чухам надад хэрэгтэй!.. Гадаадад явж юугаа хийнэ? Тэгж бүүр замаа алдахын хэрэг юу байна?.. Эх орноо муу хэлж, коммунистуудыг харааж зүхэж явдаг болох нь уу?

	— Тэгээд яах болж байна? Та нарын дэглэмийг дэмжин сурталчлах ажилд орох уу?

	Лила духан дээр нь гараа дахин тавьж, эрс: 

	— Чамд ямар ч паспорт олдохгүй гэж мэд! Энэ талаар аль болохоор саад хийхийг бодно!.. Тайвширч үз!.. Юунд ингэж муухай харна вэ? Битгий намайг өөрөөсөө түлхээд бай!.. Чиний сэтгэл санаа хачин их үймэрч байна. Харин тэгэхдээ энэ бол чи бид хоёр хамаг юмны учрыг олж мэдсэнийх. Чамд одоо юм бүхэн хар бараан, муу муухай санагдаж байгаа байх. Тийм үү? гэв.

	Ирина нүд цавчралгүй хий гөлөрнө. Салганахаа больсон гар нь хөнжил дээр тамир тэнхээгүй хэвтэнэ. Лилад уурлаж байсан уур нь гэнэт гарч, хажуудаа байгааг нь ч хайхрахаа болиод: «Болгараас явна гэдэг өнгөрчээ, юу л болдог байна болохоос биш» гэж бодож хэвтэв.

	Лила сэтгэл түгшиж, өрөвдөнгүй харж сууснаа: 

	— Миний ярьж байгааг дуулаа биз дээ? гэж лавлав. Ирина аанай дуу шуугүй «Энэ хүүхэн хөөрхий минь надад үнэхээр сайн юм... Тэгэхэд нь харин миний байж байгаа энэ. Ямар ч муу юм хийгээгүй мөртөл нь зэвүү хүрээд болохгүй юм. Павелийн хайр сэтгэлт хүүхэн болохоор нь л энэ шүү дээ. Би ер нь тун атаархуу адгийн амьтан юм» гэж бодов. Ингэж ухаарсан хэр нь өөртөө гэмшсэн ч үгүй, өөр бусдыг өрөвдсөн ч үгүй, Лилагийн юу хэлснийг сонссонгүй.

	— Сайн бод, Ирина минь! Гадаадад дүрвэнэ гэдэг чинь олигтой арга, зам биш. Түүний оронд одоо хоёулаа эндээ байвал чинь өөр ямар арга зам байж болохыг бодож үзье.

	Ирина дахин уур нь шатаж: 

	— Больж үз! Амар заяа үзүүлж үз, өөр юм алга... Яв! гэв.

	Лила тун тэвчээртэйгээр: 

	— Тэр ярьдаггүй! Яаж ч харааж зүхлээ гэсэн явахгүй!.. Яагаад гэвэл чи миний юу хэлэх гэснийг эцэст нь хүртэл сонсох ёстой! Би ч гэсэн ялгаагүй чам шиг байр байдалд орж үзсэн... Амьдралдаа алдаж эндэж явсан шиг чинь намынхаа ажил төрөлд алдаж эндэж явсан... Гэмээ тун их гэмшиж, орох суух газраа олж ядаж явсан удаа ч бий... Дахиад ажил хийхээ больдог хэрэг нөхөд минь цөм нүүр буруулдаг болж гэж бодож, итгэл найдвар тасарч ингэж ч амьд явах гэж бодоход хүрч байсан удаа бий. Гэхдээ намдаа, ажилчдад, ард түмэндээ хайртай хэвээр байсан. Ирина минь хүн ардаа бодож, эргэж тэдэнтэйгээ нийл! Хүн ардтайгаа эв санаа нэг байх ёстой, коммунистууд бидний тэмцдэг үзэл санааны үндэс бол энэ, тэгээд ч хүн ардын талархал дэмжлэг хүлээж байгаа юм! Чиний сэтгэл зүрхэнд ч гэсэн бүүр түүрхэн хэр нь энэ үзэл санаа гэрэлтэж байна. Одоохондоо бүүр түүрхэн гэрэлтэж байгаа боловч удахгүй улалзан бадарна. Хамгийн гол нь түүнийг улам унтраах гэж мэрийсний л хэрэггүй, амьдралаа цоо шинээр эхлэх хэрэгтэй! гэж ярив.

	Ирина инээж: 

	— Ингэхэд чи минь намайг Эх орны фронтдоо элсүүлэх гээд байгаа юм биш биз дээ! гээд Лилагийн адилхан инээж: 

	— Чиний хэрэг юу байх вэ дээ! Түр салбарт нь элсүүлж авъя гэж санал тавьсан ч бусад нөхөд маань зөвшөөрөхгүй байлгүй гэхэд: 

	Эх орны фронтод элсэх санаатай байна уу гэж арай бодож байгаа юм биш биз? гэв.

	— Үгүй дээ, би ч гэсэн тоглож байна.

	— Ингэхэд чиний саяны ярьдаг эв санаа нэгтэй байна гэдгийн чинь учрыг сайн ойлгохгүй байна... Өөр бусад улс амьтантай нийлээд та нарын уриа лоозонг хашхичиж явна гэсэн үг биш үү?.. Борис Моревийн эхнэр алга ташин, уриа лоозон хашхичиж явбал ямар вэ дээ!..

	— Муу муухай юу байх вэ дээ! Чи ер нь биднийг болоод өөрийгөө дэндүү муу муухайд бодож байна... Бидний уриа лоозон хашхирсангүй гээд чамайг барьж авч дүүжлэх хэн ч байхгүй.

	— Тэгээд би гэдэг хүн юу хийх болж байна вэ?

	— Юу хийх вэ ий?.. Юу хийх юу байх вэ, эмч хүн гэдгээ л бодох хэрэгтэй!.. Ингэхэд чи чинь ер нь зөвхөн өөрийнхөө эрүүл мэнд, сайн сайхныг бодож сургуулийг нь төгссөн хүн биш биз дээ? Дайн дажны жилүүдэд өл хоолгүй, өвчин эмгэгт нэрвэгдсэн үй түмэн хүүхдийг бод!.. Хүн бүхэнд эмнэлгийн тусламж үзүүлдэг болохын тулд эрүүлийг хамгаалах ажлын зохион байгуулалтын хэчнээн их юм хиймээр өөрчилмөөр байгааг бодоод үз!.. Ийм их ажил, өөрчлөлт, шинэчлэлт хэрэгжүүлэх гэж байгаа ардын засгийн уриа лоозон хуурамч хоосон зүйл шиг санагдсан гэж үү дээ?.. Үнэнч шударга эмч хүний ёсоор сэтгэж ажилла. Тэгвэл чиний хэрэг гүйцэх нь тэр. Ийм зам сонговол чамайг урьд өмнө ийм тийм явсан гэж зэмлэх хүн нэг ч гарахгүй. Тэгвэл бидэнд үнэтэй цэнтэй хүн болж, амьдрал ч чамд өөрт чинь үнэтэй цэнтэй болно. Одоогийнх шигээ ингэж зовж шаналах юм юу ч үгүй болох вий... Амьдрал чинь цоо шинээр эхлэх нь тэр дээ. Ирина, чи миний юу ярьж байгааг сонсож байна уу?

	— Сонсож байна гэсэн Ирина тэр даруй ийнхүү бодов. «Лила ийм сайхан сэтгэлтэй сайн хүн мөртөө яагаад зэвүүг минь хүргэв ээ?.. Дутах, гутах зүйлгүй сайн сайхан амьдралтайд нь атаархдагтаа энэ үү? Аль эсвэл ид сайхан цэцэглэж, өнгө үзэсгэлэн бүрдэж явааг нь хараад, өөрийнхөө ингэж больчхоод байгааг, шинээр амьдарч чадахгүй болчихсоныг бодохоос аягүй санагддагийнх уу?.. Би ер нь яасан бузар муухай амьтан бэ?.. Хөөрхий минь ядаж л аятайхан харилцаж ярилцах хэрэгтэй юм шүү».

	Лила зогсоо зайгүй л ярьсаар. Хөдөлмөрчин хүний жирийн, хэвийн амьдрал, ариун сайхан дадал заншилд эргэж орох хууль ёсныхоо амралтын баяр баясгаланг эдлэх, хүн амьтан нөхөрлөх хэрэгтэй хэмээн Иринад ухуулав. Үнэн зүрхний угаас ярьж байлаа. Лилагийн ярьж байгаа шиг амьдралтай явж, тийм баяр баясгалан эдэлдэг байсан ахуйнхаа зарим нэг явдлыг Ирина өөрийн эрхгүй дурсан бодов. Улаан бурхан өвчнөөс салгасан жаалуудынхаа булбарай нүүр царайг, ээжүүд нь баярын нулимс мэлмэрүүлж байхыг хараад баярлаагүй гэх үү? Зуныхаа амралтыг зугаатай сайхан өнгөрүүлж, Чингис шиг жирийн, үнэнч шударга залуустай үерхэж явахад таатай, хөгжилтэй сайхан байгаагүй гэх үү! Тэгтэл харин тэр нэг удаа хүнд өвчтэй грек охин Аликсийн хувьд хэчнээн муухай, хүний үнэргүй зан гаргалаа даа!.. «Никотиан» пүүсийн амьдралын юм бүхэн хэчнээн тэнэг балай вэ!.. Костов, фон Гайер хоёр заримдаа юутай гунигтай, яршигтай,улс санагдлаа даа!.. Ирина ийнхүү бодохын зэрэгцээгээр тухайн үедээ сайн сайхан санагдсан амьдралын нь аятай аягүй бүх явдал эдүгээ санаа сэтгэлийг нь хөндий хоосон юм шиг болгосныг ухаарлаа. Баярлах баясах мэдээ нэгэнт алдарчээ. Баярлах баясах эцсийн ганц эх сурвалж нь сэтгэл зүрхийг нь эзэмдсэн Павел, түүнд өгсөн хайр сэтгэл нь байсан бол Павел ч одоо ер нь л хамаагүй тийшээ ханджээ.

	Энэ үеэр Лила сайн сайхан ирээдүйн талаар ярьсаар. Эцэст нь түүний: 

	— Энэ бүхний талаар эргэцүүлж үзнэ биз дээ? гэхэд нь Ирина хааш яаш, хайхрамжгүйгээр: 

	— Юуны талаар. тэр вэ? гэв.

	— Миний саяны ярьсан бүхний талаар.

	— Тэгэхийг л бодъё!..

	Лила гунигтай харав. Гарсан хойно нь Ирина амьдралаа шинээр эхэлж яасан ч чадахгүйгээ дахиад мэдлээ.

	 

	 

	Чингис үнэхээр их халамжилж байсан хэр нь Ирина амьдрал шинээр эхлэх чадалгүй болсноо хэдэн хоногийн дараа улам ч сайн ухаарчээ. Чингис Эх орны фронтын өөдгүй холбоотнуудын тухай янз бүрийн хошин шог, анагаах ухааны дээд сургуульд гарсан өөрчлөлт шинэчлэлтийн тухай элдэв сонин юм ярьж сатааруулах гэж оролдоно. Фронтод явах ангийнхаа эмнэлгийн бэлтгэлийг хангах гээд өдөржингөө харайсаар, оройхон хэрд нэг амсхийх зав гарахдаа орж ирнэ. Павел ч хааяа орж ирдэг, элдэв юм ярьж суудаг болжээ. Тэр хоёр Иринад өөр өөрөөр ханддаг байлаа. Чингис бол арваад жилийн турш «Никотиан» пүүс, Герман папирос тамхины үйлдвэрийн салбар хоёрын хооронд ухаан жолоогүй явсан хүн гэж мэдэхгүй байхад Павел сайн мэднэ. Чингисийн хувьд Ирина бол залуу насны нь амьд дурсамж учраас сэтгэл санааг нь догдлуулж, Павелийн хувьд дүүтэй нь ханилж байсан бэлэвсэн бэр, ёсыг бодохын зэрэгцээгээр болгоомжлон, царай өгөхгүй шиг байвал зохих хүн байлаа. Ирина энэ ялгааг яриангүй сайн мэдэж, битүү гуниглана. Хэн хэн нь хэчнээн сайн байлаа ч ухаан санаа нь үймэрч үхэх өдөр нь улам ойртсон Иринагийн хувьд ямар ч нэмэргүй зүйл байв. Тэр хоёрын дэргэд биеэ барьдаг боловч Лилатай хоёулхнаа байхдаа учир зүггүй уйлна. Зүрх сэтгэлийн нь гүнд хэнээс ч илүү уран, аятайхан аргаар нэвтэрч чаддаг Лилагийн дэргэд биеэ барьж даанч үл чадна.

	Павел нэг орой Лилад: 

	— Асрамжийн чинь хүн овоо болж байх шиг байна шүү. Яриа хөөрөөтэй болсноор барахгүй, Чингистэй бүр тоглоом тохуу хийлцэхтэй болж гэв.

	Лила тэгэхэд нь их л бодлогоширсон янзтай: 

	— Яаж зовж шаналсныг нь чи даанч мэдэхгүй юм даа гэхэд нь Павел: 

	— Яагаад? гэв.

	— Яах юу байх вэ дээ, хийх юмгүй хий дэмий сууна гэдэг чинь хэцүү шүү дээ.

	— Тэгвэл нь ямар нэг ажилтай болгож, хүнтэй ажиллаж чаддагаа үзүүлэх цаг чинь болж дээ.

	— Оролдоод үзсэн боловч нэмэргүй царайтай Гимназид байхаас нь олигтойхон оролдсон бол ч өөрийн хүн болгочихсон сууж байх байсан юм. Цагдаа хүний хүүхэд болохоор нь биеэ барьдаг байсан юм. Тэгээд нэг удаа хэлж үзээд, хэрэггүй юм шиг санагдаад бүр орхисон юм.

	Павел ёжтой инээж: 

	— Зүүний явцуу үзэлд баригдсандаа л тэр шүү дээ! Намайг намаас хөөгдөхөд бах чинь ханаж байсан цаг шүү дээ гэсэнд Лила уурлан: 

	— За чи минь алдаж яваагүйгээрээ битгий гайхуулаад бай! гээд Павелийн: 

	— Маргалдмаар байна уу? Бид хоёр чинь хагас жил шахуу хамт байгаа хэр нь нэг ч удаа маргалдаагүй юм шүү гэхэд, юун тоглоом тохуу хийлцэхтэй манатай Иринагийн зовуурьтай байдалд санаа сэтгэл үймэрсэн Лила дуугүй сууна. Өөр бусад хүн зовж зүдэрч харагдвал өөрийн бие нэгэн адил зовуурьтай байдаг хүн бил ээ.

	Чингис эхнэр авсан байлаа. Ирина нэг өдөр эхнэрээ дагуулаад ирэхгүй юу гэж шалгаав. Яая гэх вэ, дагуулаад л ирж. Чингисийн хүүхэн мөн намын гишүүн эмнэлэгт сувилагч бөгөөд дайны үед партизануудад тусалж, шархадсан хүмүүсийг нууж, арчилж бөөцийлөн амь насандаа халтай ажилтай байсан, нэг их царайлаг биш боловч бас ч муу муухай гэхээргүй, ухаалаг, хүдэр чийрэг төрсөн энэ бүсгүй, Ирина хоёрыг жишиж бодвоос ёстой. тэнгэр, газар хоёр гэсэн үг бил ээ. Гал, ус хоёр шиг хоёр хүүхэн элэгсэг дотно танилцсан хэр нь энгүй сайн болсонгүй.

	Харьж явах зуураа эхнэрээ: 

	— Чиний нөгөөх гайхамшиг чинь энэ үү дээ тэгээд. Өвчин эмгэгт нэрвэгдсэн өөдөө гарахаасаа өнгөрчихсөн хүүхэн шив дээ гэхэд Чингис гэмшингүйгээр: 

	— Чи тэгээд намайг ирдэг гэж уурлаж байгаа хэрэг биш биз дээ? гэв.

	— Үгүй дээ, Ирвэл ирж л бай. Нэмэр болж мэднэ.

	Чингис эхнэрээ сугадав. Эхнэртээ хайртай Чингис тэр их хайраа дэлгэхийг боддоггүй, төлөв даруу байдаг бил ээ. Амь наана там цаана тэмцлийн хамаг хүнд бэрхийг хуваасан үнэнч ханьдаа хайр сэтгэлтэй коммунистуудын байр байдал ер нь иймэрхүү бил ээ. Эхнэр нь ч Чингист итгэдэг гоё сайхан хүүхэн хараад сүйд болдог хэр нь дагаад явчихааргүй л хүн юм даг гэж сайн мэднэ. Хоёулаа хэсэг дуу шуугүй яваад, эхнэрээ: 

	— Цаад хүүхэн чинь Павелд тун зүгээргүй бололтой гэхэд нь: 

	— Яаж байна? гэв.

	— Харж байгаа нь нэг л өөр байна бил ээ. Гэхдээ ямар нэмэр байх вэ дээ. Павел ерөөсөө хавьтуулах ч үгүй, үүнийг нь өөрөө ч мэднэ дээ.

	Чингис эхнэрийнхээ ийм ажигч гярхайг сая мэдэж, маш гайхан хэсэг дуугүй явснаа: 

	— Нээрээ ч тийм шүү! Гэхдээ юмыг яаж мэдэх вэ дээ... Хүн, амьдрал хоёр тун нарийн зүйл гэв.

	— Чамд л тэгж санагдаж байна. Харин цаадах чинь ердөө л хүүхэн хүний сүүдэр болчихсон амьтан.

	Чингис гунигтайхан янзтай: 

	— Тийм л юм даа? Ер нь л өнгөрсөн хүн юм гэв.

	— Ийм юм алийг тэр гэх вэ!

	Гэнэт гэр орны нь ажил санаанд нь орсон. Чингисийн хүүхэн маргааш дэлгүүрээр гүйх, хоол унд хийх, гурван хүүхдийнхээ хувцас хунарыг янзлах, орой намын хуралд очих ёстойгоо бодов. Ийнхүү өдөр тутмын ажил орон гэр, үр хүүхэд гэж явах хань нөхөртөө хайр сэтгэлээ өгөх шиг сайхан юм, илүү жаргал үгүй санагдлаа. Ингээд нөхрийнхөө гарыг сугандаа чанга хавчиж, биед нь улам наалдав.

	 

	 

	Юм бүхэн жаал хэвдээ орж, шинэ сэргэг амьдрал шуурхай урагшилж эхэллээ. Коммунист нам Эх орны фронтын завсар заалхайгаар цементийн зуурмаг лугаа адил нэвчин орж, түүнийг бат бэх нэгэн цул хүч болголоо. Дайнд ихээхэн хүч хөрөнгө зориулагдаж байсан хэр нь сэргээн босгох, шинэчлэн өөрчлөх, шинээр барьж байгуулах ажил газар сайгүй өрнөж, бөмбөгөнд сийчүүлсэн газрын хөрс эдгэрч гудамж талбайн унасан шон, нурсан тоосго, хөлөөр нэг хөвөрсөн төмөр утас сэлт цөм алга болж, хотын гудамж талбайгаар трамвайн хонх жингэнэн, энд тэндгүй зоосон дуу чангаруулагчаар фронтын ялалтын мэдээ нэвтрүүлнэ. Германчуудын хуу тонож дээрэмдсэн орон идэх уух өмсөх зүүхээр гачигдсан хэр нь хамгийн гол нь эрх чөлөөтэй золгосондоо баяр хөөр болсон хүн ард нь гуньж гутрахыг мэдэхгүй болжээ. Хотын гудамжаар зөвлөлтийн их буу танк «Катюшийн» ангиуд хөвөрч, жирийн хүн ард баяр хүргэж, бөөн хөөр хөгжөөн болж байсан үе.

	Байгуулаад удаагүй дивизийг фронт руу үдэх өдөр хүртэл долоохон хоногийн хугацаа үлдсэн учир тус дивизийн дарга хошууч - генерал Морев ёстой л нэг зүрх гаргаж хагас өдрийн чөлөө авлаа. Бие муутай бэрдээ гадаадад явах паспорт олж өгөхөөс олон таван үггүй татгалзаад, одоо ээж рүү нь хүргэх далимд төрсөн хотод нь өөрийн эцгийн нь өөдгүй харгис зан авираас болж гарсан аар саар будилааныг нэг тийш болгоё гэж шийджээ.

	Ирина жирийн хар пальто өмсөж, саарал пансан алчуур боосон гарч ирэв. Царайлаг төрсөн энэ хүүхэн танигдахын аргагүй өөр болжээ. Өмссөн хувцас нь өөрийнх биш, зарц хүүхнийх нь байв. Павел зүүн гар талд нь зэрэгцэн суулаа. Павел энгийн хувцас, зуны саарал пальто өмсөж, саравчтай малгай тавьжээ.

	Шинэ төрд дайсагнагчид үүр үүрэндээ орж бүгсэн учир эсэргүүцлийн хөдөлгөөний армийн командлагч генерал энэ удаа бие хамгаалагчгүй явахаар шийдэв. Цэргийн яаманд шөнө өдөргүй ажилтай байсаар жаахан ядарсан шинжтэй.

	Машин хөдөлж талбайгаар өнгөрөн намрын шар нар мэлтийсэн модот гудамж руу эргэв. Тэнгэрт сэмжин үүл нүүж зам, байшин барилга навч нь шарласан туулайн бөөрний сөөг өглөөнөөс аваад замхраагүй цэнхэр униарт умбажээ.

	Энэ үеэр гудамжны нөгөө талаас налчгар жийп машин хар хурдаараа ирж, бараг нүд ирмэхийн зуур Ардын хурлын ордны өмнөх талбай хүрч, огцом эргэн төмөр хайстай байшин руу чиглэв. Замаар гарч явсан хэдэн хүн хирдхийн цочиж явган хүний зам дээр гарав. Циркийн номер үзүүлсэн нь машины тогтвор сайтайг, жолоо барьж яваа хүний аль зэрэг балгасныг илтгэн харууллаа. Машинаас гуйвж дайвсан америк цэргийн дарга, царай зүс аятайхан боловч өнгө алдаж яваа хүүхэн хоёр буув. Хүүхэн эгдүүтэй зэвүүнээр худлаа инээнэ. Мөн л архи балгачихсан нь илт Америк дарга гуйвж, ёс мэддэгтээ ч биш харин өөрөө уначихгүйг бодож хүүхнээ сугадан авав.

	Генералын машиныг хажуугаар нь өнгөрөх үед хүүхний царай хачин маягтай болж, тас тас инээн гудамжаар нэг: 

	— Чи минь бас амиа аргалж дөнгөө шив дээ! хэмээн хашхирав.

	Ирина хэнэггүй эргэж харна. Таарсан хосыг ар талд хоцроход Павел: 

	— Энэ хүүхэн чамайг яаж таньдаг юм бэ! гэв.

	— Зара гэдэг юм. Ээж чинь чамд ярьсан шүү дээ. Борисын худалдааны тагнуул байсан юм. Уг нь анхны нь хүүхэнтэй үерхдэг байсан гэдэг юм.

	— Одоо америкчуудын талд ороо шив дээ?

	— Магадгүй л байх.

	— Замаа алдсан амьтан шиг байна.

	— Муугаар нь дуудаад юу хийх вэ, би ч гэсэн ялгаа юу байх вэ гээд Ирина бодлогоширсон янзтай: - Чи уг нь над паспорт л олоод өгчихдөг байсан юм... Тэгсэн бол яалаа гэж ингэж нүүрээ улайлгаж явах вэ дээ. Миний хувьд ч гэсэн тэр нь дээр гэв.

	Павел илэн далангүй:

	— Тийм ээ гадаадад гарсан бол чамд дээр байсан л даа гэв.

	— Тэгээд юунд явуулаагүй юм бэ?

	— Хэд хэдэн шалтгаанаар... Миний юу хэлэхийг анхааралтайхан сонсож ойлгож авахыг бод!.. Гэрээсээ гарч харуулын цэргүүдийн дэргэдүүр өнгөрөхөд хачин янзтай ажиглах шиг санагдах юм. Генерал маань энэ хүүхэнтэй хамт хоол унд идэж уугаад л, хамт давхиад л байх юм. Ингэхлээр чинь ер нь бид юуны төлөө цус асгаруулсан хэрэг болж байна даа? гэж боддог. Тэд чинь чи бид хоёрыг чухам ямар улс болохыг мэдэхгүй жирийн хар бор, үнэнч шударга хүмүүс. Тэгэхлээр чинь чи бид хоёрын талаар тэдний юу гэж бодож байгааг юманд бодохгүй байж болох уу?

	— Болохгүй, яаж болох вэ.

	Машин хотоос гарч жалга руу дөхөж явлаа. Витош уулын бэлээрх ой мод шаргалтан гуу жалгын зарим хэсгээр сүүдэртэн, зарим хэсгээр нь нар үзэгдэнэ.

	Павел цааш ингэж ярьсан нь: 

	— Ингэхэд би паспортын талаар нөхөр Лукан Никодимовт утасдаж, чамтай уулзаж ярилцана гэлээ гэж бодъё. Тэр хүн чамайг хүлээж авч суу барь гэж уриад, мөс шиг хүйтэн, хянуур харцаараа улнаас чинь толгойг чинь хүртэл ажиглана. Чиний талаар бүгдийг мэдэх хүн «Никотиан» пүүс, Германы папирос тамхины үйлдвэр хоёрын бузар булай хэргийн бүх баримт тэр хүний гарт орсон. Гэтэл харин тэр чинь чиний амьдарч байсан тэр ертөнцийн тагнуулуудын гарт орж амь насаа алдах шахаж, олон жил нууц ажил хийж явсан хүн... Чамайг хармагц цагдаа нарт тамлуулж байсан, өөр шигээ тарчилж зовсон нөхдийнхөө талаар дурсан бодож магадгүй. Миний хэлснээр болж, чамд паспорт олгох шийд өгөх нь өгнө л дөө... Тэгэхдээ харин миний тухай юу гэж бодох вэ дээ. Үүнийг би юман чинээд бодохгүй байж болох уу даа?

	— Болохгүй, яаж болох вэ.

	Машин жалга руу орлоо. Витош уулын зүгээс салхи сэвэлзэж, Павел тайван, жигд дуугаар цааш ярина.

	— Намын хурал болж нөхөд маань цугласан байлаа гээд бодъё. Хэн нэг нь босож ирээд «Никотиан» пүүс Германы папирос тамхины үйлдвэр хоёрын бузар хэрэгт хөл дүрж явсан тэр хүүхэнд таны тийм сайн байгаагийн учир юу вэ? гэж асуухад нь би яах вэ дээ иймээ тиймээ гэж тайлбарлана. Тэгсэн чинь нэг ч хүн дуу шуу гарахгүй болчихно гэдэг чинь хэчнээн зовуурьтай гэж санана. Намайг хамгаалъя гэсэн ч хамгаалж чадахгүй болчхоод байгаа нь тэр. Тийм зүйлийг би тэсэж өнгөрөөж чадах уу!

	Ирина гэнэт сөөнгө дуугаар: 

	— Чи ер нь надаас юу гэж үүнийг асууна вэ? гэв.

	— Чамд л аль болохоор жигшигдэх гэж. Чиний төлөө юу ч хийж чадахгүй чадах байлаа ч хүсэхгүйг минь мэдэж аваг гэж. Тэгвэл чамд ч өөрт чинь бодох санах юмгүй амар болно.

	— Чи тэр нэг шөнийг санаж байна уу?

	— Аль шөнийг?

	Ирина аяархан болгоомжтой инээж: 

	— Чамкорид анх уулзсан шөнөө. Тэгэхэд чи нууц байдалд ороод ууланд гарах гэж явсан шүү дээ. Тэгээд чи намайг хэлчхэж мэднэ гэж айгаад утас таслаад хаячихсан. Тэгснээ бүр хээгээ алдаж, эсрэг ертөнцийнхөө хүүхэнтэй элдэв юм хуучлаагүй бил үү? Тэр шөнө чи, бид хоёрын хэн хэн маань хачин болж, их л ойр дотно болсон шүү дээ гэв.

	— Шөнийн цаг болоод тэгж санагдсан биз!

	Иринаг гунигтайгаар: 

	— Ингэж хээгүй царайлаад юу хийнэ дээ!.. Миний хувьд бол жирийн нэг санагдсан зүйл огт биш гэхэд нь Павел: 

	— Чамд л тэгж бодогдож байна. Ер нь чи харчуул болгонд тэгж ханддаг шүү дээ гэв.

	— Тэр ч арай тийм биш шүү.

	— Юу тийм биш гэж?

	— Миний талаар арай буруу бодож байна. Лила чамаас арай илүү мэддэг юм шүү.

	— Цаадах чинь ёстой хүн шиг хүн. Өөр бусдын талаар ч өөр шигээ л гэж боддог юм.

	— Чи ер нь намайг ямар нэг юм шалгаагаад салахгүй гэж бодоод байх шиг байна.

	Павел хялайн харж: 

	— Үгүй гэж үү? гэв.

	— Айхын хэрэггүй! Нойтон хамуу шиг наалдчихгүй.

	— Айсан хүн алга, харин чамд л сайн санаж ярьж байна. Өөрөөр яах ч арга алга... Үүнээс өөрөөр хандвал урвагч болж хувирна... Өөрийн ертөнцөөс ижил дасал болсон нөхдөөсөө, ер нь хорин жилийн турш тэмцэж яваа тэр бүхнээсээ урван тэрсэлнэ гэсэн үг... Тэгж урвах замд орвол коммунист гэж өөрийгөө нэрлэх эрхгүй, би гэж ярих эрхгүй болно. Тэгвэл тэр шөнө чамд сайхан санагдсан тэр хүнээс юу ч үлдэхгүй.

	Хэн хэн нь хэсэг дуугүй явснаа Ирина цөхөрсөн янзтай: 

	— Тийм дээ гэв.

	Энэхэн үед Ирина Чамкорид уулзсан шигээ сэтгэлийг нь догдлуулж эхэлснийг Павел мэдсэн боловч агшин зуурын догдлол Лилаг гэсэн хүчтэй хүсэл мөрөөдөлд нь дарагдан тэр даруй намжив.

	Машин намуухан хүнгэнэж налуу хэдэрч явлаа. Ингээд сая нэг даваан дээр гарахад өмнө нь өмнөд нутаг цэнхэртэн униартаж цаад захаар нь партизаны армийн отрядуудын саяхан болтол орогнож байсан сүрлэг уулс бараантав. Тэр уулсын нэгтэйд хүний хүүгийн хөл урьд өмнө бараг хүрээгүй халил хад цохио бий бил ээ. Тэр хад цохио нэгэн хэсэгтээ партизаны штабын байр хорго болсон удаатай. Аймшиггүй зоригтой эрэлхэг гурван эр бас нэг эмэгтэй энэ дөрөв бол үнэнч нөхөрлөл намын ган бат нэгдлээр өөр хоорондоо холбогдсон нэг хүн мэт байжээ. Хошууч уушгины хатгалгаар газар гэрт амьсгал хурааж, штабын урдаа барьдаг хоёр хүн, дайсанд ганц сайн болгож тавих юм уу, тэдний довтолгоог няцаах гэнэдүүлэн цохисон хамгийн эгзэгтэй үед илгээдэг итгэлт хоёр байлдагч Динко, Шишко хоёр герман цэргийн бензиний агуулах руу дайрах үеэр амь үрэгдсэн. Буйд агуйн амьдралыг нь, хошууч Динко Шишко гурвыг, өнгөрсөн тулалдаануудыг ер нь тэнд өнгөрүүлсэн юм болгоныг нь эргэн санагдуулсан алсын тэр уулсыг харахад хажууд нь яваа хүүхэн өөрийг нь сая сая хүний, нийт хүн төрөлхтний гуниг зовлон, итгэл найдвар, баяр баясгалан шингэсэн гүн амьдралаас дахин хагацаах гэж оролдох шиг санагдав. Энэ амьдрал нь Павелд одоо уянгат сайхан яруу найраг шиг санагдана.

	Ингээд Ирина руу харахад нь хоёр нүдэндээ нулимстай боловч өөрөө өөртөө гомдохоос биш яая гэх вэ гэж бодоод огт тоосонгүй.

	Төрсөн хотдоо ойртож явав. Зам усан үзэм, тамхиар хучигдсан элсэрхэг улаан толгодын завсар хоорондуур зурайна. Тамхи аль эрт хурааж дуусжээ. Намрын шар нар ёлтойж, байгаль дэлхийн өнгө зүс гандсан нь гуниг төрүүлнэ. Павел, Ирина хоёр хэн хэн нь дуу шуугүй хагас цаг хэртэй явжээ. Павел суудлаа налж нүдээ дутуу хамхин зүүрмэглэх агаад урт сормуус нь сөрвийнө. Өдөр шөнөгүй ажилтай явсаар унтах нойр хасагдсан учир өөрийн эрхгүй үүрэглэнэ. Ирина царай зүсийг нь гунигтайяа ажиглана. Гомдохоо ч больж, уурлахаа ч байжээ. Үүрэглэхийг нь харахад хүүхдээрээ гэлтэй агаад ариун цагаанаараа явсан амгалан тайван хүн л ингэж унтдаг. Өөрөөс нь найм ах энэ хүн үнэндээ сэтгэл санаагаараа хамаагүй залуу юм шиг санагдана. Машин гэнэт донслоход цочиж сэрсэн Павел нүдээ анивчин: 

	— Уучлаарай... Өөрийн эрхгүй үүрэглээд болдоггүй шүү гэхэд нь Ирина эелдэг инээмсэглэн: 

	— Зүгээр. Жаахан унтаад ав гэв.

	Ингээд усан үзэм түүж явсан тэр нэгэн өдөр Бористой биш, энэ хүнтэй тааралдахгүй даанч яав даа? гэж харамсан элдвийг бодлоо. Амьдрал гэдэг ер нь яасан ч ээдрээтэй будилаантай, өрөвдөж хайрлахыг мэддэггүй юм бэ! Аль эсвэл «Никотиан» пүүсээс л болоод тийм байсан, үүнээс хойш түүнээс цааш эсрэг тэсрэг анги, ертөнц гэж байхаа болихоор шал өөр болж, хүн болгон хүссэн санасандаа хүрдэг болох уу. Үнэхээр л тийм юм бол шинэ ертөнц мөнхжих ёстой. Харин тэгэхэд өөрөө өөр бусдад ямар ч хэрэггүй үхэхээс өөр ямар ч замгүй болсон хүн өөр бусдад аз жаргал хүснэ гэдэг юутай хэцүү зүйл байдаг юм бэ... 

	Машин алтан шар өмсгөлтэй хэсэг шугуй руу орлоо. Цаад захад нь гарахад хот эхэлнэ. Ирина аяархнаар: 

	— Нуурын хавьд зогсоорой гэж жолоочдоо хэлээрэй гэв.

	— Яагаа ч үгүй байхад бууж яах нь вэ?

	— Буулгүй болохгүй... Явган яваад харьчихна.

	— Дэмий юм ярих гэж!.. Юу болчих чинь энэ вэ?

	— Ажилчны хорооллоор чамтай явж харагдаад юу хийх вэ... Борис, бид хоёрыг машинтай явахыг бишгүйдээ харсан.

	—Харсан л байгаа биз... Одоо чи, бид хоёр явахад болохгүй юм юу байна?

	— Тийм биш ээ, надад ч гэсэн эвгүй байна.

	— Өөрөө л мэд дээ.

	Машин шугуй руу орлоо. Моддын завсар заалхайгаар нуурын тогтуун ус цэнхэртэж дотор нь удвал цэцэг, шар шар навч хөвнө. Нуурын эрэг дээр наранд хагсаж халсан завь, хажуухан талд нь шарилж ургасан хэсэг газар үзэсгэлэнгийн ор суурь овойж товойно. Хүн амьтангүй зэлүүд газар байлаа. Павел жолоочийн мөр лүү ёворч, зогсоорой гэв. Ирина жижиг чемоданаа авч буулаа.

	Тэгээд түүнийг: 

	— Дахиад бараг уулзахгүй биз дээ? гэхэд нь Павелийн сэтгэл гэнэт гунигтай болсон боловч шуудхан: 

	— Тийм ээ гэв.

	Сунгасан гарт нь Иринагийн хурууны үзүүр хүрч лавлуулан атгах гэж оролдсон боловч Павел гараа угз татан авав. Энэ хүүхнийг эргэж ирэхээргүй газар луу нь түлхэж байгааг мэдсэн хэр нь ингэжээ. Ирина замаар орж алхлав. Навчис нь шарласан чинар модод, өнгө зүс алдан үхэж хатсан цэцэг навчсын дээрээс намрын шар нар ёлтойно.

	
XVII

	Болгарын арми Словенид тулалдаж байсан тавдугаар сарын нэгэн өглөө үүр цүүрээр сэрсэн Павелд дайн дууссан юм шиг санагдав. Дорхноо замхарсан сайхан зүүдэнд ч болоод тэр үү, алсад нүргэх их бууны дуугаар ч тэр үү, аль эсвэл тосгоны гол гудамжаар орж ирсэн зөвлөлтийн танкны цувааны дуу чимээгээр ч тэр үү яагаад ингэж эрт сэрчихсэнийг хэлэхэд хэцүү. Энэ удаа их буу өргөн их дайралтын замыг тавьж зогсоо зайгүй нүргээнтдэг шигээ биш, үхэхдээ үхэр буугаа тавина гэгчээр эсэргүүцсээр байгаа германы эцсийн цэгүүд рүү хааяа нэг гал нээж байв. Зөвлөлтийн танкнууд ч гэсэн ус уухаар гол руу цуварч буй арслан заан л иймэрхүү байдалтай байх биш үү гэлтэй нэгэн жигд хүржигнэлдэн хойно хойноосоо цувна.

	Павел эргэж хажуулсан боловч нойр нь нэгэнт хулжжээ. Дайн мөдхөн дуусах нь гэсэн бодол нь нэг л бодитой санагдана. Нээлттэй цонхоор газрын чийг, цэцгийн анхилам үнэр сэнгэнээд, алтан гургалдай жиргэх дуу алсад сонсогдоно. Түүний хажуугаар улс амьтан дүнгэр дүнгэр ярилцан, үхэр мөөрч тэрэг чахран адуу янцгаана. Дайны хөлөөс дүрвэсэн тосгоныхон гэр орондоо буцаж, амьдрал үхлийг ялаад цэцэглэж байгаа нь энэ. Германчууд бууж өгсөн тухай мэдээ өчигдөр оройдоо л дивизийн штабууд, хороо, батальоноор тарж, улмаар цэргийн сонорт хүрчихсэн байсан.

	Павел босохоор шийдлээ. Тосгоны айлын байшингийн бяцхан тасалгааны дорно зүг харсан цонхоор хөх мөнгөн тэнгэр цэнхэртэх агаад од мичид ороогүй цаг байлаа. Түдэлгүй алс дорно зүгээс улбар ягаан туяа цацарч улмаар газар аван нүүгэлтэж од мичдийг халхлав. Павел үүр цайхыг ийнхүү харж суух хэзээний дуртай бил ээ. Энэ бол өдөржингөө үүртдэг нарийн ширийн асуудал өндөр хариуцлагатай ажлаас толгой тархи нь хэсэгхэн зуур чөлөөтэй байдаг үе. Энэ бол цаг мөч эргэж гүйгээд эрт урьдын юм амилан сэргэх шиг болдог үе. Энэ мөчид Павел өнгөрсөн бүх зүйлийг эргэцүүлэн боддог, ингэж бодоод ч улам урагшлах хүчин чадал сэлбэгддэг байлаа. Цаг мөч эргэж гүйлээ. Павел өөрийгөө дахиад л партизаны штабын газар гэрт дайсан, үхэл хоёртой дахин өрсөлдөх арга ухаан боловсруулж суугаагаар, улмаар ийнхүү өрсөлдөх нарийн арга эзэмшсэн Зөвлөлт Холбоот Улсын цэргийн дунд сургуульд суралцаж байгаагаар, тэгснээ бүүр Эбро хөндийд испанийн ажилчдын хороо удирдан дайралтад орж байгаагаар Минас - Жераесийн харанхуй гүн уурхайд эрх мэдэлгүй индианчууд, эрлийз, негр хүмүүсийг ажил хаялтад зохион байгуулж байгаагаар, антарктикийн хүйтэн салхинд нефтийн цамхаг исгэрсэн Патагоний хөндийд байгаагаар, Марселиас Буэнос - Айрес руу ачааны галт онгоцоор явж байгаагаар, эцсийн бүлэгт өлсөж цангасан гурван залуугийн хамт хил давахаар мөлхөж яваагаар дүрслэн бодлоо.

	Наран гарч налгар сайхан өдөр эхлэв. Цонхоор хурц гэрэл гэгээ цацарч, сандлын түшлэгт өлгөөстэй байсан цамцны нь мөрөн дээрх дэслэгч генералын погоон, зөвлөлтийн одон тэмдгүүдийн нь туузан дээр тусаж нүд гялбам гялалзуулав. Павел ганцаараа сэтгэл дүүрэн инээмсэглэв. Хүн харахад тоодоггүй мэт боловч аминдаа баярлаж бахархаж явдаг бил ээ. Энэ бол ард түмний хайр шагнал, энэ бол дайн дажны турш туулж ирсэн пролетари эрийн од аз жаргалын бэлэг тэмдэг. Олон нөхөд нь амь үрэгдсэн, од нь жаргасан атал мань хүн л харин цаг нь болоогүй ажээ. Энэ бол хүнд хүчир, амар заяа үзээгүй, ариун шударга явсан амьдралын нь түүхийн нэгэн хэсэг. Павел бол амьдралд дуртай хүн. Тиймд нь ч амьдрал түүнийг ингэж урамшуулжээ.

	Нэг хүн хаалга тогшиж, тэр даруй завсар гарч цэрэг эрийн бор царай цухуйн: 

	— Нөхөр генерал аа, зургаан цаг болж байна! гэхэд нь Павел

	— Босож байна аа... гэв.

	Хагас цагийн дараахан сахлаа мөлчийтөл хусчихсан мань эр түр зуур дарга нарын гуанз болгосон тосгоны жижиг гуанзанд штабынхаа дарга нарын хамт цайлж суув. Германчууд бууж өгсөн тухай мэдээний талаар армийн штабаас утасдаж, үнэн болох нь батлагджээ.

	Нарийхан ширээний цаана аяны хүрэн хувцастай арваад эр, хошуучийн погоонтой, туранхай нэгэн эмэгтэй сууна. Хүүхний царай ухаалаг байрын агаад нар салхинд түлэгдэж холцруутсан ч нүдэнд дулаахан. Армийн улс төрийн газрын онцгой даалгаврын албанд тодорхойгүй ажил хийдэг энэ хошууч эмэгтэйг толгойн ангиар байн байн ирж, байлдагчийн өмнө гүн утга учиртай, сэтгэл догдлом яриа хийж байхад нь олонтоо тааралдаж болно.

	Гуанзанд байгаа хүмүүс их төлөв хуучин армийн дарга нар, хээнцэр хямсгар гэж хачин. Царай зүсээ янзлахын ихээр янзалж, цамц өмдөө тохируулсан гэдэг нь яриангүй, эднийг харахад аргагүй л ерөнхий штабынхны дүр үзүүлэх гэж хичээдэг нь илт. Их л даруу, дуу шуу барагтай бол гардаггүйгээр нь бодоход чухал улсын дүр үзүүлэхээс цаашгүй нь мэдээж. Партизанчилж яваад армид гэнэт цутгаж, яагаа ч үгүй байж өндөр тушаалд дэвшчихсэн хар борчуулын оргилсон санаачилга дээрх хэдийн санаа сэтгэлд үл нийцнэ. Дайны эхээр ирсэн шинэ даргаа ёжтой инээмсэглэж угтсан энэ хэд эхлээд бага зэрэг хөдлөх гэж үзжээ. Тэгэхэд нь генерал тоглоом тохуунд уулаас дургүйгээ шуудхан мэдэгдсэн юм. Тэдний тэр оролдлогыг дор нь тас цохиж, үймээний гол хоёр эзнийг цэргийн шүүхэд шилжүүлнэ гэж сандаргаснаас гадна бусдад нь дахиад ингэж хэв журам алдагдуулах гэж оролдвол толгойн ангиудаас цэрэг дуудна гэж сануулжээ. Тэр цагаас хойш штабын удирдлага хатуу гарт орсон юм. Нөгөөдүүл номхорсон хэр нь ерөнхий штабынхны байр байдлаа орхиогүй хэвээр агаад генералын шинэ погоон руу хүйтнээр хялайдаг янздаа. Тэд генералд дайн байлдааны арга ажиллагааны талаар Зөвлөлт Холбоот Улсад сургууль хийж таван хуруу шигээ мэддэг болсон, хашир догь, ухаантай сэргэлэн, эрчимтэйн дээр хүмүүсийг захирч чаддагт нь л ингэж атаархдаг байлаа. Тамирчин хүний шинжтэй чийрэг золбоолог, испани, франц, орос хэлээр ус цас шиг ярьдагт нь ингэж атаархдаг байв. Тэд бас ус цас шиг уран үг яриагаараа цэргүүдийг дагуулагч энэ хошууч эмэгтэйд ч, юм болгоныг нэвт шувт харж байгаа юм шиг мэддэг дэд хурандаа Данкинд ч, шаардлагатай цаг үед улс төрийн комиссарын үүрэг гүйцэтгэх чадалтай дивизийн эмч, жартгар нүдэт эрд ч аягүй хандана. Дөрвүүлээ коммунист, хамгийн халтай, хэлбэрч нугаршгүй хянуур болгоомжтой улс болохоор нь л ингэж үзэн яддаг ажээ.

	Тэгэхдээ тэд хар муу санаа бодлоо хаацайлан нууж чаддаг байв. Тэдний дотроос ганц хоёрхон л хүн шинэ ертөнцийн талд шударгаар шилжээд коммунистуудын хүлээлгэсэн итгэл найдварыг юу юунаас эрхэмлэдэг болжээ. Бусад нь зохистой мөчийг хүсэн хүлээж цэргийн яаманд шургалж үлдсэн нэгэн хашир толгойд хамаг найдлагаа тавьжээ. Хоёр ч удаагийн эргэлт зохион байгуулсан тэр хөгшин чоно нь гурав дахь удаагийнхыг бодож боловсруулж байгаа нь мэдээж. Өөдгүй амьтад үнэн нүүр царайгаа харуулахгүйн тулд гоё сайхан үг яриа урсгаж марксист нэр томьёо зээлдэх их л дуртай. Тэгээд ч Павел энэ удаа далдуу модны навчин цай уух зуураа тэдний яриаг хэзээ язааныхаараа тохуутай чагнан: «Штаб нь иймэрхүү новшнуудаар дүүрсэн дивиз командална гэдэг яггүй. Харин нам минь намайг хүмүүстэй ажиллах арга барилд сургасан тулд л би дөнгөж байна. Зарим нь эхлээд л учрыг ухаарч үнэнчээр зүтгэж байна. Харин энэ хэд саяхнаас нэг номхорлоо. Хүн номхотгоно гэдэг чинь авьяас чадвар ихийг шаарддаг амаргүй ажил байна. Гоомойдож л болохгүй!.. Хэний нь тушаал дэвшүүлэхээ тунгааж үзэх хэрэгтэй!» гэж бодож суулаа.

	Тэгээд цайгаа ууж дуусаад: 

	— Ахмад Денев байна уу! гэж дуудав.

	— Байнаа ноёнтон генерал аа.

	— Надтай хамт явж байрлал эргэнэ шүү.

	— Мэдлээ, ноён генерал аа!

	Павелийг босож үүд рүү зүглэхэд араас нь Варвара, ахмад Денев хоёр дагав. Бусад дарга нар нэгэн зэрэг нирхийн босож өсгий хавсран номхон зогсов. Бие туранхай, үс хонгор ахмад Деневийн хойноос доогтой нь аргагүй хялайцгаана. Генералын итгэл хүлээсэн энэ хүнийг тэд албан тушаалд дуртай хэнхэг гэдэг байлаа. 

	Дарга нарын гуанзны гадаа штабын хүч чадал сайтай хөнгөн тэрэг, ар талд нь төмөр малгай өмссөн бие хамгаалагч цэргүүд мотоциклтэй эгнэжээ. Павел тэдэн рүү дурамжхан харав. Одоо ер нь бие хамгаалагчдын хэрэг юу байна? Эргэн тойрон амгалан тайван, алтан нар ивээж ариун огторгуй цэнхэртэн, цэцэг ногооны анхилам сайхан үнэр хамар цоргино. Өтгөн ногоон шугуй дундаас орой нь цухуйх тосгоны байшингуудын дүрс цэлмэг тэнгэрийн цэнхэр дэвсгэр дээр өнгө ялгарна. Нуга хөндий, толгод, хөвд ургасан байшин барилгын хана туурга ер нь юм болгон зун цагийн ногоон өмсгөлөө өмсжээ. Гудамжны нөгөө талд хэдэн цэрэг үймэрч бужигнасан олон хүнийг тогтоож ядаж байв. Словений тариачид болгарын генералыг гарч ирэхэд «Уриа!» хашхичин угтаж байгаа нь энэ бил ээ. Хүмүүс ам амандаа генералд ялалтын баяр хүргэж эсэн мэнд явахын өлзийтэй сайхан ерөөл дэвшүүлж байлаа. Павел, Варвара хоёр хариуд нь коммунистуудын дайчин баяр хүргэж нударгаа дээш гозолзуулж явав. Олны дундаас хүүхэлдэй гэлтэй алтан шар үстэй, цэнхэр нүдэт хоёр бяцхан охин гүйлдэн ирэхийг ажиглаваас гарт нь сарнай цэцгийн баглаа харагдав. Варвара, Павел хоёр, охидоос цэцгийн нь баглааг инээд алдан авч, талархан үнсээд, машинд суулаа. Ахмад Денев жолоочийн хажууд сууж машин хөдлөхөд тариачид «уриа» хашхиралдан үдэв.

	Машин хөдөлмөгц Павелийн царай хүйтэн, хүрлэгэр болов. Үзсэн харсан бүхэн нь баясган баярлуулах хэдий боловч хэнэггүй царайлах гэж хичээнэ. Аз жаргалын нь улаан таван хошуу амьдралын нь од болж улам улам дээш ахиулсаар гуравхан өдрийн өмнө дэслэгч генералын зэрэгт хүргэсэн, орой дээр нь цэнхэр тэнгэр цэлийж, өмнөөс нь өвс ногооны үнэр сэнгэнэж, Словений хөөрхөн хүүхнүүд машин руу нь цэцэг чулуудах энэ бүхнийг бодохоос сэтгэл зүрх нь өөрийн эрхгүй баясна. Ялалт, хүүхнүүд, цэцэг, хавар, аль алин нь ингэж баясгана. Хажууд нь сууж яваа Варвара юу бодсоны нь гадарласан мэт «Энэ хүн ер нь гуниг зовлон гэж юу байдгийг мэддэггүй байх... Юм болгоныг өнгөцхөн хардаг байж таарна!» гэж бодсон боловч тэр даруй эргэж «Ээ дээ тиймгүй. Тийм хүн огт биш! Хүн хүнээс багагүй зовлон үзсэн хэр нь бие сэтгэлээ барьж чаддаг чулуу шиг зүрхтэй хүн. Тийм дээ ч ийм хүйтэн царайтай харагдаж байгаа хэрэг» гэж бодлоо.

	Тосгоны нарийхан гудамж хойно хоцорч, уудам ногоон хөндий угтан цэлийлээ. Байгаль дэлхийн бахдам сайханд ч Варварагийн гунигт сэтгэл сэргэсэнгүй. Хэдхэн өдрийн өмнө үүгээр ширүүн тулалдааны шуурга дэгдэж өнгөрсөн. Замын хоёр талаар дүүрэн шатсан танк, дугуй нь яйжийсан зүтгүүр хэмхэрч хамхарсан их бууны сэг сэрийж, бетондож эргэн тойрноос нь өргөстэй төмөр утсаар хүрээлсэн галын байр онгойж харлана. Алалдаан хядалдаан болсон аймшигт энэ талбар энэхэн хэдэн өдөрт өтгөн сахлаг ногоо, атар хээрийн цэцэг бүрхсэн нь өнгө өнгийн хээ хуартай өргөн том хивсээр хучаастай юм шиг. Хаврын сайхан өдөр хавтай жаргалтай налайна. Варвара сэтгэл санаагаа засах бага зэрэг боловч баясах гээд бас л бүтсэнгүй. Хаашаа ч харсан өртөөний ойролцоо болж өнгөрсөн саяхны тулалдаан санаанд нь орж, Динкогийн амьсгал хураасан тэр сөөг нүдэнд нь тусна. Арслан барс шиг харц, алхаа гишгээтэй тэр хүн амьд мэнд юм шиг харагдана. Би хамт үхэх нь яагаа вэ? Варвара өөрөөсөө мянга дахин ингэж асууж байгаа боловч ямар ч утга учиргүй тэнэг асуулт болохыг ухаармагц, сая сэхээ орж сэтгэл нь тайвширдаг хэр нь баясах баярлах чадвар нэгэнт алдарчээ. «Нэг л биш. Мэдрэл минь муудаж байх шиг байна. Ялалттай золгож чадахаас нэгэнт өнгөрсөн шархтан л гэсэн үг болжээ» хэмээн өөрийгөө бодно. За яая гэх вэ, үхэлтэй өрсөлдөж, партизанчилж өлсөж даарахын гурван жилийн пян даалгүй, хайртай байсан тэр нэг хүнийгээ мартах чадалгүй ганцаардаж явсаар өнгөрдөг байжээ гэж гунина. Тэгэхдээ биеэ барьж, партизаны отрядад хатуужиж зоригжсон тулдаа сэтгэлийн өвчинд тэсээд л явдаг байлаа. Ийм зориг хатуужилтай тулдаа ч ирээдүйгээ итгэж, намынхаа өмнө, амь нас алдсан мянга мянган нөхдийнхөө өмнө хүлээсэн өндөр үүргээ ягштал биелүүлдэг бил ээ. Ийм зориг хатуужилтайдаа ч байлдааныхаа байранд барьц алдсан удаагүй бил ээ.

	Машин тэргүүний шугам руу ойртож явлаа. Урагшлах тусам үхлийн ул мөр улам бүр тодхон харагдана. Бичигтэй самбар хатгасан нь минатай газар гэсэн дохио байлаа. Хагалсан талбайд нэгэн зүйл сэрийж сарайх нь шатсан онгоцны сэг ажээ. Үхсэн адууны зүгээс өмхий ханхална. Гэтэл энэ бүхний дээрээс алтан нар ээвэрлэж, болжмор жиргэх агаад цэцэг ногоо алаглана. Павел дайн дуусах дөхөж байгаа талаар ямар нэгэн юм ярих боловч Варвара бодолдоо автаад, бараг сонсохгүй явж байснаа гэнэт үгийг нь тасалж: 

	— Ингэхэд би ер нь овоо байна уу? гэж асуув.

	Павел гайхан харж: 

	— Овоогоор барах уу... Юу болоод чи ийм юм асууна вэ? Чи бол хамгийн хэцүү цаг мөчид ч сайн ажилласан гэв.

	— Отрядад байсан шигээ байж чадна гэж үү?

	— Тэр үеэсээ ч илүү байгаа шүү дээ.

	— Аа тийм үү. Тоглоомын жижиг буу хүзүүнээсээ зүүсэн хэнд ч хэрэггүй дараас биш болсон гэж бодож болох болж л дээ.

	— Хэнд ч хэрэггүй гэж хэн хэлсэн юм бэ?

	— Ганцхан Динко л тэгсэн байж болно.

	Павел нүүр царайг нь анхааралтай ажиж явснаа зүүн хацар нь татвалзаж байгааг хараад, ухаан мэдрэл нь биш болж байна гэж мэдлээ. Дахиад л Динко! Ухаалаг төрсөн энэ хүүхэн учиргүй их юм боддог бололтой. Амь алдсан нөхдийнхөө талаар сэтгэл амардаггүй боловч ажилдаа үүртэж бага зэрэг мартагнадаг биз... Иймэрхүү байдалтай хэр нь ажилдаа сайныг нь яана. Штабын дарга нарын өмнө ёстой л нэг коммунист хүн шиг шантаршгүй харагддаг. Энэ талаар Лилатай адил санагддаг. Ер нь юу бодож явдаг байлаа ч гэсэн жинхэнэ коммунист хүн. Иймэрхүү байдалтайг нь нэг их юманд бодох хэрэг байна уу үгүй юү гэж бодоход Павел тоомсорлохгүй байж болохгүй юм шүү гэж бодлоо. Ухаан мэдрэл нь биш болсоор боловч ажилдаа мэрийгээд аргагүйн эрхэнд хөл дээрээ явна. Ингэж явсаар нэг мэдэхэд мажийчхаж мэднэ. Өвлийн хүйтэнд уул хаданд нэг партизан осгосон шиг л нэг газар өнхөрвөл яана! Хэн ч анзаарахгүй өнгөрч, хэзээ хойно тийм нэг хүүхэн байж бил ээ гэхээс цаашгүй юм болно. Баатарлаг хир нь нам жим, гунигтай амьдрал үзсэн хүн дээ.

	Павел ингэж бодоод царайг нь дахин ажиглаж: 

	— Нам чамаар ямар ажил хийлгэхээр шийдээд байгааг чи мэдсэн үү? гэж асуув.

	— Ямар ажил бэ?

	— Гадаад улсад явуулна.

	— Хаана ч байсан ялгаагүй.

	Павелийн саяны үг өчүүхэн ч баясгасан шинжгүй Варвара жаахан бодож явснаа: 

	— Би уг нь үйлдвэрчний эвлэлийн талын ажил хөөх юм сан гэж боддог гэв.

	— Тэр ярьдаггүй!.. Чи бол ухаантай, тэсвэр хатуужилтай хүн. Чухам ийм л хүн намын ажил гадаад оронд явуулж чадна. Би ч чамайг ийм л хүн гэж тодорхойлно. Харин чи эхлээд жаахан амрах хэрэгтэй. Царай зүс чинь нэг л биш, ядарсан шинжтэй байна.

	— Нүүр ам жаахан татаад байдаг болсон юм. Энэ ч юухан ч биш байна аа.

	— Юухан ч биш биш дээ... Бид гэдэг улс аймшигтай юм аль ихийг үзэв дээ. Гэтэл чи бол бидний дотроос бие сэтгэлээрээ хоёр дахин илүү зовсон зүдэрсэн хүн. Зовох зүдрэх юм чамд бишгүй их байсан л даа.

	— Байсан.

	Варвара ийнхүү энэ яриаг төвөгшөөсөн янзтай өөр юм хэлсэнгүй.

	Олзлогдсон герман цэргийн урт жагсаал замаар гарч ирлээ. Тэднийг харсан Варвара: 

	— Хараач! Фрицүүдийг тууж явна гэв.

	Павел инээмсэглэж, өөрийг нь ажиглав.

	— Автоматаар ганц сайхан шүршээд авмаар санагдахгүй байна уу? Цаадуул чинь еврей эхнэр хүүхдүүдийг яаж хүйс тэмтэрч байлаа даа? гэхэд нь Варвара: 

	— Үгүй. Яагаад ч тэр юм бэ тэгж бодогдохгүй байна. Харин би партизаны отрядад ороогүй өдий хүрсэн бол тэгж бодогдож магадгүй юм. Зовлон зүдүүр гэдэг бол тэмцэлд босгож, өргөн олны зэвүүцэл төрүүлснээрээ амьдралыг урагш ахиулдаг юм. Түүнээс гадна зовлон зүдүүр бас хүмүүсийг энэрэнгүй болгодог юм. Энэ бол нэг еврей хүний ухсан санаа.

	Павел хүүхний байр байдлыг сонирхон ажив. Өвөрмөц хачин, тэгэхдээ бодит байдлыг аргагүй л бодитойгоор сэтгэдэг хүн ажээ.

	Тэгээд ухаан мэдрэл нь эцэж цуцаж, ядрахын туйлд хүрснийг нь санаад: 

	— Ингэхэд чи чинь христосын сургаал баримтлах тийшээ хандаж яваа юм биш биз дээ? гэж асуув.

	Варвара инээмсэглэж, гэнэт сэргээд, хэзээ язааныхаараа мартах дур хүрсэн нь илт.

	— Тэр ч харин үгүй шүү!.. Энэ бол хүнд итгэх итгэл... Энэ бол амин хувиа бодолгүйгээр хүн олныг дагуулан хөдлөхөд маань бидэнд тус болдог бидний ухамсрын сайн сайхан, жирийн нэг бүтээл... Моисегийн номнолыг мөрдлөг болгосон ямар нэг ухаан жолоогүй еврей олзлогдсон энэ олон хүнийг хядахыг харвал ямар байх вэ дээ... Эдний чинь ихэнх нь хэн ямар улс вэ? Ихэнх нь ажилчид, өнөө биш гэхэд маргааш коммунистууд болж мэдэх улс гэж ярив.

	Павел инээмсэглэн: 

	— Тийм дээ! Ингэхэд чи чинь даргыгаа ч ухуулж сэнхрүүлдэг болох нь ээ дээ гэв.

	— Чи харин намайг сав л хийвэл л шалгаж байх юм байна шүү дээ.

	— Би ердөө л ухаан санааг чинь ямар байгааг шалгах гэсэн юм.

	— Санаа зовохын хэрэггүй... Ухаан санаа цэцэн цэлмэг хэвээр байна. Болохоо байжээ гэдгээ өөрөө мэдсэн тэр цагт буун сум толгойдоо зоочхомз.

	Павелийг дахин ажиглахад Варварагийн зүүн хацар дахиад татав хийв. Ингээд баатар зоригтой мөртөө бас сул дорой энэ хүүхнийг өрөвдөн хайрлах сэтгэл өөрийн эрхгүй төрлөө. Сэтгэл зүрх нь эмзэг шархадсан тулдаа сул дорой боловч намынхаа төлөө яахаас ч буцахгүй нь үнэхээр бахархам бил ээ.

	Машин олзлогдсон цэргийн цуваатай зэрэгцэж ирлээ. Олон хоног сараар байлдаж үхтэлээ туйлдсан, уранхай ноорхой хувцастай олон хүн толгой унжуулан гэлдэрнэ. Зарим нь шархтай, цус нэвтэрсэн даавуу шаавуугаар тархи толгойгоо ороожээ. Хулхи нь бууж, нүгэл хилэнцээ наманчилсан, урьдах хойдох юм бүхнээ устгаж сүйтгэсэн болохоороо орох орон оочих аягагүй гэгч болж горьдлого тасарсан энэ олон хүний нүүр царайг харахад нүд халтирам. Зарим нь хавханд орсон чоно шиг хорсолтойёо ийш тийш хялалзаж, ухаан жолоогүй гэмт хэрэг тарьчхаад одоо дээд дарга нарынхаа хамт хариуцлагыг нь хуваалцах цаг нь ирснээ хожуу боловч ухаарч харамссан, гэмшсэн, цөхөрсөн харц ч тааралдана. Тэр хүмүүс толгой дээр нь цэлийж байгаа цэнхэр тэнгэр, эргэн тойрныхоо ой шугуйг гунигтай үе үе ширтэх агаад энэ харцанд нь амьдрал ахин эхэлдэг ч үгүй байгаа даа, амьдрал үхэл хагацал, уй гашуудал, эвдрэл сүйрлийг ялан дийлээд цоо шинээр эхэлдэг ч юм биш байгаа даа хэмээн горьдсон өчүүхэн найдлага тасраагүй ажээ. Машин өнгөрч олзлогдсон цэргийн цуваа ар талд хоцорлоо. Бүхэл бүтэн нэг суман, аль эсвэл өглөөгүүр бууж өгсөн батальоны үлдэгдэл гэлтэй байв.

	Зам ташиж машин удалгүй нэгэн өндөрлөг дээр гарлаа. Эндээс явган цэргийн байрлал харагдав. Павел эргэн тойрныг дурандана. Германы талын шугам дагуу энд тэнд цагаан дарцаг хатгасан, болгар цэргүүд окопоосоо гарч, хэсэг хэсгээрээ цугларсан найрамдал байгуулсан тухай баярт мэдээний талаар ам амандаа ярилцана. Жижиг толгойн ар талд хэдэн танк зогсох нь найрамдал байгуулсанд итгээгүй юу болохыг хүлээж байгаа бололтой. Зүүн гар талын толгодын нуга сугаар их бууны хорооны штаб байрлажээ. Машин түүнийг дагалдсан мотоциклтэй хүмүүс засмал замаас гарч, штаб орохоор танк, зүтгүүрүүдийн гинж дугуйд ухагдсан хар замаар орлоо. Павел хорооны даргатай уулзаж, хамт явж батарей эргэе гэж боджээ. Цэргүүдийн санаа, сэтгэлийг юунаас ч илүү сонирхож байлаа. Ялан дийлсэн гэж бодохоос сэтгэл хангамжтай байгаагаас, алтан нар, алаг цэцэг харахаас дотор нь бүртийх ч үүлгүй цэлмэг тэнгэр шиг баяр баясгалангаар бялхсан Павелийн нүдэнд цэргүүдийн царай баясгалантай гэрэлтэж, цовоо сэргэлэн харагдах шиг болно. Гэтэл ахмад Денев урмыг нь хугалж, урагшгүй царайлан: 

	— Ноёнтон генерал аа... Гүүрийг засаж чадаагүй л байна гэв.

	Гүүр бэлэн болоогүй байна гэж ахмад аль өглөө утсаар мэдээ авсан боловч генералд илтгэхээ мартсан явжээ.

	—Барилгын ангийнхан юугаа хийсэн юм бэ?

	— Орой болсон хойно ажилдаа орсон юм л даа... Цаг тухайд нь илтгээгүй миний буруу.

	— Тэгвэл зогсоорой! Бид эндээ хүлээж байя, та өөрөө мотоциклээр очиж хурандааг авчир. Мотоциклтэй хүн даахаар байгаа биз. Эмээ ээж нь погоон зүүчихтэй байгаа юм бол өөрийн нь оронд авчраад тавьчих юм сан гэж байна бил ээ шүү гэж цаад инженер бага даргадаа хэлээрэй гэхэд нь генерал уурлан завдсанаа гэнэт ингэж тоглоом тохуу хийсэнд дотор нь сая нэг онгойсон ахмад

	— Мэдлээ, ноёнтон генерал аа! гэв.

	Машин зогсож, ахмад бие хамгаалагчдын нэгний гурван дугуйтын тэвш рүү орж суулаа. Тэгээд мань эр манай генерал ер нь хүний сэтгэл татах ид шидтэй юм шиг төрсөн хүн шүү, ийм хүнд чинь татагдахгүй дагалдахгүй хэн байх вэ гэж бодов. Ахмад анх коммунистуудтай нийлэхдээ сэтгэл их түгшиж, сэрдэн сэжиглэсэн бол одоо тэдэнтэй бүрэн нийцдэг болжээ. Ингээд мотоциклийн донсолгоонд ганхаж явахдаа штабын хорон муу үгтэй амьтдын талаар: «Лойсон хар тэнэгүүд!.. Загас идэхдээ хутгаар огтолж, захныхаа цагаан даавууг солихоо мартсан комиссарыг алдахгүй олж хардаг мөртөө шинэ байгууллын лут их, авьяас билигтэн олонтойг харалган юм шиг харахгүй л байна» гэж зэвүүцэв.

	Павел, Варвара хоёр машинаас бууж, шуудуу гатлаад өтгөн өвс ногоо руу орлоо. Салхи өрвөлзөн цэцэг навч, ой шугуйн сайхан үнэр сэнгэнэнэ. Энд тэндгүй эрвээхэй нисэж, цэлмэг тэнгэрт болжмор жиргэнэ. Германы хориглолтын шугам саяхан энд байсан. Толгойн бэлээр окоп харлан, дотор нь төмөр малгай, сумны хоосон хайрцаг харагдах агаад замын хоёр талаар нь өргөстэй төмөр утас татсан, өвс ногоо ургасан бэхлэлт овойж товойно. Долоохон хоногийн өмнө ширүүн тулалдаан болсон энэ газар үхлийн ул мөр өвс ногоо цэцэг навчинд хучигдан харагдахгүй болжээ.

	Павел бэхэлгээний хэлтэрхий дээр сууж, Варвара цааш явлаа. Элдэв бодолд автан сажилж яваа хошууч цолтой зууван малгайдаа жижиг улаан таван хошуу хадсан, халхгар өмд, богино түрийтэй гуталтай биеэр жижиг энэ хүүхнийг хойноос нь ажиглаж суухад, тэр тусмаа цэцэг таслах гэж тонгойх үеэр нь харахад турьгүй нарийхан галбир нь цаанаа л нэг уян эелэг ажээ. Хэрэггүй юм хийж яваагаа гэнэт мэдсэн Варвара түүсэн хэдэн цэцгээ хаяв. Цэцэг түүгээгүй удсандаа ч тэр үү аль эсвэл цэцэг хараад баясаж баярлахаа больсондоо ч тэр үү. Павелийг: 

	— Варвара, түүсэн цэцгээ яагаад хаячхав? гэхэд гунигтай инээмсэглэн: 

	— Хэндээ гэж түүх вэ дээ. Нас минь өнгөрч. Ууланд өтөлж гүйцжээ гэв.

	— Яасан дэмий юм ярьдаг амьтан бэ!.. Амьдрал чинь хүлээж байгаа шүү дээ.

	Варвара харин цовоо сэргэлэн, цогтойгоор: 

	— Нам л байвал над өөр юу ч хэрэггүй гэв.

	Тэгээд өтгөн өвс ногоон дундуур туучин дээш өгссөнөө сая зогсож явган цэргийн байрлал руу дурандав. Павел ухаалаг, сэргэлэн төрсөн гунигтай, булбарай энэ хүүхний талаар хэсэг бодов. Өндөр духтай, еврейжүү царайтай жижиг толгой нь хөөрхөн гэж хэлэхэд болмоор санагдав. Өтлөх тийшээ хандаж өнгө зүс алдаж яваа энэ хүүхэн Динког насан туршдаа мартахгүй биз ээ. Харин талаар өнгөрсөн хайр сэтгэл нь энэ хүнийг, өөрийг нь нийтийн тэмцэлтэй улам бат холбож байгаа хэрэг шүү дээ гэж Павел бодож суув.

	Янжуур асааж цааш бодсон нь: «Сонин хэрэг шүү! Намдаа зүрх сэтгэлээ өгсөн бидний чинь хувь хувийн амьдрал хэвийн байдлаараа л үргэлжилж байх юм. Арга ч үгүй юм даа. Хэвийн байдлаа алдвал бид амьд хүн биш, автомат болж хувираад, бусад хүн хойноос маань дагахаа болино... Хамгийн гол нь хувийнхаа амьдралыг намаас тавьсан үүрэг зорилттой зөв хослуулж чаддаг байх хэрэгтэй»

	Хорин жилийн турш ингэж хослуулж чадсандаа сэтгэл хангамжтай нь аргагүй ганцаараа инээв. Варвара ч гэсэн хувийнхаа амьдралыг намын эрх ашигт захируулж чадсан хүн. Хэн хэн нь ямар нэг зүйлээс татгалзаж, амьдралын ямар нэг зүйлийг алдаж өнгөрөөсөн юм гэхэд энэ нь амьдралыг нь баяр баясгалантай болгож, цаашдын тэмцэлдээ улам их амжилт олж, алдар нэрээ дуурьсгах дардан зам өмнө нь нээж өгсөн хэрэг бил ээ.

	Павел өглөөний шуудангаар ирсэн захидлыг кителийнхээ халааснаас гаргав. Хурандааг иртэл уншчихаж болох байлаа. Эхний нэг нь эзэн хүн нь тун нямбай, ажилсаг болох нь андашгүй гоё сайхан хэлбэртэй бичгээр нүүрлэсэн ажээ. Павел түүнийг эхлэн задлав. Албан хэргээр ар тийшээ явсан туслагч дэд хурандаа Данкин нь бичжээ.

	 

	«Хүндэт нөхөр генералын амрыг эрье!

	 

	Байлдагч нарын зуны хувцасны эхний хэсгийг зохих шийдвэрийн дагуу армийн арын албаны агуулахаас авч өнөө өглөө илгээлээ. Хуягтын сумны тухайд гэвэл генерал К үг дуугүй дэмжинэ гэж амласан боловч үг ярианд санаандгүй суусан нэг хүн биднийг сум дэндүү их зарцуулсан байна гэж зэмлэв. Орчин үеийн байлдааны талаар юу ч мэддэггүй тэнэг толгойнууд яаманд байгаа бололтой. Зүтгүүрийн тоог нэмэгдүүл гэж шаардахаараа нэг боллоо. Бүх зүйлийн талаар таны зөвлөсөн ёсоор дивизийнхээ эрх ашгийг бодож, биднийг танил талаараа түрээ барилаа гэж хэн ч санахгүйгээр ярилцсан.

	X хотоор дайрахдаа армийн командлагчтай уулзаж, Таны даалгасан ёсоор дивизийн сонирхож, бидний анхаарал хандуулсан хэвээр байгаа улс төрийн чанартай асуудлыг тодорхой танилцуулсан. Армийн командлагч уг асуудлыг яаралтай шийдэхийн чухлыг яриангүй ойлгосон бөгөөд танд чин сэтгэлийн угаас мэнд дэвшүүлж байна бил ээ.

	Танд гунигт нэг мэдээ сонсгох боллоо. Бэр тань хэдэн өдрийн өмнө ээжийндээ амиа хорложээ. Өөрөө ямар нэг хүчтэй эм ууж амиа хорлосон тухайгаа хуулийн байгууллагад мэдэгдсэн, ээждээ хоёр захидал үлдээжээ.

	Таны хамаатан садан, анхаарал халамж хандуулдаг байсан тэр хүн тань талийгаач болсон явдалд гүнээ харамсаж байгаагаа илэрхийлье.

	 

	Нөхөрсөг ёсоор хүндэтгэн ёсолсон

	Дэд хурандаа Данкин тань» 

	 

	гэжээ.

	Павел захидлыг буцааж дугтуйлан өмнөх газраа нүд чавчралгүй ширтэн бодлогошров. Тавдугаар сарын саруул сайхан өдөр гэнэт харанхуй бүрхэг болох шиг санагдлаа. Эргэн тойронд анир чимээгүй дүнсийж, хэн ямар улсыг нутаглуулсан нь хэдийнээ мартагдсан хэр нь хааяа нүдэнд харагдах булшны чулуун дээрх бичээс л талийгаачдыг санаанд оруулдаг оршуулгын газар ирээд сууж байгаа юм шиг. Ханат гэр нь холдож хадан гэр нь ойртсон тэр хүн эцсийн удаа гараас нь зууран авах гэж сарвалзсан санаанд нь орлоо. Тэгээд жаахан бодоход нь Ирина ер нь үхэх ёстой. «Никотиан» пүүсийн хамт энэ дэлхийн хөрсөн дээрээс тонилох ёстой санагдлаа. Түүний эс эд бүхэн, санаа сэтгэлийн нүх сүв бүхэнд «Никотиан» пүүсийн хар хор шингэсэн хэрэг шүү дээ. Ердөө л нэг голтой мах, өөрийг нь бузардаж дотор нь торж тогтох санаа агуулсан сүг болж гүйцжээ Павел түүнийг хайрлан өрөвдсөн боловч харамсаж гашуудсангүй. Энэ бол баячуул худалдан авч баллаж хаясан хүүхнээс цаашгүй болжээ. Баячуудын үйлдсэн бузар хэрэг, тэдний эсрэг өрнүүлсэн ширүүн тэмцэлд үүнээс ч хэцүү юм тохиолдсоныг алийг тэр гэх вэ. Тийм юм тохиолдохгүй өнгөрөх ч үгүй л байсан биз. Хүмүүс тэмцэж, зовж шаналан үхэж үрэгдэж байхад амьдрал юунд ч торж саатахгүй ахин давшина.

	Павел тамхи татан алсын барааг ажиглана. Ой шугуй, тал хөндий налайн, гэнэт Лилагийн ариун тунгалаг дүр нүдэнд харагдах шиг болов. Лила бол хайр сэтгэл, сүрлэг хөх ууланд өнгөрөөсөн партизаны амьдралын тухай дурсамж хоёрын цогцлол бил ээ. Хаврын цэлмэг тэнгэрийн өнгө Лилагийн цэнхэрхэн хоёр нүдтэй өнгө булаалдах шиг санагдана.

	 

	Төгсөв.

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Паликар — Азтай, зоригтой эр гэсэн грек үг бөгөөд цагаан андартуудыг ёжилж ингэж нэрлэдэг байжээ




	[←2]
	 Галлаад!.. Галлаад!.. (германаар)

